
ИҘЕҮКƏЙ МЕНƏН МОРАҘЫМ 
Башҡорт халыҡ ижады. 5‐се том. 
 

I. Алтын Урҙа башында Туҡтамыш хан ултырғаны, 
башҡорттарҙың баш эймəй тартышҡаны1 

 
Алтын Урҙа башында 
Туҡтамыш тигəн хан булған, 
Ҡул аҫтында күп илде 
Ҡолдай итеп билəгəн: 
Яһаҡ алған малынан, 
Ҡолдар алған халҡынан, 
Үҙ тигəнсə эш итеп, 
Бер хоҙайҙай йəшəгəн; 
Уралға ла ҡул һуҙып, 
Унда халыҡты ҡуҙғаған. 
Уралдағы батырҙар: 
Ҡыпсаҡ2 , Ҡатай2, Тамъян2 — 
Урал тауы яғында, 
Юрматы2, Табын2 тағы ла — 
Иҙел, Нөгөш буйында; 
Был батырҙарға эйəреп, 
Ете ырыуҙан бишеһе 
Туҡтамышҡа буйһонмай, 
Уға яһаҡ түлəмəй, 
Халыҡтан ҡолдар алдырмай, 
Хандың яуы килгəндə, 
Ҡаяларға һарышып, 
Ҡара‐ҡаршы һуғышып, 
Ауыл‐ауыл һəр яуҙа, 
Йорто‐ере үртəлеп, 
Ҡатын‐ҡыҙы хурланып, 
Урал бите, ҡаяһы 
Ҡыҙыл ҡанға дымланып, 
Батырҙары сергенəн 
Ҡыҙыл ҡанға йөҙһə лə; 
Урал тауҙы уратып, 
Хандың яуы ут һалып, 
Урал буйын ҡып‐ҡыҙыл 
Тамуғылай ҡылһа ла; 
Күп яуҙағы ҡырғында 
Илдең халҡы миктəлеп*, 
Ата‐əсəһеҙ ҡалышып, 
Етем‐еҫер тулһа ла; 
Аты бөтөп, яу аты 
Тай‐тулаҡҡа ҡалһа ла; 

Биш ырыуҙан биш батыр, 
Яраланып ун тапҡыр, 
Аттан ҡолап төшһə лə, — 
Ян керешен бушатмай, 
Ҡулдан булат ташлатмай, 
Һаман ҡаршы һуғышҡан. 
 

II. Шəғəленең хан фарманын килтергəне,  
Һабрау ҡарттың ил тарихын һөйлəгəне;  

ике һунарсы, биш батырҙың Урҙаға киткəне 
 
Урҙа ханға баш эйгəн, 
Үҙенə ҙур бейлек алған, 
Ирəндек буйы яланды 
Үҙенə йəйлəү һанаған, 
Урап аҡҡан Яйыҡты 
Ырыуы ман* һыулаған, 
Бар ырыуға баш булған, 
Биш ырыуҙан үс алған, 
Ялан ерҙең ҙур бейе — 
Шəғəле тигəн аҡһаҡал 
Биш ырыуға килгəн, ти, 
Хандан илсе булған, ти3; 
Биш ырыуҙың батырын 
Барын бергə йыйған, ти; 
Хандың фарманын һөйлəп, 
Илгə алап* һалған, ти: 
 
— «Биш ырыуҙан биш батыр, 
Һарайға килеп, янымда 
Кəңəш итер бей булһын; 
Ике данлы һунарсы, 
Һарайға килеп ҡош һайлап, 
Һунарымда ҡош сөйһөн; 
Бөтə Урал‐Алтайҙа 
Данлы йырсы, ҡарт сəсəн — 
Һабрау тигəн уҙаман, 
Фарманыма буйһоноп, 
Урҙам маҡтап йырлаһын» 
Тигəн һүҙен ҙур хандың 
Һеҙгə һөйлəп бирергə 
Илсе булып килдем мин, — 
Тиеп һүҙен бөткəн һуң, 
Был биш ырыу һөйлəшкəн, 
Уртаға һалып уйлашҡан. 
«Күп яу менəн миктəлдек, 
Килешһəк тə, ярай шул» 

Тигəн уйҙы белдергəн 
Батырҙары ла булған. 
 
Биш ырыуҙың иң карты, 
Һабрау тигəн дан йырсы 
Тарҡалышты күргəн һуң, 
Таянып имəн таяҡҡа, 
Биленə ҡуйып бер ҡулын, 
Оран һалып барына, 
Бал ҡорто инəһендəй, 
Уртаға килеп сыҡҡан, ти. 
Башын баҫып, уйланып, 
Батырҙарҙың йөҙөнə 
Күҙ йүгертеп ҡаранып, 
Кəңəш биргəндəй итеп, 
Ошо һүҙен əйткəн, ти. 
 
Һабрау: 
 
— Йөҙҙəн ашҡан бер ҡарттың 
Аяҡ баҫҡанын күргəс, 
Бер һүҙ əйтер был ҡарт тип, 
Шəмдəй булып тыңлағас, 
Булмаһа, бер һүҙ əйтəйем: 
Миңə ҡорҙаш булырҙай 
Арағыҙҙа уҙаман 
Юғын барың белəһеҙ. 
Мин күргəнде күрмəгəн, 
Ишетеп тə белмəгəн, 
Минең йөрөгəн юлымда 
Берегеҙ аяҡ баҫмаған. 
 
Борон, борон, борондан, 
Мин тыумаҫтан электəн, 
Олатайға, əсəйгə 
Төйəк булған Уралтау! 
Аҡһаҡалы, бейҙəре, 
Уға эйəреп ырыуы, 
Һырҙай ҡанға туҙышып, 
Маңлайынан туп үтеп, 
Күкрəгенəн уҡ үтеп, 
Яулап алған Уралтау! 
Ай Уралтау, Уралтау, 
Ҡошо‐ҡорто, йəнлектəн, 
Буйындағы иленəн 
Һылыу ҡыҙҙай маҡталып, 
Ата‐əсəлəй һөйөлгəн 

Иң данлыҡлы Уралтау! 
Ай Уралтау, Уралтау, 
Ҡуйынын асҡан əсəлəй, 
Ҡаяһында батырын 
Йəшереп һаҡлар тау ине; 
Һаба һауыт тултырып, 
Аҙаматтар йыйылып, 
Ҡыҙ‐ҡырҡындар ҡотороп 
Башында уйнар тау ине; 
Биш ырыуҙың бейҙəре 
Үҙенə туплап ырыуын, 
Батырҙары яу сабып, 
Күп һаҡланған4  тау ине; 
Үҙен һаҡлап яу асҡан, 
Сергеһенəн ҡан кискəн 
Батырҙарың һөйəген 
Күкрəгендə йыйған тау ине; 
Батырын атта уйнатып, 
Уяһында үҫкəн ҡурайын 
Егетенəн уйнатып, 
Ҡырғын күргəн иленең 
Моңон‐зарын һыҡтатып, 
Һылыуынан йырлатып, 
Төйəк булған тау ине! 
 
Бына шуның барыһын 
Күреп уҙған ҡартыңмын. 
Инде һеҙгə ни тием. 
Ялтыраған ҡылысын 
Батырҙары ҡыныға 
Тығыр көнөн күргəн һуң? 
Яусыл булған ҙур илем, 
Ҡул ҡаушырып, буй биреп, 
Баш эйергə торған һуң? 
Инде маҡтап нишлəйем, 
Батыры аттан төшкəн һуң? 
Биш ырыуҙан биш батыр 
Ханға китəм тигəн һуң? 
Ҡəбергə баҫҡан аяғым, 
Шалтырап торған һөйəгем, 
Бəбəге кибеп секерəйгəн, 
Тонйораған күҙҙəрем, 
Əсəйемдəн ҡуш тыуған 
Һис ҡартаймаҫ йөрəгем, 
Ҡылды ҡырҡҡа ярырҙай, 
Яуҙа һөңгө булырҙай, 
Һабрау тиеп дан алып, 

Йөҙ йыл буйы шаулаған, 
Тау‐таш ярған йырҙарым 
Илем əйткəн телəккə 
Буйын бирмəй нишлəһен?! 
 
Атылған ҡоштай һиҫкəнгəн, 
Күптəн килгəн уйым бар. 
Шул уйымдың эсендə 
Һеҙгə сисер төйөн бар: 
Ханға ҡулың биргəн һуң, 
Ханға түшəк йəйерһең; 
Батыр аттан төшкəн һуң, 
Ханға башың эйерһен; 
Ҡылысын ҡынға тыҡҡан һуң, 
Хандың ҡоло булырһың. 
 
Батырҙары киткəн һуң, 
Инəһе үлгəн бал ҡорттай, 
Илең ҡалыр сыр‐сыуға; 
Бөтə тапҡан табышың 
Һоро ҡорттай талаусы 
Берəүҙе бей танырһың. 
Ата‐əсəңде һүктерер ул, 
Башҡа хандан һуҡтырыр, 
Ирегенəн ирекһеҙ 
Ҡол булырға эш ҡалыр, — 
Шунан бүтəн ни тием? 
 
Яйыҡ китһə, юл китер; 
Биш ырыуҙы һуғарған 
Иҙел китһə, ил китер. 
Йəйəү‐ялпылы килеп, 
Уралыңа ҡул һалыр, 
Илдең затһыҙ берəүһен 
Ил өҫтөнə бей ҡылыр. 
Яман, затһыҙ бей булып, 
Бөтə юлға саң һалыр; 
Ханға менəр ат кəрəк, тип 
Һайлап, яҡшы ат алыр; 
Ҡоҙа‐аҙна* булам, тип, 
Ун бармағы ҡамыштай, 
Утыҙ теше көмөштəй, 
Бер бите айҙай балҡыған, 
Бер бите көндəй яҡтырған, 
Томбойоҡтай күкрəге 
Күпереп үҫеп ҡалҡыған 
Һылыуың һайлап тағы алыр. 

Сырҡырашып түллəгəн 
Йылҡыһы күп Уралтау; 
Мөңөр‐мөңөр мөңөрəгəн 
Һыйыры күп Уралтау; 
Кəкре ҡойроҡ, йылтын күҙ 
Бүреһе күп Уралтау; 
Ҡыҫҡа ҡойроҡ, шеш ҡолаҡ 
Ҡуяны күп Уралтау; 
Майлап ҡуйған ҡайыштай 
Йыланы күп Уралтау; 
Алпан‐толпан атлаған 
Айыуы күп Уралтау; 
Ҡыҙ балалай биҙəнгəн 
Төлкөһө күп Уралтау; 
Ояларға урыны мул 
Ҡоштары күп Уралтау; 
Балығы ялтлап уйнаған 
Иҙеле бар Уралтау; 
Сəс бауҙары сылтырап, 
Ҡарсығалай кəпəйеп, 
Һыуға барған һылыуға 
Шишмəһе күп Уралтау; 
Билге типкəн батырға 
Ат уйнатып сабырға 
Типһəне күп Уралтау, — 
Бары ханға ҡол булыр! 
 

Һабрау һүҙен ишеткəс, халыҡта тарҡалыш тыуған. Шулай ҙа биш батыр үҙ‐
араһы һөйлəшкəн. Хан ҡолдар алмаҫҡа булғас, «Ике һунарсы, бер йырсы, ырыу 
башы биш батыр миңə килеп бей булһын!» тигəн фарманын ҡулай күреп, бишеһе 
ханға барырға булған. 

 
Биш батыры бей булып, 
Ҡотло, Иҫəн һунарсы — 
Бары бергə ҡушылып, 
Етəүһе киткəн Урҙаға. 
Ҡотло улы Иҙеүкəй 
Атаһына эйəрмəй, 
Ҡылысын ҡыныға тыҡмай, 
Менгəн атынан төшмəй, 
Хан ебəргəн фарманға 
Яңғыҙ батыр баш эймəй, 
Яуҙан ҡулын һелтəмəй, 
Тороп ҡалған Уралда. 
 

III. Иҙеүкəйҙең, кəңəш һорап, Һабрау ҡартҡа килгəне;  

Һабрау ҡарттың һынап белгəне 
 
Көндө һанап ай үткəн, 
Батырҙары киткəнгə 
Бер ай түгел, йыл еткəн. 
Илдəн яһаҡ йыйырға, 
Бер‐бер артлы һарайҙан 
Хан фарманы Уралға 
Килеп илде шаулатҡан. 
Иҙеүкəй, йəш булһа ла, 
Ҡул ҡаушырып тормаған. 
Бейҙəр яһаҡ йыйғанда, 
Ил шаулаған сағында, 
Һабрау ҡартҡа барған, ти. 
Үҙ уйыны Һабрауға 
Теҙеп һөйлəп биргəн, ти. 

 
Һабрау ҡарт, йəш Иҙеүкəйҙең ҡыйыулығын, ил өсөн янып йөрөүен күреп, байтаҡ 

уйланып торған да: «Һөйлəй‐һөйлəй сəсəн булырһың, йөрөй‐йөрөй күсəм* 
булырһың» тигəн халыҡ һүҙен əйтеп, күһəбə* китмəһен был тип, һиҙгерлеген 
һынап ҡарау өсөн, Иҙеүкəйгə ошо йомаҡты əйткəн, ти:  

 
— Тимер, ҡорос, булатты 
Ҡамыр иткəн бар микəн? 
Оҙон, оҙон, оҙон юл 
Осона сыҡҡан бар микəн? 
Арҡауылдың утынан* 
Ат утлатҡан бар микəн? 
Тибенгеһен тирлəтеп, 
Төндə юртҡан бар микəн? 
Ҡонаҡ ҡуйҙың ҡойроғон 
Яңғыҙ ейгəн* бар микəн? 
Иҙел менəн Яйыҡтың 
Билен быуған бар микəн? 
Ҡош тырнағы теймəгəн, 
Күк ыласын типмəгəн 
Ҡош та бүтəн бар микəн? 
Ер ҡуйынына инмəгəн, 
Абау, бауырым, тимəгəн, 
Бауыры бөтөн бар микəн? 

 
Һабрау ҡарттың йомағын ишеткəс, Иҙеүкəй артыҡ уйланып тормаған, шунда уҡ 

йомаҡтың йəбешкеһен əйтеп биргəн: 
 
— Тимер, ҡорос, булатты 
Ҡамыр иткəн — оҫталар. 
Оҙон, оҙон, оҙон юл 

Осона сыҡҡан — сауҙагəр. 
Арҡауылдың утынан 
Ат утлатҡан* — каруансы. 
Тибенгеһен тирлəтеп, 
Төндə юртҡан — юлаусы. 
Ҡонан ҡуйҙың ҡойроғон Һабрау 
Яңғыҙ өйгəн — һунарсы. 
Иҙел менəн Яйыҡтың 
Билен быуған — балыҡсы. 
Ҡош тырнағы теймəгəн, 
Күк ыласын типмəгəн 
Ҡош та булыр — торомтай*. 
Ер ҡуйынына инмəгəн, 
Абау, бауырым, тимəгəн, 
Бауыры бөтөн — бер хоҙай5 . 
 
Был яуапты ишеткəс, 
Иҙеүкəйҙең Һабрау 
Арҡаһынан һөйгəн, ти; 
Абау* йөҙөн биҙəрлəп, 
Үҙ шайҡанын əйткəн, ти: 
— Ҡуҙағай* егет ҡамҡа тун 
Һомғол ул тип һаналмаҫ. 
Батырмын тип ат менгəн, 
Хан һарайы түрендə 
Түшəк һайлап һауырына*, 
Һəрпəндəшеп йөрөгəн, 
Тикһеҙ* ханды байманға* 
Сəрхəттə ятҡан ерендə, 
Илен һалған сурлыҡҡа* 
Бейҙəр ҙə биҙəл* булалмаҫ. 
 
Ҡыраға* хандың мəҙеһен* 
Иленə монар яһаған — 
Иленə мəрҙəс* булалмаҫ; 
Яу килтəһе* ҡашҡаға* 
Йəштə ҡорҙаш булһа ла, 
Эштə ҡораҡташ* булалмаҫ. 
 
Йүгерек тоҡомо — айғырҙан, 
Юрға тоҡомо — бейəнəн; 
Батырға күлдəк тегерҙəй 
Һылыу тыуыр инəнəн; 
Бүре‐айыу һуғырҙай 
Батыр тыуыр атанан. 
 
Батыры яуға китергə 

Ат эйəрлəп торғанда, 
Ай‐бай һалып илаған 
Һылыу һомғол булмаҫ ул, 
Бүре, айыуҙы һуҡһа ла, 
Ҡорҙашҡа шыбаҡ* булһа ла, — 
Илде туплап, дошманға 
Сағыралай* булмаһа, 
Иленə таяныс булырҙай 
Ҡашҡа батыр булмаҫ ул. 
[Инде, Иҙеүкəй, һиңə əйтəм, 
Һүҙен тыңла ҡартыңдың, 
Донъя күргəн, ил гиҙгəн, 
Күп йəшəгəн, ир белгəн 
Ҡартыңмын, ау, ҡартыңмын.] 6  
Ҡуш теҙгенгə ултыртып, 
Ҡан ерəн ат менгəнһең; 
Үмəр батыр7 булатын, 
Күҙ йəшенə тапланған 
Ҡая битенə ҡайрап, 
Ҡулыңа тотоп килгəнһең. 
Иҙел, Яйыҡ, Нөгөштөң 
Урап əйлəп йəйлəүен. 
 
Арғыл, арғыл Уралтау 
Аҙыра* булғас Урҙаға, 
Уралда үҫеп түш киргəн, 
Тернəкселдəр көн күргəн, 
Биленə һуҡҡан йыландай. 
Туп‐туп булып йыйылған, 
«Йə, уған»* тип уҡталып, 
Байманға тип яу сабып, 
Ҡыран булып миктəгəн, 
Ҡалғыған ил күрерһең. 
Айһыҙ ҡара төндəрҙə 
Ырашҡыға күшегеп, 
Талығып, өшөп йөрөгəндə, 
Ҡаям түшəк тиерҙəй, 
Ҡыраҡы* ирҙе һайларһың. 
Урал армыт, типһəндə 
Таша* булған сауылдай, 
Ҡашҡа булып илендə, 
Үмəр тигəн ете яттың, 
Унан тыуып, ил гиҙгəн, 
Туғыҙ йəштə əүлиə 
Ғəзиз баба улының 
Иң кинйəһе Төклəҫтең8  
Төйəлəҫ, Һаҡмар, Яйыҡта 

Кеҙе, келəгə* бей булған; 
Атаңа ҡан‐яу асып, 
Атаң бейлеген тарҡаған, 
Менер атын тай ҡылып, 
Йортон‐ерен юҡ ҡылып, 
Ҡыу баш ҡолдай ҡалдырып, 
Əсəңдəн сəмсə* систереп, 
Ҡуңғылдак ҡыптыр кейҙергəн; 
Йəш булһаң да яуында, 
Үмəр ҡашҡа булатын 
Муйыра* тартып һин алғас, 
Атаһы ҡəберенəн ҡəҙер төн* 
Иҙелгə ҡарай ут осҡас, 
Байман китəр илдəн тип, 
Иҙел буйын яғалап, 
Һəлəүек, Нөгөш араһын 
Үҙенə аймаҡ яһаған 
Тора бейҙе9 күрерһең, 
Ҡул тамырын тартырһың; 
Хандың, Уралға килеп, 
Яйыҡты юл иткəнгə, 
Иҙел, Үҙəнде алып, 
Яйрап ҡуныш иткəнгə, 
Көлө уртак бисəлəй, 
Ханды көндəш күрерме? 
Булат ҡылысың танып 
Күмһемəһə күкрəге, 
Таһҡау* яһап, һүҙ асып, 
Соғол менəн һөйлəрһең. 
 
Һабрау һүҙен ишеткəс, 
Шул төн Иҙеүкəй ат менеп, 
Ысын яһау кейенеп, 
Ун ҡорҙашын юлдашҡа 
Апкиткəн, ти, юл башлап. 

 
IV. Иҙеүкəйҙең Тора бейгə килгəне,  

ике арала бəхəс булғаны 
 
Ай, көн йөрөп, ил гиҙеп, 
Илде күреп, ир һайлап; 
Шəғəле бейгə яу асып, 
Күп йыл тынмай һуғышып, 
Аҙаҡ сиктə миктəгəн 
Яйыҡ батырҙы алып; 
Дəмми бейҙəн10 туҡмалған, 
Ҡолаҡ, танау мөнтəлгəн 

Келəйле11 батырҙы эйəртеп, 
Иҙеүкəй килгəн Тораға. 
 
Иҙеүкəй килгəс Тораға, 
Яҡын бармай ҡураға, 
Аҡ тирмəгə яҡынлап, 
Тыштан сəлəм биргəн, ти. 
Тора бейҙең бер ҡоло 
Шул саҡ сығып тирмəнəн, 
Ҡунаҡ итеп олпатлап, 
Ат башынан алған, ти. 
Иҙеү аттан төшмəгəн, 
Ҡулындағы теҙгенен 
Бей ҡолона бирмəгəн, 
«Һыу башынан ат менеп, 
Илдəн килгəн илсемен; 
Бейҙең ажарын күрмəйсе, 
Аттан төшмəҫ кешемен!» — 
Тигəс, ҡол тирмəнəн 
Бейҙе алып сыҡҡан, ти. 
Иҙеү аттан төшкəн, ти, 
Бейҙең ҡулын тотҡан, ти; 
Үмəр баба ҡылысын 
Иҙеүкəйҙə күргəс, бей 
Аптырауға ҡалған, ти. 
 
Иҙеүкəй: 
 
— Көн менəн төн һанаған 
Айы үтеп, йыл тулған; 
Йыл, миҙгелгə бүленеп, 
Ир быуынын һанаған. 
Күп быуындың эсендə 
Кем ир булып үҫмəгəн?! 
 
Ат уйнатып Шиханда, 
Мал түллəтеп Нарыҫта, 
Толпар менгəн Ҡотлоно12, 
Тай‐тулаҡ ат мендереп, 
Аймағын ҡорҙай туҙҙырып, 
Йортон‐ерен яндырып, 
Ҡамҡа* тунын һалдырып, 
Ҡырҡ ямау ҡыптыр тун 
Иңбашына һалдырып, 
Ҡая эсендə йəнлеккə 
Байғош һунарсы ҡылып, 
Аҙаҡ сиктə Урҙаға 

Ҡолға биргəн13 быуын был. 
Күп ҡандарҙы кистергəн, 
Күп һыуҙарҙы эстергəн, 
Күп йəштəрҙе түктергəн, 
Тернəкселде бейҙəрҙəн 
Малын муйырып ҡоллатҡан, 
Бик борондан аҙамай 
Уҙа килгəн быуын был. 
Быуын‐быуын туҡрамай 
Уҙа бара, йыл һанап, 
Һəр быуындың эсендə 
Бейе тыуа алмашлап; 
Сабары йөрөй алдында 
Юлына маяҡ ҡаҙап. 
 
Бына, ҙур бей, мин һиңə 
Туры килдем шуны уйлап: 
Көн бөтмəһə, ай бөтмəҫ, 
Ай бөтмəһə, йыл бөтмəҫ. 
Йыллап быуын уҙыр ул, 
Уға кеҙəү табылмаҫ. 
Илдең шайҡан шаршыһы 
Аҡҡан ҡандар күпсетеп, 
Баһат* яһап бейҙəргə, 
Маяҡтарын муртайтып, 
Бейен барын ҡалғытып, 
Бер саҡ ҡыраң ҡылмаҫмы? 

 
Тора бей, үҙенə аҡыл бирергə телəгəн йəш Иҙеүкəйҙе һанға һуҡмай, бейлегенə 

маһайып, былай тигəн: 
 
— Сауылдан ҡалған төпһəнəн 
Үрсеп сыҡҡан ҡыуғындай, 
Байлыҡ менəн бейлек тə 
Атаһынан балаға 
Ҡала килə электəн. 
 
Тоҡомо бейҙəн булмаһа, 
Атаһынан ҡалған һуң, 
Буйһонорға ант иткəн 
Иленəн уға ҡарата 
Мираҫ бейлек ҡалмаһа, — 
Ҡылды ҡырҡҡа ярырҙай 
Телле мəрҙəс булһа ла, 
Ауыҙы ман ҡош тотор 
Алғыр ҡашҡа булһа ла, 
Тау‐таш ауһа өҫтөнə, 

Ат башындай йөрəкле, 
Тимер, ҡорос‐булатты 
Ҡамыр итер белəкле 
Ҡашҡа батыр булһа ла; 
Ел моронлап, емһенеп, 
Ҡан көҫəгəн бүрелəй, 
Булат тотоп, яу асып, 
Сергеһенəн ҡан кисеп, 
Үҙе бейлек тапһа ла; 
Быуын‐быуын үткəндең 
Яҙмыш уҙып, ҡан кисеп, 
Үҙе бейлек тапҡандың 
Йəлсеп аймаҡ ҡорғанын, 
Илдə ырыҫ йəйгəнен 
Ишетеп тə, күреп тə 
Белгəнем юҡ донъяла. 
 
Əле Иҙел, Нөгөштə 
Яйыҡ, Эйек һыулаған, 
Бөтə Урал буйлаған, 
Тимер, ҡорос‐булатты 
Ҡамыр итер бар микəн? 
Илде ҡулға алырға 
Төн йоҡламай уйланып, 
Аттан төшмəй төн буйы, 
Тибенгеһен тирлəтеп, 
Арҡа‐ялан утынан 
Ут утлатҡан бар микəн? 
Йөрəге ташып асыуға, 
Сая алғыр бүрелəй, 
Аҙна йөрөп, аш еймəй, 
Бер уҡталып ейгəндə, 
Яңғыҙ үҙе бер ҡуйҙы 
Ейеп бөтөр мыҡты ир 
Был аймаҡта бар микəн? 
 
Батырмын, тип ат менгəн 
Сығыр юлын тапмаһа, 
Яйыҡ менəн Иҙелде 
Билен быуып кисерлек 
Илдə батыр бар микəн? 
 
Ҡош тырнағын тейҙермəҫ, 
Күк ыласын типтермəҫ 
Йылғыр ҡоштай, аймаҡта 
Ер ҡуйынына инеүҙəн 
Һис бауырын һыҙлатмаҫ 

Берəй ҡашҡа бар микəн? 
 
Быуын‐быуын буйына 
Хандан ханға йөрөгəн, 
Оҙон‐оҙон юлдарҙың 
Осона сығып етерлек, 
Уралда ат уйнатып, 
Атын һынап менерлек 
Илдə батыр бар микəн? 
 
Башы һыйған юлаҡтан 
Үтə сыҡҡан йəтсəлəй, 
Ил күңеленə үтерҙəй, 
Ҡыртым* менəн ил туплап, 
Илде шаршы итерҙəй, 
Ҡыраң яһап, ҡалғытып, 
Данлы бейҙе ҡолатыр 
Берəй ҡашҡа бар микəн? 
— Сауылдан ҡалған төпһəнəн 
Үрсеп сыҡҡан ҡыуғының, 
Тал ҡаплаһа, үҫмəүен; 
Урман ҡырыҡмай бей булған, 
Йəнлек тотмай тун кейгəн, 
Барыр юлын белмəгəн, 
Үҙ ҡулы ман ат башын 
Бер сағын да тотмаған — 
Түҙгəк менəн төпһəне 
Айыра таный белерме? 
 
Атаһынан мираҫҡа 
Бейлек алған мырҙаның, 
Үҙе ултырған иленəн 
Үҙенə башҡа тағы ла 
Ил алдында һөйлəгəн 
Ил теленəн айырым 
Бер һалмалай ит булһа, 
Тимер, ҡорос‐булатты 
Ҡулында ҡамыр итерме? 
 
Борон‐борон, борондан 
Ил өҫтөндə ике юл: 
Береһе уның — яйырап, 
Йəйлəү‐йəйлəү аралап, 
Майкы бейҙең14 бүлəге 
Алтын сайғар — табаҡҡа; 
Илдəн айырым аш һалып 
Һəрпəндəгəн һөмөрөн 

Ҡурайсынан уйнатып, 
Ҡолас ташлап елгəн юл; 
Иле сығып һунарға, 
Осҡан ҡоштоң күсенə 
Ыласынын сөйгəндə, 
Мин бей тигəн бей мырҙа: 
«Майҡы бейҙəн бирелгəн 
Ҡошом минең ҡарағош», — 
Тиеп, яңғыҙ бер үҙе 
Ҡамҡа тунын саңлатып, 
Һайҙаҡ атын тирлəтеп, 
Ҡара ҡошон сөйгəн юл. 
 
Береһе уның — ил менəн 
Бер ҡаҙанға аш һалып, 
Бергə табаҡташ булып, 
Бер ҡуй түгел, бишеһен 
Бер ашауҙа бөтөрөп, 
Илдең үткəн шайҡанын 
Уйнай‐уйнай ҡурайҙа 
Ҡулын болғап үткəн юл; 
Иҙел, Яйыҡ, Нөгөштəн, 
Аҡһа, көслө ағырҙай, 
Ташһа, тау‐таш ярырҙай, 
Тиртеп ятҡан көрөндө, 
Юлаҡ яһап йəтсəлəй, 
Олғаштырып йылғаға, 
Ҡымтып ятҡан ярынан 
Тулҡындырып, таштырып, 
Бөтə ерҙе баҫтырып, 
Ҡан таптарын йыуырға 
Ҡуш белəген һыҙғанып, 
Ирҙəр буйлап йөргəн юл; 
Илдə һаҡлыҡ ыласынды 
Ҡарағошҡа сөйөргə, 
Аттан төшмəй төн буйы 
Тибенгеһен тирлəтеп, 
Арҡа‐ялан утынан 
Ат утлатып елгəн юл. 
 
Ошо һуңғы юл буйлап 
Елə‐сүке елгəндең 
Бына береһе мин булам, 
Һиңə аҙаҡ һүҙемде 
Əйтə килгəн ир булам. 
Тамыры ҡалған урында 
Сауыл үҫмəҫ тейһеңме? 

Ыласын үҫкəн Уралда 
Батыр үҫмəҫ тейһеңме? 
 
Тора бейҙə ҡан ҡойған 
Үмəр ҡашҡа булаты, 
Ҡотло улы Иҙеүкəйҙең 
Ҡулында уйнап, дошмандың 
Ҡанына йөҙмəҫ тейһеңме? 
 
Беймен тигəн бейҙəрҙең 
Йəй ҡояшы — сыуаҡҡа, 
Йəйе ҡышҡа əйлəнеп, 
Ыжғырып буран уйнаған 
Көнө килмəҫ тейһенме? 
 
Ат тирлəтеп килгəн һуң, 
Өйөнə килеп ингəн һуң, 
Ҡулымдағы булаттан 
Күҙең алмай торған һуң, 
Əйтə торған һүҙемде 
Əйтеп бөтөп үтəйем: 
 
«Ҡуян» йылын «лыу» менəн15  
Алыштырып йыл башын, 
«Эт сыуағын» китəреп, 
«Əбей сыуағын» сығарып, 
Урал битен йылытып, 
Атанан мираҫ бей алған 
Ирҙең барын ҡыҙҙырып, 
Түш йəйҙереп йөрөтмəй, 
Ҡая таштар эсенə 
Ярғанаттай һырғытып, 
«Лыу» йылының таңында 
Күтəрелгəн сулпандай, 
Атын менеп килгəн ир — 
Мин булырмын — Иҙеүкəй! 
 
Тора бей: 
 
Иҙеүкəй тигəн атыңды 
Ишетə белəм ҡолаҡтан. 
Ат тирлəтеп елгəнһең, 
Миңə төбəп килгəнһең, 
Ырыуыңдан бер илсе, 
Ил һүҙене əйтергə 
Мəрəй итеп һарайым, 
Тоҫҡап тура килгəнһең. 

Əйт һүҙеңде, тыңлайым, 
Хəҙер ҡулдан килмəһə, 
Кəңəш‐төңəш итешеп, 
Əйтер һүҙем уйлайым16. 
 
Иҙеүкəй: 
 
— Атамдан алған мал өсөн 
Барымта юллап килмəнем; 
Һинəн ырыуым һаҡларға, 
Яуға сығып яҡларға, 
Һаҙаҡ тотор ир һорап, 
Тағы һиңə килмəнем! 
Илем яуын асҡанда, 
Дошман көсөн алалмай, 
Илеңə ҡарай буҫҡанда*, 
Бейлегеңə маһайып, 
Яуыма кəртə булмаҫһың; 
Асыҡ йөҙлө илеңдə 
Үҙ бауырым тиешеп, 
Йылы ҡуйын асҡандың, 
Ҡыҙыл ҡанға күшеккəн 
Батырымды ҡосҡандың 
Ҡуйыныны ҡымтытып, 
Һалҡын ҡаршы алмаҫһың; 
Көнө‐төнө һуғышып, 
Ҡаны кипкəн батырға 
Йылы һыуын биргəндең 
Бейлегең мəн йөҙөнə 
Яман ҡара яҡмаҫһың; 
«Уралым ул, бейем ул, 
Атам, əсəм, илем ул», — 
Тип талпынып килгəнгə, 
Мал һуйып, ҡаҙан аҫып, 
Көлəс йөҙлө торғандың, 
Ямғыр телəү уйы ман 
Ҡаҙандарын һыуға атып17, 
Йылы ашын түкмəҫһең! 
Урҙа хандан Уралға 
Килеп аяҡ баҫыуға, 
Йөрəгеңдə һаҡлаған 
Уйың миңə əйтерһең! 
Илде ханға һатыусы, 
Ханды байман итеүсе 
Яйыҡтағы Шəғəле, 
Дəмми бей мəн Ыршаҡҡа 
Булат ҡылысым тоҫҡаһам: 

Тешең ҡыҫып ятырһың! 
 
Иҙеүкəйҙең был һүҙҙəрен ишеткəс, Тора бей нишлəргə белмəй аптырап ҡалған. 

Шунан иҫен йыя һалып, уның əйткəнен үтəргə өҫтөнə алған. Ат‐хат еткəн ерҙəн 
ҡунаҡтар саҡырып, аймағын йыйып, мал һуйып, ҙур туй яһап, Иҙеүкəйҙе ҡунаҡ 
иткəн, бөтəһе алдында һүҙендə торорға ант иткəн, ти18. 
Бер нисə көн ҡунаҡ булғас, Иҙеүкəй батырҙарын эйəртеп ҡайтып киткəн. Юлда 

бер аҡланда туҡтап, ерле еренə ҡайтып халыҡты тупларға, Шəғəле, Дəмми, Ыршаҡ 
бейҙəргə яу асырға тиеп, кəңəш төйнəп, көн билдəлəп, һəр ҡайһыһы үҙ йортона 
таралған, ти19. 
 

V. Иҙеүкəйҙең йəнə Һабрау ҡартҡа килгəне;  
Һабрауҙың ил зарын һөйлəгəне;  

Иҙеүкəйҙең Дəмми бейҙе ҡыйратҡаны,  
Ыршаҡ бейҙең Иҙеүкəйгə баш һалғаны20

 
Иҙеүкəй йөрөп ҡайтҡан һуң, 
Илдең серен белгəн һуң, 
Батырҙарҙы күргəн һуң, 
Һабрау ҡарттың янына 
Барып уйын һөйлəгəн, 
Һабрау уны хуп күргəн, 
Яу тупларға бергəлəп, 
Тота һалып ат менгəн. 
Оран һалып Уралға, 
Халайыҡты күп йыйған. 
Ҡая ташына менеп, 
Килгəн халыҡҡа ҡарап, 
Һабрау һүҙен башлаған: 
 
— Ай Уралтау, Уралтау 
Кемгə ҡуныш булманы, 
Даны киткəн һылыуҙай, 
Кемдəн яусы килмəне, 
Иҙеленəн һыу эскəн, 
Ат уйнатып буйында, 
Һылыу ҡыҙыны ҡосҡан 
Ниндəй батыр булманы, — 
Барын күргəн Уралтау! 
Ай Уралтау, Уралтау, 
Балаларын һайратып, 
Ҡошо ла һөйгəн Уралтау; 
Көсөктəрен сеңлəтеп, 
Йəнлеге һөйгəн Уралтау; 
Тəңкəлəй япраҡ үҫтереп, 
Ағасы һөйгəн Уралтау! 
Түркен киткəн һыйырҙың 

Ҡуңыр буға быҙауы21  
Күҙ йəштəрен ағыҙып, 
Үлəн, ағас көйҙөрөп, 
Һис ерекмəҫ юл һалып, 
«Уралым» тип ҡайтҡан тау! 
Барына төйəк булған тау, 
Барына əсə булған тау, 
Барына ата булған тау! 
 
Уралда тыуған баланың 
Теле сыға башлағас, 
«Əсə» тигəн һүҙҙəн һуң, 
Икенсеһе — «Уралтау»! 
Утыҙ теше сайраған, 
Бар һөйəге ҡыйраған, 
Ите бөтөп, бар тəне 
Тарамышҡа əйлəнгəн, 
Йөҙҙəн артыҡ йыл йəшəп, 
Уралым тип көйлəгəн; 
Ата‐əсəһе үлгəндə 
Иман телəп алланан, 
Ҡанлы йəшен ҡоймаған 
Һабрау ҡарт та тыуған тау, 
Һабрау ҡарт та һөйгəн тау! 
 
Ай Уралтау, Уралтау, 
Урал тигəн данлы тау, 
Күп ырыуҙы ыҙғытып, 
Яу астырған шанлы тау! 
Йылына ике түллəгəн, 
Аҡҡоштай һылыу аҡ булып, 
Йөнөнəн өй кəплəгəн, 
Тиреһенəн тун теккəн, 
Табын, табын туйында, 
Ҡунағыңдың һыйында, 
Тəкəлəрен ит иткəн 
Һарығы күп Уралтау! 
 
Бере мəн бере йоп булып, 
Күкрəгене һыҡтатып, 
Сəскə үбеп, бал йыйған, 
Илен балға туйҙырған 
Бал ҡорто күп Уралтау! 
 
Артынан һуҡмаҡ һыҙҙырмаҫ, 
Алдынан кейек уҙҙырмаҫ, 
Ҡырпыу тояҡ ҡоралайға 

Ҡая үрсетеп, маһайтып, 
Йəш балалай уйнатып, 
Төйəк булған Уралтау! 
 
Яҙҙың һөйөнөс ораны — 
Ҡар һыуынан туйынған 
Һары күҙəнəк, күк ҡырпыу, 
Умырзая сəскəһе, 
Ҡыҙарып сыҡҡан ҡояштың 
Йылыһына ҡотайған 
Япрағы күп Уралтау! 
 
Түл йəйергə талпынып, 
Осоп килгəн ҡоштарға 
Тирə‐яғы тəңкəлəй 
Ҡырсын менəн биҙəлгəн, 
Һаҙмыттарын һылыулап, 
Екəне, ҡыуы теҙелгəн, 
Мөлдөрəп торған алдырҙай, 
Күлдəре күп Уралтау! 
 
Илде туфандай ҡаплаған 
Дейеү пəрейҙе үрсетеп, 
Ерҙең сəскə, ағасын, 
Типһəн, ҡая буйҙарын, 
Һыу аҫтында тынсытып, 
Зар илатҡан Шүлгəнгə, 
Аҡбуҙ толпарын22 менеп, 
Диңгеҙ йөҙөп, яу асып, 
Данлы Урал батырҙың23  
Буйлап килгəн һуҡмағы — 
Беҙҙең данлы Уралтау! 
Ете ырыуҙың24 барына 
Төйəк булған шанлы тау! 
 
Иҙел, Нөгөш, Яйыҡты, 
Үҙəк, Эйек, Ҡаҫмартты, 
Алты имсəкле елендəй, — 
Барын берҙəй ағыҙып, 
Балаһын күреп эйгəндəй, 
Əсəлəй һуғарып ил иткəн, 
Барына əсə булған тау! 
Урал — илгə ата ул, 
Урал — илгə əсə ул, 
Уралға тел тейҙергəн — 
Ата‐əсəһен көйҙөргəн 
Тыума бала, хəжə* ул. 



 21

 
Атаһын ата тимəгəн 
Илгə батыр булырмы? 
Əсəһен əсə тимəгəн 
Илгə дана булырмы? 
Ата ҡəҙерен белмəгəн 
Илдең ҡонон белерме? 
Əсə ҡəҙерен белмəгəн 
Батырға ата булырмы? 
Илен ҡан‐яу баҫҡанда, 
Атаһыҙ үҫкəн уҡ юнмаҫ, 
Иле яуға киткəндə 
Əсəһеҙ үҫкəн йөй текмəҫ. 
 
Ай Уралтау, Уралтау, 
Үткəн көнөң уйлаһам, 
Батырҙарың уҡталып, 
Ҡорт илендəй тупланып. 
Күрəм һаҡлап торғанын. 
Ошо көндə күҙ һалһам, — 
Эйəһе үлгəн йорт һымаҡ; 
Ҡылыс, һаҙаҡ тоторҙай 
Батыр бөткəн ил һымаҡ; 
Тимə бере яусылап, 
Ирһеҙ ҡалған ҡатындың 
Ишеге асыҡ өй һымаҡ! 
 
Борон үткəн ҡан‐яуҙың 
Ҡаны тамып миңлəнгəн 
Тупрағынан яралған, 
Уралына һыҡтанған 
Бер батыры юҡмы ни? 
Дейеүгə яу асҡанда, 
Бер үҙе биш күренгəн, 
Алдына килгəн дошмандың 
Һанын һанап тормаған, 
Тыуға сөйгəн ҡыйғырҙай 
Ас бүрелəй уҡталып, 
Яуын ҡырған йотоноп, 
Урал батырҙай ир булып 
Тыуған батыр юҡмы ни? 
 
Һөрəн һалып яу асҡан, 
Ҡылды ҡырҡҡа ярырҙай 
Теле майҙай иреткəн, 
Бөтə эштə сер тотҡан, 
Уйлағанда таш йотҡан, 

Ата ҡонон юллаған, 
Ил намыҫын һаҡлаған, 
Уралдан бусҡан дейеүҙең 
Гөбөрлө ҡылып батшаһын, 
Шəрə һөлөк яһап дейеүен, 
Бөтə Уралды ҡотҡарған 
Сура батыр улындай 
Бер етем ир25  юҡмы ни? 

 
Һабрау ҡарттың əрнеүле һүҙҙəрен ишеткəс, бөтə халыҡ уның алдына килеп, Урал 

ҡаяһын үбеп, илде бирмəй һаҡларға, ил һатыусы бейҙəрҙе илдəн ҡыуырға ант 
иткəн. Шул саҡ Иҙеүкəй, аранан сығып, яуға барыр батырҙың бөтəһенə ҡарата 
үҙенең ҡырҡа һүҙен əйткəн: 

 
— Яуға барған батырҙың 
Кəпəсе берлек — тиң түгел26, 
Яу серене тотмаҫтай 
Ауыҙы асыҡ — ир түгел; 
Яу күсене күргəндə, 
Бəпкə йөнөн ҡалҡытып, 
Елəҫ иҫкəн елдə лə 
Шаулап торған уҫаҡтай, 
Йөрəктəре ҡалтырап, 
Яуҙан буҫыр ир булһа, — 
Яуға барыр ир түгел; 
Типһə, тимер өҙөрҙəй, 
Сал бөркөттəй белəкле, 
Һис бер шауҙан өркмəҫтəй 
Булмаһа ҡуш йөрəкле, — 
Яуҙа батыр ир түгел. 
Иҙеүкəйҙе тыңлағас, 
Бары атҡа менгəн, ти: 
Сыбар йөрəк ирҙəрҙең 
Берен ҡуймай Иҙеүкəй 
Аранан сүплəп түккəн, ти. 
 
Урал яғалай иленəн — 
Иҙел, Яйык буйынан — 
Яйык, Келəйле батырҙар 
Билге төйгəн урынға, 
Яу эйəртеп бары ла, 
Бере ҡалмай килгəн, ти. 
Яуға сабыр юлдарҙы 
Иҙеү шунда билдəлəп: 
Келəйлене мең башы*, 
Туҡһан, Сəфəр, Аҙнайҙы, 
Ҡасҡын, Бикҡол, Ҡаныҡайҙы27  

Мең эсендə йөҙ башы* 
Итеп атҡа мендергəн; 
Дəмми бейҙе ҡыуырға, 
Үҙен бəйлəп алырға 
Тигəн уйын белдергəн. 
 
Яйык батырҙы мең башы, 
Туғыҙ улын йөҙ башы 
Итеп, Тора бей сигенəн 
Ыршаҡ бейгə28 ебəргəн. 
 
Ике меңен оҙатҡас, 
Илдə ғауға ҡуҙғатҡас, 
Ҡан ерəненə29 менеп, 
Алты батыры — йөҙ башы, 
Үҙе булып мең башы, 
Атаһы байман торған ер, 
Үҙе уйнап үҫкəн ер — 
Нарыҫ тауына ҡарап 
Яуы менəн киткəн, ти. 
 
Иҙеүкəй яуы килерен, 
Иҙел, Яйыҡ ҡыҙырып, 
Илдə яусы йыйғанын, 
Атаһы ырыуын быларҙан 
Яулап атҡа менеүен 
Тора бейҙəн аҫтыртын 
Дəмми бей мəн Ыршаҡ бей 
Оран алып торған, ти. 
(Ыршаҡ ман Дəмми бей 
Əллə ҡасан ил йыйып, 
Батырҙары ат менеп, 
Яуға тайяр торған, ти.) 
 
Айҙар буйы яу булған, 
Ике яҡтан яусылар 
Иҫəп‐һанһыҙ күп үлгəн. 
Дəмми яуы түҙмəгəн, 
Буҫыу яғын ҡараған. 
Ҡошҡа сөйгəн ыласындай 
Ҡан һауҙырып күҙенə, 
Асыу туплап йөҙөнə, 
Иҙеүкəй ярһып уҡталған, 
Дəммиҙе ул эҙлəгəн, 
Ҡыраң ҡылып бар яуын, 
Бейҙе бəйлəп алған, ти. 

Келəйле мəн тап килеп, 
Дəмми бейҙең аймағын 
Нарыҫ тауға йыйған, ти. 
Нарыҫта ҙур туй ҡылып, 
Бейҙең малын һый ҡылып, 
Һəр ырыуҙың башына 
Йөҙ баштарын баш ҡылып, 
Бөтə яуҙы бер итеп, 
Ыршаҡ бейгə киткəн, ти. 
Яйыҡ батырға бирешмəй, 
Яуҙа алғыр булһа ла, 
Аҙаҡҡы һуң яуында 
Яйыҡ батыр үлһə лə, 
Яйыҡ батыр улдары 
Һис тə яуҙан буҫмағас, 
Иҙеүкəй килеп ҡушылғас, 
Ыршак бей ҙə түҙмəгəн, 
Үҙен үҙе йыуатып: 
«Атаң‐бабаң бей булһа ла, 
Нишлəйһең, тоҡомоң ҡор булғас? 
Ҡулыңда бейлек булһа ла, 
Нишлəйһең, яуың хур булғас? 
Бөркөт тə, бүре типһə лə, 
Ҡаҙға ла сөйөр ҡош түгел; 
Ырыуы ла бөткəн булһа ла, 
Иҙеүкəй ҙə буш ир түгел; 
Атаһын яҙмыш хур кылһа ла, 
Бар иргə лə яҙмыш бер түгел» 
Тигəн уйын уйлаған; 
Ян керешен бушатып, 
Уҡ‐һаҙағын сорғотоп, 
Яуын аттан төшөрөп, 
Иҙеүкəйгə баш һалған. 
 
Иҙеүкəй: 
 
— Шоңҡар ҙа осҡан яланда 
Ябалаҡҡа, бейем, ем теймəҫ! 
Ыласын да сөйгəн ҡаҙ күсе 
Талпынып та осоп мандымаҫ! 
Башыңды ла эйеп килгəнһең, — 
Булат та ҡылысым йəн ҡыймаҫ! — 
Тиеп, бейҙе ҡотҡарған; 
Бейҙең аймағын йыйып, 
Батырҙарын баш ҡылып, 
Күп көн шунда уҙғарған. 

VI. Туҡтамыш хандың Иҙеүкəйҙе  
һарайға баш бей итеп ҡуйғаны 
 
Туҡтамыш хан Урҙала 
Был хəлдəрҙе ишеткəс, 
Юрматы, Ҡыпсаҡ, Ҡатайҙы, 
Тамъян, Табын батырҙы 
Кəңəшсе иткəн һарайҙа; 
Ҡотло менəн Иҫəнде 
Ҡош сөйөүгə далала 
Ҡошсо иткəн тағы ла 
Үҙе йөрөгəн һунарҙа, 
Һабрауҙы саҡыртып, 
Менəренə ат биреп, 
Йөрөрөнə яй ҡуйып, 
Ҙур туй булһа Урҙала, 
Килеүен уның шарт ҡылып, — 
Уралдан ҡол алмаҫҡа 
Бары алдында һүҙ ҡуйған. 
Урҙала хан янында, 
Ҙур бей итеп ҡуйырға, 
Һабрауҙы ебəреп, 
Иҙеүкəйҙе саҡыртҡан. 
Иҙеүкəй, хан саҡыртҡас, 
Һабрау ман уйлашып, 
Урҙа ханға барған, ти; 
Атаһы ман Иҫəнде, 
Уралдан киткəн батырҙың — 
Барыһын да күргəн, ти; 
Һарайҙағы серҙəрҙе, 
Туплап яткан уйҙарҙы, 
Батырҙарҙың күбеһе 
Хан ҡушҡанса эшлəүсе, 
Илде йөрөп талаусы 
Икəнлеген барының 
Һорашып, күреп белгəн, ти. 
 
Үҙе уйын берəүгə 
Əйтмəй, йəшерен сер тотоп, 
Эштең яйын белергə, 
Яман, яҡшының барын 
Үҙ күҙенəн үткəреп, 
Ашы юҡҡа аш биреп, 
Туны юҡҡа тун биреп, 
Ат кəрəккə ат биреп, 
Үҙенə юлдаш итерлек, 
Уйҙа серҙəш булырлыҡ 

Ирҙəрҙе лə тапҡан, ти. 
 
Ил аралап йөрөгəн һуң, 
Илдə күп сер белгəн һуң, 
Урҙаға кире ҡайтҡан һуң, 
Унда бер аҙ торған һуң, 
Ат өйрəтеп менеүҙə, 
Һунарҙа ҡош сөйөүҙə, 
Һүҙгə сəсəн булыуҙа 
Ханға егет оҡшағас, 
Хан саҡыртып алған, ти. 
 
Туҡтамыш: 
 
— Ай, егетем, саҡырғас, 
Урҙама төбəп килгəнһең, 
Һарайҙа һин ҡалырһың, 
Яурындары уҡалы, 
Алтын һабаҡ төймəле 
Ҡамҡа тундар кейенеп, 
Көмөш ҡəмəр быуырһың! 
Тəҡəүеренə бəйлəнгəн 
Бауы тора һум алтын, 
Аҡ шоңҡар ҡош бирермен; 
Эйəр ҡашына ултыртып, 
Йəйен килеп түллəгəн 
Ҡош күсенə сөйөрһөң! 
Ҡуян ботло ҡаратҡа 
Аҡыҡ ҡашлы, ҡумлы эйəр 
Һалып тағы менерһең! 
Ил өҫтөнə яу килһə, 
Яуыма ҡор башы булып 
Яуға ҡаршы сығырһың! 
 
Хан һүҙене ишеткəс, 
Ҡара диңгеҙ буйында 
Илен талап, ҡан эсеп, 
Үҙ иленə һыймайса, 
Туҡтамыш ханға килеп, 
Баш бей булып Урҙала, 
Хан ҡыҙыны алам тип, 
Өмөтлəнеп йөрөүсе 
Сəлəхи быға тарһынған. 
 
Хандың бар өс балаһы: 
Ҡадирбирҙе30  — олоһо, 
Ынйыбикə — уртаһы, 

Кинйəбикə31 — кинйəһе. 
Ынйы сыҡһа яланға, 
Сəлəхи уны һағалап, 
Ханға кейəү булырға 
Ынйыһына ымһынып, 
Һис тə ҡалмай йөрөгəн, ти. 
Ынйы булған бик иркə: 
Уйын‐көлкө — кис, иртə; 
Алтын, ебəк — кейеме. 
Бəйлəмəгəн ҡолондай, 
Бер урынға биш баҫып, 
Түшен‐башын тертəйтеп, 
Сəлəхи күңелен елкетеп, 
Иҫе‐дəрте, белгəне — 
Бары уйын булған, ти. 
 
Ханды, нисек булһа ла, 
Кире ҡағып ҡарарға, 
Иҙеүкəйҙе һарайға 
Ҡорбаш итеп алмаҫҡа, 
Ханға ҡарап Сəлəхи 
Былай тиеп һүҙ асҡан: 
 
— Ай, оло хан, оло хан, 
Үҙең белмəҫ нимə бар 
Уҙа килгəн быуында. 
Алтын тигəн ҙур Урҙа 
Аҡ Урҙаға ҡалғанын 
Белəһең бит, оло хан! 32  
Аҡ Урҙаңды тирəлəй 
Яуҙар ҡубып торғанын 
Һиҙəһең бит, оло хан! 
Ҡандар кисеп сыҡмайсы, 
Бейҙəн бейгə барырға 
Юл табалмай ҡайтыусы 
Илселəрең барлығын 
Белəһең бит, оло хан! 
Уралдан ирҙəр алһаң да, 
Һарайҙа бей ҡылһаң да, 
Атҡа менгəн халыҡтың 
Аттан төшмəй йөрөүен, 
Һиңə тоҫҡар ҡылысын 
Һаман ҡынға тыҡмауын 
Ишетеп тə, һиҙеп тə 
Тораһың бит, оло хан! 
 
Шундай саҡта һарайҙа 

Ханы менəн бейҙəрҙең 
Илде бергə тупларҙай, 
Яуға ҡаршы торорҙай, 
Илде ҡулда тоторҙай 
Аҡылы кəрəк, оло хан! 
Илеңə килгəн Иҙеүкəй 
Һыналмаған, үҙе йəш. 
Урҙа һынлы һарайҙа 
Буҙ баланы бей ҡылыу, 
Бөтə яуға баш ҡылыу 
Ҡулай булмаҫ, оло хан! 
 
Был һүҙҙəрҙе ишеткəс, 
Сəлəхи уны кəмһеткəс, 
Аяҡҡа баҫҡан Иҙеүкəй, 
Һүҙ башлаған Иҙеүкəй: 
 
— Ай, оло хан, һүҙ булһын, 
Илем, көнөм һау булһын: 
Шəрə тыуҙым əсəнəн, 
Уралым кейем кейҙерҙе; 
Үҙ ҡуйынында үҫтереп, 
Ыласындарын сөйҙөрҙө; 
Йəш булһам да, ат мендем, 
Ҡулыма һаҙаҡ тотторҙо. 
Уралымды йəмлəгəн, 
Үткəн көнөн йырлаған, 
Шайҡандарын һайраған, 
Һандуғасы — ҡошона 
Ирек бирмəй яҫҡыған 
Бөтə йыртҡыс ҡыйғырға, 
Малын ҡырған бүрегə, 
Алпан‐толпан йəйəүлəп, 
Умарта ватҡан айыуға 
Тоҫҡап һаҙаҡ аттырҙы. 
 
Ат уйнатып үҫкəн һуң, 
Ил аралап йөрөгəн һуң, 
Уралымды атам тип, 
Дүрт йылғаһын əсəм тип, 
Шишмəлəрен тыуасам* тип, 
Нимəрəлəй* күреп урманын, 
Ейəнсəлəй — ҡоштарын, 
Ете яттай* — йəнлеген, — 
Барын танып белгəн һуң, 
Һаҙаҡ атмай туҡтаным. 
Уралымда үҫкəнде 

Бауырым тип белгəн һуң, 
Булат алып ҡулыма 
Атым менеп, яу сабып, 
Уралыма ҡул һуҙған — 
Барын дошман тип белеп, 
Шуға ҡарай уҡ аттым. 
 
Ай, оло хан, оло хан, 
Илемдə ҡаҡһыр түгелмен; 
Бөйҙə* тотҡан ҡулына 
Юлбаҫар ир түгелмен; 
Урын тапмай йөрөргə 
Тыума бала түгелмен! 
 
Ҡолаҡсындай сүл бүреһен, 
Ала ҡанат ҡыр ҡаҙын, 
Ҡояш төҫөн ашаған 
Аҡһыл саптар төлкөһөн, 
Боҫор урын тапмаған, 
Ең осона етмəгəн 
Ҡыҙыл сикə ҡуянын, 
Тал ҡыуаҡтан зарыҡҡан 
Анда‐һанда ҡош‐ҡортон, 
Тик һыуыры, саңҡылдап, 
Типһəненə шаң биргəн, 
Ҡыҙарып ятҡан ҡом‐ерен — 
Береһен ерһеп килмəнем! 
 
Шыр урманда маһайып, 
Алпанлаған айыуы; 
Һылыу ҡыҙҙай биҙəнгəн 
Ҡара бауыр төлкөһө; 
Кем уҙарҙан һайраған 
Ағас һайын ҡош‐ҡорто; 
Һарайҙағы хан һымаҡ, 
Ҡаяһында бөркөтө; 
Алдынан ҡош уҙғармаҫ 
Күк ҡарсыға, ҡыйғыры; 
Мөлдөрəп торған күлендə 
Ҡарасайы, өйрəге; 
Йырсыһына ҡушылып, 
Һылыу ҡыҙ ман ярышып, 
Моңон бөрккəн ҡурайы; 
Тулы ҡойроҡ, ялбыр ял, 
Өйөр һаҡлар айғыры, — 
Бары бергə маҡтаған 
Байман табыр илем бар! 

Армыт‐армыт япраҡлы 
Урал тигəн тауым бар. 
Уны ташлап нишлəйем?! 
Арыҫландай белəкле, 
Ҡарсығалай йөрəкле 
Батыр үҫтергəн ете ырыу — 
Алмаштырмаҫ илем бар! 
Уны ташлап нишлəйем?! 
Оло башың кесе итеп, 
Һин саҡырғас, килдем мин; 
Ат тирлəтеп, ил ҡунып, 
Урҙаң йөрөп күрҙем мин; 
Кем ҡорһағы күпсегəн, 
Кем йөрəге күмһегəн, 
Кем һөйəге билсəйгəн, — 
Үҙем йөрөп күрҙем мин; 
Алтын Урҙа, Аҡ Урҙа, 
Аҡ Урҙа ла — ҡалғышып, 
Тороп ҡалған бер урҙа; 
Урҙала ла сəркəшлек 
Ни икəнен белдем мин. 
Инде ҡунаҡ булдым мин, 
Əйтер һүҙем бөттөм мин, 
Ат эйəрлəп ҡуйҙым мин, 
Аман‐иҫəн, һау булың, 
Үҙ юлыма киттем мин, — 

 
тип, һүҙен ҡырт киҫеп, сығып китə башлағас, хан Иҙеүкəйҙе туҡтатҡан да уны 

баш бей итеп ҡуйырға тигəн фарманын биргəн, ти. 
 

VII. Иҙеүкəйҙең баш бей булғаны,  
ғəҙел хөкөмсө булып танылғаны 

 
Берҙəн‐бер көндө һарайға ат етəклəп — дүрт кеше, бер бала етəклəп — ике 

ҡатын, бер ҡош өсөн ғауғалашып, ике һунарсы килгəн. Туҡтамыш хан быларҙың 
дəғүəлəрен хəл итеүҙе яңы баш бейе Иҙеүкəйгə тапшырған. 
Хан алдында, һарайҙағы барлыҡ бейҙəр алдында Иҙеүкəй тегелəрҙе берəмлəп 

һорашҡан, дəғүəлəрен тыңлаған. Тəүҙə ат етəклəп килгəн дүртəүҙең береһе əйткəн. 
 
— Атанан беҙ биш туған 
Тороп ҡалған ир инек; 
Мираҫ булған бер атты, 
Шыбаға тотоп, үҙ‐ара 
Бишебеҙгə бүлгəйнек. 
Аттың бер арт аяғы 
Аҡһаҡ ине ыуанан — 
Уныһы тейҙе Кинйəгə; 

Башы тейҙе олобоҙға; 
Һау ҡалған өс аяғы 
Тейҙе беҙҙең өҫөбөҙгə. 
 
Бына бер көн атыбыҙ 
Айһыҙ ҡараңғы төндə 
Барып төшкəн игенгə. 
Иген эйəһе тотоп, 
Түлəү килде биш һумға. 
 
Берəр һумды түлəүгə 
Ағабыҙ күнмəй арала: 
«Аяҡ алып бармаһа, 
Баш йөрөмəй һис ҡайҙа! 
Түлəгеҙ һеҙ үҙ‐ара», — тип, 
Түлəүҙəн ул баш тарта. 
 
Бына һеҙҙəн, оло хан, 
Туры хөкөм һорайбыҙ, 
Һеҙҙең хөкөм буйынса, 
Игенсегə түлəйбеҙ. 
 

Быны тыңлап бөткəс, башҡа бейҙəр: «Ат уртаҡ булғас, уртаҡ түлəргə инде», — 
тип, үҙ‐араһы кəңəшлəшə башлаған икəн, Иҙеүкəй ултырған еренəн ҡалҡа биреп, үҙ 
хөкөмөн əйткəн, ти: 

 
— Ашайым тип ыуа аяҡ 
Үҙе башлап атламаҫ; 
Ыуа аяҡ, янбашҡа 
Ашаһа ла ит ҡунмаҫ. 
Боронғолар һүҙе бар: 
«Аҡылһыҙ баш аяҡҡа 
Тынғы бирмəҫ бер ваҡыт». 
Шуға күрə баш эйəһе — 
Һеҙҙең оло ағайығыҙ — 
Ике өлөш түлəһə лə, 
Булмаҫ, тимен, һис наҡыҫ. 
Ауырыу аяҡты һөйрəүсе — 
Аҡыллы баш, һау аяҡ. 
Шулай булғас, кинйəгеҙҙең 
Түлəмəҫкə хаҡы бар. 
Иҙеүкəйҙең хөкөмөнə 
Хан да риза булған, ти, 
Шулай итеп түлəргə 
Барына бойороҡ биргəн, ти33. 
 
Шунан инеп, ике аусы 

Үҙ дауҙарын һөйлəгəн: 
— Беҙ икебеҙ — Урҙала 
Иң дан алған аусыбыҙ. 
Ау ауларға далала 
Типһəн, күлде бүлгəнбеҙ. 
 
Минең ерҙəн бер туғаҙаҡ 
Осоп китте кире яҡҡа. 
Шуны күреп, был аусы 
Уғын атҡан туғаҙаҡҡа. 
Ул атмаһа, мин ҡошто 
Күҙҙəн яҙлыҡтырмайса, 
Ата һалып ала инем, 
Минəн алыҫлашҡансы. 
 
Инде үҙегеҙ белəһеҙ 
Һунарсылыҡ йолаһын: 
Табыу минəн, атыу унан, 
Табыш уртаҡ булаһын. 
Хан бейҙəре — вəзирҙəр 
Өнһөҙ тороп ҡалған һуң, 
Туҡтамыш хан хөкөмдө 
Иҙеүкəйгə тапшырған. 
 
Иҙеүкəй: 
 
— Ерҙе бүлгəн булһаң да, 
Һауа — уртаҡ, аусылар. 
Шулай килгəс дау менəн, 
Хөкөм ҡылмай ярамай. 
Бер шартым бар, аусылар: 
Осҡан ҡошто ата алыу — 
Мəргəнлектең билдəһе; 
Үҙ балаһын алып сығып, 
Уға ҡошто тоттороп, 
Башын ҡырға сəкəйтеп, 
Ике йөҙ ҡуһандан* тороп, 
Ҡоштоң күҙен сəп итəр. 
Атҡан саҡта яҙлыҡһа, 
Йə балаға тейҙерһə, 
Башы менəн ҡон түлəр. 
Шундай мəргəн булмаһа, 
Осҡан ҡошто ата алмаҫ, 
Һинең даулап йөрөүең 
Ҡолаҡҡа алыр дау булмаҫ. 
 
Сəлəхи: 

— Бындай мəргəн донъяла 
Һис бер тыуып үҫмəгəн. 
Оан34 ҡалаһы вəзиргə 
Иманлы бул тигəндə, 
Данлы Ғəли батырға35  
Башыма уғың тейҙермəй, 
Кəпəсемде атып сөй, 
Кираматың күрəйем, 
Шунда динең хаҡ тиеп, 
Динеңə мин инəйем, 
Илемə алап һалайым, — 
Тигəн һүҙгə баҫынып, 
Һаҙағын Ябраил36 тоҫҡатҡан, — 
Ғəли батыр батырлыҡ 
Ҡыла алмай аптыраған, — 
Тигəн һүҙҙе ишеткəс, 
Хандар, бейҙəр ҡул ҡуйып, 
Булмаҫ шарт, тип шаулаған. 
Иҙеүкəй һүҙен һүҙ итеп, 
Туғаҙаҡты ҡулға алып, 
Шундуҡ һарайҙан сығып, 
Бер ҙур майҙан йыйҙырған; 
Ҡошто биреп берəүгə, 
Һаҙаҡ алып ҡулына, 
Бер һөйəмдəй ҡош башын 
Тотоусының үҙенəн 
Сəккəйттереп ҡуйған, ти; 
Янға һалып һаҙағын, 
Халыҡҡа ҡарап былай тип, 
Ҡошҡа тоҫҡап атҡан, ти: 
— Ғəли ҡурҡһа алаптай, 
Кəпəс сорғоп атыуҙан, 
Уралда үҫеп ҡош атҡан, 
Ат уйнатып дан тотҡан, 
Йөҙөк ҡаштай ҡош күҙен 
Аҡтарғансы атыуҙан 
Иҙеүкəй ҡурҡмаҫ һис ҡасан, — 
Тиеп тоҫҡап атҡан, ти37. 
 
Һаҙаҡ ҡоштоң күҙенəн 
Өңөп сығып киткəн, ти. 
Ханы, бейе, килгəн халыҡ 
Һүҙһеҙ, тынһыҙ шаҡ ҡатып, 
Аптырауға ҡалған, ти. 
 
Халыҡ алдында шул ерҙə 

Бер баланы етəклəп, 
Килгəн ике ҡатындың 
Дауын һорап, Туҡтамыш 
Хөкөм ҡылып бирергə 
Иҙеүкəйгə ҡушҡан, ти. 
 
Ҡатындарҙың берəүһе: 
— Алты айлыҡ сағында 
Ошо балам йəйлəүҙəн 
Бер кис ғəйеп булғайны. 
Тап ике йыл тигəндə, 
Туғай буйлап күс юлдан 
Йəйен йорттан ҡайтҡанда, 
Сағыл аша түтəнəн 
Ошо ҡатын бала мəн 
Миңə килеп осраны. 
Ул бала бит минеке, 
Сəсен уның аралап, 
Ҡолағыны ҡарағыҙ: 
Ҡот ҡойғанда май сəсрəп, 
Бешеп ҡалған миңе бар, — 
Тип, үҙ дəғүəһен əйткəн, ти. 
 
Икенсеһе тағы ла: 
— Бала минең үҙемдеке, 
Ирем үлгəн сағында, 
Буйҙа тороп ҡалғайны. 
Үҙ бауырым балама 
Бынау яуыз бер ҡатын 
Юлда килеп уҡталды. 
Бирмəй китһəм, тағы ла 
Ас бүрелəй үкереп, 
Тирə‐яҡҡа шау һалды. 
Бына шуға аптырап, 
Һеҙҙəн бер хөкөм һорап, 
Бынау яуыз ҡатынға 
Яза биреүҙе телəп, 
Һеҙгə төбəп килгəйнем, — 
Тиеп һүҙен əйткəн, ти. 
Ике ҡатын икеһе лə, 
Бала төҫөн үҙенеке 
Икəнлеген аңлатып, 
Билдəлəрен əйткəн һуң, 
Хан, вəзирҙəр аптырашып, 
«Йə, Иҙеүкəй!..» тигəндəй, 
Уға бағып ҡалған, ти. 

Иҙеүкəй булат ҡылысын 
Ҡынынан һурып сығарып, 
Баланы ҡашына алған да: 
«Юғалттым, тип əйтеүсе, 
Төҫө, башын баланың 
Бөтə билдəһен белə. 
Бала минеке тигəне 
Бала төҫөн үҙенə 
Оҡшатыу мəн тағы ла 
Уныҡы һымаҡ күренə. 
Шуға күрə баланы 
Икегеҙгə уртаҡлап, 
Бүлеп бирмəксе булам», — 
Тип ҡылысын күтəргəс, 
Бала юғалттым тиеүсе, 
«Ай, балам!» тип, һығылып, 
Һушһыҙ ауған шул саҡта. 
Бала үҙемдеке, тип 
Бирмəй торған был ҡатын, 
Йөрəге лə һыҙламай, 
Үҙе һис тə ҡаушамай, 
Баҫып торған шул саҡта. 
Иҙеүкəй шундуҡ ҡылысын 
Кире тыҡҡан ҡынына; 
Ҡашындағы баланы 
Ала һалып ҡулына, 
Йəшен һөртөп битенəн, 
Тəтəй биреп ҡулына, 
Хан алдына килгəн, ти; 
Халыҡҡа ҡарап былай тип, 
Үҙ хөкөмөн əйткəн, ти: 
— Аҙаматтар, был бала 
Тапҡан ҡатынға тейə: 
Күрҙегеҙ бит барығыҙ ҙа, 
Үҙ бауыры булғанға, 
Алда үлем күргəнгə 
Йөрəге һыҙлап, түҙəлмəй, 
Һығылып төштө иҙəнгə38. 
Хəҙер серҙе асырға, 
Эштең төбөн белергə 
Мин барамын тегеһенең 
Йəшəп ятҡан еренə. 
Уның был баланы 
Урлап алған икəнен 
Шунда төпсөп белгəн һуң, 
Ул ҡатынды йортонда, 
Үҙе тыуған ерендə, 

Ырыуын йыйып, майҙанда 
Дарға аҫып китəмен, — 
Тигəн һүҙҙе ишеткəс, 
«Балам» тигəн был ҡатын 
Шунда серҙе асҡан, ти: 
— Юҡ, мин был баланы 
Һатып алдым таулыҡта. 
Йыл ярымдан артыҡтыр, 
Аҫыраным ҡышлыҡта. 
Ҡатын булып ир ҡуйынында 
Һис бер бала тапманым, 
Ҡатын ҡором үтеп бара, 
Бала тəмен татыманым. 
 
Илап əйткəс үҙ ҡайғыһын, 
Ул ҡатынды Иҙеүкəй 
Ҡотҡарырға булған, ти. 
Бала һатҡан кешене 
Таптырырға ҡушҡан, ти. 
Хан да быға ҡул ҡуйып, 
Эҙлəүселəрен йыйып, 
Был ҡатынға эйəртеп, 
Барын шундуҡ оҙатып, 
Хөкөм эшен бөткəн, ти39. 
 

VIII. Сəлəхиҙең Иҙеүкəйҙе ошаҡлағаны,  
Ханбикəнең төш күргəне,  
Һабрау ҡарттың юрағаны 

 
Һарайҙа торған һайын Иҙеүкəйҙең абруйы арта барған. Бəйгелəрҙə ат 

сабыштырғанда, ерҙəн балдаҡ алыуҙа, көрəштə, уҡтан атыштарҙа берəүгə лə ал 
бирмəгəн. Етмəһə, хан ҡыҙы Ынйыбикəнең, Иҙеүкəйгə ғашиҡ булып40 , һунарға бергə 
сығып йөрөүенə Сəлəхиҙең эсе ҡайышҡан. Сəлəхи, хан менəн Иҙеүкəйҙе 
ыҙғыштырыр өсөн, төрлө юлдар эҙлəгəн. 
Берҙəн‐бер көндө Сəлəхи ханбикə янына килгəн дə былай тип һөйлəгəн: 

 
— Бикəм, һин ни уйлайһың? 
Дана үҫкəн ҡыҙың бар, 
Хəзəр* ханы улына 
Һорай торған уйы бар. 
Каруан‐каруан ҡыҙыл мал, 
Өйөр‐өйөр йылҡы алып, 
Баш бей менəн хан улы 
Килə тигəн хəбəр бар. 
 
Ҡыҙың күҙен алдырған, 
Иҙеүкəйгə алданып, 

Ҡалым‐маҙар түлəтмəй 
Сыҡмаҡ була эйəреп. 
Ысын булһа был хəбəр, 
Һарайға хурлыҡ түгелме? 
Урҙа һынлы ҙур ханға 
Байлыҡ юйыу түгелме? 
 
Был һүҙҙəрҙе ишеткəс, 
Ханбикəнең төҫтəре 
Бер ҡыҙарып, бер уңарған. 
Ни əйтергə белмəйенсə, 
Урынынан ҡуҙғалған. 
 
Хан ултырған аулаҡта, 
Йыуынышып арыҡта. 
Ҡыҙарынып, бүртенеп, 
Хан янына ханбикə 
Барып сыҡҡан шул саҡта. 
Күрмəгəнде күрҙем, тип, 
Үҙ уйыны төш итеп, 
Ханға һөйлəй башлаған: 
 
— Ханым, йоҡлап ята инем, 
Бер яман төш күрҙем дə, 
Йөрəгем һуғып уяндым, 
Үҙ‐үҙемə ышанмай. 
Ян‐яғыма ҡарандым. 
Күп ултырҙым уйланып, 
Уйым етмəй ҡалғынып, 
Ынйыҡай тип саҡ ҡына 
Һөрəн һалып ҡуйманым. 
Ынйының бер тар йортта 
Йоҡлап ятҡанын күрҙем; 
Муйынына уралған бер 
Аждаһа йылан күрҙем. 
Ҡысҡырырға өнөм юҡ, 
Əрсəлəргə кемем юҡ, 
Һиңə йүгереп килгəйнем, 
Һине тағы хур күрҙем: 
Һарайҙа намаҙ уҡыйһың, — 
Башың яланғас күрҙем; 
Тағың* торған ерендə 
Бик яман бер уй күрҙем. 
Уй эсендə ҡуҙ яна, 
Кемдер ҡуҙға тын өрə, 
Һинең таҡты шул ҡуҙға 
Утын итмəксе була. 

Ҡурҡыуым шулдыр, оло хан, 
Был ни булыр, оло хан? 
 
Туҡтамыш: 
 
— Ай, ханбикəм, был төшөң, 
Шайтан төшө булмаһа, 
Бик ҡурҡыныс төш икəн. 
Һарайымда дошманлыҡ 
Ҡылған əҙəм бар микəн? 
 
Ханбикə: 
 
— Һарайҙағы баш бейең 
Ҡулын һала ҡыҙыңа, — 
Белəһеңме, оло хан? 
Ҡыҙың уға кейəүгə 
Сығам тиһə, ҡарыуға 
Ужарың ни, оло хан? 
Иҙеү алам тигəндə, 
Илгə алап* һалғанда, 
Талаш‐тартыш киткəндə, 
Ни уйың бар, оло хан? 
Минең бөгəсə күргəн төш: 
Һинең салмаң осорған, 
Ҡыҙҙы ураған ҙур йылан — 
Шул булмаһын, оло хан. 
 
Туҡтамыш: 
 
— Ынйыға ҡул һалғанын 
Тəү ишетеү, ханбикə. 
Ынйы барам тигəндə, 
Балаға ужар булырлыҡ 
Олпатым бар, ханбикə. 
Иҙеүкəй, ҡыҙҙы алам, тип 
Алап һалһа Урҙаға, 
Кəңəш‐төңəш итмəйсə 
Əйтеп булмай, ханбикə. 
Уралдан килгəн ҡарт йырсы, 
Күпте күргəн ҡарт кеше — 
Һабрауҙы саҡыртып, 
Һинең күргəн төшөңдө 
Юратайыҡ, ханбикə, — 
Тиеп икəү уйлашып, 
Һабрауҙы саҡыртып, 

Юратырға булғандар…41  
 
Бер нисə көн үткəн һуң, 
Хан ҙур туй йыйған, ти. 
Туй таралғас, Туҡтамыш, 
Саҡырып алып бейҙəрен, 
Ханбикəнең төшөнə 
Барына ҡарап һөйлəгəн, 
Төштө юрап биреүҙе 
Һабрауҙан һораған. 
 
Һабрау төштө тыңлаған, 
Былай тиеп юраған: 
— Ынйыны күреү тар йортта 
Һарайҙа баш китерлек 
Алдыҡ тулыу, оло хан. 
Уны уратҡан аждаһа — 
Илеңə дошман берəүҙең 
Ҡыҙың һөйөү, оло хан. 
 
Таҡ аҫтында уй күреү — 
Яҡшыны яман күрһəтеп, 
Ҡыртым менəн көн күреп, 
Ике йөҙлө йөрөүсе 
Кешенең эше, оло хан. 
 
Таҡ аҫтында ҡуҙ күреү — 
Һарайыңда сер йыйған, 
Күңелеңде арбаған 
Иң яҡының берəүҙең 
Дошманлығы, оло хан. 
 
Намаҙ уҡыр сағыңда 
Башың яланғас ҡалыу — 
Һин уйламаҫ берəүҙең 
Тағың алыуы, оло хан. 
 
Был юрауҙы ишеткəс, 
Хан, һаҡалын һыпырып, 
Аптырауға ҡалған, ти. 
Был кешене белергə, 
Һарайынан ҡыуырға, 
Тиеп ҡарар ҡылған, ти. 
 
IX. Ғəнəкəнең ҡасып бала тапҡаны,  
Туҡтамыш хандың уны эҙлəткəне42

Хан үткəргəн ҙур туйҙа һарай ҡыҙҙары ла булған. Сорнайсылар сорнай 
уйнағанда, ҡыҙҙар бейегəн, йыр йырлаған. Араларында Ғəнəкə исемле бер ҡол ҡыҙы 
Иҙеүкəйҙе күреү менəн ғашиҡ булған. 
Иҙеүкəй ҙə, быны күҙлəп тороп, ҡыҙға килеп һүҙ ҡушҡас, икəү‐ара һөйлəшеп 

яҡын йөрөй башлағандар, ти. 
 
Ғəнəкə бик аҡыллы, 
Үҙе серле булғанға, 
Иҙеүкəйҙе Ынйы ла 
Һəр саҡ һөйөп йөрөгəнгə, 
Иҙеүкəйҙе һөйөүен, 
Иҙеүкəй һүҙ биреүен 
Һис берəүгə əйтмəгəн. 
 
Иҙеүкəй мəн Ғəнəкə 
Бер‐берене һөйгəнен 
Һарайҙағы ҡыҙҙарҙан 
Бер‐ике ҡыҙ һиҙһə лə, 
Һис берəүгə һөйлəмəй 
Арала сер тотһа ла, 
Һүҙ эйəрə һүҙ сығып, 
Ҡолаҡтан ҡолаҡ ишетеп, 
Хандың ҡыҙы Ынйыға 
Был һүҙ барып еткəн, ти. 
 
Ынйы быға түҙмəгəн, 
Ғəнəкəне саҡыртҡан, 
Ҡыҫымға алып, ҡурҡытып, 
Иҙеүкəйҙе һөйөүен 
Ғəнəкəнəн һораған. 
Ғəнəкə һис əйтмəгəс, 
Һарайҙағы ҡыҙҙар ҙа 
Ғəнəкəне яҡлағас, 
Ынйы шул саҡ Ғəнəкəгə 
Ҡамсы менəн һуҡҡан да: 
«Ауыҙың асып һөйлəнеп, 
Иҙеүкəйҙе һөйəм, тип 
Йөрөгəнең ишетһəм, 
Атама əйтеп аҫтырып, 
Эткə башың ташлармын!» — 
Тигəн һүҙен əйткəн, ти. 
 
Яландарға сыҡҡанда, 
Иҙеүкəйгə Ынйы ла 
Үҙ уйыны əйтһə лə, 
Иҙеүкəй ҙə уйынан 
Хан кейəүе булыуҙы 

Күңеленəн тартһа ла, — 
Ынйыны бер хан улы, 
Икенсегə Сəлəхи 
Алырға тип яусылап, 
Иҙеүкəйҙəн көнлəшеп 
Йөрөгəнен белгəнгə, 
Бер ҡыҙ өсөн əселəш 
Сығарыу һис ярамаҫ, 
Тип Иҙеүкəй уйлаған; 
Ғəнəкəне һөйөүен 
Быға ҡарап ҡуймаған. 
Көндəр үткəн, ай үткəн, 
Ғəнəкə буй күтəргəн, — 
Буйлы булыу серен ул 
Иҙеүкəйҙəн бүтəнгə 
Һис берəүгə əйтмəгəн. 
Көндəр һанап буй үҫкəн, 
Ғəнəкəгə уй төшкəн: 
«Иҙеүкəйҙəн булғанын 
Əйтһəм, Ынйынан ҡурҡам; 
Əйтмəй, серем йəшерһəм, 
Зинасы тип тағы ла 
Рисуай итеп урамда, 
Тимер тағып муйыныма, 
Ҡара яғып йөҙөмə 
Үлтерерҙəр барыбер», — 
Тигəн уйын уйлаған. 
 
Берҙəн‐бер көн Ғəнəкə, 
Һис берəүгə һиҙҙермəй, 
Иҙеүкəйгə белдермəй, 
Хан һарайы эсенəн 
Ҡамышлыҡҡа ҡасҡан, ти; 
Ҡамышлыҡта аслыҡта, 
Күлдəн типкəн һыуыҡта 
Бер ир бала тапҡан, ти. 
 
Ғəнəкəнең ҡасҡанын 
Туҡтамыш хан ишеткəс, 
Уның буйы булғанын 
Ханбикəһе белдергəс, 
Туҡтамыштың уйына 
Һабрау ҡарттың теге саҡ: 
«Һин уйламаған берəү 
Тағың алыр, хур ҡылыр», — 
Тип юраған төш килгəн. 
Хан йыйҙырған бейҙəрен, 

Һөйлəп биргəн уйҙарын: 
«Ғəнəкəне табырға, 
Балаһын да, үҙен дə 
Һарайға алып ҡайтырға!» — 
Тиеп фарман биргəн, ти; 
«Шундай тыума балалар 
Борон‐борон, борондан 
Батша, хандар баштарын 
Юйып килер булғанын 
Ишетеп тə, күреп тə 
Барығыҙ ҙа белə», — тип, 
Эҙəрлəргə кешелəр 
Ебəрергə ҡушҡан, ти. 
 
Хан ебəргəн кешелəр 
Күл тирəлəй йөрөгəндə, 
Ғəнəкə, улын ҡалдырып, 
Аулаҡ урын эҙлəргə 
Киткəн саҡта, Иҙеүкəй 
Шыр ҡамышлыҡ төбөндə, 
Ҡош ояһындай урында, 
Балаһына тап булған. 
Бала ураған сепрəкте 
Ғəнəкə күлдəге икəнен 
Иҙеүкəй шундуҡ таныған. 
Иҙеүкəй көткəн, төн еткəн, — 
Ғəнəкə һаман ҡайтмаған. 
Баланы алғас ҡулына, 
Китмəк булып юлына, 
Ғəнəкə биргəн яулыҡты 
Бала ятҡан урынға 
Билге итеп ҡалдырған. 
 
Балаһын алып, Иҙеүкəй 
Үҙ йортона ҡайтмаған. 
Иҫəнбай торған тирмəгə 
Тура ҡарай атлаған. 
 
Ишектəн барып ингəс тə 
Иҙəндə ятҡан баланың 
Күкрəгендə — ҙур бысаҡ43  
Иҫəнбай ман бисəһе 
Илағанын күргəн дə, 
Иҙеүкəй һүҙһеҙ ҡалған, 
Бер талай өнһөҙ ҡалған. 
 
Иҫəнбай: 

— Йəшлек күптəн үткəндə, 
Ҡартлыҡ көнөм еткəндə, 
Тəңре беҙгə, Иҙеүкəй, 
Ике бала биргəйне. 
Əсəһе һөтһөҙ булғанға, 
Игеҙəктең берəүһе 
Асҡа үлде, Иҙеүкəй! — 
 

тип, үҙҙəренең ҡайғыларын əйткəн. Иҙеүкəйҙең ҡулында бала күреп, ирле‐бисəле 
төпсөп һорашып торған сакта, былар янына Һабрау ҡарт менəн Ҡотлоҡай килеп 
ингəн, ти. 

 
Шунан былар бергəлəп 
Һарайҙағы серҙəрҙе 
Ултырғандар һөйлəшеп, 
Ғəнəкəне ҡыҙғанып, 
Төрлө яҡтан уйлашып. 
 
Иҫəнбайҙың үле балаһын 
Ҡамышлыҡҡа илтергə, 
Иҙеүкəйҙең балаһын 
Иҫəнбайға бирергə; 
Ғəнəкəне табырға, 
Уны оҙатып Уралға, 
Был бəлəнəн йолорға, 
Тигəн уйҙа туҡталып, 
Иҙеүкəйгə шунда уҡ 
Үле бала күтəртеп, 
Ҡамышлыҡҡа илтергə 
Барыһы ла ҡушҡан, ти. 
 
Иҙеүкəй кире барһа ла, 
Таңға саҡлы торһа ла, 
Тирə‐яғын ҡамыштың 
Ҡыҙырып ҡарап йөрөһə лə, 
Ғəнəкəне тапмаған. 
Үлек баланы ҡуйып, 
Тағы билдə ҡалдырып, 
Иҙеүкəй таңға əйлəнеп, 
Торлағына ҡайтҡан, ти. 
 
Урын эҙлəп, ҡамышҡа 
Ҡайтып килгəн сағында, 
Хан кешелəре тап булып, 
Тоторға тип ябырылып, 
Кем уҙарҙан килгəндə, 

Һис бер кеше инмəҫтəй, 
Йəнлек аяҡ баҫмаҫтай, 
Тирə‐яғы һелкенеп, 
Упҡын ятҡан һаҙлыҡҡа 
Ғəнəкə барып ташланған. 
Был кешелəр тоталмай, 
Үле баланы табып, 
Ханға илтеп тапшырған. 
 
Иҙеүкəй быны ишеткəс, 
Һабрау ман һөйлəшкəс, 
Ҡараңғы төшөп, төн булғас. 
Кеше аяғы һил булғас, 
Ҡотло менəн Иҙеүкəй, 
Иҫəнбайҙы эйəртеп, 
Эҙлəй сығып киткəн, ти. 
 
Ғəнəкə һаҙға батһа ла, 
Көн‐төн буйы тырмашып, 
Хəлдəренəн тайһа ла, 
Һыуға һуҙған сауылдың 
Ботағына тотоноп, 
Төпкə төшөп китеүҙəн 
Үҙен һаҡлап торған, ти. 
 
Иҙеүкəйҙəр ҡамышты 
Кəмə менəн йырғылап, 
Төрлө яҡтан аралап, 
Тауыш биреп төрлөсə 
Ғəнəкəне тапҡан, ти. 
Үлгəн Нуретдин менəн 
Баланы алыштырғанын, 
Үле баланы тапҡас, 
Хандың тынысланғанын 
Иҙеүкəй һөйлəп биргəн, ти. 
 
Ғəнəкəгə ат биреп, 
Ас тамағын туйҙырып, 
Бер көн тотмай, Иҙеүкəй 
Урал ҡарай оҙатҡан. 
 

Х. Туҡтамыш хандың Иҙеүкəйҙе үлтерергə йыйынғаны,  
Иҙеүкəйҙең Уралға ҡасҡаны44

 
Ынйы хəҙер тынғандай, 
Иҙеүкəй уға булғандай, 
Иҙеүкəйгə һырышып 

Йөрөгəнен күргəнгə, 
Сəлəхи тағы көнлəшкəн. 
Ханбикəгə аулаҡта 
Иҙеүкəйҙе ошаҡлап, 
Ханбикəне тағы ла 
Төрлө яҡтан шаштырған. 
 
Берҙəн‐бер көн Туҡтамыш 
Янғыҙ‐аулаҡ булғанда, 
Ҡайғылатып ужарын45  
Хан янына килгəн дə, 
Алдап‐йолдап иренə 
Ханбикə һүҙ асҡан, ти: 
 
— Ай, оло хан, оло хан, 
Бөгəсə тағы төш күрҙем, 
Ул төшөмдө уйлаһаң, 
Һиңə яман эш күрҙем: 
Ҡара йылан буйындай, 
Ҡабырғаңда ит күрҙем; 
Яуға сапҡан батырҙың 
Тиргə сумған атындай, 
Тибенгеңдə тир күрҙем; 
Утҡа өткəн ҡойҡалай 
Ҡарайып ҡалған соңҡаһы, 
Һөйəкһеҙ ҡалған башыңды, 
Ҡарындыҡтай ҡурышып 
Йыйырылған битеңде, 
Ат күҙендəй ҙур күҙең 
Төнйөрөп бөтөп йомолған, — 
Шулай яман төш күрҙем. 
 
Туҡтамыш: 
 
— Бөгəсə һин күргəн төш 
Ул ни булыр, ханбикə? 
Батырҙарым эсендə 
Тарҡаулыҡ юҡ, ханбикə. 
 
Ханбикə: 
 
— Хан һарайы эсендə 
Ханы менəн батырҙың 
Араһы тарҡау булмаһын. 
Хан янында ултырып, 
Бер һарайҙа аш эскəн 
Ханы менəн батырҙың 

Йөрəге тарҡау булмаһын! 
Һарай ҡыҙын һөйгəн ир — 
Уны ханы юйған ир; 
Ханы уны тартһа ла, 
Ҡонон эҙлəп йөрөмəһен! 
Бикə итергə йөрөгəнен 
Хан үлтереп, тол иткəс, 
Йөрəгендəй балаһын 
Турап ханы хур иткəс, 
Шулар ҡонон алам тип, 
Ынйы менəн Кинйəнең 
Береһен урлап китмəһен. 
Шул Иҙеүкəйҙəн ҡурҡамын, 
Башың юйып, хан булып, 
Тағың алып ҡуймаһын! 
Ожмах һымаҡ көнөңдө 
Йəһəннəмдəй яндырып, 
Ҡара көнгə ҡалдырып, 
Башыңды хур ҡылмаһын46, — 

 
тип, ханбикə һөйлəп торғанда, хан янына батырҙар килеп ингəн.  
Улар инеп, иҫəнлек‐һаулыҡ һорашҡас, хан һарай ҡыҙҙарына аш‐һыу килтерергə 

бойорған. Былар артынан оҙаҡламай Иҙеүкəй ҙə килгəн. Урын күрһəтелгəн, бары ла 
ултырған. Ҡунаҡтарға һыу‐һын биргəндə, Иҙеүкəйгə бирə торған туҫтаҡҡа ханбикə 
ыу һалған47. Быны күреп ҡалған һарай ҡыҙы, туҫтаҡтарҙы таратып йөрөгəнендə, 
Иҙеүкəйгə аңлатҡан. Бары ла күтəреп эскəс, Иҙеүкəй еҫкəгəн дə, бармағын тығып 
болғатып, ултыртып ҡуйған48. 

 
Ханбикə: 
 
— Ай, Иҙеүкəй, ни улай 
Еҫкəп кенə ҡуяһың? 
Əллə унда эсмəҫлек 
Тəм бармы һуң, хоҙайым? 
 
Иҙеүкəй: 
 
— Ашың татлы, ханбикə, — 
Əсеткеһе иҫкереп, 
Эсəлмəҫлек ыуланған, — 
 

тигəн дə сығып киткəн49.  
Хан эштең ни икəнен аңламаған. Бейҙəр аптырап ҡалған. 

 
Туҡтамыш: 
 
— Ул ни, хайуандай булып, 

Ашты еҫкəп ҡарауы? 
Бармаҡ тығып болғатып, 
Ултыртып сығып китеүе? 
 
Сəлəхи: 
 
— Ай, оло хан, хуп күрһəң, 
Үҙем һөйлəп бирəйем. 
Ашты еҫкəп ҡуйыуы — 
Илең белдем тигəне, 
Бармаҡ тығып бутауы — 
Илең бутармын тигəне50 . 
 
Хан, был һүҙҙе ишеткəс, 
Аптырауға ҡалған, ти. 
Бар ҡунағын оҙатҡас, 
Хан менəн ханбикəһе 
Икəү генə ҡалған, ти. 
 
Ханбикə: 
 
— Бына, ханым, ишеттең, 
Мин ҡасандан һөйлəнем, 
Бер килмешəк кешене 
Түргə уҙҙырма, тинем. 
 
Иҙеүкəй һиңə бығаса 
Бер һүҙ əйтмəй килгəйне; 
Ишеттеңме инде үҙең 
Ни тип сығып киткəнен? 
 
Иҙеүкəй əйтеп ҡуймаҫ ул, 
Йəндəй күргəн ҡыҙыңды 
Ҡалым‐маҙар түлəмəй 
Алып китмəй ҡалмаҫ ул. 
 
Туҡтамыш: 
 
— Алай булһа, ханбикə, 
Бер оло туй яһайыҡ; 
Шунда уны мəс ҡылып*, 
Аяғынан йығайыҡ; 
Ҡул‐аяғын бəйлəтеп, 
Башын шундуҡ киҫтереп, 
Беҙ шулай ҡотолайыҡ, — 
Тип уйлашып икəүлəп, 
Туй яһарға булғандар. 

Берҙəн‐бер көн һарайҙа ҙур туйға бейҙəр, сит ҡунаҡтар йыйылған. Аш‐һыу 

əҙерлəнгəн. Баш бей ҡайтһын инде тигəн булып, Иҙеүкəй менəн Ынйының һунарҙан 
ҡайтҡанын көтөп торғанда, Иҙеүкəйҙəр ҡайтып төшкəн, ти. Шунан ашау‐эсеү, уйын‐
көлкө башлағандар…51 Шул мəлде Иҫəнбай кирəгəне яғалап, тирə‐яғын һағалап, 
ошо йырын йырлаған, ти. 

 
— Хан һунарға сығырға 
Батырҙарын йыйған, ти. 
Һунар тапмай яланда, 
Ҡара ҡошто оло хан 
Ыласынға сөйөргə 
Бауын сисеп ҡуйған, ти. 
Өҫтөңдəге ҡамҡаны 
Сисеп ырғыт бейҙəргə; 
Өлкəн йыйып, оло туй 
Ҡалһын тороп бейҙəргə. 
Табаны ялпаҡ буҙ толпар 
Эйəрлəнгəн, сыҡ, һиңə; 
Ҡара бөркөт йөнөнəн 
Əҙерлəнгəн уҡ һиңə. 
Минең атым — Иҫəнбай, 
Оран бирəм, бел, һиңə52. 
Иҫəнбай йырын ишеткəс, 
Иҙеүкəй ҙə һаҡланған; 
Сығып китеп йыйындан, 
Буҙ толпарға атланған53. 
Ҡыуа сығыр батырҙар 
Атҡа менəм тиһəлəр, 
Таралғыһы киҫек эйəрҙең, 
Ауыҙлығы юҡ, ти, йүгəндең. 
Ни эшлəргə белмəйсə: 
«Иҙеүкəй ҡайҙан белгəн һуң? 
Ҡыуа сығар батырҙың 
Таралғыһын киҫкəн», — тип 
Аптырауға ҡалғандар. 
 

XI. Туҡтамыш хандың батырҙарға мөрəжəғəт иткəне;  
Янбайҙың Иҙеүкəйҙе ҡыуа киткəне;  

Сəлəхиҙең мəкер ҡорғаны54

 
Иҙеүкəй сығып тайғас, Туҡтамыш хан: «Иҙеүкəй һиҫкəнде, хəҙер ул Уралға 

ҡайтып шау һалыр, илен туплап, яу менəн килер», — тип уйға ҡалған, ти. «Əле алыҫ 
китмəгəндер», — тип, Иҙеүкəйҙе кире бороп алып ҡайтырға бар батырын димлəй 
башлаған55: 

 
— Урал, Яйыҡ батырҙың 

Ҡотон йəйгəн тоҡомдан 
Батыр булып тыуған ир, 
Бер ырыуға баш булып, 
Ус төбөндə ил тотоп, 
Даның киткəн ҡыпсаҡ бей! 
Ҡуш‐ҡуш бысаҡ таҡҡан ир, 
Ҡуш əҙернə аҫҡан ир, 
Дошманды ҡыуа бар, тимен, 
Барып йəнен ал, тимен! 
 
Сингə* барып яу асып, 
Яман тауҙан юл асып, 
Иленə ырыуын туплатҡан, 
Һөңгө осонда дошманды 
Күбəлəктəй уйнатҡан 
Тамъян батыр, һиңə əйтəм! 
Тамъяндарҙың башы һин, 
Инде тороп талпын һин, 
Ҡулыңа ҡылыс алсы һин! 
 
Ҡара диңгеҙ буйында 
Даның сəскəн ҡор башым*, 
Илен бəйлəп, ҡулыма 
Тотоп биргəн юлбашсым, 
Иле телен алмаған, 
Бейенə буй бирмəгəн, 
Үҙ ырайы булмаһа, 
Берəүгə юл ҡуймаған 
Сəлəх батыр, һиңə əйтəм: 
Уғын ҡырҡ нарға аҫҡан, 
Урҙамда оло дан тотҡан, 
Һарайымда иркə һин, 
Сəлəхи батыр, ҡор башым, 
Дошманымды тотсəле, 
Билен шунда бөксəле! 
 
Ҡырым иле эсендə 
Ҡараңғыла юл тапҡан, 
Бейе ятҡан һарайҙың 
Ниргəһенə ут яҡҡан 
Ҡарабай батыр, һиңə əйтəм! 
 
Ҡая битенə юл һалып, 
Яу килгəндə тайшанмай, 
Ат уйнатып юл сапҡан, 
Ун мең кешем бер төндə 
Һуйып, буйын бирмəгəн 

Ҡатай батыр, һиңə əйтəм! 
Ҡараңғыла юл сапҡан, 
Алйығанда һүҙ тапҡан, 
Яурының киң, олпатлы, 
Арыҫландай йөрəкле 
Ҡатай батыр, ҡуҙғалсы, 
Ҡоралыңды ҡулға алсы! 
 
Дошмандан һис тайшанмай, 
Илен йəйеп яланға, 
Иҙел, Димдең типһəнен 
Үҙенə торлаҡ ҡылырға 
Ат уйнатҡан туғайҙа, 
Һаҙаҡ ҡайрап сайында*, 
Ырыу тотҡан Юрматы, 
Һиңə əйтəм тағы ла: 
Дошман илен баҫҡанда, 
Яуҙа аймағын һаҡлаған, 
Яуға сапҡан сағында, 
Күктəй гөрлəп күкрəгəн, 
Иң таянған Юрматым, 
Ауыр көндə ҡанатым, 
Бар, батырым, барһана, 
Барып ҡурҡыу һалһана! 
 
Яның батмандан ауыр, 
Дүрт ҡарағас үҙəген 
Ярып, уғың юғалған, 
Ҡая эсендə ҡуш айыуҙы 
Ҡыбырлатмай ҡаҙаған, 
Батырҙарҙың эсендə 
Иң ҡарты ла һоллоһо, 
Табын батыр, һиңə əйтəм: 
Арыҫландай ҡысҡырған, 
Күп ҙур эштəр башҡарған, 
Яуҙа һөңгө һындырған, 
Һөңгөгə кеше мендергəн, 
Ил күңелен тындырған, 
Еңмəгəн яу ҡалмаған, 
Эсһə, ҡанға туймаған 
Табын батыр — тойғоном? 
Һин дə тыңла бойороғом: 
Ҡыйғырҙай тороп ҡуҙғалсы, 
Дошманымды ҡулға алсы! 
Аму* буйлап Хəзəргə*, 
Ҡанһыҙ, илем йəйҙергəн, 
Буйһондороп һарайға, 

Ҡул аҫтыма йыйҙырған, 
Ҡыҙыл телең бал төҫлө 
Булып, илгə таралған, 
Янбай тиеп дан алған, 
Һиңə тағы шуны əйтəм: 
Һаҙаҡ теймəй, Иҙеүкəй 
Батырҙарҙан ҡотолһа, 
Сөсө телең арбаһын, 
Ҡул‐аяғын бəйлəһен; 
Дар ағаста аҫылған 
Иҙеүкəйҙең кəүҙəһен 
Илем күреп һил булһын! 
 
Туҡтамыш хан ялуарып, 
Батырҙарға əйтһə лə, 
Батырҙарҙың берəүһе 
Һис бер һүҙен əйтмəгəн; 
Иҙеүкəйҙең артынан 
Ҡыуабыҙ тип, һүҙ биреп, 
Тора һалып китергə 
Бере баҙнат итмəгəн56. 
 
Саҡырылған йыйынға 
Килə алмай һуңлаған, 
Илдə йырсы, ҙур һынсы, 
Күпте күреп ишетеп, 
Йөҙҙəн артыҡ йəшəгəн, 
Тирə‐яҡтың бар хəлен 
Күҙ алдындай күреүсе 
Һабрау ҡарттың килгəнен 
Ханға хəбəр иткəндəр. 
Аяҡҡа баҫып барыһы 
Һабрау ҡарттың ингəнен 
Ҙурлап ҡаршы алғандар. 
 
Туҡтамыш: 
 
— Һабрау килə тигəс тə, 
Ҡарасҡыңды күргəс тə, 
Оҙон ҡолаҡ, һиҙгер күҙ, 
Ауыҙы асыҡ, сапаҡ* һүҙ — 
Һабрау инə тигəс тə, 
Уйым, һүҙем бүлдерҙем. 
Елгəн аттан тир сығыр, 
Күк йылҡынан буҙ тыуыр, 
Сəсəн ирҙең өнөнəн 
Ҡыл ярырҙай һүҙ сығыр; 

Аҡыллы ир башынан 
Донъя ҡорор уй сығыр. 
Йөҙҙəн артыҡ йəшəгəн, 
Йəне, һөйəге ҡаҡшаған, 
Аҙау теше ҡойолоп, 
Берəм‐берəм төшкəн һуң, 
Хыҙыр57 йыйып бер ебəккə, 
Теҙеп‐теҙеп бəйлəгəн, 
Һəр бер эште белеүсе, 
Һүҙҙе уйлап һөйлəүсе, 
Ил өлкəне, Һабрау ҡарт, 
Кəңəш һиңə туҡтаны. 
Аҡ Урҙала һарайым 
Аптырауға əйлəнде; 
Табағымдан аш ейгəн 
Иҙеүкəй батыр тигəне 
Ҡара йыланға əйлəнде. 
Тел өҫтөнə тел ҡуймай 
Кəңəшеңде əйт əле! 
 
Һабрау: 
 
— Эй ҡартыңмын, ҡартыңмын, 
Күпте күргəн ҡартыңмын. 
Урал буйы данлы йорт 
Аптырауға ҡалғанын, 
Батырҙары ил һаҡлап, 
Ҡыҙыл ҡанға батҡанын, 
Урал буйлап хандарҙың 
Ат саптырып юртҡанын, — 
Уны ла күргəн картыңмын. 
 
Аҡҡоломбəт ҡустыһы 
Ҡарағоломбəт мырҙаның 
Бала һуйып хан булып, 
Ырыуын бүре йəн яһаған; 
Ун ике тотам уҡ тотоп, 
Ағаһының кинйəһе 
Бабсаҡ бейҙе үлтереп, 
Атаһының ҡоно өсөн, 
Бабсаҡ улы Күсəккə 
Ырыуыны юйҙырған, — 
Уны ла күргəн ҡартыңмын58; 
Башлыҡ, башлыҡ Сыңғыҙ хан — 
Уны ла күргəн ҡартыңмын; 
Унан аҙаҡ Аблай хан59, — 
Уны ла күргəн ҡартыңмын; 



 53

Унан аҙаҡ Ҡара хан60 — 
Уны ла күргəн ҡартыңмын. 
 
Йөҙҙəн йəшем үткəндə, 
Ауыҙымда теш бөткəндə, 
Ҡоро һөлдə йөрөгəндə61, 
Үҙ дəүерем бөткəндə, 
Һеҙҙең дəүер аҙаҡҡа 
Тағы килеп еткəндə, 
Быуын‐быуын хандарҙан 
Күп хандарҙы күргəндə, 
Ҡош сөйəлмəй ҡалтырап, 
Ат менəлмəй аптырап, 
Йəштə ҡошто сөймəгəн, 
Атта уйнап үҫмəгəн, 
Юлдаш булыр бурҙайын 
Сит кешегə тилеткəн, 
Һылыуы булған Ынйының 
Күңелен ситтəн алдыртҡан, 
Кинйəһе булған Кинйəнең 
Атаһы биргəн балдағын, 
Уны ла ситкə кейҙерткəн, 
Тəхетеңə мираҫың62 — 
Йəш булһа ла балаңды, 
Ҡадирбирҙе мырҙаны, — 
Уны ла күргəн ҡартыңмын. 
Ошо йəшемə еткəндə, 
Ауыҙымда теш бөткəндə, 
Сыҡмаған йəн йөрөгəндə, 
Ошо йəшемə еткəнсе 
Күп илдəрҙе гиҙһəм дə, 
Ҡашҡа, ҡашҡа* тигəндең 
Күбен күргəн булһам да, — 
Һинəн киткəн Иҙеүкəйҙəй 
Ғүмеремдə бер ирҙе 
Күрмəй торған ҡартыңмын. 
 
Артынан килеп ҡараһам, 
Ике яурын араһы — 
Батыр йоҡлар саялай; 
Алдынан килеп ҡараһам, 
Ҡарсыға ҡабаҡ, талғыр күҙ — 
Йөрəгеңə ингəндəй. 
Батырлығы йөҙөндə, 
Ҡырҡыулығы һүҙендə, 
Уйлап эшлəр эшен дə, 
Эйəрле ат ятыр эсендə, — 

Иҙеүкəйҙəй батыр ир 
Ишетмəгəн ҡартыңмын. 
 
Иҙеүкəй, Иҙеүкəй тигəн һүҙ — 
Урал, Урал тигəн һүҙ! 
Иҙеүкəй китте тигəн һүҙ — 
Урал күсте тигəн һүҙ! 
 
Иҙеүкəй киткəс, китер ул, 
Ҡомһорап сапҡан арыҫландай, 
Ҡанығып осҡан ҡыйғырҙан, 
Шул китеүҙəн китер ул! 
 
Оҙон‐оҙон оло юл — 
Быуат‐быуат батырҙар 
Шуны буйлап сапҡан юл. 
Шул юл буйлап китер ул, 
Сатмыр ханға63 етер ул, 
Һинең бөтə урҙаңды 
Аҡ сабаҡтай йоторға, 
Алдымда ятҡан йəйендəй, 
Ҡарпыйым тип уҡталған 
Сатмыр уға ҡул бирер, 
Телəгенə юл бирер. 
Иҙеүкəйҙəй батырҙы 
Яуына ҡорбаш ҡылыр ул, 
Ханбикə күргəн яман төш, 
Уйҙа күргəн утлы ҡуҙ 
Иҙеүкəй яуы булыр ул. 
Арыҫландай үкереп, 
Ҡыйҡыу‐һөрəн һалыр ул. 
Ете батырҙы ниргə итеп, 
Мең бейле Нуғай йорт, 
Йəйеп ятҡан дала йорт, 
Яҙғы иттəй бурһығып, 
Күптəн ҡаҡһып килгəн йорт, 
Иҙеүкəй шауын ишетһə, 
Булат ҡылысын һелтəп, 
Иҙеүкəй килеп уҡталһа, 
Данлап ҡорған Урҙаңды 
Ҡыран‐яран ҡылыр ул. 
Иркəлəтеп үҫтергəн 
Ынйы менəн Кинйəңде 
Алып ҡына ҡуймаҫ ул, 
Бүрелəй ҡырып яуыңды, 
Ташлап ҡына китмəҫ ул, — 
Көмөш йоҙаҡ һарайҙы, 

Алтын тояҡ тəхетте, 
Данлап ҡорған урҙаңды, 
Уйнап‐көлгəн бəхетте — 
Барын тар‐мар итер ул. 
 
Эй, оло хан, оло хан! 
Иҙеүкəй тигəн ҙур ҡашҡа 
Ошо киткəн китеүҙəн 
Һарайың килеп баҫыр ул; 
Көмөштəн һуҡҡан ишекте, 
Төшһə тимер суҡмары, 
Бер һуғыуҙа асыр ул; 
Һарайыңа бей булып, 
Кирəгəңде киртер ул, 
Киртеп утын итер ул; 
Хур ҡыҙындай күрекле, 
Һандуғастай ирекле, 
Һиңə наҙлы Ынйыны, 
Һиңə иркə Кинйəне — 
Икеһен дə алыр ул; 
Түреңə түшəк һалыр ул, 
Иркə үҫкəн ҡыҙыңды 
Түш аҫтына алыр ул. 
Ҡаяла буҫҡан ырыуҙың 
Ҡонон һинəн алыр ул; 
Байман йəшəп урҙаңда, 
Үҙ ырыуын йəйер ул; 
Табаныңды телер ул, 
Телеп ҡылын һалыр ул; 
Өйөр‐өйөр эркелтеп, 
Илдəн йыйған малыңды 
Барын ҡыуып китер ул! 
 
Минең һүҙҙе тыңлаһаң, 
Барын уйлап ҡараһаң, 
Иҙеүкəй кəйеп китһə лə, 
Шунда ла ары киткəн юҡ, 
Иҙелдəн64 ары киткəн юҡ. 
 
Ете батыр бей булһын, 
Атҡа менеп елдерһен, 
Телəген биреп күндерһə, 
Иҙеүкəй шуға буй бирһə, 
Тыныс ғүмер һөрөрһөң, 
Аҙағын үҙең белерһең! 

 
Һабрау һүҙен ишеткəс, Туҡтамыш, уҙған эшенə үкенеп, былай тигəн: 

— Ете батыр тигəнем — 
Етегеҙ ҙə бей ине. 
Үҙегеҙ ырыу тотҡанда, 
Ил тоторлоҡ бей ине; 
Дошман менəн дуҫыңды 
Айырырлыҡ күҙ булып, 
Барығыҙ ҙа ир ине. 
Ай, бейҙəрем, бейҙəрем, 
Хəҙер атҡа менегеҙ, 
Ни телəһə Иҙеүкəй, 
Телəген бирəм, тиегеҙ! 
Урҙамдан һиңə бер ханлыҡ 
Бүлеп бирə тиегеҙ! 
 
Батырҙарҙың берəүһе 
Ҡырҡа яуап бирмəгəс, 
Сəлəхи мəн ханбикə, 
Муйырғандай ҡарышы 
Иҙеүкəйҙе яманлап, 
Уҫаллығын һөйлəгəс, 
Туҡтамыштың тағы ла 
Асыуы уттай тоҡанған, 
Үпкə ҡатыш бойороп, 
Тағын һүҙен əйткəн, ти: 
— Аралағы дошманды 
Берегеҙ күрмəй һыйҙырған! 
Йөҙөк ҡашы ынйылай, 
Күҙ алмаһы ҡаралай, 
Телəктəре юлымда, 
Йөрəктəре ҡулымда, 
Һис тайшанмаҫ бер булған, 
Үҙ бауырым — ҡыҙҙарым, 
Улар ҙа күңел алдырған! 
Бейҙəрем күҙем йомдороп, 
Ҡыҙҙарым күңел аҙҙырып, 
Мине яңғыҙ ҡалдырып, 
Мине хурлыҡҡа һалырға 
Дошмандан сер алдырған! 
 
Иҙеүкəйҙе эҙлəүсе, 
Уны тота барыусы 
Һарайҙа урын алыр ул, 
Мамыҡ түшəк йəйер ул, 
Күҙ ҡарамдай ҡыҙымдың 
Һайлап берен алыр ул! 65  
Хандың үпкə һүҙенə 

Бары ҡолаҡ һалған һуң, 
Ҡыҙым бирəмен тиеп, 
Хан вəғəҙə ҡылған һуң, 
Сəлəхиҙəн бүтəндəр, 
Ханға кейəү булам, тип 
Бары атка менгəндəр, 
Иҙеүкəйҙең артынан 
Ҡыуа сығып киткəндəр66. 
 
Сəлəхи тик ятмаған, 
Үҙ уйын ул уйлаған. 
Туҡтамыштың болала 
Аптыраған сағында, 
Иҙеүкəй килеп яу һалып, 
Ынйыҡайҙы алыр тип, 
Үҙен ҡанға һалыр тип, 
Үҙе менəн Ынйыҡайҙы 
Урлап китмəк уй менəн 
Хан янында һарайҙа 
Былай һүҙгə башлаған: 
 
— Өс йөҙ кеше эйəртеп, 
Ынйы менəн икəүлəп, 
Иҙеүкəйҙең артынан 
Барайыҡ беҙ, оло хан! 
Йорттан сығып киткəнсе, 
Иҙеүкəйгə еткəнсе, 
Үҙегеҙ мəн минəн тыш 
Һис берəү ҙə белмəһен. 
Ынйыны күрһə Иҙеүкəй, 
Һүҙен ҡушһа Ынйыҡай, 
Килер беҙҙең янға ул; 
Шул саҡ инде беҙ уның 
Тотоп ҡулын бəйлəрбеҙ, 
Ҡушһаң, башын киҫербеҙ, 
Тере тиһəң, терелəй 
Алып ҡайтып бирербеҙ! 
 
Хан быны бик хуп күргəн, 
Ынйыны ул саҡыртҡан; 
Ынйы килгəс, Туҡтамыш 
Былай һүҙен башлаған: 
 
— Сəлəхи мəн яланға 
Сығып йөрөп ҡайтырға, 
Балам, хəҙер атҡа мен! 
Уның менəн икəүлəп 

Ялан сығып йөрөп кил! 
Иҙеүкəй күреп килмəҫме? 
Һарайға баш булмаҫмы? 
Килһə, алып ҡайтығыҙ, 
Үҙен ҡорбаш итермен, 
Телəһə, кейəү итермен, 
Телəһə, тəхетем биреп, 
Үҙен ҙур хан итермен. 
 
Ынйыбикə: 
 
— Атаҡайым, Иҙеүкəй 
Күк бурҙайын эйəртеп, 
Буҙ толпарға атланып, 
Ҡайтыр юлға китмəне. 
Уны эҙлəп сыҡһам да, 
Кеше эйəртеп сыҡмамын. 
Сəлəхи барҙа Иҙеүкəй 
Һарайыңа ҡайтмаҫ ул; 
Иҙеүкəй инде асыуын 
Һис бер саҡта йотмаҫ ул; 
Иҙеүкəй килер булһа ла, 
Яҡшылыҡҡа килмəҫ ул, 
Үҙенекен эшлəр ул: 
Иң тəүҙə Сəлəхиҙең 
Ботон ботса ботарлап, 
Башын эткə ташлар ул! 
 
Был һүҙҙəрҙе ишеткəс, 
Хан ныҡышып тормаған, 
Ни булһа ла булыр тип, 
Эҙлəй киткəн батырҙар[ҙың] 
Ҡайтыу[ҙар]ын көтөргə — 
Хан күңелен туплаған. 

 
XII. Янбайҙың ҡайтырға өгөтлəгəне,  

Иҙеүкəйҙең баш тартҡаны67

 
Эҙлəп киткəн батырҙар, 
Яйыҡ үтеп, Иҙелдең 
Аръяғында, ҡаяла, 
Аттан төшөп торғанын 
Иҙеүкəйҙең күргəндəр68. 
Иҙеүкəйҙе күргəс тə, 
Елə‐сүкей барыусы 
Батырҙарҙың барыһы 
Аттарын шарт туҡтатҡан. 

Тоташ бармай, беребеҙ, 
Йə булмаһа икебеҙ 
Тəүҙə барып күрəйек, 
Тиеп шунда уйлашҡан. 
«Мин бармайым, һин бар», тип, 
Был батырҙар ҡурҡышып, 
Төрлө һүҙгə етешеп, 
Үҙ‐араһы тартышҡан. 
 
«Ҡурыҡһағыҙ барыуҙан, 
Яңғыҙ булһа ла, үҙем 
Иҙеүкəйгə барам», — тип, 
Янбай елеп киткəн, ти, 
Иҙеүкəйгə еткəн69, ти; 
Барып сəлəм биргəн дə 
Ошо һүҙҙе əйткəн, ти: 
 
— Ҡайт, Иҙеүкəй, ҡайтһана, 
Ҡайт, Иҙеүкəй, ҡайтһана! 
Ҡайта Иҙел кисһəнə! 
Иле өлкəн Урҙаға 
Иңкəйеп сəлəм бирһəнə, 
Ап‐аҡ көмөш һауыттан 
Хан һарҡытын эсһəнə! 
 
Ынйы менəн Кинйəнең 
Икəүһен берҙəй бирə хан, 
Берəүһен һайлап ҡосһана! 
Яурындары таҡталы*, 
Төймə бауы тартмалы*, 
Ҡара һуҫар тун бирə, 
Уны өҫкə кейһəнə! 
 
Аҫыл шоңҡар ҡош бирə, 
Күл əйлəнə сөйһəнə! 
Алтын арба эшлəтеп, 
Өҫтөнə ҡамҡа тышлатып, 
Яу ярағын эшлəтеп, 
Ҡуш арғымаҡ ектереп, 
Солтанатҡа* етһəнə! 
 
Ҡолон саҡта, тай саҡта, 
Бəйлəнмəйсə һөт имгəн, 
Ҡонан сакта тағы ла 
Уртаҡлашып арҙа* имгəн, 
Дүнəнендə өйрəткəн, 
Ебəктəн нуҡта һөйрəткəн, 

Бишеһендə — өйөр башы, 
Алтыһында ат иткəн, 
Етеһендə яратып, 
Һөйөп менер ат иткəн, 
Етеп тə болан һуҡтырған 
Ат бирə хан, алһана! 
 
Эйəренең ҡашы алтын, 
Йүгəненең башы алтын, 
Ҡолағын беҙҙəй ҡаҙаған, 
Ялын ҡыҙҙай тараған, 
Ҡуш йөрəкле яралған, 
Йүгереклəге һыналған, 
Аждаһа йылан үҙəкле, 
Башкүнəктəй танаулы, 
Атҡолаҡтай иренле, 
Һарымһаҡтай аҙыулы, 
Саҡма таштай тояҡлы, 
Ҡыйғас ҡамыш ҡолаҡлы, 
Алғыр бөркөт ҡабаҡлы, 
Ҡыҫыр йылан тамаҡлы 
Ҡыҫҡа бəкəл, өкө аяҡ, 
Муйындары бер ҡолас, 
Ҡуян йөнлө, бута күҙ, 
Ҡыҫҡа кикел, туғай ял, 
Табаны ялпаҡ, тимер күк — 
Йүгерек атты менһəнə! 
Менеп, бер донъя гиҙһəнə! 
Эйелеп, сəлəм бирһəнə! 
Өйөр йылҡы бирə хан, 
Бəйлəп, ҡымыҙ эсһəнə! 
Тəхет бүлеп бирə хан, 
Батшалыҡты алһана! 
 
Туҡтамыш хандың ҡыҙы 
Һағынды ла һарғайҙы, 
Һалҡын төшмəй барһана, 
Хандың ҡыҙын алһана! 
 
Һин — хан, ул — ханбикə, 
Шыбырлашып, һөйлəшеп, 
Сыңғылдатып, көлөшөп, 
Иңбашынан ялғашып, 
Ширбəт эсеп, серлəшеп, 
Байман ғүмер итһəнə! 
 
Туҡтамыш хан, оло хан, 

Һиңə үпкə итəсе, 
Үпкəң булһа, һин уға 
Үҙ ауыҙыңдан əйтһəңсе! 
 
Иҙеүкəй: 
 
— Кит, кит, Янбай, кит, Янбай, 
Аҡылың юҡ, юҡ, Янбай! 
Мин ҡайтмамын, ҡайтмамын, 
Ҡайта Иҙел кисмəмен! 
Ынйы менəн Кинйəне 
Береһен һайлап ҡосмамын! 
Табаны ялпаҡ тимер күк 
Ат бирһə лə, менмəмен; 
Ҡара һуҫар тун бирһə, 
Уны ла алып кеймəмен, 
Суҡмар ҡулда булғанда, 
Эйелеп сəлəм бирмəмен! 
Алла үҙе бирмəһə, 
Кеше тəхетенə менмəмен, 
Ир булып атҡа менгəн һуң, 
Бер юл алып йөрөгəн һуң, 
Ҡатындай булып ҡайтмамын! 
 
Һəлпəн‐һəлпəн йөрөрмөн, 
Яңғыҙым да китермен, 
Был киткəндəн китермен, 
Сатмыр ханға етермен! 
Хоҙай тəғəлə юл бирһə, 
Сатмыр миңə ҡул бирһə, 
Илегеҙгə етермен, 
Малығыҙҙы улъя итермен! 
Ынйы менəн Кинйəне 
Ул яй ҙа был яй итермен! 
 
Иҙəн башы — ҡара иҙəн, 
Ике арала ҡунмаһам, 
Илен ҡыраң ҡылмаһам, 
Түренə түшəк һалмаһам, 
Түш аҫтына ҡыҙын алмаһам, 
Туҡтамыштың һарайын 
Асыуым ман асмаһам, 
Əйткəнемде ҡылмаһам, 
Иҙеүкəй атым ҡороһон! 
Бөтə затым ҡороһон! 
Иҙеүкəй тигəн ирҙермен, 
Уралда үҫкəн ҡашҡамын, 

Дуҫым утын һүндермəм. 
Дошман утын яндырмам! 
Асылын һорамай аш бирмəм, 
Атаһын һорамай дан бирмəм! 
Уралдағы ҡыйғырмын, 
Мин, мин тигəн ирҙермен, 
Күп ҡашҡаға тиңдəрмен! 
Тауға оялар шоңҡармын, 
Тауҙа ҡырлай юртырмын! 
Мин ыуҙан да əсемен, 
Ширбəт ҡушылһа, сөсөмөн! 
Бөтə ағас баш эйгəн, 
Тамыры һыуға тоташҡан 
Йығылыу белмəҫ тирəкмен! 
Балта һалһаң, айырылмаҫ, 
Һыныу белмəҫ, ҡайырылмаҫ 
Имəнгə бөткəн ботаҡмын, — 

 
тигəн дə Иҙеүкəй китергə булған, ти. Янбай, уның артынан эйəреп, тағы ла һүҙ 

башлаған: 
 
— Ҡайт, Иҙеүкəй, ҡайтһана! 
Китеү уйҙан ҡайтһана! 
Ҡамсы тейер муйыныңа, 
Ҡан һырғалыр ҡуйыныңа! 
 
Иҙеүкəй: 
 
— Кит, кит, Янбай, кит, Янбай! 
Асма күҙең, тишермен! 
Һөйлəмə, телең өҙөрмөн! 
Башыңды бауҙай киҫермен! 
Ҡаныңды һыуҙай түгермен! 
Утауыңды ауҙарып, 
Кирəгəң утын ҡылырмын! 
Сығарағың һындырып, 
Уғыңды сыра итермен! 
Табаның телеп, ҡыл ҡуйып, 
Ҡуйыма көтөүсе итермен! — 

 
тигəс, Янбай ҡурҡып тайшанған70 . Иҙеүкəй, уны ташлап, Уралға киткəн. Янбай 

иптəштəре янына килеп, Иҙеүкəйҙе бергəлəп димлəп ҡарайыҡ тиһə лə, барырға 
ҡурҡҡандар. «Беҙгə хəҙер үпкəлəгəндер, ҡайтайыҡ та Һабрау ҡартты ебəрəйек», — 
тип һөйлəшеп, Урҙаға кире ҡайтып киткəндəр. Янбай ҡайтмаған, йəнə бер тапҡыр 
һөйлəшеп ҡарамаҡ булып, Иҙеүкəй артынан киткəн71. 

 
Янбай барып еткəндə72, 

Иҙеүкəй ҡайтып Уралға, 
Һөрəн һалып иленə, 
Йыйып бөтə ырыуҙы 
Һөйлəп торған саҡ булған. 
 
Иҙеүкəй: 
 
— Бынан киткəн биш батыр — 
Аманат ул Урҙала, 
Атам, əсəм, Иҫəнбай 
Ҡол ителгəн Урҙала. 
Илгə ҡайтып əйлəнмəй 
Һабрау ҡарт тынмаҫ ул, 
Мəңге ҡалмаҫ Урҙала. 
Атҡа менмəй илебеҙ, 
Ҡанға батмай еребеҙ, 
Ханға яһаҡ түлəүҙəн 
Арына алмаҫ көнөбөҙ, — 
Тиеп һүҙен бөткəнен 
Янбай тыңлап торған да, 
Халыҡ таралып бөтөп, 
Иҙеүкəй бер үҙе ҡалғас, 
Иҙеүкəйгə былай тип, 
Янбай һүҙен башлаған: 
 
— Иҙеүкəй ҡустым, тағы əйтəм, 
Илгə яман уй һалма! 
Хандан һиңə бер һүҙ юҡ, 
Илде бушҡа дулатма! 
Эй, Иҙеүкəй, Иҙеүкəй, 
Һин Урҙаға ҡайтһана, 
Ханға буйың бирһəнə! 
Иле данлы Урҙаға 
Ҡайтып сəлəм бирһəнə! 
Ҡош оялар ҡаяңда 
Яман уйың сəсмəсе! 
Ҡанһыраған Уралдың 
Аҡтыҡ ҡанын ҡоймасы! 
Ҡыныға тыҡҡан ҡылысын 
Илдең ҡабат һурмаҫы! 
Ағас табаҡҡа һалып, 
Ашың һоҫоп йөрөгəнсе, 
Ап‐аҡ көмөш табаҡтан 
Хан һарҡынтын ейһəңсе! 
Ҡыптыр тунға уранып, 
Уралыңда йөрөгəнсе, 
Алтын төймə тағылған, 

Ҡамалар ман ҡыйылған, 
Төймə бауы таҫмалы 
Ҡара һыуһар тун кейеп, 
Хан кейəүе булһаңсы! 
Уралыңда ҡыҙ күҙлəп, 
Зарығып алйып йөрөмəҫе! 
Һине көтөп зарыҡҡан, 
Ҡарап күҙе талыҡҡан, 
Һағынып йөҙө һарғайған 
Ынйы менəн Кинйəне 
Береһен һайлап ҡосһана! 
 
Уралыңда һунарҙа 
Кейек ҡарсыға сөйгəнсе, 
Һарайҙағы шоңҡарҙы 
Күл əйлəнə сөйһəнə! 
 
Уралыңдың буйында, 
Ҡая таштар өҫтөндə, 
Арыҡ‐турыҡ атың ман 
Алпы‐һалпы һəлпəндəп, 
Салғыйҙарың ялбырлап, 
Яу асырға уйланып, 
Ағас һаплы һөңгөнө 
Ҡоралым тип йөрөгəнсе, 
Алтын арба эшлəтеп, 
Өҫтөңə янат тун кейеп, 
Ҡолон тайҙа сағында 
Бəйлəнмəйсə һөт имгəн, 
Ҡонан, дүнəн сағында 
Болондарҙа тыу йөрөп, 
Толпар тоҡомо булғанға, 
Һəүрегендə өйөрҙə 
Һайҙаҡ йөрөп дан алған, 
Алтыһында ат иткəн, 
Етеһендə өйрəтеп, 
Йыйындарҙа йүгерткəн, 
Ҡырас ялын матурлап, 
Һылыу ҡыҙҙай тараған, 
Маңлайында ҡуш урай — 
Толпарлыҡҡа билдə итеп 
Бер хоҙайҙан бирелгəн, 
Маңлайында кикеле 
Шəлкем гөлдəй үрелгəн, 
Ҡалкыу монда, ҡарсыға түш, 
Тилбер атлап йөрөүсəн, 
Ҡубаға ҡабырға, тар бөйөр, 

Биреклеге һыналған, 
Туҙбаш йылан үҙəкле, 
Башкүнəктəй танаулы, 
Ҡамыш ҡолаҡ, һоҫа теш, 
Атҡолаҡтай иренле, 
Һарымһаҡтай аҙаулы, 
Ата бөркөт ҡабаҡлы, 
Өкө кикел, ҡуян бот, 
Баҡыр күҙле, суртан һырт, 
Асы яңаҡ, ҡырас йөн, 
Ҡубаға тояҡ, ҡуш йөрəк, 
Бөтə яҡтан һыналған, 
Күп йыйында саптырып, 
Йүгереклектə дан алған 
Тарлан буҙҙы менһəнə! 
Түшелдерек, ҡойошҡан, 
Эйəр ҡашын, йүгəнен 
Алтын менəн биҙəтеп, 
Данлы өлкəн урҙаның 
Бөтə яуына баш булып, 
Һөйəк һаплы һөңгөһөн 
Ҡулыңа алып торһана! 
Өйөр‐өйөр йылҡыһын 
Йəйлəүеңдə бəйлəтеп, 
Ынйы менəн Кинйəнəн 
Бейəлəрен һауҙырып, 
Ҡымыҙ эсеп ятһана! 
Васыятҡа яҙҙырып, 
Үҙе үлгəс, һин ҡалып, 
Ҡыҙы менəн икəүлəп, 
Шыбырлашып һөйлəшеп, 
Шарҡылдашып көлөшөп, 
Киң һарайҙа яғалашып, 
Ширбəт эсеп, серлəшеп, 
Ханбикəле хан булып, 
Дəүран ғүмер итһəнə! 
Үпкəң булһа ҙур ханға, 
Үҙең ҡайтып əйтһəнə! 
 
Иҙеүкəй: 
 
— Урал буйы, ҡая тауҙар 
Батыр ҙа итеп үҫтергəн, 
Урал да буйы ҡанлы юл 
Урҙаға илтеп еткергəн. 
Урал буйы күҙ йəше — 
Ханға мине эстергəн. 

Урал буйы даулы ил — 
Ҡанға батҡан шаулы ил, 
Ҡаны менəн һуғарып, 
Миңə һаҙаҡ үҫтергəн, 
Һөйəк һаплы һөңгөнө 
Ҡулыма мин тотмамын. 
Урҙаға ҡайтып, баш эйеп, 
Тарлан буҙын менмəмен. 
Ханға кейəү булам тип, 
Ҡыҙын һорап тормамын. 
Урал иле бар булһа, 
Батырҙары һау булһа, 
Уралым данлап үҫтергəн 
Суҡмар ҡулымда булһа, 
Туҡтамышҡа эйелеп 
Мəңге сəлəм бирмəмен. 
Хан булам тип Урҙаға, 
Илем һатып тормамын. 
Ир булып атҡа менгəн һуң, 
Илем йыйып алған һуң, 
Алпан‐толпан булһа ла, 
Бер юл табып китермен. 
 
Урҙаға илткəн оло юл 
Сатмыр ханға илтер ул. 
Хоҙа уңған юл бирһə, 
Сатмыр хан да ҡул бирһə, 
Сатмыр хандан көс алып, 
Урал илемде туплап, 
Торҡа кейеп башыма, 
Ҡорман тағып билемə, 
Күсəм булып барына, 
Урҙаға мин барырмын. 
Яуға сыҡһа дау менəн, 
Ҡамайыл ерен аямай, 
Ҡанлы талҡан итермен. 
 
Кəперəйгəн Сəлəхиен, 
Илен һатһа Ҡыпсаҡтың, 
Уға эйəрһə бүтəндəр, 
Ас суртандай ҡарпырмын. 
Уралымдан талап алған 
Малдарҙы ла ҡайтарып 
Үҙ халҡыма бирермен! 
 
Атаһы башын юҡ итеп, 
Əсəһе ауыҙын кəмзəйтеп, 

Ынйы менəн Кинйəне 
Етем ҡыҙ тип һөйөрмөн. 
Түренə түшəк һалырмын, 
Тигəнемə етермен, 
Туҡтамыштың һарайын, 
Аса аҫыл балаҫын — 
Барын күкшин итермен. 
 
Ошо үсте алмаһам, 
Тигəнемə етмəһəм, 
Əйткəнемде ҡылмаһам, 
Ҡашҡа исемем ҡороһон! 
 
Мин — мин тимен, тиермен, 
Мин — Уралда ирҙермен! 
Асыуым уртлап ат менеп, 
Тауға оялар шоңҡармын! 
Ыуға ҡаршы əсемен, 
Ширбəттəйгə сөсөмөн, 
Байтирəктəй тирəкмен! 
Балта сапһа — айырылмаҫ, 
Һис тə һынмаҫ, ҡайырылмаҫ 
Имəн ағас ботаҡмын! 
 
Мин — мин тигəн ирҙермен, 
Ат өҫтөндə уйнай, тип, 
Кəпəс кейгəн ир ул, тип, 
Асылын һорамай аш бирмəм, 
Атаһын һорамай дан бирмəм! 
 
Янбай: 
 
— Ай, Иҙеүкəй, Иҙеүкəй, 
Был уйыңдан ҡайтһана! 
Ҡамсы теймəҫ муйыныңа 
Ҡан һырғаһын төйнəмə! 
Мал һуйып туйларҙай 
Туйға үҙеңде һуйҙырма! 
Ямғыр яуып, Уралың 
Сəскə атам тип торғанда, 
Уралыңда ҡан ҡойоп, 
Гөл‐баҡсаны ҡоротма! 
 
Иҙеүкəй: 
 
— Кит, кит, Янбай, кит, Янбай! 
Яман өнөң быуырмын, 

Һөйлəмə, телең киҫермен, 
Асма күҙең, — тишермен! 
Тубырлатып башыңды, 
Муйының бауҙай өҙөрмөн! 
Харамдан ташҡан ҡаныңды 
Көрөндəй итеп ҡойормон! 
Утауыңды ауҙарып, 
Буҫағаң утын ҡылырмын! 
Сағарағын һындырып, 
Үҙеңде ҡурҙаҡ иткəндə 
Уғыңды шөшлө ҡылырмын! — 
Тигəн һүҙҙе ишеткəс, 
Янбай ауыҙын асмаған, 
Айһыҙ ҡараңғы төндə 
Урҙаға ҡарап ыҡлаған. 
 
Иҙеүкəй Урал буйында 
Ханға яһаҡ йыйғанды — 
Барын илдəн ҡыуҙырған 
Ханға яһаҡ бирмəҫкə, 
Ханға буй ҙа бирмəҫкə 
Бөтə ырыуҙы туплаған. 
Уралдағы ырыуҙы 
Яуға тайяр ҡылған ул, 
Үҙе ярҙам һорарға, 
Күк бурҙайын73 эйəртеп, 
Сатмыр ханға елгəн ул. 

 
ХIII. Иҙеүкəйҙең Сатмыр ханға киткəне,  

юлда мəмерйəгə ингəне,  
бер ҡарттан серҙе белгəне74

 
Ирəмəлдə* ат менеп, 
Ямантауға еткəндə, 
Иҙел ҡырыҡҡан урында, 
Атын бороп туҡтатҡан. 
Айылын бушатып, атын 
Теҙген буйлап утлатҡан. 
Күк бурҙайға шул ерҙə 
Бер ҡош атып ашатҡан. 
 
Иҙеүкəй ятып йоҡлағас, 
Күккə ҡарап күк бурҙай 
Моңһоу итеп олоған. 
Иҙеүкəй торған һиҫкəнеп, 
Бурҙай киткəн еҫкəнеп, 
Иҙеүкəйҙе эйəртеп; 

Шыр урманды аралап, 
Бер ҡаяны самалап, 
Бер мəмерйə алдына 
Эте барып туҡтаған. 
 
Эте баҡҡан күҙенə, 
Иҙеүкəй — уның йөҙөнə, 
Эт йəбешкəн шул саҡта 
Ат ҡойроғо ҡылына; 
Тап толомдан биш бөртөк 
Ҡылды ҡапҡан ауыҙына. 
Иҙеүкəй һиҙгəн этенең 
Ҡыл алырға иткəнен, 
Тик Иҙеүкəй белмəгəн 
Ниңə кəрəк икəнен75. 
Иҙеүкəй ҡылды алғас та 
Эт муйынына бəйлəгəн, 
Атты шунда бушатып, 
Ашатырға ебəргəн. 
 
Иҙеүкəй ҡарап тормайса, 
Баҫмалатып ҡалмайса, 
Һис бер ниҙəн ҡурҡмай, 
Ингəн эте артынан. 
 
Тау ҡыуышы ҙур ғына. 
Һис яҡты юҡ, төн генə; 
Тирə‐яҡта һис ни юҡ, 
Барыр юлы бер генə. 
Оҙаҡ ҡына барғандар, 
Бара‐бара арығандар, 
Бара торғас, бер күлгə 
Барып етеп алғандар. 
 
Иҙеүкəй күлгə күҙ һалған: 
Күлдең иге‐сиге юҡ; 
Кисəм тиһə, бик тəрəн, 
Үҙе һалҡын бик яман. 
Инде хəҙер нишлəргə? 
Иҙеүкəй аптырап ҡалған. 
 
Эте тапҡан бер ҡайыҡ, 
Ишкəге бар, бейе юҡ. 
Ҡолаҡ һалып тыңлаған: 
Күл тирəһе — топ‐тойоҡ. 
Иҙеүкəйгə эт ымлаған, 
Үҙе ултырып ҡалмаған, 

Күлгə төшкəн дə йөҙгəн, 
Һис тə уйлап тормаған. 
Иҙеүкəй ултырып ҡайыҡҡа, 
Ишеп киткəн артынан; 
Барып сыҡҡас аръяҡҡа, 
Бер ҡош осҡан алдынан. 
Эт ымлаған атырға, 
Ата һалып алырға; 
Ҡылды алып муйынынан, 
Ҡошҡа береһен һалырға. 
Ҡошто атып алған һуң, 
Суҡышынан үткəреп, 
Ат ҡылыны таҡҡан һуң, 
Ҡош теленə килгəн, ти. 
 
Ҡош: 
 
— Мин һайыҫҡан ҡош булам, 
Убыр тигəн ут булам, 
Шыҡырлаһам кəртəңдə, 
Бейəңдəн ҡолон һалдырам. 
Сыуал япмай йоҡлаһаң, 
Алла тимəй ҡаплаһаң, 
Өйөңə инһəм төнөңдə, 
Бер балаһыҙ ҡалдырам. 
 
Һин атҡас та ҡурҡҡайным, 
Уғың тейгəс үлгəйнем, 
Илгə сығып ҡан эсмəй 
Харап булдым тигəйнем. 
Инде шөкөр хоҙаға, 
Йылҡы еҫен еҫкəттең. 
Ерҙə осоп эҙлəгəн 
Емтектəрҙе иҫлəттең. 
Егет, ебəр һин мине, 
Мин ярармын бер һиңə, 
Юғалғаның эҙлəһəң, 
Табышырмын мин һиңə76, — 

 
тигəс, Иҙеүкəй һайыҫҡанды ебəргəн дə, юл‐маҙар һорашып тормайынса, тағы ла 

алға киткəн, ти. Эте артынан эйəреп бара торғас, бер таулыҡта өс яҡҡа айырылған 
юл сатлығына барып сыҡҡан. Юл сатында: «Уңға китһəң — байлыҡ юл; һулға китһəң 
— яулы юл; урталағы — серле юл», — тип яҙылған булған, ти. 

 
Иҙеүкəй эткə ҡараған, 
Аркаһынан яратҡан, 
Юлды һайла, тигəндəй, 

Эт башынан һыйпаған. 
Эте киткəн уртанан, 
Батыр киткəн артынан; 
Барып сыҡҡан ҡоҙоҡҡа, 
Ап‐аҡ һаҡал бер ҡартҡа. 
 
Был ҡарт этте ҡыумаған, 
Эт тə ҡартҡа өрмəгəн. 
Сəлəм биргəс Иҙеүкəй, 
Ҡарт сəлəмен алмаған. 
 
Эт ымлаған Иҙеүкəйгə 
Ҡылды сисеп алырға, 
Береһен ҡарттың теленə, 
Ҡолағына — икеһен, 
Ике ҡулын бер ҡылға 
Ҡарттың тотоп бəйлəргə. 
Иҙеүкəй шулай иткəн икəн, 
Ҡарт ҡуҙғалған, һелкенгəн, 
Этте тартып алдынараҡ, 
Мыш‐мыш килеп илаған. 
«Һау килдеңме, балам?» — тиеп, 
Этте һөйөп һаулашҡан. 
Иҙеүкəй күреп был хəлде, 
Ҡарттан төпсөп һорашҡан. 
 
Ҡарт: 
— Мин ҡарт инем, ҡарт инем, 
Күпте күргəн ҡарт инем; 
Илем яуға бирмəҫтəй, 
Ер өҫтөндə таҡ инем. 
Төклəҫ менəн икəүлəп 
Ҡəғбəлə* лə булдыҡ беҙ, 
Илгə килгəн гəүергə* 
Бергə һаҙаҡ юндыҡ беҙ. 
Һабрау менəн икəүлəп 
Төклəҫкə юлдаш булдыҡ беҙ. 
Күп саҡтарҙа өсəүлəп, 
Бергə серҙəш булдыҡ беҙ. 
 
Баба Төклəҫ əүлиə 
Алла менəн серлəште; 
[Уралда тыуған бер батыр 
Ил һаҡларҙай булмағас, 
Урал батыр ҡылысын 
Тотор батыр тыумағас, 
Ҡайҙа ятҡан урынын 

Һис берəүгə əйтмəне; 
Урал күҙен суҡыған 
Һайыҫҡанды тотто ла 
Мəмерйəгə биклəне.] 77  
Мине ерҙең аҫтында 
Сер һаҡларға ултыртты, 
Һабрау ҡартҡа Уралда 
Ил аралап йөрөргə, 
Һул күҙене йоморға78, 
Əүлиəне тыңларға, 
Ирмен тигəн ирҙəрҙе — 
Барыһын бей ҡылырға, — 
Уға шундай эш ҡушты. 
 
Мин буйһондом Төклəҫкə; 
Шул көндəн үк ул мине 
Телһеҙ‐ҡолаҡһыҙ итеп, 
Серле һандығын биреп, 
Ошо ташҡа ултыртып, 
Əйлəндерҙе байғошҡа. 
Бер ҡатыным бар ине, 
Уны айыртып, тол ҡылды; 
Яңғыҙ балам бар ине, — 
Бына ошо юлдашың — 
Үлмəй торған эт ҡылды. 
 
Һабрау күҙен йомманы, 
Һис тə телен тыйманы, 
Əйткəн һүҙен əүлиəнең 
Ҡолағына элмəне. 
Һабрау ҡартҡа асыуҙан 
Төклəҫ ҡылды бəддоға: 
«Йəшə, — тине, — Уралда, 
Үлмə, — тине, — мəңгегə; 
Йəшə, — тине, — тарлыҡта, 
Ғүмерең үтһен зарлыҡта. 
Тамағың ашҡа туймаһын, 
Өҫтөң кейем күрмəһен, 
Тоҡомоңдан һис берəү 
Илдə бейлек ҡылмаһын; 
Минең серҙе балаңдан 
Һис бер кеше белмəһен. 
Йоҡлар урының таш булһын, 
Ҡапҡан ашың ут булһын, 
Төкөргəнең ҡан булһын, 
Маңлай тирең һыпырып, 
Тапҡан‐таянған барың 

Бейҙəремə пол* булһын, — 
Минəн доға шул», — тине. 
Шуға күрə Һабрау ҡарт 
Шыр яланғас, ҡыу ҡалды. 
 
Инде, егет, килгəнһең, 
Серҙе хəҙер белгəнһең; 
Муйынымдағы асҡысты 
Үҙ ҡулыңа алырһың; 
Ошо һандыҡ эсенəн 
Бер ҙур китап табырһың. 
Шул китапты уҡығас, 
Ни булғанын аңларһың. 
 
Иҙеүкəй һандыҡты асҡан, 
Болан тирегə яҙылған 
Бер ҙур китапты алған. 
Тəүге битте асҡас та, 
Китапҡа күҙ һалғас та, 
Эсендə ырыуы теҙелеп, 
Ҡанға мансып яҙылған 
Үҙ исемене күргəс тə, 
Аптыраған, таң ҡалған. 
Күҙен теклəп ҡарағас, 
Ошо һүҙҙе уҡыған: 
«Ейəнемдəн бей булып, 
Ҡотло тигəн ир тыуыр: 
Балдарымдың* кинйəһе, 
Иң доғамдың иркəһе79  
Тора тигəн бей батыр 
Ҡотло тигəн бүлəмдең, 
Тотмағанға йоламды, 
Бейлегене юҡ ҡылыр; 
Үҙен, ырыуын — барыһын — 
Берен ҡуймай ҡол ҡылыр. 
Тыумам* тыуыр Ҡотлонан, 
Иҙеүкəй тигəн ат ҡуйыр; 
Яуыз булыр йөрəге, 
Илдə йөрөп, ҡон ҡыуыр, 
Унан тыуған ете ят* 
Мораҙым тигəн ат ҡуйыр, 
Бөтə Урал буйында 
Һис аямай ҡан ҡойор. 
Уралдағы барлыҡ йəн 
Кешене түгел, эт һөйгəн 
Тоҡомомдан80  берəүһе 
Ошо китапҡа юлығыр. 



 74

Үмəр батырҙан ҡалған 
Булатымды тотһа ул, 
Ниндəй яуҙар килһə лə, 
Бөтəһене айҡар ул. 
Уралдан дейеүҙе ҡыуған 
Урал батыр ҡəберен 
Эҙлəп барып тапһа ул, 
Уның торҡаһын кейеп, 
Шүлгəндəн сыҡҡан йылҡынан 
Ҡоланы һайлап менһə ул, 
Ни телəһə, шуны эшлəр, 
Уралда ҡашҡа булыр ул». 
 
Китапты уҡып бөткəн һуң, 
Ҡарттан тағы һорашҡан. 
Терелəй гүрҙə ятма, тип, 
Яҡтылыҡҡа сығарған. 
 
Мəмерйəнəн сыҡһалар, 
Эйəр, ҡамсы, йүгəне 
Үҙе ҡуйған ерендə, 
Бере туҙмай, һау торған. 
 
Йүгəн тотоп, ат эҙлəп, 
Иҙел буйына төшһə, 
Ҡан ерəнен Иҙеүкəй 
Һыу буйында тапмаған. 
 
Эте шул саҡ ҡаяның 
Сабып менгəн башына, 
Утлап йөрөгəн бер аттың 
Сабып барған ҡашына. 
 
Иҙеүкəй атҡа ҡараһа, — 
Үҙ атындай, ялдары 
Ятып тора уң яҡҡа. 
Күҙе баҡыр, ҡуш аҙау, 
Танауының эсендə 
Тын юлы ла өс яҡта. 
Уң ҡолаҡта иңе бар, 
Уйып һалған арт яҡҡа. 
Йүгəн тотҡанды күргəс, 
Ҡойроҡ сəнсеп, ажғырып, 
Батырыны һулға алып, 
Килеп баҫып тороуы — 
Барыһы ла оҡшаған 
Иҙеүкəйҙең үҙенең 

Ҡуйып киткəн атына. 
Тик шуныһы оҡшамай: 
Төҫө ҡан ерəн түгел, 
Сысҡан һыртлы ҡола төҫ — 
Иҙеүкəй күргəн ат түгел. 
 
Иҙеүкəй атты күргəс тə, 
Аптырауға ҡалған, ти; 
Атын тотоп менгəн дə, 
Ҡарт янына килгəн, ти. 
Ҡарт был атты күргəс тə, 
Иҙеүкəйгə йылмайып, 
Арҡаһынан яратып, 
Ошо һүҙен əйткəн, ти; 
— Атың йөнөн ҡан баҫып, 
Ҡан ерəн төҫ булғандыр. 
Серҙе барып тапҡан һуң, 
Һин менерҙе белгəн һуң, 
Ҡола төҫө ҡайтҡандыр81. 
Егет, бушҡа аҙама, 
Һөңгө ергə ҡаҙама! 
Мен атыңа алла тип, 
Яу көндəрем алда тип, 
Уралыңды ата тип, 
Йылғаларын əсə тип, 
Илем яуҙа бирмəм тип, 
Етем‐еҫерҙең берен 
Үҙемə үгəй күрмəм тип. 
 
Шулай тиеп əйткəн дə, 
Атын эйəрлəшкəн дə, 
Арҡаһынан яратып, 
Һау бул, тиеп хушлашып, 
Үҙе тороп ҡалған, ти. 
 
Иҙеүкəй атына менгəс, 
Ҡарттың янынан киткəс, 
Урал батыр ултыртҡан 
Таш маяғына* еткəс, 
Урал батыр ҡəбере 
Ҡапыл иҫенə төшкəс, 
Шунда туҡтап Иҙеүкəй 
Һайыҫҡанды саҡырған. 
 
Күҙ асып‐күҙ йомғансы, 
Иҙеүкəй һүҙе бөткəнсе, 
Теге һайыҫҡан бында 



 76

Осоп килеп тə еткəн. 
Иҙеүкəйҙең ни өсөн 
Саҡырғанын да белгəн, 
Һайыҫҡан уйлап тормаған, 
Иҙеүкəйгə юл башлап, 
Иҙел ағышын түбəнлəп, 
Бəлə тауға* ҡаратып, 
Осоп алдан киткəн, ти. 
 
Уңға, һулға Бəлəнəн 
Аҡҡан йылға башынан 
Һайлап ҡунып имəнгə, 
Иҙеүкəйҙе көткəн, ти. 
Иҙеүкəй барып еткəнсе, 
Барып аттан төшкəнсе, 
Күк бурҙайы ал барып, 
Ҡаҙынып, имəн төбөнəн 
Урал батыр торҡаһын 
Алып сығып торған, ти. 
Башына торҡа кейеп, 
Күк бурҙайын эйəртеп, 
Ҡола атына менеп, 
Иҙеүкəй, һын‐яһау булып, 
Сатмыр ханға киткəн, ти. 

 
XIV. Иҙеүкəйҙең Ҡабардинды тар‐мар ҡылғаны;  

Фирҙəүесте ҡотҡарып, Сатмыр хандың кейəүе булғаны82

 
Оҙон‐оҙон юл буйлап 
Сатмыр ханға барғанда, 
Уйһыу ерҙə бер егет 
Йəйрəп йоҡлап ятҡанда, 
Битенə ҡунған себенде 
Һирпеп ҡыуып, елəҙлəп, 
Егет башын алдына 
Һалып, мандап* ултырған 
Бер һылыу ҡыҙ янына 
Иҙеүкəй барып сыҡҡан, ти. 
 
Иҙеүкəйҙе күргəс тə, 
Егетенең битенəн 
Ҡыҙы үбеп уятҡан. 
Иҙеүкəй мəн был егет 
Иҫəн‐һаулыҡ һорашҡан. 
Шул саҡ тағы саянан 
Һунарсылай кейенгəн, 
Талай егет, һөйлəшеп, 

Бергə килеп йығылған. 
 
Ҡыҙ алдында йоҡлаған 
Ҡалмыҡ иле эсендə 
Ҡабардин тигəн хан икəн. 
Янындағы һылыу ҡыҙ 
Йырсы маҡтап йырлаған, 
Фирҙəүес тип дан алған, 
Сатмыр хандың ҡыҙы икəн. 
 
Был ҡыҙ өсөн күп йылдар 
Ярты ил биреп Сатмырға, 
Үҙенə һөйөп алырға 
Ҡабардин күп интеккəн, ти. 
Аҙаҡ сиктə, бирмəгəс, 
Ҡалымына күнмəгəс, 
Һарай ҡыҙҙары менəн 
Яланға сыҡҡан сағында, 
Ҡабардин аңдып торған да 
Урлап алып киткəн, ти. 
 
Һынын күргəс Иҙеүкəйҙең, 
Бер урында биш баҫып, 
Ауыҙлыҡ тешлəп, сорғотоп, 
Ҡолағыны ҡайсылап 
Торған атҡа күҙ һалғас: 
— Кем һин, егет, ҡайҙан һин? 
Ҡайҙа китеп бараһың? — 
Тип, Ҡабардин һорашҡан. 
Иҙеүкəй исемен əйтмəгəн, 
Батырлығын йəшермəй, 
Ат өҫтөндə уйнаған; 
Күлдəн осороп ҡош атып, 
Ханды хайран ҡалдырған, 
Хан үҙенə саҡырған. 
Бер аҙ тороп эш күргəс, 
Ханға Иҙеүкəй оҡшағас, 
Ул Иҙеүкəйҙе ҙурлап, 
Һарайына баш ҡылған. 
Ҡабардин һəр эшендə 
Туҡтамышҡа таянған. 
Ике ҙур хан бер булғас, 
Сатмыр хан да ҡыҙ юллап 
Килеүенəн тыйылған. 
 
Иҙеүкəй ҙə тик ятмай, 
Ҡабардиндың асыуын 

Туҡтамышҡа ыҡлаған. 
Сапаҡ телле Иҙеүкəй, 
Сəсəн һүҙле Иҙеүкəй, 
Ҡабардиндың бар яуын, 
Күҙ терəгəн бар илен, — 
Гел үҙенə ҡаратып, 
Һарайында тарҡаулыҡ 
Оҙаҡламай тыуҙырған. 
Арала яу ҡуҙғалған, 
Өс көн, өс төн һуғышҡан. 
Аҙаҡ сиктə Иҙеүкəй 
Өҫтөн булып дан алып, 
Хан һарайыны баҫып, 
Ҡабардинды үлтергəн. 
Үҙенə серҙəш ҡорбашын 
Ҡалмыҡ иленə хан иткəн; 
Сатмыр хандың ҡыҙыны 
Атаһы янына илткəн. 
 
Ҡыҙы ҡайтҡас, Сатмыр хан 
Илен йыйып, туй яһап, 
Иҙеүкəйҙе данлаған; 
Ҡыҙын биреп тағы ла, 
Бары эшкə баш итеп, 
Уны вəзир яһаған83. 

 
XV. Иҙеүкəйҙең Сатмыр хандан ярҙам алғаны84

 
Сатмыр хандың илендə 
Аҙмы‐күпме торған һуң, 
Үҙен танытып, дан сəскəс, 
Туҡтамышҡа Сатмыр хандың 
Дошманлығын белгəн һуң, 
Туҡтамыштың Уралға 
Яһаҡсылары барып, 
Ҡан‐яу асып, ил талап, 
Яһаҡ йыйғанды ишеткəс, 
Иҙеүкəй ханға ингəн дə 
Былай тиеп һүҙ асҡан: 
— Ай, Сатмыр хан, Сатмыр хан, 
Ата‐əсəнəн ханлыҡты 
Мираҫ итеп алманың: 
Юлбаҫар ҙа булғанһың, 
Үс алырға йөрөгəнһең, 
Сыңғыҙ тоҡомо хандарҙа 
Хеҙмəттə лə булғанһың! 
Утыҙ йəшкə еткəнсе, 

Рəхəт тормош күрмəйсə, 
Ханға хеҙмəт иткəндə, 
Уң аяҡһыҙ ҡалғанһың. 
Утыҙ дүрткə еткəндə, 
Күп һынауҙар күргəн һуң, 
Күп яуҙарҙа булған һуң, 
Данлы ҙур хан булғанһың. 
Сыңғыҙ хандың тоҡомон 
Үҙ илеңдəн ҡыуғанһың. 
Бына мин дə, тап һиндəй, 
Ауырлыҡ ман юл ярҙым, 
Атам‐əсəм, һөйгəнем, 
Ике күҙем ҡараһы 
Баламды ла юғалттым! 
Барыһынан баһалы — 
Даны киткəн Уралым 
Туҡтамыштан талаттым! 
Урманда һаҙаҡ юнғанда, 
Атым тотоп менгəндə, 
Илем илап ҡалғанда, 
Һиңə төбəп юл тоттом. 
 
Һиңə төбəп килгəндə, 
Мəкер мəн ат менмəнем: 
Ҡабардинға яу асып, 
Һинең ҡыҙың алайым, 
Үҙеңə кейəү булайым, 
Тəхетеңə менəйем, 
Илеңə хужа булайым 
Тигəн уйҙа килмəнем! 
Атыма менгəн сағымда, 
Илем илап ҡалғанда, 
Йəш туҡтамаҫ күҙенə 
Ал урамал* булайым, 
Батырҙарын ҡол иткəн, 
Малын талап ҡыу иткəн 
Яуыз хандан илемде 
Ҡотҡарырға ант иттем. 
Уралымда илем бар, 
Атҡа менер ирем бар, 
Ҡушымтаға шуларға 
Көсөң һорар уйым бар. 
 
Иҙеүкəй һүҙен ишеткəс, 
Сатмыр хан да шатланған, 
Яуға көндө билдəлəп, 
Бар яранын йыйҙырған. 

Шул йыйында Иҙеүкəй 
Төш күргəнен һөйлəгəн: 
— Бөгəсə бер төш күрҙем: 
Алтын эйəр, аҡбуҙ ат 
Ялынан тотоп атландым, 
Күктə остом ҡош булып, 
Фəрештə мəн һөйлəшеп, 
Түшен түшемə ҡуйып, 
Тур тауына* мендем мин. 
Ул ни булыр, ярандар?* 
Шуны юрап ҡараңдар85. 
 
Ярандар: 
 
— Бөгəсə һин төш күрһəң, 
Аҡбуҙ атҡа һин менһəң, 
Мораҙыңа етерһең; 
Фəрештə мəн һөйлəшһəң, 
Туҡтамыш ҡыҙын ҡосорһоң; 
Тур тауына һин менһəң, 
Туҡтамыш тағын алырһың86, 
Тиеп төштө юрағас, 
Бары бергə шат булған. 
Иҙеүкəйгə Сатмыр хан 
Туҡтамышҡа ҡарышы 
Яу асырға көс биргəн. 
 

XVI. Мораҙымдың Нуретдин исемендə үҫкəне,  
Туҡтамыштан ҡасып, Уралға сапҡаны,  

атаһына ҡаршы яуға сыҡҡаны 
 
Иҙеүкəйҙең улына 
Бүтəн исем ҡушырға 
Ата‐əсəһе булмағас, 
Кем балаһы булыуын 
Бөтə илдəн йəшергəс, 
Нуретдинды алмашып, 
Уның урынына ҡалғас, 
Һаман шулай Нуретдин 
Исемендə йөрөгəн. 
 
Иҙеүкəй китеп күп торғас, 
Балаһы үҫеп ҙур булғас, 
Үҙе уҫал, бик батыр, 
Уйнағанда һуғышҡас, 
Иҫəнбайҙың бисəһе 
Үҙ алдына һөйлəнгəн: 

«Атаһындай, бының да 
Башы һыймаҫ бер ерҙə, 
Миңə ҡалды бер бəлə 
Ҡаңғыртырға сит ерҙə. 
Көн дə биш‐алты бисə 
Килеп тора дау менəн, 
Башҡайымды был бала 
Ашатмағайы яу менəн», — 
Тип һуҡранып йөрөүен 
Ситтəн тыңлап, бер кеше: 
«Иҫəнбайҙың бисəһе 
Тыума бала тапҡан», — тип, 
Илгə алап һалған, ти. 
Был хəбəр тирə‐яҡҡа, 
Бер ҡолаҡтан ҡолаҡҡа, 
Ханға барып еткəн, ти. 
«Илдə туҡлыҡ, йоғом* юҡ, 
Көндə саңлы ел‐дауыл, 
Күҙ асырға əмəл юҡ», — 
Тип һөйлəнеп, шəйехтəр, 
Дин башлығы муллалар 
Ханға йыйылып барған, ти. 
Иҫəнбай ман бисəһе, 
Был хəбəрҙе ишетеп, 
Нишлəргə лə белмəйсə, 
Ҡайғырышып ҡалған, ти. 
Берҙəн‐бер көн Нуретдин, 
Бик асыулы күҙ һытып, 
Намыҫланып, хурланып, 
Өйгə ҡайтып ингəн, ти. 
Иҫəнбайҙар йыуатып, 
Əсəһе менəн атаһы 
Был урҙанан ҡасҡанды, 
Олатаһы Ҡотлоно 
Иҙеүкəй өсөн аҫҡанды, — 
Барын əйтеп аңлатып, 
Асып һөйлəп биргəн, ти. 
Егет белгəс бар эште, 
Иҫəнбайҙы, бисəһен 
Был урҙала тотмайса, 
Бергə алып ҡасҡан, ти. 
Яйыҡ буйлап Уралға 
Ҡайтып етеп барғанда, 
Шəғəле бей аймағы 
Туҡтамышҡа ярҙамға 
Атҡа менеп ятҡанда, 
Былар барып ингəндəр, 



 82

Төрлө халыҡ күргəндəр; 
Иҙеүкəйҙең Уралда 
Юҡ икəнен белгəндəр. 
 
Нуретдин шул саҡ, ҡырт ҡына 
Иҫəнбайҙы туҡтатып, 
Былай тиеп əйткəн, ти: 
— Һеҙ ҡайтығыҙ Уралға, 
Мин китəйем былайға: 
Илде йөрөп гиҙəйем, 
Ни барыны белəйем, — 
Тиеп, юлда айырылған. 
Шəғəленең йəйлəүен 
Үтеп китеп барғанда, 
Халыҡ тыуына ҡайырылған. 
Шəғəле бейҙең үҙенең 
Бөтə ырыуын йыйҙырып 
Һөйлəп торған еренə 
Егет барып тап булған. 
 
Шəғəле: 
 
— Сатмыр хан тигəн яуыз, 
Батыр йыйып, яу асып, 
Урал таба килə икəн. 
Яйыҡты алып нуғайға, 
Иҙелде алып ҡалмыҡҡа, — 
Барын бүлеп бирə икəн. 
Мал‐тыуарҙы пол* ҡылыр, 
Ҡатын, бала‐сағаны, 
Берен ҡуймай, ҡол ҡылыр. 
 
Шəғəле һүҙен ишеткəс, 
Нуретдин дə түҙмəгəн, 
Батыр һынар майҙанда 
Үҙенə тиң эҙлəгəн: 
Ат өҫтөндə уйнаған — 
Халыҡ ҡалған хайранға; 
Билбау алып көрəшеп, 
Ҡош осороп, ҡош атып, 
Барынан да ал булып, 
Өҫтөн сыҡҡан майҙанда. 
 
Майҙандағы барыһы: 
Ҡарт‐ҡороһо, йəш‐елкен, 
«Батыр булып тыуған», — тип, 
Ауыҙ һыуы ҡорошоп, 

Быны маҡтап һөйлəгəн. 
Шəғəле шундуҡ ук‐һаҙаҡ 
Был батырға һайлатып, 
Менеренə яҡшы ат 
Эйəрлəтеп бирҙергəн. 
Батыр егет икəн, тип 
Биш мең яуға баш ҡылған. 
 
Батырҙарҙы йыйҙырып, 
Яуға оҙатыр саҡ еткəс, 
Йəш‐елкенсəк, ҡарт‐ҡоро — 
Бары йыйылып, хушлашып, 
Китергə тип ат менгəс, 
Был батырҙан һорашып, 
Төрлө яҡтан һүҙ ҡушҡас, 
Иҫəнбайҙың улы, тип 
Үҙен һөйлəй башлағас, 
Бер бисə шул сағында, 
Ҡуңыр йөҙөн ағартып, 
Түҙмəйенсə һүҙ асып, 
Иҫəнбайҙың балаһы 
Нисə икəнен һораған: 
— Иҫəнбайҙа бер бала 
Етем тороп ҡалғайны, 
Уны меҫкен əсəһе 
Ҡамышлыҡта тапҡайны. 
Кейем кейер донъяһы, 
Исем бирер атаһы 
Ул баланың булмағас, 
Тик əсəһе Мораҙым тип 
Уға исем ҡушҡайны. 
Хəҙер уның əсəһе 
Бармы‐юҡмы икəнен 
Белмəй йөрəк һыҙлата. 
Əсəһе барып табырға 
Телəһə лə, баралмай: 
Хан аҫырға эҙлəтə. 
Батыр егет, һин үҙең 
Шул баланы белəмһең? 
Ата‐əсəңдең тел төбөн 
Шул турала һиҙəмһең?.. 
 
Бисə һүҙен бөтмəҫтəн, 
Батыр егет һиҫкəнгəн; 
Аттан ырғып төшкəн дə, 
Төпсөп, инəлеп, бисəнəн 
Кем икəнен əсəнең 

Бик ялуарып һораған. 
Əсə ҡурҡып əйтмəгəн, 
Тəү үҙенəн һораған; 
Батыр, аулаҡҡа алып, 
Баштан‐аяҡ һөйлəгəн. 
 
Əсə шул саҡ, ҡосаҡлап, 
Үҙе Ғəнəкə икəнен, 
Батырға əсə икəнен, 
Ил тетрəткəн Иҙеүкəй 
Батырға ата икəнен, 
Тыуып ҡырыҡ көн торғас, 
Ҡамышлыҡта ятҡанда, 
Мораҙым тип бер үҙе 
Уға исем ҡушҡанын — 
Энəһенəн ебенə 
Барын теҙеп һөйлəгəн. 
 
Шул сағында Нуретдин 
Һис берəүгə белдермəй: 
«Мин — Мораҙым, Мораҙым!» — 
Нуретдин тип əйттермəй, 
Меңбаш булып Шəғəлегə, 
Əсəһен алып үҙе мəн, 
Сатмыр ханға ҡарышы 
Яуға киткəн, ти, икəн. 
 
Ат менеп, яу ҡуҙғалғас, 
Яуы шулай ҙур булғас, 
Һөйөнсөгə Урҙаға 
Шəғəле үҙе сапҡан, ти, 
Туҡтамышҡа килгəн дə 
Шулай тиеп əйткəн, ти: 
— Ай, оло хан, оло хан, 
Һин ҡушҡанды тыңланым: 
Əжəлһеҙ ятып үлмəһəм, 
Сатмыр ханды ҡолатам! 
 
Ун мең батыр тупланым, 
Араһында ир батыр, 
Мораҙым тигəн бер батыр, 
Аҫау тота ҡороҡһоҙ, 
Батырҙар ман көрəштə 
Көрəше ҡалмай үлекһеҙ. 
Тимерең мəн тубылғы 
Бөгөү өсөн батырға — 
Икеһе лə барыбер; 

Арҡаның ман тегəр еп 
Өҙөү өсөн батырға — 
Икеһе лə барыбер; 
Батманың ман бармаҡса 
Күтəрергə батырға — 
Икеһе лə барыбер. 
Йөрəге уның — ҡуш йөрəк, 
Йоҡоң менəн үлемең — 
Уның өсөн барыбер! 
 
Шул батырға ат бирҙем, 
Биш мең яуға баш ҡылдым. 
Яман яуҙы ҡырыр ул, 
Ҡуйға килгəн бүрелəй, 
Сатмыр хандың яуыны 
Берен ҡуймай быуыр ул, — 
Тип һөйлəгəс Шəғəле, 
Туҡтамыш хан шатлыҡтан 
Бары бейен йыйҙырған; 
Сатмыр ханға ҡарышы 
Барын яуға ҡыуҙырған. 
 
Бер яғынан Шəғəле, 
Бер яғынан Туҡтамыш 
Иҙеүкəйгə ҡарышы 
Ҡаты яуҙы асҡан, ти. 
[Сатмыр хандың яу башы 
Иҙеүкəй тип берəү ҙə 
Күпкə саҡлы белмəгəн]87. 
 
Атышҡандар өс‐дүрт көн, 
Ҡан ҡойғандар өс‐дүрт төн. 
Был алышта һəр яҡтан 
Бик күп кеше үлгəн, ти. 
Бишенсе көн тыуғанда, 
Ерҙе ҡаплап һəр яҡтан 
Яу эркелеп килгəндə, 
[Тарпан буҙға атланып, 
Торҡа кейеп башына, 
Ҡалҡан тотоп ҡулына] 88  
Иҙеүкəйгə ҡарышы 
Мораҙым килеп сыҡҡан, ти. 
 
Ҡылыс уйнап, сатылдап, 
Ҡалҡандан ут ялтырап, 
Ҡаты һуғыш барғанда, 
Иҙеүкəйҙең тауышынан 

Күп батырҙар, ҡалтырап, 
Ситкə тайпылған саҡта, 
Иҙеүкəйҙең тауышына, 
Ҡылыс һелтəү һолона, 
Ғəнəкə килгəн əлһерəп; 
Иҙеүкəйгə — Улың! — тип, 
Мораҙымға — Атаң! — тип, 
Ҡан‐ҡарымта эҙлəргə 
Арағыҙҙа дау юҡ, — тип, 
Ике араға ташланған. 
 
Мораҙым ман Иҙеүкəй, 
Икəү‐ара аңлашып, 
Ҡылыстарын ташлаған. 
Мораҙым шундуҡ яуынан 
Шəғəлене йомарлап, 
Ҡулын ҡулса ботарлап, 
Сығарып алып ташлаған. 
 
Мораҙымдың бар яуы 
Иҙеүкəйҙе танығас, 
Мораҙым ҡылыс ташлағас, 
Иҙеүкəйгə ыҡтаған. 
Туҡтамыштың күп көсө, 
Уралдан килгəн биш батыр 
Тағы ҡорал ташлағас, 
Сəлəхи ҙə, яңғыҙлап, 
Туҡтамышҡа саптырған. 

 
XVII. Сəлəхиҙең əйлəнеп ҡайтҡаны,  

Туҡтамыштың кесе ҡыҙын урлап ҡасҡаны89

 
Эштең барын төшөнгəс, 
Сатмыр хандың яу башы 
Иҙеүкəй икəнен белгəс, 
Урҙаны ташлап китергə, 
Туҡтамыштың бер ҡыҙын 
Үҙенə бисə итергə, 
Тип Сəлəхи уйлаған. 
Туҡтамышка ошоно 
Аҡыл итеп һөйлəгəн: 
 
— Иҙеүкəй ҡуймаҫ, килер ул, 
Ерең‐һыуың алыр ул. 
Бисəһе өсөн мине аҫыр, 
Балаһы өсөн улың аҫыр, 
Атаһы өсөн һине аҫыр, 

Əсəһе өсөн бикəң аҫыр, 
Данлы ҡыҙың Ынйыны 
Барыбер ҡуймай, бер алыр. 
Ҡанлы яуҙар бөткəнсе, 
Илең ташлап торһаңсы! 
Урыныңа хан ҡылып 
Улың ҡуйып торһаңсы! 
Сəлəхи һүҙен Туҡтамыш 
Һис уйлауһыҙ хуп күргəн, 
Һис иленə һиҙҙермəй, 
Күп бейҙəргə белдермəй, 
Туҡтамыш хан, ханбикə — 
Бер төн икəү юҡ булған. 
 
Туҡтамыш хан киткəс тə, 
Иҙеүкəй ҡамап алғас та, 
Сəлəхи Ынйыға килеп, 
Уға хəйлəһен ҡороп, 
Алып китеү уйы ман, 
Уның яйын тартҡан, ти. 
 
Ынйының һис тел төбө 
Ҡасыу яҡлы булмағас, 
Иҙеүкəйҙең килеүен 
Ынйы тартып һөйлəгəс, 
Сəлəхи шул саҡ Кинйəне 
Урлап китмəк уйы ман, 
Янбайҙы тиҙ саҡыртып, 
Икəү кəңəш иткəн, ти. 
Янбай ҡайтып Ҡырымға 
Һыялмаҫын аңлатып: 
— Илде талап, мал йыйып, 
Аҡ Урҙаға килтереп, 
Хан һарайына килеп, 
Бей булғас, Янбай, үҙең, 
Илең тотоп һуйыр, — тип, 
Төрлө яҡтан Янбайҙы 
Тəү ҡаҡшатып алған, ти. — 
Үҙем ҡайтып нығынһам, 
Бары илде ҡулға алһам, 
Үҙеңде ҡурсаларға 
Үҙ өҫтəмə алам, — тип, 
Мөҫөрəтеп* ҡуйған, ти. 
Сəлəхи шундай һүҙ биргəс, 
Серен һөйлəп үҙ күргəс, 
Янбай быға шатланған, 
Урлашырға Кинйəне 

Үҙ өҫтөнə алған, ти. 
 
Янбай инеп Кинйəгə: 
— Атаң ҡасып ҡотолдо, 
Ағаң ҡалһа, — тотолдо, 
Иҙеүкəй килер, ҡуймаҫ ул, 
Ҡан ҡойҙормай туймаҫ ул; 
Ата‐əсəһе, бисəһе, 
Балаһының ҡононо 
Алмайынса булмаҫ ул. 
Атаһы өсөн — ағаңды, 
Əсəһе өсөн — бисəһен90 , 
Балаһы өсөн берəүең 
Аҫмайынса ҡуймаҫ ул. 
Минең кəңəш һиңə шул: 
Ул килгəнсе, ҡасып тор, 
Йə булмаһа, ҡаршы бар! 
Данлы ҡыҙы килгəн, тир, 
Ир ҡəҙерен белгəн, тир, 
Ынйыны алмай, һине алам, 
Тиеп, һиңə һүҙ бирер! 
 
Янбай шулай тип əйткəс, 
Ҡыҙыҡай быға алданған; 
Һис берəүгə белдермəй, 
Ағаһына һиҙҙермəй, 
Кинйə юлға сыҡҡан, ти. 
Аңдып торған Сəлəхи 
Юлда тотоп алған, ти; 
Ҡул‐аяғын бəйлəтеп, 
Ат өҫтөнə һалдырып, 
Ҡырым ҡарай ҡасҡан, ти. 

 
XVIII. Мораҙымдың Сəлəхиҙе баҫтыра киткəне;  

Туҡтамыштың һөйəк‐һаяғын  
Иҙеүкəйҙең ҡоҙғондарға һипкəне91
 
Туҡтамыш хан киткəс тə, 
Туҡтамыштың балаһы 
Ҡадирбирҙе хан булғас, 
Иҙеүкəйҙең яуынан 
Бөтə яуы еңелгəс, 
Икмəк‐тоҙон ҡулға алып, 
Баш һалғанын белдереп, 
Иҙеүкəйгə буй биреп, 
Яуын ҡаршы алған, ти. 
Хан һарайын уратып, 

Батырҙарын эйəртеп, 
Иҙеүкəй килеп ингəндə, 
Ҡадирбирҙе, бикəһе, 
Ынйыбикə иркəһе, 
Янбай батыр — дүртəүһе 
Бергə ҡаршы алған, ти. 
Туҡтамышты, бикəһен, 
Сəлəхи мəн Кинйəне 
Иҙеүкəй бында күрмəгəс, 
Булатын һурып ҡынынан, 
Ҡадир ханға92 уҡталып, 
Ҡайҙалығын һораған. 
Ҡадир, яуап бирə алмай, 
Аптырауға ҡалғанда, 
Теҙеп берен ҡалдырмай, 
Янбай һөйлəп биргəн, ти. 
 
Иҙеүкəй ил йыйҙырған, 
Талап, тартып алынған 
Бөтə малды бирҙереп, 
Илдə шатлыҡ тыуҙырған. 
Уралдан килгəн батырҙың 
Бишеһен дə бей ҡылып, 
Кире Уралға ҡайтырға 
Барыһына аңлатҡан. 
 
Биш‐алты мең яу алып, 
Сəлəхиҙе тоторға 
Мораҙымға эш ҡушҡас, 
Мораҙым яуға бармайса, 
Ни эшлəптер, шыңшығас, 
Хандың ике ҡыҙының 
Береһен һайлап алырға 
Мораҙымға юл ҡуйған. 
Иҙеүкəйҙең əйткəнен 
Батырҙары тыңлаған, 
Ат менеп, яу эйəртеп, 
Бары юлға йүнəлгəн. 
 
Иҙеүкəй менəн Ғəнəкə, 
Өсөнсөгə Фирҙəүес, 
Уйнап‐көлөп байманда, 
Хандан ҡалған һарайҙа 
Бер нисə көн йəшəгəн. 
 
Бөтə илдə маҡтаулы, 
Үҙе асыҡ сырайлы, 

Күрһəң күҙең сағылыр: 
Теше — ялтыр, көмөштəй; 
Һүҙҙəн туймай һөйлəшеп, 
Һөйлəгəндə ҡашы уйнап, 
Иҙеүкəйҙең алдында 
Уйнап торғас иркəлəп, 
Яңы турыҡҡан ҡолондай, 
Сəскə йыйған бал ҡорттай, 
Һыны һылыу шул саҡлы, 
Бер күреүҙə арбарҙай, 
Ҡыйғас ҡашлы, ҡара күҙ 
Фирҙəүесте күргəн һуң, 
Ынйыҡай бик көнлəшкəн. 
 
«Сатмыр хан тигəн атаһы, 
Бер хоҙайҙай, илендə 
Данлы ҙур хан булғанға, 
Уға көндəш булып мин, 
Иҙеүкəйгə барып мин, 
Фирҙəүестəй һылыуҙан 
Иркəлектə ал булып, 
Иң һөйөлгəн йəр булып, 
Барыбер дан сəсə алмам», — 
Тип тағы ла уйлаған, 
Иҙеүкəйгə барыуҙан 
Ынйы шуға төңөлгəн. 
 
Һарайҙа бары уйнашып, 
Ашап, эсеп, көлөшөп, 
Шатланып көн иткəндə, 
Мораҙымдың илсеһе 
Ҡабаланып ингəн дə: 
— Ҡара диңгеҙ яғалай 
Ҡараби*, Алуш* тауҙарҙа. 
Түнəс* йылға буйында, 
Бабуған* тигəн йəйлəүҙə, 
Сəлəхи мəн яу асып, 
Шунда яуын ҡаҡшатҡас, 
Сəлəхи ҡасып Сағутҡа*, 
Һырынышып биклəнгəс, 
Мораҙым ҡыраң яһаны; 
Сəлəхиҙе үлтереп, 
Кинйəне тотоп алам тип, 
Торлағына барғанда 
Кинйə бейек ҡаянан 
Үҙен үҙе ташланы93, — 
Тигəн хəбəр һөйлəгəн. 

Шул саҡ тағы Иҙеүкəйгə 
Туҡтамыштың яу йыйып, 
Сит батшанан көс алып. 
Яу асырға килгəнен 
Йəнə берəү белдергəн. 
 
Иҙеүкəй, шундуҡ яу йыйып, 
Аттарына менгəн, ти; 
Туҡтамышҡа ҡарышы 
Яуға сығып киткəн, ти. 
Туҡтамыш ман Иҙеүкəй, 
«Ҡамҡалы күл ҡом сəуад» 94  
Тигəн күлдең янында 
Икəү һуғыш асҡан, ти. 
 
Туҡтамыштың бар яуын 
Иҙеүкəй ҡыраң ҡылғас, 
Ҡалған яуы бары ла 
Һөңгө‐ҡылысын һалғас, 
Туҡтамыш хан ҡасҡан, ти; 
Туҡтамыштың артынан 
Иҙеүкəй ҡыуып сапҡан, ти. 
Туҡтамыш хан артынан 
Баҫмалатып, һайтлатып, 
Иҙеүкəй ҡыуып яҡынлап, 
Килеп етə башлағас, 
Туҡтамыш хан, аптырап, 
Ҡамҡалы күл ҡамышына 
Аттан төшөп боҫҡан, ти. 
Туҡтамыш ингəс ҡамышҡа, 
Саптырҙаған тауышҡа 
Ҡыҙғатау, аҡсарлаҡтар, 
Күтəрелеп барыһы, 
Күлде ҡаплап осҡан, ти. 
 
Туҡтамышты турылап, 
Ятҡан урынын яҫҡышып, 
Бер ҡыҙғатау ҡыҙғылдап, 
Баш осонда осҡан, ти. 
Туҡтамыш хан: «Һиҙҙерə, 
Иҙеүкəйгə белдерə», — 
Тип, ҡошҡа инəлеп, 
Былай тиеп əйткəн, ти: 
 
— Ай, ҡыҙғатау, ҡыҙғатау, 
Ҡыҙғатау һин, ҡыҙыл ҡош, 

Сыр‐сыу һалма, ҡыҙғатау, 
Күл ситенə барып төш; 
Йəнен һаҡлап ҡасҡан хан 
Ҡамышыңа һырышҡан, 
Ҡанатыңды елпетеп, 
Муйыныңды һуҙма буш. 
Ҡамсы ла тейер муйыныңа, 
Ҡан сорғолор ҡуйыныңа, 
Һин дə айырылырһың күлеңдəн, 
Мин дə айырылдым күбемдəн95. 
 
Ҡыҙғатау: 
 
— Туғайымды ҡуйманың, 
Һыу буйымды ҡуйманың, — 
Саҡ баламды осорһам, 
Барын аттың, ит иттең; 
Дүрт аяҡлы мал ҡуймай, 
Барын ейҙең‐ашаның, 
Инде килеп бында ла 
Ханлыҡ ҡыла башланың! 96 — 
Тиеп, ҡош һаман 
Уранғылап осҡан, ти. 
Шунан һиҙеп, Иҙеүкəй 
Ханды барып тапҡан, ти, 
Ханды һөйрəп алған, ти, 
Яу янына килгəн, ти. 
Ханды килтереп яуына, 
Былай тиеп əйткəн, ти: 
 
— Һаҙға батҡан ерендə 
Муйынын эйҙе — сапманым: 
Башын киҫеп ташлауҙы 
Батырлыҡтан тапманым. 
Ханда кемдең ҡоно бар, 
Əйтə торған һүҙе бар! 
 
Һайтлап, һайтлап ҡыуылған, 
Илдең күптəн табалмай 
Сарға төшөп юллаған97, 
Ҡанын ҡоймай малының 
Терелəй тотоп ашаған, 
Иң уҫалдың бере был, 
Ил эҙлəгəн бүре был! — 
 
Тигəн һүҙен əйтеп тə 
Бөтəлмəгəн .Иҙеүкəй, 

Тешен ҡыҫып йөрөгəн, 
Күҙенə ҡан һауҙырған, 
Һыҡтап йөрөгəн йөрəккə 
Ҡара ҡаны ултырған 
Яу тынырға бирмəгəн — 
Шунда ханды онтаған; 
Иҙеүкəй батыр ҡараһа, 
Һөйəген дə күрмəгəн98. 
 
Туҡтамыштың бар яуын 
Үҙенə баш эйҙереп, 
Туҡтамыштың онталған 
Һөйəк‐һаяғын йыйҙырып, 
Ҡоҙғондарға һиптереп, 
Иҙеүкəй ҡайтып киткəн, ти. 

 
XIX. Ҡадирбирҙе менəн Янбайҙың  

Иҙеүкəй менəн Мораҙымды ыҙғыштырғаны 
 
Туҡтамыш хандың үлтерелеүен ишетеп, Ҡадирбирҙе, уның бисəһе, Янбай 

өсəүлəп бик ҡайғырған. Береһе Урҙа башында ҙур хан булыр, икенсеһе ҡорбаш 
булып, беҙгə юл бирмəй, үҙҙəренə ҡол ҡылыр, тип һөйлəшеп, нисек тə Иҙеүкəй 
менəн Мораҙымдың араларын боҙорға, ике арала ҡанлы яу астырып булмаҫ микəн 
тиешеп, кəңəш ҡорған, ти. 

 
Мораҙым ҡайтҡас яуынан, 
Ҡадирбирҙе, бикəһе, 
Янбай менəн өсəүһе, 
Мораҙымға димлəшеп, 
Ынйыны ал, тип көслəшеп, 
Туй яһамаҡ булған, ти. 
Атаһы əйткəн һүҙ булғас, 
Əсəһе лə ҡул ҡуйғас, 
Мораҙым да был уйға 
Риза булған, күнгəн, ти99. 
 
Ҙур туй яһап һарайҙа, 
Мораҙым ман Ынйыҡай 
Бергə тора башлаған. 
Ирле‐ҡатын икəүлəп, 
Уйнап‐көлөп серлəшеп, 
Бер‐беренəн йəшермəй 
Һүҙ ҙə һөйлəй башлаған. 
Ынйы бер төн ятҡанда, 
Иҙеүкəй мəн йəш саҡта, 
Бергə уйнап‐көлгəнен, 
Иҙеүкəй алам тигəнен 

Һөйлəп бөткəс, аҙаҡтан 
Былай тиеп алдашҡан: 
— Һине яуға оҙатҡас, 
Яңғыҙ йоҡлап ятҡанда, 
Кеше‐маҙар йоҡлағас, 
Килеп ишек асҡан да, 
Яныма килеп баҫҡан да, 
Ҡулына бысағын алып, 
Һуям хəҙер һине тип, 
Яғамдан бороп тотто; 
Ай‐вайыма ҡуймайсы 
Шунда атаң мине йыҡты. 
Улыңа əйткəн нəҙерең 
Бар тиһəм дə, ҡуйманы, 
Үҙе яуға киткəнсе 
Төн йоҡлаған сағымда 
Һис янымдан сыҡманы. 
Инде һуң ни сара бар? 
Ошо көндө буйымда 
Иҙеүкəйҙəн бала бар, — 
Тигəн һүҙгə Мораҙым 
Икелəнмəй ышанған. 
«Үҙем тыума булғанға, 
Миңə булыр бала ла 
Тыума булһын тигəндер! 
Һис һырыныр ер тапмай, 
Морон төртөр тиң тапмай, 
Мине ҡурсып əсəйем 
Ҡамышлыҡта тапҡанға, 
Тыума егет булғанға, 
Минең йөҙҙəн көлгəндер!» — 
Тип Мораҙым уйлаған, 
Һис берəүгə əйтмəйсə, 
Асыуланып ғəрлəнгəн. 
 
Иҙеүкəй яуҙан ҡайтҡанда, 
Мораҙым өйҙə булмаған, 
Ынйы ман Мораҙымдың 
Туйын белгəс, Иҙеүкəй 
Йөрəгенəн һөйөнгəн; 
Фирҙəүесте уң яҡҡа, 
Ғəнəкəне һул яҡҡа, 
Ынйыҡайҙы уртаға 
Ултыртҡан да һөйлəнгəн. 
 
Иҙеүкəй: 

— Ынйы аҡыллы ҡыҙ ине, 
Минəн һис тə тартынмай, 
Алам тиһəм, килергə 
Əҙер торған ҡыҙ ине. 
Уйлап торһаң, ҡарағыҙ, 
Мин дə бик саф булғанмын: 
Ниндəй аулаҡ саҡта ла 
Бер яман эш ҡылманым, 
Ирлегемə маһайып, 
Бер ҡулым да һалманым. 
Ғəнəкə мəн араны 
Хандың ҡулы йолһа ла, 
Баламдан айырып үҙемде 
Һарайынан типһə лə, 
Ата‐əсəмдең барыһын 
Минең өсөн һуйһа ла; 
Ҡасҡы, дошман Иҙеүкəй тип, 
Яманатым һатһа ла, — 
Үҙем өсөн барымта, 
Атам өсөн ҡон юллап, 
Илгə ғауға һалманым. 
Күңелемде шат тоттом, 
Телəгемде ил иттем; 
Илем өсөн ут йотоп, 
Илем тиеп ат менеп, 
Ҡулға ҡоралым алып, 
«Ир ынтылһа, таш яра, 
Һуҡҡан ерҙəн һыу сыға», — 
Олатайҙар һүҙенə 
Күңелемде беркеттем. 
 
Ынйыны күреп ҡыуанам: 
Йəшлегемə бирелеп, 
Əгəр яманлыҡ ҡылһам, 
Ҡыҙ ҙа күнəр əле, тип 
Уҫал уйымды һалһам, 
Хəҙер миңə ни оят 
Булыр ине был саҡта! 
Бына хəҙер үҙ балам, 
Бер əйтмəһə, бер əйтер 
Ине миңə аулаҡта, — 
Тиеп һөйлəп, көлөшөп, 
Былар ултырған саҡта, 
Мораҙым ҡайтҡан һунарҙан; 
Һис уйламай‐нитмəйсə, 
Бер һүҙ əйтмəй, ҡомһарып, 
Ҡылысын алып ҡулына, 



 96

Атаһына уҡталған. 
 
Ынйы алдан һиҙгəнгə, 
Бөтə эште белгəнгə, 
Иҙеүкəйҙең һүҙенəн 
Күңеле йомшап киткəнгə, 
Атҡан уҡтай тиҙлектə 
Мораҙымға йəбешкəн. 
Ынйыҡайға көс бирмəй, 
Əсəлəре һүҙҙəрен 
Һис берəүһен тыңламай, 
Иҙеүкəйгə Мораҙым 
Ҡылысы ман һелтəнгəн. 
 
Ҡылыс тейеп китһə лə, 
Күҙ ҡабағын, ҡаштарын 
Киҫə ярып үтһə лə100, 
Иҙеүкəй унан үлмəгəн, 
Һалҡын ҡанын боҙмаған, 
Һүҙһеҙ‐ниһеҙ ҡылысын 
Йыға тартып алған, ти, 
Ынйы менəн ултырғас, 
Мине унан көнлəшə, 
Тигəн уйға ҡалған, ти. 
 
Иҙеүкəй: 
 
— Ай, Мораҙым, Мораҙым, 
Егет кенə булһаң, булһана, 
Ҡылыстар уҡ тота белһəнə! 
Ер йөҙөнə йүргəк Уралды 
Ашаһынан аша елһəнə! 
Алтын Урҙа, Урал буйында 
Сулпан төҫлө балҡып торһана! 
Ауыҙың ман һауала осҡан 
Ҡоштарҙы ла тотоп алһана! 
 
Шулай булһын балам тип, 
Атың Мораҙым ҡуйҙырҙым, 
Илай‐илай ялуарып, 
Иҫəнгə101  башың һыйҙырҙым! 
Илем менəн һинең өсөн 
Күп яфалар күреп уҙҙырҙым! 
Сатмыр ханға барып тилмереп, 
Туҡтамышты килеп емереп, 
Билеңə ҡəмəр быуҙырып, 
Ҡыҙынан һине һөйҙөрҙөм! 

Тиреҫ тə тотҡан һаҙағың 
Үҙ сəбенə лə тоҫҡатып, 
Урҙа ла ханын ҡыйратып, 
Үҙеңде дə баш иттерҙем! 
Ҡартайған да көн ошонда, 
Уралым да мине көткəндə, 
Башымды ошолай хур иттең! 
 
Мин ир ҙə булдым, ир булдым! 
Иҙеүкəй ҙə булып дан алдым! 
Тотҡон ятҡандарҙы һарайҙан 
Барын сығарҙым, тараттым! 
Ҡайғыра‐ҡайғыра таянған 
Көтөүсенең тотҡан таяғын 
Хандың да ҡулына таянттым! 
Томан да баҫҡан юлымды 
Эҙлəп тə таптым, Мораҙым! 
Һуҡыр булһам да, аҙашмам! 
Маяҡтар ҡаҡтым, Мораҙым! 
 
Бер атанан биш тыуһа ла, 
Атҡа ла менһə, иш булһын! 
Илен дə дошман уратһа, 
Уҡ атырҙай ҙа ир булһын! 
Шулай ҙа булған ҡəрендəш, 
Менһə лə, аты арымаҫ; 
Ауыр ҙа көнгə ҡалһа ла, 
Һис тарлыҡҡа тарымаҫ! 
Күкрəгенə уның уҡ керһə, 
Тартып та алыр ҡəрендəш; 
Ҡəрендəшең булмаһа, 
Шунда ла ҡалыр яңғыҙ баш! 
Көндө лə болот ҡаплаһа, 
Уны ла, балам, ел ҡыуыр; 
Бəғерһеҙ ҙə ҡышты яҙ ҡыуһа, 
Ер йөҙөндə үрт сығыр; 
Ямғыр ҙа яуһа, ер йыуыр, 
Күк үлəндəн, балам, бал тамыр, 
Ҡырау ҙа төшһə, ер үлер, 
Күк үлəндə шул саҡ моң тыуыр! 
Ирмен дə тигəн ирҙəрҙе 
Ил күтəрһə, уны бей итер; 
Мин‐мин дə тигəн ирҙəрҙе 
Ил тибəрһə, уны ҡол итер! 
Ирмен дə тигəн ирҙəрҙе 
Ил таныһын уны ир тиеп, 
Батырмын да мин тигəнде 

Ил таныһын уны батыр тип. 
Бəхет тə таптым тигəндең 
Көнө лə тыуа төндəн һуң; 
Эш эшлəнем мин тигəндең 
Эше һынала йылдан һуң. 
 
Мораҙым: 
 
— Мин əсəнəн тыуғанда, 
Йылы урын күрмəнем; 
Бала булып үҫкəндə, 
Ата‐əсə күрмəнем; 
Тирбəнергə бишектə 
Бишек төҫө күрмəнем; 
Бала булып уйнаһам, 
Бəғере һыҙлап саҡырған 
Əсə тауышын белмəнем. 
Ары оролоп‐бəрелеп, 
Таш бүкəндəй тəгəрəп, 
Йоҙороҡҡа шар булдым! 102
Моңлап аҡҡан шишмəлəй, 
Күҙ йəшенə тау булдым!  
Ата‐əсəле балаға 
Уйынында яу булдым; 
Бар баланың телендə 
«Тыума» һүҙенə тап булдым! 
Ун йəшемə еткəндə, 
Осор ҡоштай талпындым; 
Ун бер йəшкə еткəндə, 
Яуға ҡаршы елкендем; 
Ун икегə еткəндə, 
Артымдан саң уйнаттым; 
Ун өс йəшкə еткəндə, 
Аҫау өйрəтеп, дан тоттом; 
Ун дүрт йəшкə еткəндə, 
Күп батырҙы көл иттем; 
Ун биш йəшкə еткəндə, 
Яуға ҡаршы ат мендем; 
Ун алтыға еткəндə, 
Атам табып хур булдым; 
Ун етегə киткəндə, 
Ҡатын алып ер булдым! 103  
 
Бер ҡат күңелем һынған һуң, 
Бергə торор уйым юҡ, 
Данлы яуын ҡолатҡан 
Урҙаң миңə кəрəкмəй, 

Түшəгеңде йəйҙергəн 
Ҡыҙың миңə кəрəкмəй! 
Мин Урҙанан китермен, 
Китеп, Иҙел кисермен, 
Баба булған Иҫəнде 
Атам һин, тип танырмын! 
Урал битен буйлатып, 
Ат уйнатып сабырмын, 
Алтын Урҙа шауҡымын 
Барын унан ҡыуырмын, — 
Тигəн һүҙен əйткəн һуң, 
Мораҙым киткəн юлына. 
Ынйы ҡалмай, илаулап, 
Йəбешеп сыҡҡан сабыуына. 
Иҙеүкəй быны тыймаған, 
Бөтə эште аңлағас, 
Йəш‐елкенсəк сал бөркөттəн 
Көнлəшкəн, тип уйлаған. 
 
Мораҙым атҡа менгəндə, 
Ҡамсы биреп ҡулына, 
Ынйыҡай мəн икеһенə 
Ошо һүҙен һөйлəгəн: 
— Айҙай яҡты нəмə юҡ, 
Ҡара болот баҫмаһа; 
Ирмен тигəн ир булмаҫ, 
Серҙең төбөн тапмаһа; 
Ҡатын ҡатын булмаҫ ул, 
Башҡа муйын булмаһа, 
Ҡанға батҡан иренең 
Ҡылыс ҡанын һөртмəһə! 
 
Иҙеүкəй əйтеп бөткəн һуң, 
Мораҙым китергə булғас, 
Ҡадирбирҙе һылыуын 
Бер аҙ ергə оҙатҡан, 
Һылыуының инсеһен: 
Көтөү‐көтөү һыйырын, 
Өйөр‐өйөр йылҡыһын 
Арттарынан ҡыуҙыртҡан. 
 
Иҙеүкəй илде йыйҙырып, 
Сатмыр ханға кəңəшеп, 
Бөтə эште уйлашып, 
Сатмыр ханға буйһонғас, 
Илгə фарман таратып, 
Хандың улы Ҡадирҙе 

Үҙ иленə бей ҡылған. 
Иҙеүкəй, эшен бөткəс тə, 
Ҡайны йорто Сатмырға 
Күп мал əйҙəп, кире ҡайтҡан. 

 
XX. Мораҙымдың Уралда атаһын яманлап һөйлəгəне,  

Һабрау ҡарттың Иҙеүкəйҙе яҡлағаны;  
Мораҙым Ыниыбикəнең башын сапҡаны,  

Ҡадирбирҙе менəн Янбайҙың башына еткəне,  
атаһына илсе ебəргəне104

 
Туҡтамыш хан бөткəн һуң, 
Уралдан ҡул тартҡан һуң, 
Тора менəн Нарыҫ бей, 
Икəү бергə йоплашып, 
Уралға ҡул һуҙарын 
Сала‐сарпы белгəн һуң, 
Ҡыпсаҡ, Ҡатай, Табындар, 
Юрматы, Тамъян — барыһы 
Тора бейҙəргə ҡаршы 
Яу асырға торғанда, 
Илде бергə тупларға 
Иҙеүкəйҙе көткəндə, 
Ер ҡаплаған мал менəн 
Мораҙым ҡайтып төшкəн, ти. 
 
Быны күргəс батырҙар: 
«Бишəүҙəн алтау яҡшы, — тип, — 
Атаң ҡайтһа етегə, 
Атаң ҡуйған бейҙəрҙе 
Барын ҡыуып бей булған 
Нарыҫты беҙ ҡыуырбыҙ; 
Баба Төклəҫтəн ҡалған, 
Яҡшынан яман тыуған, 
Ил таларға йыйынған 
Тора бейҙе һуйырбыҙ!» — 
Тип шатланған барыһы. 
 
Мораҙым: 
 
— Беҙ‐беҙ инек, беҙ инек, 
Ат өҫтөндə уйнаған 
Ыласын ҡоштай ир инек; 
Туҡтамышты емереп, 
Аҡ Урҙаның өҫтөндə 
Тайшанмаҫтай ир инек. 
Яуҙар бөткəс, туй йыйҙыҡ, 

Бейə һуйып, һый ҡылдыҡ, 
Бер ҡаҙанға һыймаҫтай, 
Ике ҡусҡар* башыны 
Бергə һалып, хур булдыҡ. 
 
Хоҙа биргəн бəхетемде 
Атам урлап бур булды; 
Мораҙым тигəн ир даным, 
Намыҫым һаҡлап Урҙала, 
Ҡанына һыуһап атамдың, 
Ҡылыс һелтəп ер булды. 
Мин булдым мин, мин булдым, 
Мораҙым тигəн ир булдым; 
Күктə осор шоңҡарҙы 
Ҡулда тотар ир булдым; 
Намыҫым тапалып хур булғас, 
Мин Уралға боролдом. 
 
Үҙем тыума тыуһам да, 
Урал — атам тыуған йорт, 
Урал — атам үҫкəн йорт, 
Йылҡыһы ман тулған йорт; 
Бейə һауған һөтлө йорт; 
Ҡымыҙ эскəн ҡотло йорт; 
Ынйы‐мəрйен таҡҡан йорт; 
Аҡбуҙ толпар юлынан 
Урал тауы тыуған йорт; 
Яйыҡ, Иҙел батырҙар 
Бары шунда булған йорт; 
Уларҙан тыуған балалар 
Үҙ ырыуын йəйгəн йорт; 
Ҡыпсаҡ, Ҡатай, Тамъяндар, 
Юрматыһы, бүтəндəр 
Ете ырыуын йыйған йорт. 
 
Үҙəклəп һуҡҡан тимере 
Миңə хəнйəр булһын тип, 
Мин — Урҙанан буҫҡан ир, 
Уралға батыр булам тип, 
Атҡа менеп күскəн ир, 
Ҡолон‐бейə бəйлəшеп, 
Һауыт‐һаба тултырып, 
Ҡəрендəш‐ырыу йыйылып, 
Тора бейҙе, Нарыҫты 
Икеһен дə һуйҙырып, 
Бер рəхəт йəшəргə 
Уралыма ҡайтҡан ир! 

Мораҙым һүҙен ишеткəс, 
Иҙеүкəйҙе сит күргəс, 
Мораҙымдың уйынан 
Бар батыр эс тартҡан, ти. 
Мораҙымға уйҙарын 
Бер батыр ҙа əйтмəйсə, 
Ат саптырып, ырыуҙың 
Аҡһаҡалын йыйған, ти. 
Аҡһаҡалдың барыһы, 
Иҫəнбай ҙа, Һабрау — 
Береһе ҡалмай килгəн һуң, 
Мораҙым үҙе ҡайтыуын 
Теҙеп һөйлəп биргəн һуң, 
«Туҡтамышты емереп, 
Сатмыр ханға буй биреп, 
Айыуҙан алып бүрегə 
Урҙаны ҡол итте», — тип, 
Иҙеүкəйҙе яманлап, 
Һүҙен һөйлəп бөткəн һуң — 
Халыҡ аптырап ҡалған, ти: 
«Был ни эш?» — тип, шашынып, 
Ике‐яры бүленеп, 
Төрлө һүҙҙəр сыҡҡан, ти. 
 
Илдə даны сəселгəн, 
Күпте күргəн аҡһаҡал 
Һабрау ҡарт түҙмəгəн, 
Бөтə халыҡты туҡтатып, 
Ошо һүҙҙе һөйлəгəн: 
— Иҙеүкəй, Иҙеүкəй тигəнде 
Һеҙ барығыҙ белəһеҙ; 
Мораҙым, Мораҙым тигəнде 
Беҙ үҙебеҙ белəбеҙ. 
Иҙеүкəй тигəн батыр ир — 
Тимер ҡаҙыҡ йондоҙо: 
Эңер тип ул йоҡламаҫ, 
Таңдан ҡурыҡҡан Өлкəрҙəй, 
Байыйым тип ыҡламаҫ! 
 
Иҙеүкəй тыуҙы ир булып, 
Яңы тыуған ай булып; 
Атҡа менде бер булып, 
Урал өсөн көн булып; 
Хан, бейҙəргə күренде 
Ҡурҡыныслы тау булып. 
Ҡыйғаҡ, ҡыйғаҡ нəҙек ай 

Көн‐төн һанап нурланыр; 
Урта ғүмерен һөргəндə, 
Матурланып, тулыланыр. 
Айҙың моңло булғаны — 
Битен монар алғаны; 
Көндөң моңло булғаны — 
Битен болот алғаны; 
Бейек тауҙың үлгəне — 
Башын томан алғаны; 
Ай мəн ҡояштың үлгəне — 
Тонйорап барып батҡаны; 
Ағыр һыуҙың үлгəне — 
Өҫтөн күк боҙ алғаны; 
Ир‐егеттең үлгəне — 
Илен дошман алғаны; 
Ҡара ерҙең үлгəне — 
Ҡар аҫтында ҡалғаны; 
Ата‐əсəнең үлгəне — 
Баланан хурлыҡ күргəне. 
Илдең нурлы булғаны — 
Батырының тыуғаны; 
Илдең моңло булғаны — 
Батырһыҙ тороп ҡалғаны. 
 
Быуын‐быуын үткəндə, 
Үлемдəн ҡалыр нимə бар? 
 
Малдай ҡаза күрмəгəн, 
Кешегə бирһəң, бөтмəгəн 
Үлмəй торған — яҡшылыҡ; 
Илен һөйөп ат менгəн, 
Көндəй тонйорап батмаған, 
Башын монар баҫмаған 
Батыр ирҙең исеме бар. 
Быуын‐быуын үткəндə, 
Киң донъяла нимə тар? 
 
Киң донъяла уйнаған, 
Ҡупшы итек һайлаған 
Ҡунаҡсының итеге тар. 
 
Быуын килгəн киң илдə 
Урман, үлəн үҫкəндə, 
Тауҙың буйы йəмлəнə; 
Быуын килгəн киң илдə 
Батырҙан батыр тыуғанда, 
Батыр юлынан сапҡанда, 

Атанан күреп уҡ юнһа, 
Илдең йөҙө йəнлəнə; 
Батырҙан батыр тыуғанда, 
Батыр юлынан сапҡанда, 
Атаға һаҙаҡ ҡайраһа105, 
Илдең йөҙө тарлана. 
 
Һабрауҙың был һүҙен 
Бөтə батыр ишеткəс, 
Мораҙымдың тел төбөн 
Барыһы ла төшөнгəс, 
Бары халыҡ шаулашып, 
Иҙеүкəйгə барырға, 
Уны эҙлəп табырға, 
Бөтə эште һорарға, 
Тиешеп һүҙ төйнəгəн. 
 
Иҙеүкəйҙəн һис андай 
Яманлыҡ эш булмаҫ, тип, 
Шау‐шыу ҡупҡас Уралда, 
Мораҙым Урал ташлаған. 
Димдең бейе — Нарыҫ бей, 
Был ғауғаны ишеткəс, 
Тора бейҙəн таланып, 
Бик күп ваҡыт интеккəс, 
Мораҙымды саҡыртҡан. 
Мораҙым барғас, ил йыйып, 
Нарыҫ үҙенең ҡартлығын, 
Батырлығы ҡайтҡанын 
Илгə теҙеп һөйлəгəс, 
Бөтə иле, туй яһап, 
Мораҙымды бей ҡылған. 
 
Мораҙым Димдə бей булғас, 
Бөтə эште ҡулға алғас, 
Дим, Ашҡаҙар* буйҙарын 
Тора бейҙəн айырырға 
Яу асмайса: «Тора бей 
Был һыу буйҙан ҡул тартһын!» 
Тип, илсеһен ебəргəн. 
Мораҙымдың һорауын 
Тора бей ҙə ҡаҡмаған. 
Күрше‐күлəн дуҫлығын 
Белдереүгə, үҙенə 
Мораҙымды саҡырған. 
 
Былар икəү дуҫ‐татыу, 

Бергə бер йыл йəшəгəс, 
Алмаш‐тилмəш беренə 
Ҡунаҡ булып йөрөгəс, 
Тора бей ҙə ышанып, 
Мораҙымға таянып, 
Ямантауҙың итəген, 
Иҙел, Яйыҡ, Нөгөштө — 
Ҡыпсаҡ, Табын, Ҡатайҙың 
Йəшəп ятҡан төйəген 
Үҙ ҡулына алырға 
Бер саҡ килеп яу асҡан. 
Мораҙымды Тора бей 
Яуҙа ярҙам итергə 
Ат ебəреп саҡыртҡас, 
Бер һүҙ əйтмəй Мораҙым 
Илселəрҙе ҡайтарған, 
Һуңынан да Мораҙым 
Тора бейҙе яҡларға 
Атҡа менеп сыҡмаған. 
 
Мораҙым батыр бер саҡта 
Тəрəн уйға талған да, 
Ынйыҡайға шомло тел мəн 
Былай тиеп һүҙ асҡан: 
— Атам бер бей булғанмы, 
Əсəм бикə булғанмы, 
Ниңə тинтəк булдым мин? 
«Ирмен тигəн ир булмаҫ, 
Серҙең төбөн тапмаһа; 
Ҡатын ҡатын булмаҫ ул, 
Башҡа муйын булмаһа, 
Ҡанға батҡан иренең 
Ҡылыс ҡанын һөртмəһə», — 
Тигəн һүҙе атамдың 
Нимə булды, Ынйыҡай? 
 
Ынйыҡай: 
 
— Сəсем оҙон булһа ла106, 
Аҡылым юйҙым, Мораҙым! 
Тəхет өсөн талашҡан 
Ағам, Янбай һүҙенə 
Алйотландым, Мораҙым! 
Һинəн ҡылыс ҡайратҡан — 
Яман уйым, Мораҙым! 
Ҡылысың ҡанын һөртөргə — 
Минең буйым, Мораҙым! — 



 106

Тигəн һүҙен əйткəн дə, 
Һушһыҙ булып, Ынйыҡай 
Аяғына йығылған. 
 
Мораҙым эште аңлаған, 
Уҙған эшкə үкенгəн, 
Ынйыҡайҙың шул ерҙə 
Башын сабып осорған. 
Мораҙым йыйған тиҙ яуын, 
Алға алған үҙ уйын: 
Атҡа менгəн алла тип, 
Ҡылыс алған яуға тип; 
Айлыҡ юлды — өс көндə 
Барып еткəн Урҙаға. 
 
Атаһы Урҙала булһа, 
Тəү атаһын күрмəҫкə; 
Тура барып һарайға, 
Ҡадир менəн Янбайға 
Яу асырға уйлаған. 
 
Мораҙым ингəс һарайға, 
Ҡадир менəн Янбайға 
Былай тип һүҙ башлаған: 
— Мин — мин инем, мин инем, 
Яуға ҡаршы сыҡҡанда, 
Батыр торған ир инем! 
Аш‐һыу эскəн сағымда, 
Ямандар юҡ, тир инем! 
Яуҙан бүтəн урында, 
Дошманым юҡ, тир инем! 
Əжəлем мəн аңлашҡан 
Мин үлем юҡ, тир инем! 
Сауҙагəрҙəн бүтəндə 
Ике тел юҡ, тир инем! 
Ҡосағымда ятҡанды 
Серҙəшем ул, тир инем! 
Яу, яу тигəн яуҙы мин — 
Торҡалы ир, тир инем! 
Дошман, дошман тигəнде — 
Ҡонон эҙлəп, ҡан һорап, 
Атҡа менгəн, тир инем! 
 
Хан балаһы аҡ һөйəк, 
Ата дошман һин икəн! 
Ике телле бер яуыз — 
Янбай дошман, һин икəн! 

Иҙеүкəй мəн Мораҙым 
Һеҙҙең көткəн яу икəн! 
 
Мин, мин килдем, мин килдем, 
Урҙаңа төбəп, мин килдем! 
Иҙелдə ятҡан ҙур илгə 
Мал тултырам, тип килдем! 
 
Һиндəй яуыз хандарҙы, 
Ҡарыны йыуан Янбайҙы 
Айыуҙай тауышын баҡыртып, 
Ҡабырғаһын һындырып, 
Ҡара ҡанын ағыҙып, 
Ат бауырынан йөҙҙөрөп, 
Ҡанығыҙ əсəм, тип килдем! 
 
Бүленə башлаған илеңде 
Өрккəн ҡуйҙай итергə, 
Айырыла башлаған илеңде 
Айырылған ҡуйҙай итергə, 
Яуығыҙ көҫəп, ат мендем! — 
Тигəн һүҙен Мораҙым 
Ханға һөйлəп бөткəн дə 
Янбай менəн Ҡадирҙың 
Башын сабып өҙгəн, ти; 
Бөтə илде йыйған, ти. 
Элек ханға ҡаршы, 
Үҙенə кəңəшсе булған 
Бер батырҙы һайлатып, 
Урҙаға бей ҡылған, ти. 
 
Был батыр бей булғас та, 
Мораҙым фарман таратҡан: 
Иҙеүкəйгə барырға, 
Бөтə эштең булғанын 
Уға асып һалырға, 
Сатмыр ханға бүлəккə 
Бер өйөр мал ҡыуҙырып, 
Мораҙым ошо бейҙе 
Шул көн юлға оҙатҡан. 

 
XXI. Иҙеүкəйҙең ҡайтырға ашҡынғаны,  

Сатмыр хан менəн һүҙгə килгəне, бəхəстə еңеп сыҡҡаны 
 
Ак Урҙанан яңы бей 
Сатмыр ханға килгəс тə, 
Иҙеүкəйҙе тəү күреп, 

Бөтə серҙе асҡас та, 
Иҙеүкəй эште аңлаған. 
Эштең төбөн барын да 
Сатмыр ханға əйтмəгəн. 
 
Сатмыр хан был йəш бейгə 
Ҡырын күҙен һалған, ти. 
Иҙеүкəй быға юл ҡуймай, 
Сатмыр хандың янында 
Был йəш бейҙе яҡлаған. 
 
Иҙеүкəй, бейҙе оҙатҡас, 
Был бей аша Уралда 
Яу сыҡҡанын ишеткəс, 
Сатмыр ханға аулаҡта 
Үҙ телəген аңлатҡан: 
— Ай, оло хан, уйласы, 
Əйткəн һүҙем тыңласы! 
Үҙең атҡа менмəгəн, 
Һис тə яуҙы күрмəгəн, 
Атанан мираҫың итеп, 
Ханлыҡ алған ир түгел! 
 
Төнгə аҡҡан Иртешен*, 
Көнгə аҡҡан Балҡашын* 
Ике имсəк һанаған, 
Буйында илен йəйҙергəн, 
Тарбаға тау япрағы 
Бер армытҡа баҫҡан да, 
«Мин — Сыңғыҙ!»107 — тип ҡысҡырған, 
Оло Сыңғыҙ һуңынан 
Ханлыҡ ҡылған Үгəдəй108  
Төйəк иткəн урынға, 
Шуны барып алырға, 
Һис тə тыныс йоҡламай, 
Борсолаһың түгелме? 
Өлкə‐өлкə бары үҫкəн 
Иңлəп ятҡан типһəнеп 
Ҡош‐ҡортона ояға — 
Осҡаты ман юшаны; 
Аты сəсəп, һөмһөрəп, 
Сабып килгəн батырға — 
Күлəгəһенə алырҙай 
Шыр урманға алышҡан, 
Унда‐һанда һерəйгəн 
Күкһəүел тигəн ағасы; 
Юйып типһəн тынлығын 

Сыр‐сыу килеп сəркелдəй 
Һауыр, йомран, сысҡаны; 
Ҡоҫоғона аунаған 
Туйҙа эскəн ҡоҙалай 
Табынынан аҙашып, 
Ҡамышында йəшəгəн 
Һаҙға аунаған ҡабаны; 
Боҙға ятып бəрəнлəп, 
Йəше тулып, мандымай, 
Көҙгə саҡ йөнө ҡупмаған109, 
Дегəнəккə һырылған 
Бүлтеректəн ҙур түгел, 
Аҡһыл ҡарһаҡ бүреһе; 
Ҡуҙ еҫенə ҡалғыған, 
Алпанлаған байғоштай, 
Ятһа, ҡуныш табалмай, 
Унда‐һанда күренгəн 
Аҙап бөткəн айыуы; 
Яуҙан ҡалған аяҡһыҙ, 
Менəренə аты юҡ, 
Ҡайта торған йорто юҡ, 
Ҡамыш төбөн һаҡлаған, 
Ат урлаған ҡараҡтай, 
Көндөҙ ятып йоҡлаған, 
Осалмайса зарыҡҡан, 
Ҡапһаң, ите һаҙ татыр, 
Тауыҡ аяҡ, ҡашҡа баш 
Күл, йылғала өйрəге — 
Бары буйын йəмлəгəн; 
Буйын буйлап йөрөгəндə, 
Ҡом бураны уйнаған; 
Уба‐уба тоҙона 
Бөтə иле маһайған; 
Өҙəңгенəн бүтəндек 
Илендə тимер сыҡмаған; 
Сыңғыҙ хандың ясаһын* 
Бөтə илгə йола тип, 
Оран һалған Сығтайҙың110  
Төйəге булған Алатау*, 
Уны ла аламын тип, 
Елкенгəн — һин түгелме? 
 
Яуҙа үҫкəн ир батыр 
Өйҙə тыныс йоҡлармы? 
Күбəлəген, бал ҡортон 
Үҙ буйына арбаған; 
Алһыу, ҡыҙыл сəскəһен 

Ҡулына тотоп һылыуы 
Маҡтап, һөйөп йырлаған, 
Хоҙай бирер йəннəттəн 
Туғайы һылыу Уралтау! 
 
Үҙəк буйын ҡараһаң, — 
Бəйлəнеп ятҡан кəрешкə; 
Аҡлан, сағыл буйҙары — 
Ҡылған, сəскə һəр төҫтə; 
Ҡолағында алҡаһы 
Елберлəгəн һылыуҙай, 
Көнəркəш үҫкəн ағаслы; 
Балаһын көткəн əсəлəй, 
Ҡуйынын асҡан ҡаялы; 
Ҡайнап‐ҡайнап, ҡабарып, 
Ҡалҡып килгəн болоттай, 
Бик алыҫтан күгəреп, 
Ҙур япраҡлы ағастай 
Күренеп ятҡан Уралтау! 
Бер йəнде лə ҡуймаҫтай — 
Бөтəһен айҡап йөрөгəн 
Айыу, бүре, бөркөтө — 
Улар ҙа һөйгəн Уралтау! 
 
Ҡанаттарын талдырып, 
Түл йəйергə ынтылып, 
Туғайын, күлен һағынып, 
«Уралым!» — тип саңҡылдап, 
Йəш баланың күңелендə 
Моңло аппаҡ аҡҡоштар — 
Улар ҙа һөйгəн Уралтау! 
Таң сулпаны ҡалыҡҡас та, 
Таң һыҙылып атҡас та, 
Һаҙ талын һайлап һайраған 
Һандуғас та һөйгəн тау! 
 
Йылғыр елдəн ҡағылмай, 
Һүҙҙəрен сит аңламай, 
Араһына ят кермəй, 
Көңгөр‐ҡаңғыр серлəшкəн 
Егет менəн һылыуҙай, 
Көмөштəй улаҡтан сылтырап, 
Йылғыр аҡҡан йылғаһы — 
Улар ҙа һөйгəн Уралтау! 
 
Ботағы алтын алҡалай, 
Япрағы көмөш тəңкəлəй, 

Теҙелеп күккə артылған, 
Ағасы ҡаплап өҫкəйен 
Йəмлəндергəн Уралтау! 
Күлендə йөҙгəн ҡаҙ, өйрəк, 
Талында һайрап ҡоштары, 
Йəш балалай уйнаған 
Битендəге йəнлеге — 
Бары маҡтаған Уралтау! 
Барына əсə — Уралтау! 
Барына ата — Уралтау! 
Шунда үҫкəн мин батыр, 
Миңə лə ата — Уралтау! 
 
Атам кейəү булған ер, 
Əсəм килен булған ер, 
Өҫтөм ап‐аҡ йыуған ер, 
Ҡолон айғыр булған ер, 
Ятып ҡалған бер бəрəс 
Мең ҡуй булып үргəн ер! 
Һəр төҫтəге йылҡынан 
Өйөрө туғай тултырған, 
Балығы тайҙай тулаған, 
Баҡаһы ҡуйҙай һыулаған, 
Ете ырыу, ун ике йорт — 
Урал һөтө Иҙелем 
Барыһын да һуғарған; 
Һыуы тəмен һалмаған, 
Эсмəгəн йəн ҡалмаған 
Иҙел, Яйыҡ, Димдəрҙең, 
Һаҡмар, Эйек, Əйҙəрҙең* — 
Ата‐бабам бары ла 
Быуын‐быуын торған ер! 
Ата‐əсəлəй Уралын, 
Үҙе тыуған төйəген 
Һөймəгəн ир булырмы? 
Əсəм тыуған бейек тау — 
Баба Төклəҫ һарайы. 
Иҙелдə тороп уҡ атһа, 
Яйыҡҡа барып юғалған; 
Үҙе тауҙа ултырып, 
Ун ике бейҙе үлтергəн, 
Телəгенə еткергəн, 
Тояғы ергə теймəгəн 
Толпарҙан ғына ат менгəн, 
Үҙе һөйгəн дуҫына 
Артығым китə тимəгəн. 
Баба Ғəзиз улынан — 

Əүлиə Төклəҫ бабанан 
Тора тигəн ул тыуған. 
Иҙел, Димдең буйында, 
Атанан ҡалып, бей булған — 
Ата юлын ҡыумаған 
(Илем шунан ҡыураған*, 
Шуға йөрəге ташмаған) 
Илгə батыр булырмы? 
Ат уйнатҡан батырҙың 
Барын сүплəп хур иткəн, 
Кəпəс кейгəн батырҙың 
Барын йыйып ҡол иткəн, 
Һылыу ҡыҙҙың барыһын, 
Егетен һуйып, тол иткəн, 
Көлəс йөҙлө илемдең 
Күҙ йəшене күл иткəн, 
Батыр тыуған йорттарҙың 
Барыһын да көл иткəн 
Нарыҫ тигəн бер батыр 
Ил таларға яу йыйған. 
Шул дошманға яу асмай, 
Батыр ятып тынырмы? 
Иле ҡанға батҡанда, 
Ҡанһыраған илене 
Яҡлап сапмаған егет 
Илгə батыр булырмы? 
Үҙ илемə ҡайтайым, 
Баба Төклəҫ тауына 
Менеп уғым атайым! 
Иҙелем быуып, тынсытып. 
Илемə ирек бирмəйсə, 
Малын алып, йонсотоп, 
Ил талаусы бейҙəрҙе — 
Барын илдəн ҡыуайым! 
 
Иҙеүкəйҙең был һүҙен 
Сатмыр аулаҡ тыңлаған, 
Сер һыйырҙай бейҙəрен 
Йыйып, барын һөйлəгəн. 
Кəңəш‐төңəш иткəндə, 
Сатмыр хандың бейҙəре 
Иҙеүкəйҙең телəген 
Береһе лə ҡаҡмаған. 
Сатмыр хан да шул саҡта, 
Йылмайып ҡарап торған да, 
Иҙеүкəйгə ҡарата 
Былай һүҙен башлаған: 

— Ай, Иҙеүкəй, Иҙеүкəй, 
Ҡайҙа баҫһаң, шул ерҙə 
Ни телəһəң — эшлəнең. 
Туҡтамышта торғанда, 
Бөтə хаким, аптырап, 
Бер яуапһыҙ ҡалғанда, 
Һин яуапһыҙ ҡалманың. 
 
Һинəн булдым һорарға: 
Берəү барған баҙарға 
Бер йөк күмер һатырға; 
Һораған өс етмештек111  
Йөгөндəге барына. 
Алыусы ҡарап торған да, 
Ун етмештек биргəн дə, 
Нəмə булһа йөгөндə — 
Һатып алған барын да. 
Күмерен өйгə илттергəн, 
«Йөккə ат та инə», — тип, 
Алып ҡалған атын да. 
 
Миңə килгəс дау ҡылып, 
Һатыусыны ҡаҡтым да, 
Алыусыға була, тип 
Алып бирҙем атын да. 
Бына шул эште һин 
Нисек хөкөм итер инең, 
Хаким булһаң əгəр ҙə? 
 
Иҙеүкəй: 
 
— Күмер һатҡан һатыусының 
Бите ҡара, күңеле аҡ; 
Илдə туған теле бер, 
Уның бүтəн теле юҡ. 
Йөк тигəнем күмер тип, 
Тартыусы йөк түгел тип, 
Йола ҡушҡан эш күреп, 
Йөгөн барын һатам тип, 
Бар булғанын һатҡан ул. 
 
Алыусы ул сауҙагəр, — 
Ике күңел, ике тел: 
Бер күңеле һөйлəшкəн, — 
Һатыусыны алдарға 
Икенсеһе уйлашҡан. 

Йөгө өҫтөндə ултырып, 
Сауҙа итһə һатыусы, 
Алыусы уның үҙен дə 
«Бар булғаны» иҫəплəп, 
Мəңге тотоп ҡол итһə, 
Алыусының ирке бар! 
 
Сатмыр хан: 
 
— Кейəү булдың үҙемə, 
Ҡара яҡманың йөҙөмə. 
Айырылыр дуҫ эйəрҙең 
Арт ҡашын һорай, тигəндəй, 
Үпкəлəштəн булмаһын, 
Яуға барыр сағымда 
Балтаһыҙ ҡыуып урманға 
Мине оҙата, тигəндəй, 
Күңел ҡалыу булмаһын! 
Мине Сатмыр яһаған 
Ҡылысымды үҙеңə ал; 
Күп яуҙарға йөрөткəн, 
Һине Иҙеүкəй танытҡан 
Булат ҡылысың, аямай, 
Ҡомартҡы итеп миңə һал! 
 
Иҙеүкəй: 
 
— Əйткəн һүҙең һүҙ булһын, 
Арала уй бер булһын: 
Ҡылысың тотоп биргəндə, 
Ни булһа ла, — берлектə 
Миңə булһа, шул саҡта 
Булатымды бирəйем! 
 
Элеүле торған булатын 
Иҙеүкəй алырға ымлаған. 
Сатмыр хан да шул сағын 
Биленə таҡҡан ҡылысын, 
Алтын һаплы ҡылысын 
Иҙеүкəйгə бирергə 
Уң ҡулына алған, ти, 
Халыҡ күреп торған, ти. 
 
Иҙеүкəй шунда Сатмырҙың 
Ҡылыс менəн уң ҡулын 
Бергə ҡуша тотҡан да: 
— Ҡылыс менəн берлектə 

Ни булһа ла миңə, тип 
Һүҙ ҡуйыштыҡ, оло хан! 
Ҡылыс тотҡан уң ҡулың, 
Ҡылыс таҡҡан муйының, 
Үҙең əйткəн хөкөмсə, 
Миңə була, оло хан! 
 
Быны ишеткəс, Сатмыр хан 
Үҙе ҡылған хөкөмдөң 
Баш китерлек, ҡурҡыныс, 
Бер яман эш икəнен 
Үҙ эсенəн уйлаған. 
Шунда, ултырған ерендə, 
Хөкөмөнə боҙҙороп, 
Ат алыусы артынан 
Бер кешене ебəргəн. 
 
Сатмыр хан: 
 
— Тау‐таш ярыр батырһың, 
Ил тоторҙай аҡылың бар; 
Яу сабырға ат менһəң, 
Ил эйəртер һының бар. 
Тағы əйтер һүҙем бар, 
Ҡуя торған шартым бар. 
Ошо һүҙемдең осон 
Табып сисһəң, Иҙеүкəй, 
Ни телəһəң, ҡарыуһыҙ 
Бирə торған уйым бар; 
Ышанмаҫтай һүҙең мəн 
Һүҙем алдыҡ сығарһаң, 
Ала торған ҡоном бар. 
Борон үҫкəн бер үлəн, 
Оҙон булған был үлəн. 
Бер батыр ат менгəн дə 
Күлəгə буйлап сапҡан, ти, 
Өс көн, өс төн киткəн, ти, 
Осона саҡ еткəн, ти. 
 
Бына, Иҙеүкəй, һин батыр, 
Яуабың бир ошонда. 
Яуап бирмəй аҙаһаң, 
Алдыҡ ул тип арбаһаң, 
Булатың ҡалдыр йортомда! 
 
Иҙеүкəй: 

— Йолаһыҙ ҙа ундай эш 
Була килə донъяла. 
Бына беҙ бер атанан — 
Берəү түгел, өс бала. 
Атам, бейлеген юйғас, 
Мал‐тыуары булмағас, 
Табып алған бер бəрəн — 
Таштан тыуған ҡаяла. 
Бəрəн булған өс көнлөк, 
Иртəн үҫкəн бер айлыҡ, 
Ике көндə — бер йыллыҡ; 
Тəкəһе юҡ, ние юҡ, 
Бишенсе көн был бəрəн 
Бер туҡтамай бəрəнлəп, 
Бер көн тыуған бəрəнгə 
Мал тупланыҡ — иҫəбе юҡ. 
 
Шул полона атайым 
Ҡырыҡ нар алды егергə; 
Өс ағайым, йөк тейəп, 
Ситкə китте сауҙаға. 
Өс ағам да ҡайтманы, 
Атам эҙлəп тапманы. 
Бына хəҙер мин белдем 
Уларҙың ҡайҙа булғаның, 
Уларҙың малын талап, 
Ниндəй кеше алғанын; 
Һинең өҫтə күргəн һуң 
Ҙур ағамдың сапанын, 
Һин үлтергəн икəн, тип 
Бына хəҙер уйланым. 
 
Минең һүҙҙе алдыҡ, тип 
Икелəнеп уйлаһаң, 
Үҙең шартың буйынса, 
Ни һораһам, ҡарыуһыҙ, 
Миңə күп яу бирəһең. 
Минең һүҙҙе ысын, тип 
Раҫларға тырышһаң, 
Ошо бейҙəр алдында 
Ағамдарҙың ҡоно өсөн 
Үҙ башыңды бирəһең. 
 
Быны ишеткəс, Сатмыр хаң 
Аптырауға ҡалған, ти. 
Үҙ əйткəнсə, Иҙеүгə 
Бик күп яуын биргəн, ти. 

ХХII. Иҙеүкəйҙең Уралға ҡайтҡаны,  

Мораҙым менəн аңлашҡаны 
 
Иҙеүкəй берҙəн‐бер көнө 
Яуға батырҙар һайлап, 
Фирҙəүесте бергə алып, 
Эйəрҙəре алтынлы, 
Йүгəндəре көмөшлө, 
Икеһе лə бер төҫлө 
Буҙ толпарға атланып, 
Урал ҡарай юл тотҡан. 
Яйыҡ аша сыҡҡан, ти, 
Бəлəкəй генə Төйəлəҫ 
Тигəн һыуҙың буйында 
Баба Төклəҫ ҡəбере 
Янын төйəк иткəн, ти. 
Иҙеүкəйҙең килгəнен 
Мораҙым да ишетеп, 
Батырҙарын эйəртеп, 
Бəхиллəшə килгəн, ти. 
 
Иҙеүкəйҙең яу башы, 
Төрөкмəн батыр — ҡор башы, 
Бөтə йөгөн бушатып, 
Тирмə ҡороп шул ерҙə, 
Ат саптырып бейҙəргə, 
Быны хəбəр иткəн, ти. 
Ат менеп, ер һелкетеп, 
Төн эсендə бөтə ил, 
Инəһен тапҡан бал ҡорттай, 
Барыһы килеп еткəн, ти. 
 
Мораҙымды саҡырып 
Иҙеүкəй алған аулаҡҡа, 
Һабрауҙы — уң яҡҡа, 
Иҫəнбайҙы — һул яҡҡа, 
Ҡыпсаҡ, Табын, Ҡатайҙы, 
Тамъян ман Юрматыны — 
Барын теҙеп ултыртып, 
Эштең барын һорашҡан. 
Иҙеүкəйгə Мораҙым, 
Береһен дə ҡалдырмай, 
Энəһенəн ебенə 
Барын теҙеп һөйлəгəн. 
 
Иҙеүкəй: 

— Батыр ҙа батыр икəн һин, 
Урҙаны ташлап, Уралға 
Ҡайтып киткəн батыр һин! 
Тора бейгə дуҫ булып, 
Нарыҫ бейҙең торлағын 
Төйəк иткəн батыр һин! 
 
Билəнсек башы биш тирəккə 
Билге төйгəн батыр һин! 
Тора бейҙең еренə 
Еле лə ҡаҡҡан батыр һин! 
Бейҙəн дуҫың күп булғас, 
Биш бейəгə бер ҡолон 
Тилеп ятҡан батыр һин! 
Тыныс ятҡан Урҙаны — 
Уны ла ынйытҡан батыр һин! 
Морон төрткəн Сатмырҙы 
Шомға һалған батыр һин! 
Ыласын ҡунмаҫ ҡарағас 
Яһап киткəн Урҙама 
Аяғыңда типкес юҡ, 
Йөҙлəп тыуын бер ҡыйғыр 
Юҡ итерҙəй ҡарыуһыҙ, 
Ҡаҙ ҡундырған батыр һин!112  
Аҡ һөйəге сыныҡҡан, 
Күңеле һиңə береккəн, 
Ҡылысың һөрткəн Ынйының, 
Олатайҙар һүҙенə 
Иҫкə алмай эш итеп, 
Эйелгəн башын юҡ иткəс, 
Ҡылысың һөртөр һылыуҙы 
Инде ҡайҙан табырһың? 
Таяныс булып Тораға, 
Уралдың ҡыу утына 
Ут һалдырып көл иткəс, 
Утты ҡайҙан утларһың? 
Кисеү бирмəҫ Иҙелгə, 
Баҫма булып бейҙəргə, 
Торанан Иҙел кистергəс, 
Һыуына ҡан ҡойҙорғас, 
Һыуҙы ҡайҙан эсерһең? 
 
Ыласындай Уралдың 
Батырҙарын Торанан 
Ҡыу иттергəс, Мораҙым, 
Һунарға ат менгəндə, 

Ниндəй ҡошто сөйөрһөң? 
 
Мораҙым: 
 
— Урҙанан мине Уралға 
Олаҡтырған шом булды; 
Тора ханға дуҫ булыу 
Алда торған сер булды; 
Нарыҫ бейҙең торлағы 
Муйыныма уралған 
Йыланды табыр ер булды. 
 
Билəнсек башы биш тирəккə 
Билге төйҙөм йорт өсөн; 
Биш бейəгə бер ҡолон 
Мин тиленем һөт өсөн; 
Табыныма ил йыйып, 
Көрəгəмде тултырып, 
Иш һайларға үҙемə 
Ханға ҡаршы яу өсөн, 
Тора бейҙең еренə 
Еле ҡаҡтым ил өсөн. 
 
Тыныс ятҡан Урҙаны 
Ынйыттым мин ҡон өсөн; 
Ыласын ҡунмаҫ Урҙаға 
Яйрап түлен йəйергə 
Ҡаҙ ҡундырҙым ил өсөн; 
Морон төртөр Сатмырға 
Атҡа менеп туҡһаңлап, 
Ҡул һуҙмаҫҡа бөтə илгə 
Шомом һалдым ил өсөн. 
 
Эйелгəн баш Ынйыны, 
Башын сабып, юҡ иттем, 
Дошманға тип ҡайраған 
Ҡылысымды тубарып, 
Маяҡ теккəн билəнгə 
Ҡылыс уҡтатҡан өсөн. 
Хан ҡыҙынан айырылһам, 
Күҙе йəшле, ғүмергə 
Илап йөрөгəн, Уралдың 
Һылыуын һайлап һөйөрмөн. 
 
Ҡыныға ҡылыс тыҡҡанды 
Тора күреп ут һалһа, 
Ҡара һыуға* ҡан ҡойһа, 

Йөрəген ярып, һөҙгө итеп, 
Тондороп битем йыуырмын; 
Уралыма ут һалһа, 
Ҡаны менəн һуғарып, 
Йəшел үлəн сығарып, 
Үртəндəн ут утлармын. 
 
Таҙа йөрəк, һылыу йөҙ, 
Мораҙым булып танылғас, 
Ҡара арғымаҡ урынына 
Толпар һайлап ат менгəс, 
Иҙелдəн һыу эсермен. 
Ете ырыуҙың төйəге 
Уралымдың дошманы 
Тораны ҡыуһам Уралдан, 
Яҙығымды йолармын113. 
 
Был һүҙҙəрен ишеткəс, 
Иҙеүкəй барын төшөнгəн, 
Бөтə халыҡтың алдында 
Мораҙымды ҡосаҡлап, 
Йөрəгенəн һөйлəгəн: 
— Торомтайҙай йылғыр ҡош булмаҫ, 
Турғай ҙа тибер, — ҡаҙ алмаҫ114. 
Сүлдə лə үҫкəн Мораҙым 
Тора ла бейҙəн хур булмаҫ. 
Тəлтермəҫ тигəн йүгерек уҡ 
Батырға яуҙа иш булмаҫ. 
Ак һөйəкле үҫкəн бей 
Яу батырға куш булмаҫ. 
Атанан тыуған ул бала115, 
Ул үҫтермəй, атаның 
Ҡəҙерен белер ул булмаҫ; 
Əсəнəн тыуған ҡыҙ бала, 
Ҡыҙ үҫтермəй, əсəнең 
Ҡəҙерен белер ҡыҙ булмаҫ. 
 
Атанан тыуған ир бала, 
Иле лə һөймəй, ир булмаҫ; 
Иле лə һөймəҫ ир‐батыр 
Илһеҙ ҙə йөрөп дан алмаҫ; 
Ил тибəргəн дан батыр 
Донъяла мəңге ҡала алмаҫ. 
 
Бауҙа ла торған талпынып 
Аҡ шоңҡарҙай, һының бар; 
Илгə лə ҡылдың ҙур яҙыҡ; 

Егет тə булып елкенеп, 
Атыңа менеп яу сабып, 
Атаң да тыуған Уралда 
Ғəйрəтең һалып, дан сəсеп 
Аҡлай ҙа торған ҡоноң бар. 
 
Иҙеүкəй һүҙен тыңлағас, 
Мораҙым ултырып илаған. 
Атҡа менеп, яу асып, 
Иҙел буйҙарын буйлап, 
Дошман бейҙəрҙе турап, 
Димде, Симде, Иҙелде, 
Бөтə Урал армытын 
Таҙартырға бейҙəрҙəн, 
Алмас ҡылысын үбеп, 
Бөтə илдең алдында 
Иҙеүкəйгə һүҙ биргəн. 

 
XXIII. Яйыҡ батырҙың бисəһе, улы менəн Иҙеүкəйгə килгəне;  

Иҙеүкəйҙең мең баштарын Балҡан тауға йыйғаны;  
Туҡ батырҙың əсəһенə ҡымыҙ биргəне, əсəһенең ятып үлгəне116

 
Иҙеүкəй атҡа менгəндə, 
Бөтə илде йыйғанда, 
Мең баштарын билдəлəп, 
Батырҙарын бүлгəндə, 
Яйыҡ батырҙың кинйə улы — 
Туҡ батыр ман əсəһе 
Иҙеүкəйгə килгəн, ти. 
 
— Иҙеүкəй килгəс Уралға, 
Мораҙым киткəс тағы ла, 
Ҡаяла ятып мүклəнгəн, 
Ҡояш ашап миктəлгəн 
Шылып төшкəн ҡомташтай, 
Иттəн өйгəн күбəлəй, 
Ауыҙы тешһеҙ кəмшəйгəн, 
Асыу менəн сырайы, 
Ҡаны ҡасып, йыйырылған; 
Ил илаған күҙ йəше 
Күҙен ҡаплап, һулыған 
Нарыҫ бей ҙə түҙəлмəй, 
Йөрəге ярылып, йығылған. 
 
Аҙнай, Ҡасҡын, Ҡаныҡай, 
Бикҡол батыр йөҙҙəрен — 
Келəйле йыйып барыһын, 

Үҙенə һайлап һыу башын, 
Меңенə төйəк яһаған117. 
 
Яйыҡ батыр улдары: 
Əлшəй, Аслай, Ташлыбай, 
Ҡаип, Ҡармыш, Сураҡай, 
Сурай, Идрис — барыһы 
Бер əсəнең балаһы. 
Йəш бисəнəн тыуғанға 
Туҡ батырҙы ситлəтеп, 
Һигеҙе генə мең булып, 
Нарыҫ бейҙең төйəген, 
Тау яғалай итəген, 
Үҙҙəренə билдəлəп, 
Ҡуныш итеп һайлаған, — 
Тип, Туҡ батырҙың əсəһе 
Иҙеүкəйгə һөйлəгəс, 
Иҙеүкəй, Тукты йыуатып, 
Былай тиеп əйткəн, ти: 
 
— Атанан етем ҡалғандың 
Йөрəген һары алмайса, 
Күҙе йəшкə мансылып, 
Дошман, дуҫын айырып, 
Урманда уҡ юнмайса, 
Ҡара төндөң эңерен 
Үҙе таңға бормайса, 
Өлкəр менəн Сулпанды 
Тағы айырып белмəйсə, 
Тимер ҡаҙыҡ йондоҙон 
Юлға билдə ҡылмайса, 
Батырмын тип ир‐егет 
Яуға атын менерме? 
Һайыҫҡандай сыбарҙы, 
Һынамаған ир йыйып, 
Батыр яуға сабырмы? 
 
Атаң алып əсəңде, 
Намыҫын тапап бер илдең; 
Үҙенə уҡ төҙəтте. 
Күҙгə сыҡҡан арпалай, 
Сит ҡандан тыуған тиеп, 
Һине тағы был илдə 
Ағаларың ситлəтте118. 
Ҡара көндө тыуғанға, 
Ауырлыҡтар күргəнгə, 
Илең өсөн атаңдың 

Һырҡырап аҡҡан ҡандары 
Күҙ йəшеңə ҡушылып, 
Йөрəгенə һөрөм булғанға, 
Егетлек йəшең үҙеңдең 
Билеңə ҡорман быуҙырып, 
Урал битен саңлатып, 
Ҡойон‐дауыл уйнатып, 
Алғыр бөркөттəй үҙеңде 
Ҡыйғыр итеп танытты. 
 
Атанан туғыҙ тыуһаң да, 
Бер ҡашыҡтан ейһəң дə, 
Маңлай тирең сығарып, 
Яуҙа бергə булһаң да, 
Үнгəнле батыр булһаң да, 
Яңғыҙ ҡалдың терəкһеҙ; 
Яңғыҙ ҡалып нөгəрҙəн*, 
Ас ауыҙынан ем көткəн 
Бала ҡоштай тилмереп, 
Күҙемə ҡарап килгəнһең; 
Уғым ҡанға буярға 
Күҙең текəп килгəнһең. 
 
Иҙеүкəй тигəн атымды 
Ырыҫыңа шоңҡар итəйем, 
Батыр тигəн данымды 
Үҙеңə юлдаш итəйем; 
Яңғыҙ ҡара көнөңə 
Йəнем ҡорбан итəйем; 
Ҡола атым сапҡан юл 
Ерекмəҫ юл итəйем. 
Булат ҡылысым һурғанда, 
Ил телəге тигəндə, 
Баш эймəһə атам да, 
Ҡоро күнəк күтəреп 
Юлыма сыҡһа119 əсəм дə, 
Нарыҫ төйəге эсендə 
Ҡан даръянан бер йылға 
Ҡушлап ағыҙып китəйем! — 
Тиеп асыуын сəсеп, 
Иҙеүкəй атҡа менгəн, ти, 
Батырҙарын эйəртеп, 
Нарыҫҡа ҡарап елгəн, ти. 
Нарыҫҡа барып туҡтағас, 
Меңбаш булған батырҙың 
Барын йыйып алған, ти. 
Нарыҫ бейҙең йəйлəүе 

Балҡан тауға киткəн, ти. 
 
Иҙеүкəй килгəс, меңбаштар 
Үҙ меңдəрен йыйған, ти. 
Тыу бейə һуйып, ил йыйып, 
Шапырып ҡымыҙ йыйышып, 
Данлы ҙур туй ҡорған, ти. 
Алдыр‐алдыр тултырып, 
Иҙеүкəй ман Мораҙымға 
Тəүҙə башлап биргəн һуң, 
Меңбаштарын ал тотоп, 
Аяҡсылар алдырҙы 
Барына биреп сыҡҡан, ти. 
 
Туҡ батырға Иҙеүкəй, 
Бүтəн батырҙар һымаҡ, 
Ҙурлап алдыр бирҙергəс, 
Аяҡсы биргəн алдырҙы 
Туҡ батыр ҡулға алғас, 
[Əсəһенə текəлеп,] 
Ошо һүҙен əйткəн, ти: 
— Ҡыҙ булһаң да, тайшанмай, 
Аҫау тотоп менгəнһең; 
Ҡаҙаҡ иле, киң илдə 
Батырын да күргəнһең; 
Сая, сая буйланың, 
Ҡоҙоҡ та һыуын һыуланың; 
Атам атҡан йөҙөктө 
Бүлəгем тип алғанһың120. 
 
Ҡарсыға түш, ҡуян бот, 
Моңдаһы ман һигеҙ күҙ 
Күп йылҡыға ҡарата 
Йүгереклеген белдереп, 
Һебəһе мəн аҡтанан*, 
Егəр* билдəй, ҡалҡыуыраҡ, 
Осло соңҡа, ҡуш урай, 
Ҡамыш ҡолаҡ, осло эйəк, 
Сыпыш ҡойроҡ, ҡырас ял, 
Ҡарсыға морон, киң танау, 
Ата бөркөт ҡабаҡлы, 
Ҡубаға ҡабырға, суртан тəн, 
Киң янбашлы, тар бөйөр, 
Күнəктəрен уйнатып 
Һыуға барған ҡыҙ һымаҡ, 
Текə баҫып, баш ташлап, 
Йылғыр атлап, бышҡырып, 

Əлəн‐йөлəн ҡаранып, 
Ҡолаҡтарын ҡайсылап, 
Ҡара төндə йылтындап. 
Алғыр бүре күҙендəй, 
Күҙ бəбəген сытлатып, 
Күҙ аҡтарын аҡайтып, 
Ауыҙлыҡ сəйнəп, асыуҙан 
Ауыҙҙарын күпертеп, 
Менгəн кеше, ҡартлығын 
Онотоп, йəшкə əйлəнгəн, 
Күргəн кеше, һоҡланып, 
Күргəн ерҙə таң ҡалған, 
Елгəндə саң уйнатҡан, 
Сапһа, ҡоштай елкенеп, 
Артынан дауыл уйнатҡан 
Алма сыбар ат менеп, 
Атамды һөйөп ҡасҡанһың. 
 
Ҡаҙаҡ иле киң илдə 
Батырын да күргəнһең, 
Урамал сабып ерендə, 
Ҡымыҙлыҡ йыйып саяңда, 
Күс‐күс булып йəй күсеп, 
Тирмə ҡороп, ҡуй һауып, 
Күжə* эскəн илеңде, 
Тыуып үҫкəн ереңде, 
Ҡарағым* тигəн ағаңды, 
Айнам* тигəн əсəңде, 
Тамырым тигəн дуҫыңды, 
Йөҙ ҡараһын* ҡалым тип, 
Йəштəн алған бейеңде121, 
Ҡоҙоҡ, ҡоҙоҡ һыу биргəн, 
Бала өйрəктəй һыу ингəн 
«Табан тал» тигəн уйыңды122  — 
Барын ташлап киткəнһең. 
Ҡотон биргəн атаңа, 
Һөтөн биргəн əсəңə, 
Туйың көткəн илеңə, — 
Барына дошман булғанһың123  
 
Йөрəгең етмəй, ҡолонға 
Һирпеп ҡороҡ һалмаған, 
Маталмаған* бейəгə 
Күнəк тотоп килмəгəн, 
Ҙур мөгөҙлө ҡусҡарҙың 
Алдынан ҡуҙын* алмаған, 
Кирəгə табын ҡомлаған 

Һуҡыр сыскан‐күсəне 
Ҡаялағы айыуҙай 
Һанап, сыр‐сыу һикергəн; 
Күҙ бəйлəнһə, тирмəнəн 
Сығып һыу ҙа эсмəгəн, 
Ҡурсак менəн туй яһап, 
Кейеҙ йəйеп уйнаған 
Бер ҡыҙ бала булһаң да, 
Атам менəн йəнəшə 
Күп яуҙарҙа булғанһың. 
 
Себен тешлəп киткəндə, 
Күҙ ҡабағың шештереп; 
Йəйҙең эҫе көнөндə 
Мороноң ҡанап, иҫ юйып; 
Көҙгө ҡырау төшкəндə, 
Елəн ташлап, тун кейеп; 
Елəҫ елдəр иҫкəндə, 
Дауыл килə тип, сыу килеп, 
Ышыҡ эҙлəп йүгереп 
Үҫкəн генə əсəйем 
Бейə һауымы араһы124  
Аш‐һыу күрмəй торғанда, 
Эҫе йəштəрең түгеп, 
Май, ҡорт һорап илаған; 
Ырашҡы яуып торғанда, 
Ҡар бураны өргəндə, 
Ыҙғырыҡ ел иҫкəндə, 
Ас бүрелəр йыйылып, 
Шаулап олоп торғанда; 
Яурыныңдан дошмандың 
Уғы үтə сыҡҡанда; 
Йəйге селлə көндəрҙə 
Һыу табалмай ҡаңғырып, 
Тамактарың кипкəндə; 
Өс‐дүрт көндəр буйына 
Тел өҫтөнə һалырҙай 
Бер киҫəк нан* күрмəйсə 
Асҡа тилмереп йөрөгəндə, 
Атама юлдаш булғанһың. 
Ҡара көндө яҡты тип, 
Атам менəн көлөшөп, 
Ҡая ташын түшəк тип, 
Йола буйса буй алып, 
Туғыҙ айҙа табырҙы 
Ете айҙа тапҡанһың, 
Миңə əсə булғанһың; 

Артыҡ бүкəн булдың тип, 
Мине ороп ташламай, — 
Ҡарағым тип йыуатып, 
Мине һөйөп яратып, 
Йөрəгеңде һыҙлатып, 
Иң башыңа мине артып, 
Үҙең яуға сапҡанһың. 
 
Мең башының аяғын, 
Əсəм, һиңə бирəйем; 
Минең урынға аяҡ баҫ; 
Һинең урында торайым; 
Ошо еңгəн туйымды 
Һинең туйың тиəйем; 
Батыр итеп үҫтергəс, 
Шатлыҡ күр һин, тиəйем. 
Бөтə ырыу йəйгəндə, 
Үҙ тоҡомон күргəндə, 
Күстəн ҡалған ҡарасайҙай*, 
Бер яңғыҙың торғанда, 
Ҡаҙаҡ ҡыҙынан тыуған, тип 
Ер‐һыу бирмəй был илдə 
Яңғыҙым ҡаңғырып торғанда, 
Күҙең һалып йөҙөмə, 
Аҡыл биреп үҙемə, 
Аҡ шоңҡарҙай талпынған, 
Таң сулпандай балҡыған, 
Тимер ҡаҙыҡтай тайшанмай, 
Монар баҫҡан көнөмдə, 
Буран баҫҡан юлымда 
Маяҡ ҡаҡҡан ҙур ҡашҡа — 
Иҙеүкəй батыр ҡашында 
Аһым һөйлəп торғанда, 
Аҙашмаҫлыҡ юл һалып, 
Батыр итеп күргəндə, 
Һинəн алда мин эсеп, 
Илдə данлы буламмы? 
Һинең бəҫең китəреп, 
Һинең улың буламмы? — 
Тигəн һүҙен бөткəн дə 
Əсəһенə үҙенең 
Алдырын ул биргəн, ти. 
 
Əсə шатлыҡҡа түҙмəй, 
Тəмлəп‐нитеп тə тормай, 
Ҙур алдырҙы бер тындан 
Төп күтəрə эскəн, ти. 

Балаһына алдырын 
Ҡайтарып та бирəлмəй, 
Күҙ алдары ҡарайып, 
«Ағыу булды был, балам, 
Абайламай эсмə!» — тип, 
Һүҙен бөтөр‐бөтмəҫтəн 
Йығылып йəн биргəн, ти125. 

 
Быны күргəс, Иҙеүкəй, барына күҙ йүгертеп, тағы бер ҡат əсəгə ҡарап, ҡаты 

асыуланып, ошо һүҙен əйткəн, ти: 
 
— Бей гүренə инһə лə, 
Минəн ҡурҡып йөрəге 
Түҙмəй йығылып үлһə лə, 
Күлəгəһе һаман да 
Балҡан тауҙың буйында 
Тороп ҡалған — күрəмһеҙ? 
Булат ҡылысын тотоп, 
Ҡола ат менеп, теш ҡайрап, 
Алдығыҙға кем килде, — 
Уны барың белəмһеҙ? 
 
Ҡуш урҙаға баш булған, 
Ҡуш айҙарлы мырҙалар 
Һарауыслаған өй ҡороп, 
Алтын тəхет өҫтөндə 
Арыҫландай баҡырынған; 
Кейгəне ебəк, ҡамҡа тун, 
Менгəне толпар ат булған; 
Өс‐дүрт быуын буйына 
Мираҫтан‐мираҫ ҡалдырып, 
Башынан сылым килмəйсə, 
Ил өҫтөнə бей булған; 
Алтын табаҡтан аш ейеп, 
Мамыҡ түшəк өҫтөндə 
Ятҡан ерҙəн һуҙылып, 
Ҡол ҡулынан һыу эскəн; 
Туғыҙ ай буйы күтəреп, 
Йə, хоҙай, тип ҡыҙ табып, 
Ярҙамсым тип ул табып, 
Төн йоҡоһон ҡалдырып, 
Бəғерем тип йыуатҡан, 
Ҡулына алып тирбəткəн, 
Һөт имеҙгəн əсəне; 
Арҡаларын бөкөрəйтеп, 
Маңлай тирен һыпырып, 
Себеш туйҙырған тауыҡтай, 

Көнөн‐төнөн соҡсоноп, 
Ас балаға ем эҙлəп, 
Көн үткəргəн атаны — 
Барын талап ҡол иткəн; 
Батыр булыр баланы 
Етем‐еҫер ҡалдырып, 
Албаҫтылай ҡурҡытып, 
Ғазраилдəй йəн һорап, 
Үҙен хоҙай танытҡан126, 
Аҡ Урҙала хан булып, 
Туҡтамыш тигəн дан алып, 
Ил талаған бер ханды 
Тəхетенəн осороп, 
Арҙаҡланған аҡ тəнен 
Ҡара ерҙең аҫтында 
Ҡорт‐ҡуңғыҙға ем иткəн, 
Урал буйын, Урҙаны 
Таң ҡалдырып дан сəскəн 
Иҙеүкəй тигəн ир килде! 
 
Иҙеүкəй һуғып айыуҙы, 
Илдə батыр булманы; 
Күҙ йəшенə екетеп, 
Керпеген ҡойған əсəне 
Үлтереп ҡашҡа булманы. 
Битенə килер оятты 
Үҙе белеп йыуарҙай, 
Биленə ҡорманын быуып, 
Уғын атып дошмандың 
Ал табынын быуырҙай 
Иҙеүкəй тигəн батыр ҙа 
Əсəнəн шəрə тыуғанда, 
Ер һелкетеп күкрəген 
Ҡалҡып сыҡҡан болоттай, 
Атанан батыр тыуманы! 
 
Үҫеп килгəн балаһын 
Хандар тартып алғанда; 
Бил бөкөрəйтеп əсəнəн 
Һыу ташытҡан сағында; 
Ухылдатып атанан 
Утын ярҙырған сағында; 
Ҡатындарҙың, тол ҡалып, 
Йөрəге һыҡтаған сағында; 
Илде бүрелəй талап, 
Батырҙарын һуйҙырып, 
Ҡан йылғалар аҡҡанда; 

Күҙ йəшенəн йыйылып, 
Күлдəр хасил булғанда; 
Ай Уралым, Уралым, 
Уралым тип, илем тип, 
Илем тиеп, халҡым тип, 
Иҙеүкəй — Иҙеүкəй булды ул! 
Ошо һүҙен əйткəн дə, 
Ҡылысын алып, Иҙеүкəй 
Һаба‐турһыҡтың барын 
Пыран‐заран ярған да, 
Ыулы ҡымыҙ көрөнөн 
Балҡан тауҙан ағыҙып, 
Күлде ап‐аҡ яһаған. 
 
(Был туйҙан һуң халыҡтар 
Ул күлдəн һыу эсмəгəн, 
Үткəн‐һүткəн юлсыға; 
Асылы күл, һыу алма, тип, 
Атың һуғарып, тағы ла 
Атһыҙ тороп ҡалма, тип 
Əйтеп торор булғандар. 
Шул көндəн һуң был күлде 
«Асылы күл»* тигəндəр.) 

 
XXIV. Иҙеүкəйҙең яуҙа яра алғаны, улына васыят əйтеп,  

Урал батыр ҡылысын биргəне;  
Мораҙымдың ҡалған‐боҫҡан дошманды ҡырғаны,  

ҡобайырҙың тамам булғаны 
 
Нарыҫтан киткəс, Иҙеүкəй 
Иҙел, Нөгөш, Семдəрҙең* 
Барлыҡ илдəрен туплап, 
Тора бейгə яу асҡан, 
Иҙеүкəй мəн Мораҙым 
Ике яҡлап Тораның 
Яуын ҡымтып алған, ти, 
Урал аша Син яҡҡа 
Тора бейҙе ҡыуған, ти. 
 
Иҙеүкəй мəн берлектə 
Яуҙа булған мəлендə, 
Фирҙəүескə уҡ тейеп, 
Донъя ҡуйған — үлгəн, ти. 
Иҙеүкəй мəн Мораҙым, 
Бөтə батыр берлектə, 
Бер типһəндə гүр ҡаҙып, 
Фирҙəүесте күмгəн, ти. 

Бынан һуң да Иҙеүкəй, 
Ҡаты яуҙарҙа булып, 
Аяҡһыҙ‐ҡулһыҙ ҡалһа ла, 
Яу ташламай һаман да, 
Йөҙ дошманға ҡаршы 
Янғыҙ тороп һуғышҡан. 
Атаһын бирмəй дошманға, 
Əрсəлəп дошман яуынан, 
Иҙеүкəйҙең йəненə 
Мораҙым килеп өлгəшкəн. 
 
Мораҙым килеп еткəн һуң, 
Батыр улына Иҙеүкəй 
Һуң ҡат теклəп ҡараған да 
Аҙаҡ һүҙен əйткəн, ти: 
— Балам, йөҙөң йыуҙың һин, 
[Инде, улым, шуны бел]: 
Уралымда ҡан ҡойған, 
Күп йəштəрҙе түктергəн 
Тора бейҙең шəүлəһе 
Тыуған илдə ҡалмаһын! 
Батыр, батыр бул, балам, 
Хаҡты əйтер бул, балам, 
Илдə ҡашҡа бул, балам, — 
Ил атаңдан көлмəһен! 
 
Юлың ҡалһын Уралда, 
Даның ҡалһын илеңдə, 
Батырлығың ил күреп, 
Һиндəй булам тиешеп, 
Йəш үҫмерҙəр һоҡланһын, 
Илгə килгəн дошманға 
Йөрəклəнһен, уҡ атһын! 
 
Иңемə таҡҡан ҡылысым — 
Быуын‐быуын буйына 
Урал батырҙан ҡасып, 
Күп күлдəрҙең эсендə 
Йəшəп килгəн дейеүҙе 
Тураҡлаған ҡылыс был! 
Урал батыр улдары 
Атаһы ман килгəн һуң, 
Дейеү‐пəрейгə ҡаршы 
Ҡаты яуҙар асҡан һуң; 
Бөтə күлгə ыу һалып, 
Аждаһа‐йылан ҡасҡан һуң, 

Урал батырҙың улы, 
Яра сабып Ирəмəлде, 
Иҙел һыуын ағыҙған127  
Бик боронғо ҡылыс был. 
 
Иҙел батыр ҡартайғас, 
Тотор улы булмағас, 
Уралға дошман берəүгə 
Ҡалмаһын тип юлдашҡа, 
Иҙел төбөнə һалғас, 
Батырын көткəн ҡылыс был! 
 
Быуын‐быуын үткəн һуң, 
Илдə яуыз күбəйеп, 
Ырыуыны ҡыйратып, 
Илдə күп ҡан ҡойолоп, 
Ҡəберҙə ятҡан Иҙелдең 
Күҙенə ҡандар тамған һуң; 
Ҡаяла ятып йоҡлаған, 
Йөрəгендəге утында 
Иттəн ҡурҙаҡ яһаған, 
Ҡая ташын ҡосаҡлап, 
Үкһеп ултырып илаған, 
Күҙенəн йəш ағыҙып, 
Бал ҡорттарын һуғарған, 
Ярҙамына көс эҙлəп, 
Тынмай, күп юл буйлаған 
Һабрау төшөнə инеп, 
Иҙел серен һөйлəгəн: 
«Иҙел, Иҙел тигəнең — 
Тау аҫтында быулығып, 
Сыға алмай тынсығып, 
Булатым менəн Уралды 
Бер саҡ яра сапҡан һуң, 
Тауҙан сығып, атлығып, 
Ағып киткəн йылға ул. 
Ямантауҙы уртанан 
Ярып сыҡҡан йылға ул: 
Һыуы менəн һуғарып, 
Һеҙгə əсə булған ул; 
Иҙелде Иҙел яһаған, 
Көлəс йөҙҙəй көлдөрөп, 
Яман тауҙың бейеген 
Аша ҡырҡып ағыҙған 
Булатты мин ташлағас, 
Һыу төбөнə ала ла 
Тут алдырмай һаҡлай ул; 

Ҡырсынынан һыҙҙырмай, 
Юшҡынынан ҡомлатмай, 
Ил һаҡларҙай батырҙың 
Тыуасағын көткəндəй, 
Ялтыр көйө һаҡлай ул», — 
Тип, төшөндə əйткəн һуң128, 
Һабрау торған һиҫкəнеп. 
 
Ҡаяла ятҡан Һабрау, 
Ошо төшөн күргəн һуң, 
Ырғып тороп ултырған; 
Алып ҡулына таяғын, 
Ҡаяға баҫып аяғын, 
Ауға осор бөркөттəй, 
Һабрау шунда уйланған. 
Шунан, төн‐көн йоҡламай 
Һарыҡ көткəн байғошто, 
Һыйыр көткəн серҙəште, 
Йылҡы көткəн ҡорҙашты, 
Урманында уҡ юнып, 
Аласығына ут яғып, 
Уралда ау ауларға 
Һаҙаҡ һуҡҡан ҡыҙашты 
Барып күреп һөйлəшкəн. 
 
Бер аласыҡ эсендə 
Һаҙаҡ һуҡҡан урында, 
Атаһы ман бер егет 
Икəү‐ара даулашҡан, — 
Шуға Һабрау юлыҡҡан. 
Атаһы, улынан зарланып, 
Һабрауға ҡарай һүҙ асҡан: 
 
— Бына, уҙаман, был улым — 
Донъяла күргəн бер балам. 
Беҙҙə һунарсылар күп: 
Ҡуян атып, ит ейə, 
Ҡош‐ҡорт атып тағы ла 
Мендəргə тип, йөн йыя. 
Менеремə атым юҡ, 
Бүре быуыр һарыҡ юҡ, 
Айыу ватыр ҡортом юҡ, — 
Минең балам көн һайын 
Һаҙаҡ һуға бүрегə, 
Һыҙма ҡора айыуға; 
Ҡуян ат һин тир булһам, 
«Айыу менəн бүреһе — 

Икеһе илгə бəлə. 
Илгə дошман булғандар — 
Миңə лə дошман улар», — тип 
Алйыта бит был бала. 
 
Был һүҙҙəрҙе ишеткəс, 
Һабрау ҡарт өндəшмəй, 
Атаһына шауламай, 
Шуҡ егеттең янында 
Бер нисə көн ҡунған да, 
Яйын тартып белгəн дə, 
Батырлығын һиҙгəн дə, 
«Əйҙə, Үмəр ҡустым», — тип, 
Бергə алып киткəн дə 
Иҙел батыр булатын 
Эҙлəп табып биргəн, ти. 
Үмəр — батыр булған, ти, 
Күҙ йəштəрен күптəрҙең 
Булат менəн һөрткəн129, ти. 
Был Үмəрҙең бер улы — 
Ғəзиз əүлиə булған; 
Анан тағы əүлиə — 
Баба Төклəҫ тыуған, ти. 
Атанан балаға буты* — 
Ҡомартҡы булып килгəн, ти. 
Баба Төклəҫтəн тороп 
Тора бейгə ҡалған һуң, 
Булат менəн күптəрҙең 
Күҙ йəштəрен ҡойған һуң, 
Һабрауҙан ҡылыстың 
Төпсөп серен белгəн һуң, 
Атамдың ҡонон юллап, 
Тора бейгə килгəндə 
(Миңə ул саҡ ни бары 
Ун биш кенə йəш булғанда), 
Тора бейҙең ҡулынан 
Йыға һелкеп алған һуң, 
Миндə ҡалған ҡылыс был! 
 
Батыр улым Мораҙым, 
Бына ошо ҡоралым 
Инде һиңə бирəйем; 
Башым гүрҙə ятһа ла, 
Илде һаҡлап яу асҡан 
Батырлығың күрəйем. 
Үлһəм, мине аҡ нарға 
Үлегемде артырһың; 

Нарым ҡайҙа сүктиһə, 
Шунда мине күмерһең. 
 
Минең менəн күп саҡтар 
Яуҙа булған юлдаштар 
Яуҙа менгəн яу атын 
Ҡайҙа утҡа ебəрһə, 
Эҫе көндө себенлəп130 , 
Төнөн ҡайҙа юшаһа, — 
Шул урында батырҙар 
Ырыу‐ырыу йəшəһен! 
 
Бөтə Урал буйҙарын 
Үҙеңə ҡуныш итерһең. 
Уралда үҫкəн батырҙы, 
Күҙе йəшле еҫерҙе 
Үҙеңə ҡорҙаш итерһең. 
Яуҙан ҡайтҡан сағыңда, 
Уң ҡолағың ни ерҙə 
Кəкүк тауышын ишетһə, 
Шунда ҡышлаҡ төҙөрһөң. 
 
Бары ла һине дуҫ күреп, 
Яманлығың əйтмəһə, 
Ил зарыны ишетеп, 
Һиңə кəңəш бирмəһə, 
Шул табының эсендə 
Үҙеңə дошман табырһың! 
 
Иҙеүкəй һүҙен бөткəн һуң, 
Иҙеленəн бер йотом 
Һыуҙы уртлап йотҡан һуң, 
Илдең көнө батҡандай, 
Буйын монар алғандай, 
Етем тороп ҡалғандай, 
Ышыҡ булған Уралдың 
Бар ҡаяһы ишелеп, 
Ергə ҡолап төшкəндəй, 
«Иҙеүкəй, Иҙеүкəй!..» — тип һөйөп, 
Яуы илап торһа ла, 
Ғазраил, «уф» тимəй, 
Иҙеүкəйгə ҡул һалған. 
Күбəлəктəй аҡ йəнен 
Шул урында алған, ти. 
 
Иҙеүкəйҙең кəүҙəһен 
Аҡ нарына аҫҡан һуң, 

Аҡ нары алып киткəн һуң, 
Күп ҡаялар үткəн, ти, 
Күп һыуҙарҙы кискəн, ти, 
Бөтə яуҙы эйəртеп, 
Нарыҫ тауға еткəн, ти. 
Шунда туҡтап, ҡаранып, 
Нарыҫ тауҙың итəге 
Бер түбəгə сүккəн, ти. 
Ҡобауҙағы* инəгə 
Килеп һарыған бал ҡорттай, 
Ете ырыуҙың барыһы: 
Бисə‐сəсə, балаһы, 
Йəш‐елкенсəк, ҡарт‐ҡоро 
Кəфенлəнгəн Иҙеүкəйҙе 
Сыр‐сыу һырып алған, ти. 
 
Иҙеүкəйҙе күмгəн һуң, 
Атанан етем ҡалған һуң, 
Асыуланып Мораҙым 
Тора бейгə ҡаршы 
Тағы атҡа менгəн, ти. 
Шул асыуҙан дошманды 
Ҡуй‐һарыҡтай тунаған. 
Тора бейҙе ҡулға алып, 
Бөтə бейен берлектə, 
Атаһы үлгəн урында 
Ботон ботса тураған. 
Иҙел, Нөгөш, Яйыҡта, 
Урал армыт буйында — 
Бөтə ырыу ерендə 
Ҡалған‐боҫҡан дошманды, 
Берен ҡуймай эҙəрлəп. 
Ҡыраң һалып бөткəн, ти. 
Мораҙым яуҙан бушағас, 
Ҡылысын һөртөп, бит йыуғас, 
Ынйы менəн Иҙеүкəйҙең 
Ҡəбере булған Нарыҫҡа 
Кире ҡайтып төшкəн, ти. 
 
Үҙ торлағын был ерҙəн 
Атаһы алдында йөҙ йыуған131, 
Бары Урал буйында 
Батыр булып ил өсөн 
Яуға киткəн урыны — 
Төклəҫ тауға күсергəн. 
 
Иҙеүкəйҙəн ҡалған һуң, 

Мораҙым Иҙел, Уралда 
Ил батыры дан алып, 
Төйəлəҫ һыуы буйында 
Оҙаҡ вакыт йəшəгəн. 
 
Мораҙымдан бер бала — 
Ҡаҙанғол тигəн ир бала, 
Ҡаҙанғол улы — Ҡаҙаҡҡол, 
Ҡаҙаҡҡолдың улынан 
Ҡасҡын тигəн ул тыуған. 
Ҡасҡын илгə һыймағас, 
Ул да Урал буйлаған; 
Илен яҡлап яуҙарҙа 
Батыр булып ҡатнашҡан; 
Шул яуҙарҙың берһендə, 
Һаҡмар һыуы буйында, 
Ҡулға алынып дошмандан, 
Үлтерелеп хур булған. 

 
 
 

1  Ҡулъяҙмала һəм гəзит баҫмаһында ҡобайыр рим цифрҙары менəн егерме алты 
(XXVI) бүлеккə бүленгəн. Был баҫмала бүлектəргə, йөкмəткенəн сығып, исем 
бирелде. 
 
2  Ҡыпсаҡ, Ҡатай, Тамъян, Юрматы, Табын — эпик геройҙар. Легендаларҙа һəр 

башҡорт ырыуы үҙенең башланғыс тарихын йыш ҡына шул исемдəге батырҙар 
эшмəкəрлегенə илтеп бəйлəй. Бында ла ана шул легендар ырыу башлыҡтары 
кəүҙəлəнə. 

 

3  Хандан илсе булған, ти. — Туҡтамыш менəн берлəшеп, үҙ илен талаған 
башҡорт бейе тарихта билдəле түгел. Əммə ҡайһы бер шəжəрəлəрҙə Шəғəле бей 
исеме осрай. Мəҫəлəн, «Юрматы ырыуы башҡорттарының шəжəрəһе»ндə ул 
«Чыңғыз хан заманындан ҡалған ханлар» исемлегендə Аҡһаҡ Тимер хандың 
замандашы итеп һаналып, башта халҡы күп булған өсөн бей тип йөрөтөлөүе, аҙаҡ, 
һижры менəн 811 (хəҙерге йыл хисабы менəн 1408‐1409) йылда юрматы 
башҡорттары өҫтөнəн хакимлыҡ итеүсе Əмəт Хəмəт хандан бей исеме алып, 
Шадлыҡ һыуы буйында урынлашыуы əйтелə. — Башҡорт шəжəрəлəре, 1960, 27‐28‐се 
биттəр. 

 

4  Күп һаҡланған — халыҡ һаҡланған, йəғни дошман яуынан ышыҡланған, 
йəшенеп ҡалған. 
 
5  Йомаҡ əйтеп, батырҙарҙың тапҡырлығын һынау — башҡорт халыҡ эпосында 

һəм əкиəттəрендə традицион күренеш. Мəҫəлəн, «Бағлан таҙ һəм хан ҡыҙы» тигəн 
əкиəттə хан ҡыҙы үҙен яусылап килгəн егеттəрҙе йомаҡ əйтеп һынай (БХИ: 
Əкиəттəр, 4‐се китап, № 47: «Балҡантаҙ». Аңлатмалар бүлегендə (365‐се бит) 

варианттары ла күрһəтелгəн). Ундай йомаҡтар халыҡта үҙ аллы əҫəр рəүешендə лə 
йөрөй. Мəҫəлəн, əле əйтелгəн əкиəттəге йомаҡ үҙе генə 1925 һəм 1952 йылда ике 
тапҡыр яҙып алынған (Ғилми архив, ф. З, оп. 12, ф. 302, 17‐се ҡғҙ; ф. З, оп. 12, д. 237, 
84‐се ҡғҙ). Шуға таянып, «Иҙеүкəй менəн Мораҙым» эпосындағы Һабрау ҡарттың 
йомағы һəм Иҙеүкəйҙең яуабы «Ике сəсəн» тигəн исем аҫтында баҫылған. — БХИ, 
1954. 

 

6  Квадрат йəйə эсендəге биш юл йыйылма текстан алынды. Ҡулъяҙмала ул өс 
юлдан тора: 
 

Инде, Иҙеү, һиңə əйтəм:  
Ҡораҡташ булып эшеңдə,  
Күпте күргəн ҡартыңмын. 

 
Бында логик ҡаршылыҡ һиҙелə, икенсе юлдың мəғəнəһе аҡланмай. 
 

7  Үмəр батыр — башҡорт халыҡ эпосында был исем тəү башлап күренə. 
Ҡаҙаҡтарҙың Ч. Вəлиханов яҙып алған «Идука би» эпосында изге «Баба Үмəр» 
исемендə булып, ул Идүкəнең олатаһы итеп күрһəтелə: изге Баба Үмəрҙең улы — 
Баба‐Туҡты‐Чачты‐Азиз (беҙҙең вариантта — Ғəзиз баба), уның һыу батшаһы 
ҡыҙынан тыуған улы — Идукə. (Ҡарағыҙ: Сочинения Чокана Чингисовича 
Валиханова, под редакцией Н. И. Веселовского. — ЗИРГО по отд. этнографии, т. 
XXIX, СПб., 1904; Сказание об Едиге и Токтамыше (текст на казах. яз.). — ЗИРГО по 
отд. этнографии. Приложение к тому XXIX, СПб., 1905.) 
Н. Иҫəнбəт яҙмаһында (7‐се вариант) Мораҙымдың тыуған илде данлаған 

əйтемендə «Баба Ғөмəр атай» тип ҙурлап телгə алына. 
 

8  Төклəҫ — төрки халыҡтарының эпик ижадында сағылған легендар ҡарт, əүлиə. 
Əммə ул йыш ҡына Баба Туҡлы Чашлы Азиз тип (төрлө халыҡта төрлөсө яҙыла) 
йыйылма исеме менəн берлəштерелеп тə йөрөй. 

 

9  Тора бей башҡорт шəжəрəлəрендə, легендаларҙа һəм тарихи риүəйəттəрҙə 
Торахан исемендə йөрөй. Ҡайһы бер легенда йəки риүəйəттəрҙə башҡорт ханы, 
икенселəрендə нуғай ханы тип атала. «Бөрйəн, Ҡыпсаҡ, Үҫəргəн һəм Тамъян 
ырыуҙарының шəжəрəһендə» «башҡорт халҡына билистиҡлал» (йəғни 
бойондороҡһоҙ) хан булыуы əйтелə, Стəрлетамаҡ янындағы Торатау (шəжəрəлə — 
«Тура тағ») уның торған ере («аның сарае урыныдыр») итеп күрһəтелə («Башҡорт 
шəжəрəлəре», 1060, 77‐се бит). 
Р. Г. Кузеев, риүəйəттəргə таянып, Тура ханға Башҡортостандың бөтə көньяғында 

һəм Үҙəк райондарҙа йəшəгəн Ҡыпсаҡ, Бөрйəн, Юрматы, Үҫəргəн, Тамъян, Мең һ. б. 
ҡəбилəлəрҙең буйһоноуын əйтə (шунда уҡ, 199‐сы бит, 20‐се аңлатма). 

1883 йыл Өфөлə сыҡҡан «Справочная книжка Уфимской губернии» тигəн 
китапта, халыҡ телендə йөрөгəн легенда һəм риүəйəттəргə таянып, Торахан 
тураһында шулай хəбəр бирелгəн: 

«...Турахан, рассказывают, был потомок Чингиза и был под властью Сибирского 
хана Кучума (əле əйтелгəн шəжəрəлə Күсем Тура хандың улы тип күрһəтелгəн), но 
потом, поссорясь с Кучумом, со всей ордой, в числе 8000 кибиток, откочевал к г. Уфе, 

где простоял 4 месяца около горы, названной — городскою — «Туратау» (Тура — 
боронғо төрки телендə нығытма, крепость. — Н. 3.). Здесь недостаток в корме 
заставил хана удалиться на р. Слак, где, думая навсегда остаться, он построил себе 
дворец и мечеть. Турахан пришел сюда с оружием и, сделав башкир данниками, сам 
над собой признал власть царя Казанского. Когда русские покорили Казань... и стали 
посылать войско в Башкирию, тогда хан удалился к нынешнему г. Стерлитамаку. В 
2,5 верстах от Стерлитамака на северо‐восток близ горы «Тура‐тау» виден остаток 
земляного вала, называемого «ногайским». (Əйтелгəн китап, 333 — 334‐се биттəр.) 
Тағы: «...здесь Турахан только простоял несколько месяцев, успев устроить этот вал, 
— как новые тревожные слухи об успехах русского оружия заставили его бежать и 
отсюда куда‐то на юг, где основал свою самостоятельную орду». (Шунда уҡ, 343‐сө 
бит.) 
Журнал баҫмаһында Тора бейгə түбəндəгесə характеристика бирелə: 

 
Тора бей ҙə данлы ир,  
Туғыҙ йəштə əүлиə,  
Утыҙ йəштə ил гиҙгəн  
Ғəзиз баба улының  
Иң кинйəһе Төклəҫтəн  
Тыуып ҡалған дана ир.  
Төклəҫ бабанан тыуып,  
Төйəлəҫ, Һаҡмар йəйлəүҙə  
Данын сəскəн ир булыр, 
Ахыр сиктə атаһын  
Үҙ йəйлəүенə ҡуйып,  
Үҙе Иҙел буйлаған.  
Тора бейҙең йəйлəүе  
Нөгөш, Иҙел тамағы,  
Һəлəүек — Нөгөш араһы,  
Симдəн тағы Димгəсə —  
Уның булған төбəге. 
(Октябрь, 1940, № 6, 31‐се бит.) 

 
10  Дəмми бей (ҡулъяҙмала Дим бей) тарихта билдəле шəхес түгел. Ч. Мусин 

вариантында (8‐се вариант) беҙҙең ата‐бабаларыбыҙға саҡлы Дим буйында йəшəгəн 
бей итеп күрһəтелə. 
 
11  Яйыҡ, Келəйле — эпик геройҙар.  
 
12  Ҡотло — Иҙеүкəйҙең атаһы, тарихта билдəле кеше түгел. «Идиге» эпосының 

башҡа халыҡтарҙа йөрөгəн ҡайһы бер варианттарында Ҡотлоҡая (Кутлуғая, Ҡутлу‐
ҡая, Ҡутлу‐ҡыя) исемендə Туҡтамыш хандың һунар ҡоштарын ҡараусы. 
 
13  Ҡолға биргəн — ҡоллоҡҡа биргəн. 
 
14  Майҡы бей тураһында «Кесе Табын халҡының нəсебнамəһе»ндə шундай 

мəғлүмəт бар: «...Майҡы Сыңғыҙ хандың иң ҙур бейҙəренəн булып, Сыңғыҙ хандың 

ҡағиҙə өсөн тамға, ағас, ҡош, оран һəм һауыт алмыш. Тамға — һепертке миҫаллы 
ҡабырға, ағас — ҡарағас, ҡош — ҡарағош, оран — Салауат, һауыт — сəйғəр. Был 
Майкы Сыңғыҙҙы ханлыҡҡа күтəреүҙə сəбəпсе булған. Шуның өсөн уға рəхмəт 
əйтелеп, салауат бирелгəн. Шуның өсөн ҡағиҙəле Майҡы бей тиҙəр...» (М. Өмөтбаев. 
Йəдкəр. Өфө, 1984, 216‐сы бит.) Майҡы бей исеме эпостың бүтəн варианттарында 
осрамай. 
 
15  Ҡуян йылы — Көнсығыш (шул иҫəптəн, мосолман) халыҡтарында ҡабул 

ителгəн календарҙа 12 йыл бер циклды (мөсəлде) тəшкил итə. Һəр йыл бер хайуан 
(йəнлек) исеме менəн аталған. Ҡуян йылы — мөсəлдең дүртенсе йылы. Бишенсеһе — 
лыу (крокодил) йылы. Боронғоларҙың хөрəфəте буйынса, лыу йылында ыҙғыш, 
ғауға, һуғыш көтөлгəн. 
 
16  Тора бейҙең был яуабы журнал баҫмаһынан алынды. Ҡулъяҙмала ул нисектер 

төшөп ҡалған. 
 
17  Боронғо хөрəфəткə таянып, аяҙ йылды халыҡ ямғыр телəп яланға сыға, бер 

нисə көн буйы ауылдағы бөтə ҡаҙанды һыуға һалып ҡуя торған булған. 
 
18  Журнал вариантында Тора бейҙең Иҙеүкəйгə ризалыҡ биреүе шиғри телдə 

шулай аңлатыла: 
 

Кəңəш‐төңəш иткəн һуң,  
Тора бей ҙə күнгəн, ти. 
Туҡтамышҡа яу асһа (Иҙеүкəй),  
Ике яҡ та ҡаҡшаһа,  
Был ырыуҙың барыһын  
Үҙемə ҡол итермен,  
Телəгемə етермен, —  
Тиеп уйлап ҡалған, ти. 
(Октябрь, 1940, № 6, 33‐сө бит.) 

 
19  Журнал баҫмаһында Иҙеүкəй атаһы менəн Һабрау ҡартты күреп һөйлəшеү 

телəге менəн Туҡтамышҡа китə һəм хан һарайында ҡала. 
 
20  Ҡулъяҙмалағы VI — VII бүлектəр бында бергə ҡушылды. 
 
21  Ҡуңыр буға быҙауы — «Ҡуңыр буға» хикəйəтендə кəүҙəлəнгəн изгелекле мал 

образы. Кейəүгə сыҡҡан ҡыҙға бирнə итеп бирелгəн Ҡуңыр буға, ялан яҡтарын 
ерһенмəй һəм насар ҡарағандары өсөн эйəһенə асыу итеп, үҙенəн үрсегəн бөтə 
көтөүҙе эйəртеп, Урал һырты аша ҡыҙҙың атаһына ҡайтып китə. Ана шул малдар 
үткəн юл Көньяҡ Уралда əле лə «Ҡуныр буға (йəки Ҡəнифə) юлы» тип йөрөтөлə. 
 
22  Аҡбуҙ толпар — əкиəттəрҙə һəм ҡобайырҙарҙа сағылған мифик ат. Был урында 

Урал батырҙың аты (Аҡбуҙат) тураһында һүҙ бара. 
 
23  Урал батыр — шул исемдəге эпос геройы. Ҡарағыҙ: БХИ, Эпос, 1‐се китап. 



 141

 
24  Ете ырыу — көньяҡ‐көнсығыш башҡорттарының ете ырыуҙан тороуы 

«Ҡуҙыйкүрпəс менəн Маянһылыу», «Алдар менəн Зөһрə», «Күсəк бей» 
хикəйəттəрендə, шулай уҡ ҡайһы бер легендаларҙа һəм йырҙарҙа ла телгə алына. 
Ғилми əҙəбиəттə ете ырыу тураһында тулыраҡ мəғлүмəт «Башҡорт шəжəрəлəре» 
китабында (194‐се бит, 4‐се иҫкəрмə) бирелгəн. 
 
25  Бер етем ир — «Аҡбуҙат» эпосының төп геройы Һəүбəн күҙ уңында тотола. 

Унда Сура батыр Урал батырҙың ейəне итеп күрһəтелə. Йоҡлап ятҡан ерендə уны 
Мəсем хан үлтереүе, ə ҡатынын (Һəүбəндең əсəһен) Шүлгəн күлгə ташлауы əйтелə. 
Етем ҡалған Һəүбəн, үҫеп егет булғас, Шүлгəндəн Аҡбуҙатты алып сыға, əсəһен һəм 
Ҡəһкəһə тарафынан урланған ер ҡыҙҙарын ҡотҡара; Шүлгəн батшаһын ташбаҡаға, 
дейеүҙəрен ярғанатҡа əйлəндерə. 
 
26  Яуға барған батырҙың кəпəсе берлек — тиң түгел — баш кейеменең (кəпəс) 

берлеге батырҙарҙың берҙəмлеген, бер‐береһенə тиңлеген аңлатмай əле тигəн 
мəғəнəлə. 
 
27  Туҡһан (Туҡһанбай), Сəфəр, Аҙнай, Ҡасҡын, Бикҡол, Ҡаныҡай — легендар 

батырҙар, Келəйле батырҙың йөҙ башлыҡтары. Легендала хəҙерге Бишбүлəк, Миəкə 
райондарындағы ауылдар шул батырҙар исеме менəн аталған, тиелə (Ғилми архив, 
ф. З, оп. 12, д. 230, 19‐сы бит). 
 
28  Ыршаҡ бей — тарихта билдəле шəхес түгел. 
 
29  Ҡан ерəн — ҡан төҫлө, ҡыҙғылт‐ерəн ат. «Алпамыша» эпосының М. Буранғолов 

яҙып алған вариантында Алты йəшəр Алпамыша, үҙенең йылҡы өйөрөндə йүгерек 
ат тапмағас, Ҡалтабаның ерəн атын һорай: «...Ҡыл ерəнең бирсе, ағай, бирсе, ағай!» 
— ти. Бында сəсəн ҡыл ерəн төҫөнə «ҡыҙыл йəки ҡан ерəн мəғəнəһендə» тип аңлатма 
биргəн һəм текста артабан атты «ҡан ерəн» тип алған. (Ғилми архив, ф. З, д. 445, 104‐
се бит.) 
 
30  Ҡадирбирҙе — Туҡтамыш хандың улы, тарихта билдəле шəхес. Эпостың бүтəн 

милли варианттарында ла шул исемдə телгə алына. 
 
31  Ынйыбикə менəн Кинйəбикə — Туҡтамыш хандың ҡыҙҙары. Н. Иҫəнбəт 

вариантында — Əнəкə менəн Кəнəкə; К. Улъябаев һəм 1927 йыл «Башҡорт 
аймағы»ның 4‐се һанында Ғ. Вилданов баҫтырған өҙөктəрҙə Ғəнəкə менəн Тутай; Ч. 
Вəлиханов яҙып алған ҡаҙаҡ вариантында — Ханəкə менəн Танəкə. Башҡа яҙмаларҙа 
исемдəре əйтелмəй. 
 
32  XIV быуат башында Алтын Урҙа дəүлəте икегə — Аҡ Урҙаға һəм Күк Урҙаға 

бүленə. Эпоста ана шул тарҡалыш сағыла. 
 
33  Биш ағай‐эненең аталарынан ҡалған бер баш мал өсөн ыҙғышыуы эпостың 

бүтəн милли варианттарында ла бар. Айырмаһы — мираҫ булып ҡалған мал ат 
түгел, ə аҡһаҡ кəзə. Ə бəхəсте хəл итеү барыһында ла бер төрлө. 1897 йылда Г. 

Потанин тарафынан баҫтырып сығарылған ҡаҙаҡ вариантында был бəхəстең əкиəт 
стилендə һүрəтлəнеүе ҡыҙыҡлы: 

«Жили пятеро братьев с одной хромой козой на всех. Решили разделить ее между 
собой. Закололи. Старшему досталась голова, следующим трем братьям — три ноги, 
а младшему — хромая нога. Из этих частей выросли пять коз. Каждый пас свою 
козу. Однажды козы старших братьев потравили у соседей ниву. Всю вину старшие 
братья свалили на младшего. Владелец нивы пошел с жалобой к хану. Старшие 
братья оправдались, а младший был осужден пойти на четыре года в работники к 
хозяину нивы». 
Артабан кинйə ҡусты Ҡуйсыбайға (Иҙеүкəйҙең йəшерен исеме) тап була. Ул 

тегеңə йырлай‐йырлай үҙ юлына китергə ҡуша, ə ағаларына: «Ҡустығыҙ аҡланған 
өсөн, шатлығынан йырлап китеп бара», — ти. «Юҡ, ул түгел, беҙ аҡландыҡ», — тиҙəр 
ағалары. «Улай булғас, əйҙəгеҙ ҡабаттан ханға барабыҙ», — тип, Ҡуйсыбай быларҙың 
барыһын да яңынан Туҡтамышҡа алып килə лə бəхəсте үҙе хəл итə. Ҡуйсыбай 
хөкөмөнөң ғəҙеллегенə ышанып, хан кинйə ҡустыны аҡлап, тегелəрҙең дүртеһен дə 
иген хужаһына ялсы итеп ебəрə. (Живая старина, 1897. — Вып. III — IV. С. 299.) 
Бер туған ағай‐энелəрҙең аталарынан ҡалған кəзə өсөн ыҙғышыуҙары 

тураһындағы был сюжет төрки халыҡтары ижадында төрлө жанрҙарҙа осрай, əммə 
ғəҙел хөкөм һəр ваҡыт аҡыллы геройға беркетелə. Мəҫəлəн: «Ерəнсə сəсəн 
хикмəттəре» — БХИ: Əкиəттəр, 4‐се китап. 43—44‐се биттəр. 
 
34  Оан — ҡулъяҙмала шулай. Бəлки, боронғо грек ҡалаһы Юнан? 
 
35  Ғəли батыр — Мөхəммəт пəйғəмбəрҙең кейəүе, дини хикəйəт‐киссаларҙа ислам 

динен таратыусы‐пропагандалаусы ғəйрəтле батыр. 
 
36  Ябраил — фəрештə; ғəрəпсə — Жибрил, христиан динендə — Гавриил. 
 
37  Ч. Вəлиханов яҙып алған ҡаҙаҡ вариантында был бəхəс Кен‐Жанбай менəн аусы 

Күкжалды араһында тыуа. Яйыҡ йылғаһы буйындағы үҙ ерендə Жанбай бер ҡуян 
күреп ҡала ла ҡоралын алып килергə өйөнə йүгерə. Ул əйлəнеп килгəнсе, ҡуянды 
Күкжалды атып ала. Идигə (бында Иҙеүкəйҙең исеме шулай) үҙе менəн бергə уйнап 
йөрөгəн малайҙарҙың береһенə ҡуянды тоттора ла, Жанбай ҡуянды күпмерəк 
алыҫлыҡта күргəн булһа, шул самараҡ барып баҫырға ҡуша. Жанбай теге малай 
ҡулындағы ҡуянға атырға тейеш. Əгəр ҡуянға түгел, малайға тигеҙһə, уға ҡон 
түлəргə тейеш; яҙа атһа, ҡуян аусыға була. Был хөкөм менəн килешмəйенсə, 
низағсылар Туҡтамыш ханға китə. Туҡтамыш Идигəнең хөкөмөн ғəҙел тип таба 
(ЗИРГО, т. XXIX. С. 236 — 237; текстың ҡаҙаҡсаһы — ЗИРГО, приложение к т. XXIX. 
С. 4 — 5). 
Ҡуян тураһындағы бəхəс Г. Потанин варианттарында ла (беренсеһендə һəм 

өсөнсөһөндə) бар. 
Ҡаҙаҡ варианттарынан айырмалы булараҡ, беҙҙең был вариантта һунарсыларҙың 

малай ҡулындағы ҡуянға атырға ҡурҡыуҙарына Иҙеүкəйҙең баһадирҙарса 
ҡыйыулығы‐мəргəнлеге ҡаршы ҡуйылған. Əммə ҡоштоң ҡайһы һунарсыға 
бирелергə тейешлеге яуапһыҙ ҡалдырылған. 

38  Бер бала өсөн ике ҡатындың бəхəслəшеүе ҡаҙаҡ варианттарында ла (Г. Потанин 
һəм Ч. Вəлиханов, 2‐се вар.) бар. Хөкөм барыһында ла бер төрлө. Был сюжет 
Библиянан уҡ билдəле булып, унда бəхəсте тап ошо эпостағыса хəл итеү Соломонға, 
ə Ҡөръəндə Сөлəймəн пəйғəмбəргə теркəлə. Ҡош‐ҡорттар һəм ел батшаһы 
Сөлəймəн пəйғəмбəр тураһында мосолман халыҡтарында күп төрлө риүəйəттəр 
һəм хикəйəттəр таралған. Был образға бəйле мотивтар «Буҙйегет» һəм 
«Сəйфелмөлөк» ҡиссаларында ла сағыла (БХИ: Эпос, 3‐сө китап). 

«Идиге» эпосының əле əйтелгəн ҡаҙаҡ варианттарында йəнə бер бəхəс — ике 
ирҙең бер дөйə ҡолоно өсөн ыҙғышыуҙары килтерелə. Был, асылда, ике ҡатындың 
бер бала өсөн талашыуҙары тураһындағы сюжеттың ише булып тора. Был бəхесте 
Иҙеүкəй (Идиге) шулай хəл итə: ирҙəргə үҙҙəренең дөйəлəрен алып килергə ҡуша ла 
ҡолондо бик яман туҡмарға тотона (йəки һыуға батырырға итə). Ҡолондоң бик əсе 
аҡырыныуына дөйə‐əсə балаһын саҡырып яҡларға килə, тегеһе тик тора. Тимəк, 
ҡолон — ошо дөйə хужаһыныҡы. Был бараба татарҙары вариантында ла бар 
(Радлов. Образды... ч. IV. С. 27‐45). 
 
39  Иҙеүкəйҙең ғəҙел хөкөмдəре эпостың күпселек варианттарында урын алған. 

Əммə уларҙа юғарыла əйтелгəн низағтарҙы Иҙеүкəй (Идигə, Идүкə) малай сағында 
хəл итə. Беҙҙең С. Мирасов һəм Н. Иҫəнбəт яҙып алған варианттарҙа ла шулай, тик 
быларҙа ул низағ‐бəхəстəр конкрет миҫалдарҙа күрһəтелмəй. Көтөүсе малайҙың 
(йəш егеттең) ғəҙəттəн тыш зирəклеге, ғəҙел хөкөмгə һəлəте тураһындағы хəбəр 
Туҡтамышҡа килеп етə, һəм хан егетте саҡыртып алып, һарайҙа баш хөкөмсө итеп 
ҡуя (6‐сы, 7‐се варианттарҙы ҡарағыҙ). 
М. Буранғолов яҙмаһында Иҙеүкəйҙең хөкөмдəре алдағы бүлектə ханбикəнең 

хəүефле төшөнəн һуң бирелгəн. Ханбикəнең төшө эпик конфликт төйөнө булыуын 
иҫəпкə алһаҡ, «хөкөм» эпизодтарын ошонан һуң һүрəтлəү композицион йəһəттəн 
урынһыҙ булып күренə, сюжет үҫешен ныҡ тотҡарлап тора. Шуға күрə Иҙеүкəйҙең 
«хөкөмдəрен» герой менəн хан һəм уның яҡындары араһындағы мөнəсəбəттəрҙе 
ҡуйыртҡан сəбəптəрҙең бер өлөшө һанап, ул эпизодтарҙы ошо урында айырым 
бүлек итеп биреү хəйерле табылды. 
 
40  Хан ҡыҙының Иҙеүкəйгə ғашиҡ булыуы Г. Потанин баҫтырып сығарған ҡаҙаҡ 

варианттарының беренсеһендə лə сағыла: ə икенсе һəм өсөнсө варианттарында 
Идегегə Туҡтамыштың ҡатыны ғишыҡ тота (Г. Потанин. Тюркская сказка о Идыге // 
Живая старина, вып. III и IV. СПб., 1897). Ханбикəнең Идегегə ғишыҡ тотоуы А. 
Диваев вариантында ла бар. 
 
41  Иҙеүкəйҙең баяғы хөкөмдəре ҡулъяҙмала ошонан һуң бирелгəн (39‐сы 

иҫкəрмəне ҡара). 
 
42  Ҡулъяҙмала бүлек тулыһынса сəсмə телдə, гəзит баҫмаһында — теҙмə 

формала. 
 
43  Күкрəгендə — ҙур бысаҡ. Дини хөрəфəткə таянып, үлгəн кешенең өҫтөнə бысаҡ 

һалыр булғандар. 
 
44  Бында ҡулъяҙманың XI—ХII‐се бүлектəре бергə ҡушылды. 

45  Ҡайғылатып ужарын — йөҙөнə ҡайғырыу сырайы сығарып. 
 
46  Ханбикəнең был (икенсе) төшө һəм уны үҙенең юрауы Н. Иҫəнбəт яҙмаһында 

ла бар. Айырмаһы — төштə күргəн нəмəлəр, поэтик аныҡлауыстарҙан башҡа, үҙҙəре 
генə һанала: 
 

« — Эй, оло хан,  
Бөгəсə бер төш күрҙем,  
Һиңə хəтəрле эш күрҙем,  
Ҡабырғала ҡан күрҙем,  
Тибенгеңдəн тир күрҙем,  
Киң маңлайың, киң битеңдең  
Йыйырылғанын мин күрҙем,  
Туҫтағандай тулы күҙең  
Йомолғанын мин күрҙем,  
Ҡатып ҡалған ҡойҡаһы,  
Ҡарайып көйгəн соңҡаһы,  
Һөйəкһеҙ ҡыубаш күрҙем. 
 
Туҡтамыш хан:  
 
— Бөгəсə һин төш күрһəң,  
Ҡабырғала ҡан күрһəң,  
Тибенгемдəн тир күрһəң,  
Ул ни булыр, бай бисəм, ау,  
Ул ни булыр, бай бисəм?» 

 
Ханбикəнең юрауы — сəсмə телдə: «Иҙеүкəй һинең башыңа етəсəк, һин уны, 

ҡайһылай ҙа булһа, илеңдəн ҡыуҙыр, йə берəр хəйлə ҡор ҙа уны үлтерт. Юғиһə, үҙең 
юҡ булаһың, — ти» (Н. Иҫəнбəт яҙмаһы, 42—43‐сө биттəр). 
Был төш айырым рəүештə лə яҙып алынып, Х. Ғəбитовтың 1923 йыл «Яңы юл» 

журналында баҫылған «Халыҡ əҙəбиəтенəн ҡыҫҡаса үрнəктəр» тигəн мəҡəлəһендə 
килтерелгəн. Йөкмəткеһе нигеҙҙə бер булһа ла, формаһында иғтибарға лайыҡ 
үҙенсəлектəре бар: 

1) ханға мөрəжəғəт иткəн беренсе юл төшөп ҡалып, төш «Эй, төш күрҙем, төш 
күрҙем» тип башлана; 

2) һəр юл ике тапкыр ҡабатлана; 
3) һүҙ составы һəм төҙөлөшө яғынан тəүге строфа бындағынан шаҡтай айырыла: 

 
Эй, төш күрҙем, төш күрҙем. (2 ҡат)  
Төшөмдə ҡыҙыл ут күрҙем. (2 ҡат)  
Ут яғалай шеш күрҙем. (2 ҡат)  
Шеш башында ит күрҙем. (2 ҡат) 

 
4) бында һəм Н. Иҫəнбəт вариантында Туҡтамыш хан төштөң нимəгə булыуын 

ханбикəнəн һораһа, Х. Ғəбитов миҫалында ул һорау төш тыңлаусының асыулы 

кисереше менəн алмаштырылып, насар төштө төш күреүсенең үҙенə юрау менəн 
тамамлана: 
 

...Имəнесле төш күрһəң,  
Үҙ башыңа, ҡарт убыр!  
Һыу йоҡмаҫ ҡыубаш убыр! 
(«Яңы юл», 1923, № 2—3, 61—62‐се бб.) 

 
Бындай үҙенсəлектəр өҙөктөң халыҡ телендə үҙ аллы йəшəүенəн тыуған, əлбиттə. 
 
47  Иҙеүкəйҙе ағыу йəки иҫерткес эсемлек эсереп үлтерергə телəү — эпостың бөтə 

варианттары өсөн уртаҡ мотив. Айырма — башҡарыу рəүештəрендə. Мəҫəлəн, Ч. 
Вəлиханов яҙып алған ҡаҙаҡ вариантында ханбикə ҡатыҡҡа үҙ һейҙеген 
ҡатнаштырып бирə. Ошоға оҡшашлы хəлде тағы Г. Потанин баҫтырып сығарған 
ҡаҙаҡ варианттарының өсөнсөһөндə һəм башҡорттарҙа Улъябаев вариантында 
осратабыҙ. А. Диваев яҙып алған ҡаҙаҡ вариантында был мотив башҡасараҡ: 
Туҡтамыш ҡатынының кəңəше менəн Идигəгə бурһыған һарыҡ бауыры бирəлəр, 
уны ашағас, йəнəһе, ауырып үлəсəк. Идигə уны ваҡ ҡына киҫəктəргə турап ашай, 
əммə бер ни булмай, иҫəн ҡала. Шунан ханбикə бер һауытҡа үҙенең һейҙеген һалып 
ҡуйып, шуны иртəгəһен Идигəгə эсерергə ҡуша. Идигə һауыттан уң яҡҡа ла, һул 
яҡҡа ла бер аҙын һибə лə, ҡалғанын эсеп, һүҙһеҙ генə сығып китə. (135—136‐сы 
иҫкəрмəлəрҙе ҡарағыҙ.) 
 
48  Вəлиханов яҙмаһында Идекə, ҡатыҡты бысаҡ менəн дүрткə телеп, уртаһын 

болғата ла, күтəреп эсə. Улъябаев вариантында хан ҡыҙҙары «бəүел иткəн» балды 
Иҙеүкəй «күҙен йомоп, аяҡ өҫтө тороп, бер тындан» эсеп бөтə. 
Эпик геройҙың, үҙ дошманына ҡарата асыуын белдереп, ҡатыҡты тураҡлап əсеүе 

— төрки халыҡтарының эпик ижадында киң таралған мотив. Ул «Күсəк бей» 
эпосында ла осрай. Мəҫəлəн, 1939 йыл Бөрйəн районы Иҫке Собханғол ауылында 
Рəхмəт Исламғоловтан Али Карнай яҙып алған «Бабсаҡ бей менəн Ҡарағоломбəт 
бей» тигəн вариантта Бабсаҡтың улы Күсəк, атаһының ҡонон юллап, 
Ҡарағоломбəткə килеп ингəс, Ҡарағоломбəттең ҡатыны уға ҡатыҡ һалып бирə. 
Күсəк бысаҡ менəн ҡатыҡты дүрт өлөшкə бүлеп, бер өлөшөн «аш хаҡы өсөн» генə 
эсеп сығып китə. (Ғилми архив, ф. З, оп. 12, д. 300.) 
 
49  Ч. Вəлиханов вариантында ханбикəнең «ҡатыҡ татлымы?» тигəн һорауына 

Идекə: «Агəр дə идуси (һауыты) иски булмаса тавур (ярарлыҡ) икəн», — тип яуап 
бирə лə, шулай уҡ сығып китə. (ЗИРГО, XXIX томға ҡушымта, ҡаҙаҡса текст, 9—10‐сы 
биттəр.) 
 
50  Ҡаҙаҡ варианттарында һəм Н. Иҫəнбəт яҙмаһында Иҙеүкəйҙең ҡылығын 

ханбикə аңлата. 
 
51  Артабан ҡулъяҙмала Ынйыбикəнең һарай ҡыҙҙарына Иҙеүкəйҙең мəргəнлеген 

маҡтап һөйлəүе, шул саҡ Кинйəбикəнең, илап, атаһы менəн əсəһенең Иҙеүкəйҙе 
үлтерергə йыйыныуҙарын апаһына йыр менəн əшкəртеүе, шунан һеңлеһенəн 
төпсəшеп һорашҡандан һуң, Ынйының туй барған ергə сығып йүгереүе, лəкин ул 

бында килеп еткəнсе, Иҫəнбайҙың кирəгə тирəлəп йөрөп, Иҙеүкəйгə уны көткəн 
яман эш (заговор) хаҡында иҫкəртеп өлгөргəнлеге хикəйə ителə. Əҙəбилəштерелгəне 
ныҡ һиҙелгəне һəм сюжет ағышына һис ни өҫтəмəгəне иҫəпкə алынып, машинкала 
бит ярымлык был эпизодты алып ташлау хəйерле һаналды. Йыйылма текста ла уға 
урын бирелмəгəн. 
 
52  Ч. Вəлиханов вариантында Идекəне алты йəшлек дуҫы Аңғысын шулай уҡ йыр 

менəн иҫкəртə; батырҙың Тарлан буҙын əҙерлəп, башҡа аттарҙың һул яҡ өҙəңгелəрен 
киҫеп сыға (ЗИРГО, XXIX томға ҡушымта, 11‐се бит). 
Ошоға оҡшаш Аңғыһын исемен К. Улъябаев һөйлəгəн башҡорт вариантында ла 

осратабыҙ. Ул да Иҙеүкəй атының (исеме əйтелмəй) «айыл тартмаларын тартып», 
башҡаларҙыҡының «менер яҡ өҙəңгелəрен ҡырҡып» сыға ла, түбəндəге əйтемсəген 
əйтеп, Иҙеүкəйҙе иҫкəртə: 
 

Минең дə исемем Аңғыһын,  
Байҡап та бер эс һуңғыһын. 
(Ғилми архив, ф. З, оп. 12, д. 230, 5‐се бит.) 

 
Н. Иҫəнбəт варианттарында Иҙеүкəйҙе иҫкəртеүсе — уның дуҫы, Туҡтамыштың 

ҡоло Ыласын. Ул да, ҡунаҡ аттарының ауыҙлыҡ‐өҙəңгелəрен киҫеп, Иҙеүкəйҙең 
Буҙтолпары менəн үҙ атын əҙерлəп, мəжлескə инə лə йыр менəн шулай аңлата: 
 

Табаны ялпаҡ Буҙтолпар, 
Төн ҡайтыуға көн һиңə, 
Ҡара бөркөт ҡанатынан 
Əҙерлəнгəн йөн1 һиңə. 
Миңə ваҡыт көйлəргə, 
Һиңə ваҡыт һөйлəргə, 
Өҫтөңдəге ҡамҡа туның 
Түрҙə ултырған бейҙəргə. 
Минең атым Ыласын, 
Минең көйҙө белəһең. 
(Н. Иҫəнбəт яҙмаһы, 43‐сө бит.) 

 
1 Йөн — ҡулъяҙмала шулай. 

 
53  К. Улъябаев вариантында Иҙеүкəй, атҡа менгəс, Туҡтамышҡа асыулы əйтемен 

əйтə: 
 

Был барғандан барырмын, 
Был барғандан барырмын. 
Сə Тимер ханға барырмын. 
Хоҙай тəғəлə юл бирһə, 
Сə Тимер ханға барырмын. 
Башыңды бауҙай киҫермен, 
Ҡаныңды һыуҙай түгермен. 
Утауыңды ауҙарып, 

Турылығыңды туҡым ҡылырмын. 
Сығарағыңды һындырып, 
Уғыңды утын ҡылырмын. 
Табаныңды телеп, ҡыл ҡуйып, 
Ҡуй күтенə һалырмын. 
(Əйтелгəн фонд, д. 230, 5‐се бит.) 

 
Н. Иҫəнбəт яҙмаһында Иҙеүкəй Ыласын йырынан һуң, «ҡапыл ырғып тора ла, 

бер аяғын тупһаға, икенсе аяғын Буҙтолпарҙың өҙəңгеһенə баҫып, «Хуш булығыҙ!» 
тип, мəжлес менəн хушлаша. Улар (мəжлестəгелəр. — Н. 3.) Иҙеүкəйҙе күрергə 
өлгөрмəйҙəр, уның артынан улы Мораҙым да осҡан ҡош кеүек күҙҙəн юғала». (Н. 
Иҫəнбəт яҙмаһы, 44‐се бит.) 137‐се иҫкəрмəне лə ҡарағыҙ. 
 
54  Ҡулъяҙмала был эпизодтар XII бүлеккə ингəн. 
 
55  Ҡулъяҙмала был һүҙҙəр — теҙмə формала. Əммə оҙон (бер бит) һəм стилистик 

ҡытыршы булғанлыҡтан, төп мəғəнəһен һаҡлап, прозаға əйлəндерелде. 
 
56  Туҡтамыш хандың батырҙарға мөрəжəғəте байтаҡ вариантта урын ала. Ч. 

Вəлиханов яҙмаһында, мəҫəлəн, Туҡтамыш туғыҙ батырға (Исантай улы 
Ҡудайбирдегə, Муйтандарҙың ике батырына (исемдəре əйтелмəй), Арғындар 
башлығы Ҡара Ҡужаға, Ҡара Ҡыпсаҡҡа, Аҡбалтыр улы Уваҡҡа, Мунжур улы 
Чуваҡҡа, Кинкəстең улы Жанбайға) айырым өндəшеп, һəр береһенең характер 
үҙенсəлегенə, йə батырлыҡ данына баҫым яһай. 
Н. Иҫəнбəт вариантында түбəндəгесə: 
«...Туҡтамыш хан, батырҙарын юл‐ярағы күреп, Иҙеүкəйҙең башын киҫеп, үҙенə 

алып ҡайтырға ҡуша. Был эште үҙенең батырҙарынан Мөйтəн бейҙең улы Байсаҡ1 
бейгə тапшырырға уйлай. 
 
1 Ҡулъяҙмала «Байсаҡ» тип яҙылған. (Машинкала баҫылған нөсхəһендə лə 

шулай.) Тик һуңынан кемдер ғəрəпсə .. (й) хəрефенə өсөнсө төрткөнө өҫтəп, «п» 
хəрефенə əйлəндергəн, «Бапсаҡ» килеп сыҡҡан (Н. 3.). 
 

Туҡтамыш хан Мөйтəн бей улы Байсаҡ бейгə: 
 

Ҡуш‐ҡуш бысаҡ аҫынған,  
Ҡушлатып яндар тағынған,  
Күскəндə күскə баш булған,  
Илгə атын аттырған,  
Салтанатын хан улынан арттырған,  
Мөйтəндəн тыуған Бапсаҡ би  
Дошманға ҡаршы бар, тине.  
Барып йəнен ал, тине. 
 
Юрматы улына: 
 
Күскəндə күсте һаҡлаған,  

Йөрəгенə ышанып,  
Муйынына һаҙаҡ таҡмаған,  
Яу туҙанын күргəндə,  
Яуға болоттай үкергəн,  
Юрматы улы Ҡарағым,  
Ҡараңғыла сырағым,  
Бар, бауырым, барһана,  
Дошманға ҡурҡыу һалһана! 
 
Ир Ҡарабай батырға: 
 
Тамъяндарҙың башы һин,  
Ир Ҡарабай батырым,  
Һин бер тороп тулғансы,  
Булат ҡылыс ҡулға алсы! 
 
Ҡара ҡыпсаҡҡа: 
 
Ҡараңғыла юл асҡан,  
Хөфейəлə* һүҙ тапҡан,  
Яурының киң, олпатлы,  
Арыҫландай сифатлы,  
Əҙəм телен алмаған,  
Үҙ ырауы* булмаһа, 
Ҡушыу менəн йөрмəгəн,  
Ҡара ҡыпсаҡ ҡаҙанысым,  
Һин бер тороп ҡуҙғалсы! 
 
Ҡатай улы менəн Табын улына: 
 
Ҡарт арыҫландай ҡашғарған, 
Күп ҙур эштəр башҡарған, 
Көн дə һөңгө һындырған,  
Һөңгөгə кеше мендергəн,  
Ил күңелен тындырған,  
Алмаған яу ҡуймаған,  
Эсһə, ҡанға туймаған,  
Ҡатай улы Тыуағым, 
Табын улы Сыуағым 
Икегеҙ берҙəй ҡуҙғалың,  
Дошманды ҡулға алың! 
 
Шəғəле улы Шаҡманға: 
 
Уғын ҡырыҡ нарға аҫтырған,  
Батырлығын башҡанан арттырған,  
Мəжлесемдəге иркə һин,  

Кəңəшемдə урта һин,  
Шəғəли улы Шакманым, 
Дошмандарға бар, тине,  
Йөрəктəрен яр, тине. 
(Н. Иҫəнбəт яҙмаһы, 44—46‐сы биттəр.) 

 
Н. Иҫəнбəт 1557 йылда башҡорттарҙың Рус дəүлəтенə ҡушылыуы тураһында 

Иван Грозный тарафынан бирелгəн грамотала Шəғəли Шаҡман исеменең булыуын 
иҫкəртеп үтə. Ҡалған батырҙарға ҡарата шундай аңлатма бирə: 

«Бында Туҡтамыш хандың батырҙары, Янбайҙан башҡаһы, бар ҙа башҡорттар 
тип күрһəтелə: Мөйтəн би — Сыңғыҙ хан тарафынан Башҡортостанға ҡуйылған би 
булып, башҡорттарҙы 12 ырыулы бер йорт итеп ҡороусы һəм идара итеүсе ул 
булған тип һөйлəйҙəр. (Был турала айырым легендалар бар.) Юрматы, Тамъян, 
Ҡыпсаҡ, Ҡатай, Табын һүҙҙəре — башҡорт ырыуҙарының исемдəре. Был исемдəр 
бөгөндə лə ошолай. Башҡорт иле ул сағында Алтын Урҙа ҡарамағында булғанға 
башҡорт ырыуҙарының батырҙары һарай тирəһендə булған булыуы мөмкин һанала. 
Икенсе яҡтан, Туҡтамыштан 150 йыл һуң йəшəгəн Шəғəли Шаҡмаңдың бында 
йөрөүе халыҡтың үҙенең ҙур ҡаһармандарын, ҙур ваҡиғалар менəн бəйлəп, аңларға 
яратыуҙарынан килə» (Шунда уҡ). 
 
57  Хызыр — ғəрəпсə «хидр» (йəшел) һүҙенəн. Легендар пəйғəмбəр, əүлиə, изге 

ҡарт. Яҡын Көнсығыш һəм Урта Азия халыҡтарының, шулай уҡ башҡорт халыҡ 
ижадында, бигерəк тə — героик эпоста һəм əкиəттəрҙə, ап‐аҡ һаҡаллы, йəшел 
таяҡлы ҡарт һынында алға баҫтырыла. Йыш ҡына «Хызыр‐Ильяс тип атала, бик 
ауыр хəлдə ҡалған геройға, етемдəргə, саф күңелле ғашиҡтарға мөғжизəле ярҙам 
күрһəтə. Христиан халыҡтары ижадында — «Илья‐пророк». 
 
58  Строфала телгə алынған Ҡарағоломбəт, Бабсаҡ Күсəк — «Күсəк бей» эпосында 

кəүҙəлəнгəн геройҙар. Лəкин ул əҫəрҙə Ҡарағоломбəттең бала һуйып хан булыуы 
əйтелмəй. Ҡарағоломбəттең ағаһы — Аҡҡоломбəт, уның кесе улы (кинйəһе) Бабсаҡ 
булыуы шулай уҡ шик тыуҙыра. Сөнки «Күсəк бей» геройҙары Ҡарағоломбəт менəн 
Бабсаҡ — икеһе ике ырыу (бөрйəн һəм ҡыпсаҡ ырыуҙары) батырҙары. Бында 
башҡорттарҙың меңле ырыуына баш булырға тырышып, үҙ‐ара низағлашҡан бер 
туған нуғай мырҙалары Ҡаракилмəт (Ҡарағоломбəт) менəн Аҡһаҡ Килмəт хаҡында 
меңле ырыуы шəжəрəһенə ингəн риүəйəт күҙ уңында тотола булһа кəрəк (Башҡорт 
шəжəрəлəре, № 111). Күрəһең, геройҙары оҡшаш исемле булыу аркаһында, «Күсəк 
бей» поэмаһы менəн риүəйəттəге ваҡиғалар буталған. 
Ҡобайырҙа «ырыуын бүре йəн яһаған» тигəн юл иғтибарҙы тарта. 

Ҡарағоломбəттең йыртҡыс тəбиғəтен аныҡлаусы «бүре йəн» эпитеты «бөрйəн» 
этнонимына бығаса һис ҡайҙа əйтелмəгəн яңы мəғəнə индерə. «Күсəк бей» эпосында 
«бөрйəн» этнонимы Бабсаҡ улы Күсəк бейҙең Ҡарағоломбəт ырыуын ҡырып 
бөтөрөп, тик бер йəнде (Ҡарағоломбəттең көтөүсе малайын) ярлыҡап ҡалдырыуы 
менəн аңлатыла. 
 
59  Аблай хан — рус йылъяҙмаларында шул исемдəге Себер ханы (царевич 

Сибирский) булһа кəрəк, Н. Иҫəнбəт вариантында — «Абыл хан». Лəкин Себер 
ханлығы XV быуаттың 20‐се йылдарында барлыҡҡа килгəн. 

60  Ҡарахан — Х—XI быуаттарҙа Ҡараханидтар дəүлəтен башлап ебəргəн хан (955 

йəки 956 йылда үлгəн) булһа кəрəк. Һəр хəлдə Сыңғыҙ хандан бер нисə быуатҡа 
һуңыраҡ йəшəгəн Аблай (Абыла) ханды, «унан аҙаҡ» күпкə элегерəк булған 
Ҡараханды бер епкə теҙгəндəй телгə алыу фольклорҙа йыш күҙəтелгəн анахронизм 
күренеше булып тора. Эпостың бүтəн версияларында ла Һабрау үҙенең ғүмерендə 
күп хандарҙы күреүен əйтə. 
 
61  Йөҙҙəн йəшем үткəндə, ...ҡоро һөлдə йөрөгəндə... — варианттарҙа Һабрау 

ҡарттың йəше төрлөсə: С. Мирасов вариантында уға 185 йəш, Н. Иҫəнбəт яҙмаһында 
— 195, Ҡаҙаҡтарҙың Вəлиханов яҙып алған бер вариантында 185, икенсеһендə 500 
йəш, ə Диваев яҙмаһында хатта «мең йəшкə кергəн ҡарт» тип əйтелə. 
Ҡарттың йəшен ҙурайтып, ифрат күп йəшəгəн кеше итеп күрһəтеү халыҡтың үҙ 

сəсəнен ололауын, аҡһаҡалдар аҡылын, уларҙың күпте белеүен үҙенсə дəлиллəргə 
тырышыуын сағылдыра. Бындай хəлде башҡа эпостарҙа ла осратабыҙ. Мəҫəлəн, 
«Аҡбуҙат» эпосында Тарауыл ҡарт йəше əйтелмəһə лə, шулай уҡ бик оҙаҡ йəшəп, 
күп быуындарҙы күргəн, күпте белгəн ҡарт булып һүрəтлəнə. Əммə Һабрау ҡарттың 
күп йəшəп, ҡоро һөлдəгə ҡалыуы Баба Төклəҫтең ҡарғышы менəн бəйлəнгəн булыуы 
ла мөмкин (XIII бүлекте ҡарағыҙ). 
Башҡорт һəм башҡа төрки халыҡтары ижадында Һабрау йəки Тарауыл шикелле 

ил ҡарттары менəн бер рəттəн шулай уҡ күп йəшəгəн Əүлиə, күрəҙəсе образы ла 
осрай. Мəҫəлəн, «Алдар менəн Зөһрə» эпосында Зөһрəгə тап булған сихырсы ҡарт 
167 мөсəл (бер мөсəл 12 йыл) ғүмер йəшəгəн, йəғни ике мең дүрт йəшкə еткəн. Əммə 
былары, тегелəрҙəн айырмалы рəүештə, ғəҙəттə тылсымға, ҡөҙрəтле сығанаҡҡа 
таянып эш итəлəр. 
 
62   Ҡулъяҙмала, гəзит һəм журнал баҫмаһында, йыйылма текста ла шулай, 

«Тəхетеңə мираҫың» тип бирелгəн. Дөрөҫө «вариҫың» булырға тейеш. 
 
63  Сатмыр хан — Урта Азия тарихында билдəле булған Тамерландың (Аҡһаҡ 

Тимерҙең) халыҡ ижадында сағылған исеме. Башҡа варианттарҙа — Сə Тимер хан. 
Са (сə) фарсыса шаһ (батша) һүҙенəн боҙолоп, исемдəргə алдан ҡушылғанда 
(префикс) иң яҡшы, иң юғары, беренсе тигəнде аңлата. Бында ла шул уҡ яһалышта: 
Са + тмыр (тимер) + хан. Икенсе осраҡта Аҡһаҡ Тимерҙең Сын‐Тимер хан тип 
исемлəнеүе фарсыса алъялғауҙың һуңға табан теркилəшеп китеүен күрһəтə. 
 
64  Иҙелдəн... — был урында Ағиҙел түгел, Волга йылғаһы. 
 
65  Н. Иҫəнбəт яҙмаһында Туҡтамыштың батырҙарға үпкə һүҙе һəм вəғəҙəһе юҡ. 

Мөрəжəғəте бойороҡ формаһында: 
 

Эй, туғыҙ ир, туғыҙ ир,  
Миңə мөдəт бирегеҙ,  
Һеҙ, туғыҙ ир, Иҙеүкəйҙе  
Ҡашыма алып килегеҙ. 
(52‐се б.) 

 



 151

66  Журнал баҫмаһында Иҙеүкəй артынан Янбай ғына, Н. Иҫəнбəт яҙмаһында 
туғыҙ ир ҡыуа сыға. Араларында — Янбай. Ч. Вəлиханов, В. Радлов варианттарында 
ла шулай. Г. Потанин, Ə. Диваев варианттарында — Янбай (Джанбай) үҙе генə. 
 
67  Ҡулъяҙмалағы XIII—XIV бүлектəр бында бергə ҡушылды. 
 
68  Иҙелдең аръяғында Иҙеүкəйҙең аттан төшөп торғанын күргəндəр. 

Варианттарҙың барыһында ла тип əйтерлек Иҙеүкəй артынан ҡыуа сыҡҡан 
батырҙар ҡасҡынды, ул Иҙелде кисеп, теге (арғы) яғына сыҡҡас, ял итеп ятҡанында 
(ял итергə туҡтағанында) ҡыуып етəлəр, һорау тыуа: бында ниндəй йылға һəм уның 
ҡайһы яғы (һул яҡ ярымы, əллə уң яҡ ярымы) күҙ уңында тотола? 
Билдəле булыуынса, Волга йылғаһы боронғо төрки телендə «Итил» (Идил) тип 

аталған. Лəкин «Иҙел» (Идел) атамаһы, ғөмүмəн, ҙур, киң йылға тигəнде лə аңлата. 
Сарай‐Беркенең Итил (Волга) йылғаһының түбəнге ағымында — һул яғында 
урынлашыуын, ə Иҙеүкəйҙең Сəмəрҡəндтə йəшəгəн Сатмыр ханға китеүен иҫəпкə 
алабыҙ икəн, уның Иҙел кисеп, теге яғында туҡталыуы мөмкин түгел. Сөнки был 
бөтөнлəй кире яҡты аңлата. 
Иҙеүкəйҙең көнсығыш тарафҡа йүнəлеүе Ч. Вəлиханов яҙмаһында дөрөҫ 

күрһəтелгəн кеүек: «...Волга менəн Урал араһында далала туҡтала», тиелə унда 
(ЗИРГО. Т. 29. С. 242). Лəкин артабан ҡыуа сыҡҡан туғыҙ ир, «Волгаға килеп еткəс, 
Идегенең ултырғанын күрə», Жанбай Идегенең «Волганы кисеп», Туҡтамышҡа 
ҡайтыуын үтенə. Тимəк, бында ла шул уҡ ҡапма‐ҡаршылыҡ һиҙелə. 
Беҙҙең текста иһə Иҙеүкəйҙең Яйыҡты үтеп, Иҙел аръяғында туҡталыуы əйтелə. 

Был осраҡта Иҙелде «Ағиҙел» тип фараз итергə мөмкин. Сөнки башҡорт халыҡ 
телендə һəм фольклорҙа, бигерəк тə йырҙарҙа Ағиҙел ғəҙəттə «Иҙел» тип кенə атала. 
 
69  Башҡа варианттарҙа Янбай Иҙегенең янына уҡ барып етмəй, ə йылға аша 

ҡаршы ярҙан тороп һөйлəшə. Н. Иҫəнбəт, С. Дауыт, С. Миржанова яҙып алған 
варианттарҙа ла шулай. 
 
70  Иҙеүкəй — Янбай диалогы эпостың бөтə милли варианттарында шиғыр менəн 

бирелə. Шуныһына ғəжəп итерлек: варианттар төрлө миллəт вəкилдəренəн төрлө 
ваҡытта яҙып алыныуҙарына ҡарамаҫтан, йөкмəткеһе яғынан ғына түгел, шиғри 
төҙөлөшө, төп поэтик деталдəре һəм психологик мотивтары менəн дə бер‐береһенə 
бик яҡын. Ə М. Буранғолов, Н. Иҫəнбəт, Ч. Вəлиханов варианттарында ул хатта 
һүҙмə‐һүҙ тип əйтерлек ҡабатлана. Был оҡшашлыҡ Аҡмулла өлкəһе Кокчетау өйəҙе 
Серембет ауылында Бийсенбе(к) исемле ҡаҙаҡтан Г. Потанин яҙып алып русса 
баҫтырған вариантта ла бик асыҡ күренə: «...Джанбай с другого берега говорит ему 
(Эдыге): Вернись, Эдыге! Будешь мед пить. Тохтамыс подарит тебе белую лошадь» 
(бозат). Эдыге ответил ему, он не поедет. Джанбай говорит, что Тохтамыс даст ему 
девицу. Эдыге отвечает, что все‐таки не поедет. Джанбай говорит, что Тохтамыс даст 
ему белого сокола. Тогда Эдыге рассердился и пропел (артабан ҡаҙаҡ телендə): 
 

Кенистынг олы кек Джанбай,  
Аҡылынг джок бок Джанбай,  
Камчи тiер мойнынга,  
Кан соргалар койнынга,  

Сен тертоу мен джангыз  
Даменг болса кел, Джанбай! 

 
Тогда Джанбай испугался и вернулся домой». («Живая старина». Вып. III и IV. 

СПб., 1897, С. 309‐310.) Иҙеүкəй — Янбай диалогы «Иҙеке менəн Жанбайҙың 
ҡобайырҙары» исемендə Тамъян (хəҙерге Баймаҡ) һəм Йылайыр кантондарында 
йəшəгəн башҡорттарҙан Ғ. Вилданов айырым рəүештə лə яҙып алған. Ул фонетик 
үҙенсəлектəре менəн тулы көйгə түбəндəгесə: 
 

Иҙеке менəн Жанбайҙың ҡобайырҙары: 
 

Жанбай шунда һөйҙəҙе,  
Һөйҙəгəндə был тиҙе:  
«Ҡайт, Иҙекем, ҡайтһана,  
Ҡайт, Иҙекем, ҡайтһана;  
Ҡайтып бер Иҙел кисһəнə,  
Һар аяҡты һары балды  
Һарҡытып уҡ эсһəнə!  
Ғəнəкə менəн Тутайҙың1  
Икəүһен берҙəй бирə лə,  
Берəүһен һайҙап ҡосһана!  
Ат бирə лə менһəнə;  
Эйəренең ҡашы алтын,  
Йүгəненең башы алтын;  
Ҡолононда имгəн, тайҙа имгəн,  
Ҡонанында арҙа имгəн, 
Дүнəнендə өйрəткəн,  
Ебəктəн нуҡта һөйрəткəн;  
Бишлеһендə биш бейəгə ебəргəн,  
Алтыһында ат иткəн,  
Етеһендə еткергəн,  
Етеп тə болан һуҡтырған;  
Ут урынындай тояҡты  
Айғыр, бөркөт ҡабаҡты,  
Ҡыҫыр йылан тамаҡты,  
Ҡыҫҡа бəкəл, өкə аяҡ,  
Муйындары бер ҡолас, 
Ҡуян йөнлө, бута күҙ,  
Ҡыҫҡа кикел, туғай ял, —  
Ат бирелə менһəнə!..» 
 

1   31‐се иҫкəрмəне ҡарағыҙ. 
 

[ И ҙ е к ə ]: 
 
«Кит, кит, Янбай, кит, Янбай!  
Аҡылың дау юҡ, юҡ, Янбай,  

Ҡайтып бер Иҙел кисмəм мин;  
Ғəнəкə менəн Тутайҙың  
Икəүһен берҙəй бирһə лə,  
Берһен һайҙап ҡосмам мин!.. 
Был барғандан китəрмен,  
Был барғандан китəрмен,  
Сын Тимер ханға етəрмен;  
Сын Тимер хан ҡул бирһə,  
Ходай тəғəлə юл бирһə,  
Сын Тимер хандан көс алып,  
Əнекə менəн Күнəкəне  
Ал яй ҙа был яй итəрмен!  
Башыңды бауҙай киҫəрмен;  
Ҡаныңды һыуҙай түгəрмен;  
Утауыңды айҙарып,  
Турылығыңды туҡым ҡылармын!..  
Саңрағыңды һындырып,  
Уғыңды* утын ҡылармын;  
Табаныңды телеп ҡыл ҡуйып,  
Ҡуй күтенə һалармын!..» 
(«Башҡорт аймағы», 1927, № 4, 47 48‐се биттəр.) 

 
К. Улъябаев вариантында диалог башлыса Ғ. Вилданов яҙмаһына тура килə. Был 

икеһенең дə бер тирəлə (хəҙерге Баймаҡ районында) яҙып алыныуы һəм текстың 
башҡарыусы сəсəндəр телендə 40‐сы йылға тиклем артыҡ үҙгəрешһеҙ һаҡланыуы 
менəн аңлатыла. 1959 йыл Ə. Сəйфуллиндəн яҙып алынып, ошо томда баҫылған 
вариант был диалогтың беҙҙең көндəргəсе шаҡтай тулы һаҡланыуын раҫлай. 
 
71  Ҡулъяҙмала XIII бүлек тамамлана. 
 
72  Ҡулъяҙмала XIV бүлек ошо юлдан башлана. 
 
73  Күк бурҙай. — Эт образы башҡорт эпосында башҡа əҫəрҙəрҙə лə (мəҫəлəн, 

«Заятүлəк менəн Һыуһылыу»ҙың 1938 йыл «Октябрь» журналының 6‐сы һанында 
баҫылған һəм 1967 йыл Йылайыр районы Мəҡсүт ауылында Н. Шонҡаров яҙып 
алған варианттарҙа) осрай. Унда ла эт эпик геройҙың юлдашы булып һүрəтлəнə. 
 
74  Был бүлектəге ваҡиғалар башҡа варианттарҙа юҡ. Улар, бəлки, 1762 йылғы 

ҡулъяҙмала булғандыр. Буранғолов ҡулында бүтəн вариант булыуы ла ихтимал. 
Эҙлəнə торғас, йыйылма текстың тəүге ҡараламаһында (күрһəтелгəн фонд, д. 224) 

беҙгə билдəле булмаған бер варианттың машинкала баҫылған рəттəн туғыҙ (50—58) 
бите табылды. (Йыйылма текстың 45, 48‐50, 58‐60, 123‐125‐се биттəренең таҙа яғына 
яҙылған.) Унда Иҙеүкəйҙең Сатҡы күлендəге һыу батшалығында Аҡбуҙат ат менəн 
Урал батыр ҡылысы һаҡланыуын белеүе һүрəтлəнə. Һыуһылыу, Иҙеүкəйҙе үҙе 
янында ҡалдырырға телəп: «Атамдан ялынып һораһам, ул рөхсəт итер, һин Урал 
батырҙың Аҡбуҙ атын менеп йөрөрһөң», — ти. Иҙеүкəй, Һабрау əйткəн ат менəн 
ҡылыстың бында һаҡланғанын белеп, бик шатлана һəм Һыуһылыуҙан аттың 



 154

ҡайҙалығын һорай. Ҡыҙ əйтмəй, уны атайым менəн һаҡсы ғына белə, ат янына 
атайымдан башҡа кеше бара алмай, ти. Ни эшлəргə, ҡайҙан юл табып сығырға 
белмəй аптырап торғанда, Иҙеүкəй янына бер эт килеп сыға. Иҙеүкəй: «Был байғош 
та бында əсир микəн əллə?» — тип, эттең башынан һыпырһа, эт уны эйəртеп бер 
мəмерйə алдына алып килə... Был 9 бит ана шулай эпостың ошо бүлегенə килеп 
тоташа. Айырымлыҡтар хаҡында түбəндəге иҫкəрмəлəрҙе ҡарағыҙ. 
 
75  Ат ҡойроғонан йəки ялынан ҡыл алыу — тылсымлы əкиəттəрҙə йыш осраған 

мотив. Əкиəттəрҙə ул аттың үҙен саҡырыу өсөн ҡулланылһа, бында, артабан 
күренеүенсə, үлене терелтеү, телһеҙҙе һөйлəштереү, һаңғырауҙы ишеттереү өсөн 
кəрəк була. 
 
76  Эпоста һайыҫҡанды убыр утына əйлəнеүсе, кешелəргə бəлə‐ҡаза килтереүсе 

мифик зат— ҡөҙрəтле ҡош рəүешендə алға баҫтырыу башҡорттарҙың бик боронғо 
ҡараштарын, тылсым эйəлəренə ышаныуҙарын сағылдыра. 
 
77  Квадрат йəйə эсендəге строфа, бик əһəмиəтле булғанға, табылған туғыҙ биттəн 

алынды. 
 
78  Һул күҙен йоморға — донъяға бер (уң) күҙе менəн генə ҡарап, тик ыңғайҙы 

ғына күрергə тигəнде аңлата. 
 
79  Иң доғамдың иркəһе — доғаның (телəктəрҙең) иң яҡшыһы, изгеһе 

бағышланған кеше, Төклəҫтең кесе улы. 
 
80  Эт һөйгəн тоҡом — бында, күрəһең, ҡайһылыр бер боронғо төрки (йə монгол) 

ырыуының тотем булараҡ эткə табыныуы сағыла. 
 
81  Ҡола төҫө ҡайтҡандыр — Иҙеүкəй атының — «Аҡһаҡ ҡола» эпосында Шүлгəн 

күлдəн сыҡҡан затлы ҡола йылҡы нəҫеленəн булыуына ишара. 
Халыҡ ижадында күҙ асып йомғансы ғəҙəттəн тыш үҙгəрештəрҙең булыуы бер ҙə 

ғəжəп түгел: ул боронғо халыҡтың тылсымға ышаныуына бəйлəнгəн. Лəкин бында 
Иҙеүкəйҙең ҡан ерəн атының ҡолаға əйлəнеүен ҡарттың текстағыса аңлатыуы 
нисектер ышандырып етмəй: ул халыҡтың эпик ижад традицияһы менəн ярашып 
етмəгəн төҫлө. 
Теге 9 биттə Иҙеүкəй болан тиреһенə яҙылған китапта «ҡанға мансып яҙылған 

серле һүҙҙəрҙе» күреп таң ҡалғандан һуң, ҡарт уға һандыҡ эсенəн йəнə бер асҡысты 
алырға ҡуша. «Əҙəм көсө етмəҫлек» шул асҡысты алып, Иҙеүкəй бер һарайҙы барып 
аса. Асып ебəрһə, «ер һелкенеп, күк күкрəгəндəй тауыш сыҡҡан, һарай эсендə 
ауыҙынан күбек, күҙенəн ут сəсеп, ажғырып торған Аҡбуҙ атты күргəн, ти». Ошоноң 
менəн беҙгə билдəле булмаған текстың 58‐се (табылған өлөшөнөң 9‐сы) бите 
тамамлана. 59‐сы һəм ҡалған биттəре табылманы. Сəсмə телдə хикəйə ителгəн был 
эпизодты логик рəүештə дауам итһəк, Иҙеүкəйҙең Урал батырҙың Аҡбуҙ атын тау 
ҡыуышлығынан алып сыҡҡанлығы аңлашыла. Артабан был фараз Иҙеүкəйҙең баяғы 
эт һəм һайыҫҡан ярҙамында Урал батырҙың имəн төбөнə күмелгəн (йəғни сит 
күҙҙəрҙəн йəшерелгəн) яу кейемен табыуы менəн раҫлана. 

82  Ҡулъяҙмала — XVI бүлек. 
 
83  Иҙеүкəйҙең Сатмыр ханға барышлай Ҡабардинға тап булыуы, унан Сатмыр 

хандың урланған ҡыҙын ҡотҡарып, уны атаһына илтеп биреүе — күпселек 
варианттар өсөн уртаҡ мотив. Был мотив башҡорт һəм ҡаҙаҡ фольклорында 
«Тимерхан» исемендə билдəле əкиəтте хəтерлəтə (ҡарағыҙ: БХИ: Əкиəттəр, 3‐сө 
китап, № 25; тексҡа аңлатмалар — 327‐328 бб.). Əммə бында уның социологик 
күҙлектəн эшкəртелгəнлеге һиҙелə. Сағыштырығыҙ: 
Н. Иҫəнбəт вариантында Иҙеүкəй үҙенең 18 яраны менəн Сатмыр ханға китеп 

барышлай 41 батыр менəн бер ҡыҙға осрай. Иҙеүкəй, был ҡыҙҙың (исеме əйтелмəй) 
Сатмыр хан ҡыҙы икəнен, уны был батырҙар (исемдəре шулай уҡ əйтелмəй) урлап 
алып китеп барғандарын белеп: «Йə йəнегеҙҙе бирегеҙ, йə урлаған ҡыҙығыҙҙы 
бирегеҙ!» — ти. Тегелəр уҡтарын алып атырға йыйына башлағас, Иҙеүкəй менəң 
Мораҙым (Иҙеүкəйҙең 18 яраны эсендə Мораҙым да бар) тегелəргə аталар. 
Мораҙымдың уғы икəүһенең кəүҙəһен үтеп, өсөнсөһөнə ҡаҙала; Иҙеүкəйҙең уғы 
ҡыҙҙы алған батырҙы үлтерə. Башҡалары ҡыҙҙы ташлап ҡасҡас, Иҙеүкəй ҡыҙҙы 
ҡотҡарғас, Сатмыр ханға сапҡын ебəрə. Сатмыр хан Иҙеүкəйҙе ҙур хөрмəт менəн 
ҡаршы ала, ҙур туй яһап, ҡыҙын уға бирə, үҙен вəзир итеп ҡуя. (Н. Иҫəнбəт яҙмаһы, 
61‐62‐се биттəр.) 
 
К. Улъябаев вариантында: «Иҙеүкəй, Туҡтамыштан китеп, бик күп ваҡыттар 

барғас, бер тауҙың башында бер сатыр күренə. Шул сатырға ҡарап китə. Барһа, ебəк 
сатыр эсендə бер егет йоҡлап ята. Егеттең янында бер ҡыҙ, ебəк яулыҡ менəн себен 
ҡундырмай егеткə елпетеп ултыра. Иҙеүкəй (бында Иҙеүкəйҙең исеме Иҙеүкəй, 
Иҙекəй, Иҙеге тип, өс формала əйтелгəн) сатыр янына аты менəн барып, ҡыҙҙан 
һорай: 

— Был кем? — ти. Шул ваҡыт ҡыҙ əйтə: 
— Был — ҡалмыҡ батыры, мин — Сə Тимерхандың ҡыҙы, — ти. Иҙекəй əйтə: 
— Бында нишлəп килеп ултыраһың? Ҡыҙ əйтə: 
— Ошо ҡалмыҡ батыры атамды баҫып, мине алып килеп ултыра. Иҙекəй əйтə: 
— Əгəр ҙə мин ҡалмыҡ батырын үлтерһəм, ата йортона һəм миңə барырға 

ризамыһың? 
Ҡыҙ əйтə: 
— Əгəр ҙə үлтерə алһаң, бик риза булыр инем. Был ҡалмыҡ батыры — бик 

сиктəн сыҡҡан батыр, көслө. Үлтерə алмаҫһың. 
Шул ваҡыт Иҙеүкəй: 
— Уятып үлтерəйемме, əллə йоҡола көйө үлтерəйемме? — ти: Ҡыҙ əйтə: 
— Уятма, уятһаң, үлтерə алмаҫһың; йоҡлаған көйө үлтер, — ти. Шул ваҡыт 

Иҙекəй ат өҫтөнəн ҡалаҡ башаҡлы уғы менəн үңəсенə ата. 
Ҡалмыҡ батыры ырғып тора ла Иҙеүкəйгə йəбешə. Иҙегене ебəрмəй, атынан 

төшөрөп алып, икəүһе алышып көрəшə башлай. Ҡалмыҡ батырының үңəсенəн 
ҡаны ҡойолоп йөрөй. Шулай ҙа Иҙеүкəйгə бирешмəй. Иҙеүкəй ҡыҙға ҡарап əйтə: 

— Əгəр ҙə минлек булһаң, ҡалмыҡ батырының сəсенəн тотоп, үңəсенең 
ҡырҡылмаған яғына тарт, шаҡар, — тигəс, ҡыҙ ҡалмыҡ батырының сəсенəн тотоп, 
үңəсенең ҡырҡылмаған яғына ҡарай тарта. Башы əйлəнеп төшə лə, ҡалмыҡ батыры 
үлə. Шунан ҡыҙҙы алып, Иҙеүкəй батыр Сə Тимерханға ҡарап китəлəр. Сə 

Тимерханға барып, ҡыҙын тапшырған. Сə Тимерхан Иҙеүкəйҙе кейəү итеп, ҡыҙын 
бирə». (Күрһəтелгəн фонд, д. 230, 7‐8‐се биттəр.) 
Был эпизод бүтəн милли варианттарҙа ла ошолай батырҙар əкиəте стилендə 

һүрəтлəнə. 
 
84  Ҡулъяҙмала — XVII бүлек. 
 
85  Иҙеүкəйҙең төшө Н. Иҫəнбəт менəн Ч. Вəлиханов яҙмаларында ла осрай. 

Айырма шунда: 1) Вəлихановта Идекə был төштө Са Тимерханға килгəндə Дəү 
Ҡабандин‐Алп (томда Кабардин) менəн осрашҡансы күрə; Иҫəнбəттə — Сатмыр 
хандан көс алып, улы менəн бергə Туҡтамышҡа ҡаршы яуға сыҡҡас. 2) Текстағы 
айырымлыҡтар: Вəлихановта — Идүкə күккə аҡ шоңҡар булып осоп менə, фəрештə 
менəн һөйлəшкəндəн һуң, бер «ҡуңғыр» ҡаҙҙы тотоп, Тур тауына алып килеп түш 
итен ашай («...Тур тауына ҡунубмəн, түс итенə туйубмəн, ул ни булур, ун житем?»); 
Иҫəнбəттə — төштөң дүртенсе юлы ике юлдан тора («Оса торған ҡош булдым, Күккə 
табан остом мин»), ə алтынсы юл («Түшен түшемə ҡуйып») юҡ. 
 
86  Вəлиханов яҙмаһында төштө Идекəнең 17 юлдашынан «күп йəшəгəн ҡарт» 

юрай. Н. Иҫəнбəттə — «Төш юраусы ҡарт», һəр өс вариантта төш нигеҙҙə бер үк 
мəғəнəлə юрала. Айырма ҡайһы бер юлдарҙың икенсерəк сиратлашыуында һəм 
ҡайһы бер һүҙҙəрҙең башҡалығында ғына. 
 
87  Квадрат йəйəлəге өс юл ҡулъяҙмала төшөп ҡалған. Журнал баҫмаһынан алып 

тултырылды. 
 
88  Ҡулъяҙмала төшөп ҡалған өс юл журнал баҫмаһынан алынды. 
 
89  Ҡулъяҙмала — XIX бүлек. 
 
90  ...бисəһен — ағайыңдың бисəһен, йəғни еңгəңде. 
 
91  Ҡулъяҙмала — XX бүлек. 
 
92  Ҡадир ханға — Туҡтамыштың улы Ҡадирбирҙегə. 
 
93  Н. Иҫəнбəт яҙмаһында Туҡтамыш хан ҡыҙҙарының исемдəренə бəйлəп, 

иҫкəрмəлə шундай бер легенда килтерелə: 
«...Ҡырым татарҙары (дөрөҫөрəге — ҡарайымдар) араһында «Ханəкə ҡыҙ» 

тураһында бер легенда йөрөй. Быныһында ҡыҙҙың исеме Əнкəжан тип йөрөтөлə. Ул 
шулай: Туҡтамыш хандың Сəлəхетдин исемле бер ғəскəр башлығы Əнкəжанға ғашиҡ 
була. Лəкин Туҡтамыш хан был егетте ҡыҙына тиңһенмəгəс, Сəлəхетдин би үҙенең 40 
егете менəн килеп, ҡыҙҙы урлап китə. Артынан хандың туғандары сыға. Сəлəхетдин 
би хəҙерге Баҡсаһарайҙан өс саҡрым ерҙə торған «Чығут ҡəлə» тауҙарының 
түбəндəге Ҡарайым шəһəренə килə һəм хан ҡыҙы исеменəн ҡапҡаны асырға һорай. 
Шул уҡ Əнкəжанға ғашиҡ булған Ҡарайым руханийы Йəш Əрəби уларҙы ҡалаға 
кертə. Был «Чығут ҡəлə» бейек ҡоймалар, таш ҡаялар менəн əйлəндерелгəн булып, 
һуғыш өсөн бик ныҡлы крепость урынын тота. Сəлəхетдин 40 егете менəн Туҡтамыш 

хан ғəскəренə ҡаршы тора. Ахырынан теге Əрəби, Əнкəжандың үҙенеке була 
алмауын күреп, ҡапҡаны аса. Шəһəр алына, яраланған Сəлəхетдинде тотоп шул уҡ 
Чығут ҡəлə башындағы «Чикле ҡоба» тигəн ер аҫты мəғəрəһенə ябалар. Нəнкəжан 
(артабан ҡыҙ исеме шулай яҙылған. — Н. 3.) таш ҡаянан ташланып үлə. Сəлəхетдин 
əлеге мəғəрəлə үлтерелə. (Был мəғəрə хəҙер ҙə шунда.) Туҡтамыш хан Чығут ҡəлə 
түбəһендə Нəнкəжанға торба* һалдырып, шунда күмдерə. Ə Чыгут ҡəлə — был 
ҡырҡ ир иҫтəлеге өсөн халыҡ араһында «Ҡырҡир» тип атала. 
Нəнкəжандың торбаһы хəҙерге көндə лə Чығут ҡəлə башында ултыра... Ишегендə 

төрлө хəдистəр яҙылған. Торба эсендə мəрмəрҙəн бер һандыҡ таш булып, замандар 
уҙыу менəн юйылғыланған шул яҙыуҙар уҡыла: «Һеҙə рузиател мөлəкəтел 
мығҙиматы... Нəнкəжан ханым бинте Туҡтамыш хан...» 
Был эпитафиялағы исемде Ғ. Аҡчуҡраҡлы «Ханəкə‐Енəкə» һəм «Нəнкəжан» 

рəүешендə уҡып була, ти. (Ҡарағыҙ: Ғ. Аҡчуҡраҡлының Ҡырым Раскупи 
материалдарынан.) Шул уҡ легенда Ғ. Аҡчуҡраҡлы «Нəнкəжан ханым төрбəһе» 
тигəн хикəйə итеп, 1899 йыл Петербург, Бураганский тарафынан баҫтырылған. Шул 
уҡ легенданан алып, татар яҙыусыларынан Ғ. Шəрəфи «Нəнкəжан» тигəн поэма 
яҙған. («Аң», 191 номерлы) һəм Ҡотой тарафынан «Нəнкəжан» тигəн пьеса яҙылған. 
Эпитафиянан күренгəнсə, «Нəнкə» йəки «Ханəкə» 841‐се һижериҙə үлгəн тиһə, 

ҡояш йылы менəн 1435 йылда үлгəн була. Туҡтамыш хан үҙе 1405 йылда 
үлтерелгəнгə күрə, ҡыҙы үҙенəн 30 йыл һуң ҡалып, урта йəштəрендə йəки ҡартайып 
үлгəн була. Шулай булғас, юғарылағы легенда тарихи факттар менəн дөрөҫлəнмəй. 
Лəкин Туҡтамыш хандың был исемендə бер ҡыҙы факт булып ҡала. 
Инде «Ханəкə» тигəн исем ул ваҡыттарҙа юғары синыф ҡыҙҙары араһында 

таралған булыуын башҡа миҫалдар менəн дə күреп була. Мəҫəлəн: 
 

Ғосман бер хафиз ҡыҙ инем, 
Ханəкə Солтан ата инем, 
Сахниан кимəс аҙ инем,  
Сабата тапмай барамын. 
(Ҡарағыҙ: Һ. Атласов, «Ҡаҙаҡ тарихы».) 

 
Быларҙан башҡа, башҡорт араһында «Ҡырыҡ егет» тигəн бер күсерек тə йөрөй. 

Бының юғарғыға мөнəсəбəте бармы‐юҡмы, торғоҙолманы». (Н. Иҫəнбəт яҙмаһы, 53‐
55‐се биттəр.) 
Эпосҡа Сəлəхиҙең хан ҡыҙын урлап ҡасыуы һəм аҙаҡ Кинйəбикəнең Ҡырымда 

ҡаянан ташланып үлеүе хаҡындағы хəбəр ошо легенданан килеп ингəн булыуы 
мөмкин. Эпик əҫəрҙəрҙə бындай хəл йыш осрай, һəм ул сəсəндəр ижадында тəбиғи, 
законлы һанала. 
 
94  Ҡамҡалы күл ҡом сəуад. Ҡушма исемдең тəүге һүҙе ҡулъяҙмала ҡомҡалы(?) 

тип, һуңғыһы сыуат(?) һəм сауыт(?) тип, ике төрлө яҙылған, һəр осраҡта хата 
яҙылышҡа иҫəплəп, ғəрəпсə сəуад (ҡара — «черный», «темный») һүҙенə төҙəтелде. 
Шулай дөрөҫ булһа, «ҡамҡалы һəм ҡара ҡомло күл» мəғəнəһе аңлашыла. 
К. Улъябаев вариантында был исем «Ҡамҡалы күл ҡом сыуаҡ» тип яҙылған. 

Быныһында, киреһенсə, «яҡты ҡомло күл» мəғəнəһе аңлашыла. «Сəуад» һүҙенең 
халыҡҡа аңлашылмауын иҫəпкə алып, ҡобайырҙы башҡарыусы сəсəндəр аҙаҡ шуға 
ауаздаш үҙ һүҙҙəре менəн алыштырған булыуҙары мөмкин. 

95  Туҡтамыштың ҡамышлыҡҡа ҡасыуы, баш осонда бер ҡоштоң (Ч. Вəлихановта 

Ҡыҙғыч кус) сарҡылдап осоуы, ҡошҡа Туҡтамыштың ялбарып өндəшеүе байтаҡ 
варианттарҙа ҡабатлана. Был, күрəһең, эпостың халыҡ араһында киң таралған 
өлөшө булып, ул айырым рəүештə лə яҙып алынған. Башҡорт матбуғатында уның 
Тамъян һəм Йылайыр кантондарында яҙып алынған бер варианты тəү башлап Ғ. 
Вилданов тарафынан түбəндəгесə баҫтырылған: 
 

Ҡыҙғатау тигəн ҡош  
Ҡанатың да, муйының буш;  
Ҡамсы лау етəр муйыныңа,  
Ҡан сурғалар ҡуйыныңа,  
Һин дə айырылырһың күлеңдəн,  
Мин айырылырмын күбемдəн!..  
Күбемдəн ау, күбемдəн!.. 
(Башҡорт аймағы, 1927, № 4, 48‐се бит.) 

 
К. Улъябаев вариантында ошо уҡ əйтелештə ҡабатлана. Айырма тик икенсе 

юлдағы «буш» һүҙенең баш тип, өсөнсө юлдағы «етəр» һүҙенең тейəр тип, дүртенсе 
юлдағы «сурғалар» һүҙенең сорғалар тип яҙылыуында ғына. (Күрһəтелгəн фонд, 16‐
сы бит.) 

20‐семе, 30‐сымы йылдарҙа ул түбəндəгесə яҙып алынған: 
 

Ҡыҙғатау тигəн ҡыҙыл ғош,  
Ҡыҙғатау тигəн ҡыҙыл ғош,  
Ҡыҙғанма минəн күлеңде,  
Ҡыҙғанма минəн күлеңде,  
Ҡыҙғанһаң да күлеңде,  
Мин дə киттем илемдин,  
Мин дə киттем илемдин,  
[Һин дə китерһең күлеңдин.]  
Атып та ебəрһəм, үлəрһең,  
Шешкə ҡундырһам, көйəрһең,  
Ауу көйəрһең, ауу... 

 
(Ғилми архив, ф, 3, оп. 12, д. 302, 18‐се бит. Кемдең, кемдəн яҙып алыныуы 

əйтелмəгəн. Ғəрəп графигында яҙылып, айырым битте тəшкил итə.) 
 
96  Ҡыҙғатауҙың яуабы башҡа варианттарҙа осрамай. 
 
97  Сарға төшөп юллаған, йəғни йəнлектəрҙең күп тапалған əҙенəн барып, юл 

яҙлыҡтырған. 
 
98  Башҡа варианттарҙа Туҡтамышты Мораҙым үлтерə, Урҙаға башын киҫеп алып 

ҡайта. 

99  Иҙеүкəй менəн Мораҙым араһында ыҙғыш тыуҙырыу — күп варианттарҙа 
ҡабатланған уртаҡ мотив. Айырма шунда: башҡа варианттарҙа (мəҫəлəн, Ч. 
Вəлиханов, В. Радлов, Н. Иҫəнбəт яҙмаларында), Мораҙым Туҡтамышты ҡыуа киткəс, 
Янбай (Н. Иҫəнбəттə — Ҡадирбирҙе) Иҙегене хандың ике ҡыҙын да үҙенə алырға 
ҡоторта. Мəкерҙе аңламайынса, Иҙеге риза була. 
 
100  Н. Иҫəнбəт яҙмаһында «Иҙеүкəйҙең Туҡтамыш хандың ҡыҙын уң ҡулы менəн, 

Сатмыр хандың ҡыҙын һул ҡулы менəн ҡосаҡлап ултырғанын» күреп, Туҡтамышты 
үлтереп ҡайтып төшкəң Мораҙым «асыу менəн бер ҡысҡырып атаһына киҙəнеүгə 
(нимə менəн киҙəнеүе əйтелмəй), атаһының күҙе сыға (Н. Иҫəнбəт яҙмаһы, 64‐се 
бит). 
Ч. Вəлихановта шулай уҡ Туҡтамышты үлтереп ҡайтҡан Нуралин, атаһын 

«иренен ҡыҙартып, күҙен буҙартып, ике ҡулын ике ҡыҙҙың өҫтөнə һалып» ултырған 
хəлдə күреп, «ə!» тип ҡысҡырғанда, Идегенең күҙе сыға, «мə!» тигəндə, ҡулы һына. 
(Əйтелгəн XXIX томға ҡушымта, ҡаҙаҡса текст, 36‐сы бит.) 
 
101  Иҫəнгə — Иҫəнбайға. 
 
102  Күҙ йəшенə тау булдым, йəғни тауҙан аҡҡан йылғалай, күҙ йəшен күп 

ағыҙҙым. 
 
103  Ер булдым — хур булдым. 
 
104  Ҡулъяҙмалағы XXI—XXII бүлектəр бында бергə ҡушылды. 
 
105  Атаға һаҙаҡ ҡайраһа — ... һаҙағын атаһына ҡаршы ҡайраһа, тип аңларға 

кəрəк. 
 
106  Сəсем оҙон булһа ла... — бик боронғо заманда сəс кешенең йəне йəки магик 

көс урыны тип иҫəплəнгəн (ҡарағыҙ: Пропп В. Я. Исторические корни волшебной 
сказки. Л., 1986. С. 41). һуңынан, патриархат заманында, ҡатын‐ҡыҙҙы кəмһетеүсе 
«Сəсе оҙон — аҡылы ҡыҫҡа» тигəн мəҡəл тыуған. 
 
107  «Мин — Сыңғыҙ!» — монгол телендə «сыңғыҙ» бөйөк тигəнде аңлата. 
 
108  Үгəбəй (Угэдей, Угедай) — Сыңғыҙ хандың төп (баш) бисəһенəн өсөнсө улы 

(1229—1241). 
 
109  Көҙгө саҡ йөнө ҡупмаған — көҙгə саҡлы йөнө (йөн төбөндəге сайыры) 

ҡупмаған. 
 
110  Сығтай (Чагатай, Чегатай) — Сыңғыҙ хандың төп (баш) бисəһенəн икенсе улы. 
 
111  Етмештек (етмешлек?) — М. Буранғоловтың аңлатыуынса, «егерме тин». 

Алтын Урҙа дəүлəте тарихына ҡараған китаптарҙа бындай аҡса берəмеге телгə 
алынмай, халыҡ телендə лə һаҡланмаған. 

Алтын Урҙа дəүлəтендə XIV быуатта аҡса берəмектəре булып дирһəм һəм динар 
йөрөгəн. Дирһəм — көмөш тəңкə (монета), бер мыҫҡал (4,26 г) көмөштөң өстəн бер 
ауырлығына тигеҙ (=1,42 г); динар — шулай уҡ көмөш тəңкə, 6 дирһəмгə, йəғни ике 
мыҫҡал көмөш ауырлығына тиң. 
 
112  Строфаның мəғəнəһе бик аныҡ түгел. Беренсенəн, Иҙеүкəйҙең Туҡтамыштан 

һуң Урҙаны үҙенеке итеп һанауы («Урҙама»), икенсенəн шул Урҙаны «ыласын 
ҡунмаҫ ҡарағас» образында поэтиклаштырыуы аңлашылмай. Əгəр символик 
рəүештə «Ҡарағас»ты — Урҙа тип, «Ыласын»ды ил батыры тип уйлаһаҡ, ул саҡта 
«ыласын ҡунмаҫ ҡарағасҡа ҡаҙ ҡундырыу»ҙы, шул уҡ аналогияға таянып, Урҙаға 
халыҡ туплауҙы йəки, тағы ла асығыраҡ итеп əйткəндə, Урҙаны халыҡтың үҙ 
ҡарамағына, үҙ ҡулына тапшырыуҙы аңларға ҡала. Лəкин был демократик идея 
Мораҙымды шелтəлəү тəртибендə əйтелгəнлектəн, эпик герой Иҙеүкəйҙең халыҡсан 
характерын аңлатыуҙа ҡаршылыҡ тыуҙыра. Бүтəн варианттарҙа был символик 
образдың «ҡаҙ ғына ҡунмаҫ ҡарағасҡа ҡаҙ ҡундырҙың, Мораҙым» формаһында 
əйтелеүе лə, шаҡтай ҡаршылыҡлы булып, төрлөсə аңлауға юл ҡалдыра. 
 
113  Иҙеүкəй‐ата менəн Мораҙым‐улдың диалогы, күрəһең, йөкмəткеһендə ата 

культы (атайҙы ололау, тыңлау, хөрмəт итеү) һəм шуға бəйлəнешле əхлəҡи 
проблемалар сағылғанға күрə, эпостың төрки халыҡтар араһында шаҡтай тулы һəм 
киң таралған өлөшө булып тора. Башҡорттарҙа ул тəү тапҡыр М. Өмөтбаев 
тарафынан яҙып алынған. Ҡарағыҙ: Мөхəммəтсəлим Өмөтбаев. Йəдкəр (Текстологик 
эштəрҙе башҡарыусы, төҙөүсе, баш һүҙ яҙыусы, аңлатмалар биреүсе Ғиниəт 
Ҡунафин, яуаплы редакторы Ғайса Хөсəйенов. Өфө: Башҡортостан китап нəшриəте, 
1984. 182‐184‐се биттəр). 
Ошо уҡ диалог бик ҡыҫҡарған формала Ғ. Вилданов тарафынан «Тунғатар 

йортонда башҡорт ауыҙынан» яҙып алынып, «Ҡобайырҙар башҡортса» тигəн 
мəҡəлəһендə «3‐сө ҡобайыр» итеп килтерелгəн: 
 

— Яҙғы ҡауға ут һалһаң,  
Яҙғы ҡауға ут һалһаң,  
Утты ҡайҙан утларһың?  
Атайыңдин оло бабаңдың  
Күҙене һуғып сығарһаң,  
Аны ла нисек юларһың, ау? 
 
— Яҙғы ҡауға ут һалһам,  
Ут яҡтыһын утларым!  
Атайымдин оло бабамдың  
Күҙене һуғып сығарһам, 
Алты айлыҡ ҡəғбəне алты айҙанһам,  
Аны ла юлармын, ау!.. 
(Башҡорт аймағы, 1927, № 4, 42‐се бит.) 

 
Н. Иҫəнбəт яҙмаһында һəм ҡаҙаҡ варианттарында ла яҙыҡты ҡəғбəгə барып 

йолоясағы əйтелə. 

114  ...ҡаҙ алмаҫ — ҡаҙҙы тибеп ала алмаҫ.  
 
115  ...ул бала — ир бала. 
 
116  Был бүлектə сағылған ваҡиғалар Ч. Мусиндан яҙып алынған легендаға (8‐се 

вариант) тура килə. 
 
117  Келəйле — Ч. Мусин һөйлəгəн легендала: Уралдан килеп, Дəмми бейгə ҡаршы 

һуғышыусы эпик герой булып кəүҙəлəнə. Башта уҡ күреп үткəнебеҙсə, эпоста 
Келəйле йəш Иҙеүкəйҙең Дəмми бейгə ҡаршы көрəшендə мең башы булып 
ҡатнаша. Аҙнай, Ҡасҡын, Ҡаныҡай, Бикҡол (һəм тағы Сафар, Туҡһанбай) — 
Келəйле батырҙың йөҙ башлыҡтары (сотники). Дим йылғаһы башында ер һайлап 
ултырған был батырҙарҙың ауылдары (хəҙерге Бишбүлəк һəм Миəкə райондарында) 
улар исеме менəн аталып, улар «Келəйле меңе» тип йөрөтөлə. (Күрһəтелгəн фонд, 
оп. 12, д. 230, 20‐се бит.) 
 
118  Ағаларың ситлəтте. — Артабан аңлашылыуынса, Туҡ батырҙың əсəһе — ҡаҙаҡ 

ҡыҙы, ул үҙ ырыуының ризалығынан тыш Яйыҡ батырға сыға. (Ч. Мусин һөйлəүе 
буйынса ла шулай.) Борон ырыуҙың ризалығынан башҡа икенсе ырыу кешеһенə 
тормошҡа сығыу эҙəрлеклəнгəн, ырыу менəн ырыуҙы дошманлаштырған. Бында ана 
шул йола сағыла. 
 
119  Боронғо хөрəфəт (ышаныу) буйынса, юлға сыҡҡанда буш күнəккə осрау 

уңышһыҙлыҡҡа юрала. 
 
120  Был строфа Ч. Мусин вариантынан алынды. М. Буранғоловтың 

ҡулъяҙмаһында һəм гəзит баҫмаһында аңлайышһыҙ: 
 

Ҡыҙ булһам да, тайшанмай,  
Илдə булған йоланан,  
Ата, əсəңдең ужарын  
Алдыңа ҡорған бала тип,  
Ҡаф тауындай кəртəнəн  
Йөрəгеңə маһайып,  
Атам биргəн йөҙөктө  
Бүлəгем тип алғанһың. 

 
121  Йəштəн алған бейеңде, йəғни боронғо ғөрөф‐ғəҙəт буйынса, бала саҡта уҡ 

һөйлəшеп (ҡолағың тешлəтеп) ҡуйған егетеңде. 
 
122  «Табан тал» тигəн уйынды, йəғни шул исемдəге уйһыу (уйпат) ерҙе. 
 
123  118‐се иҫкəрмəне ҡарағыҙ. 
 
124  Бейə һауымы араһы — бейə һауҙырыуҙан туҡтап (һыуалғас), икенсе йылға 

ҡолонлап, яңынан һауҙыра башлағанға тиклем, йəғни көҙҙəн яҙға тиклем. 

125  Ч. Мусин вариантында шиғыр Туҡ батырҙың һүҙе менəн тамамланып, эпизод 
сəсмə телдə шулай ослана: «...Һиңə улың буламмы?» — тип йырлаған да, Туҡ үҙенə 
биргəн туҫтаҡты əсəһенə биргəн. Əсəһе ҡымыҙ эсеү менəн шунда уҡ йығылып үлгəн. 
Туҡты үлтереү өсөн ағалары асы (ағыу) һалып биргəн булған. Халыҡ береһе лə 
эсмəгəн, бары ла ҡурыҡҡан, һыуында берəр нəмə барҙыр тип шиклəнгəндəр. Туҡ 
менəн ағалары араһында яңынан асылашыу — дошманлыҡ киткəн, былар тағы 
һуғышҡандар. Туҡтың əсəһе Балҡанды шунда күмгəндəр, шуға күрə тауының исеме 
— «Балҡан»; ағай‐эне асылашҡан — дошманлашҡан урын булған тип, шул 
туғайлыҡты «Асылы» тип атағандар. Шуға күрə Балҡан тау эргəһендəге күлде лə 
«Асылы күл» тип йөрөтəлəр». (Əйтелгəн фонд, 23‐сө бит.) 
Ч. Мусин вариантында бынан һуң Туҡ батырҙың, бында йəшəмəй ҡалмыҡтарға 

ҡаршы яу асып, уларҙан еңелгəс, Иҙеүкəйгə йəнə ярҙам һорап килеүе хикəйə ителə. 
 
126  Үҙен хоҙай танытҡан, йəғни үҙен алла дəрəжəһендə тотҡан. 
 
127  Иҙел һыуын ағыҙған. «Урал батыр» ҡобайырында Урал тауы буйында кешелəр 

күбəйеп, хайуандар һəм йəнлектəр, ҡош‐ҡорт ишəйеп, эсер һыу етмəй башлағас, 
Урал батырҙың улдары, ҡылыстары менəн тау ярып, Иҙел, Һаҡмар, Яйыҡ, Нөгөш 
йылғаларын барлыҡҡа килтерəлəр. 
 
128  Төшөндə əйткəн — Һабрау ҡартҡа төшөндə был һүҙҙəрҙе Урал батырҙың улы 

Иҙел батыр əйтə. Үлгəн батырҙарҙың, төшкə инеп, серҙе асыуҙары һəм, ғөмүмəн, теге 
йəки был (ғəҙəттə, төп, ыңғай) геройҙың төш күреүе, төшөндə мөһим нəмəне белеүе 
— төрки халыҡтарҙың эпик ижадында киң таралған мотив. Мəҫəлəн, ҡырғыҙ 
халҡының эпик ҡомартҡыһы «Манас» эпосын һөйлəүселəр (жомаҡсылар — 
«сказители») төштəрендə Манасты күреүҙəрен һəм Манастың үҙе хаҡында йырларға 
ҡушыуын əйткəндəн (тасуирлағандан) һуң ғына эпосты һөйлəргə тотоноуҙары, йə 
булмаһа «Буҙъегет» поэмаһында Буҙъегеттең төшөндə əллə ҡайҙағы Мысыр 
батшаһының ҡыҙына ғашиҡ булыуы, «Ек Мəргəн»дə Ектең төшөндə атаһы менəн 
осрашыуы, «Иҙеүкəй менəн Мораҙым» эпосында ла бер нисə тапҡыр төш күреү 
эпизодтары эпик традицияның тотороҡлолоғон раҫлайҙар. 
 
129  Күҙ йəштəрен күптəрҙең булат менəн һөрткəн — образлы əйтем. Халыҡты 

талаусы дошмандарҙы тар‐мар итеп, күҙ йəше ағыҙыуҙы туҡтатҡан (бөтөргəн) 
тигəнде аңлата. 
 
130  Дим буйындағы Себенле ауылының исеме шунан ҡалған, тиҙəр. (М. Б.) 
 
131  Атаһы алдында йөҙ йыуған — был осраҡта «йөҙ йыуыу» йөҙҙө ағартыу, 

гонаһтан арыныу мəғəнəһендə. 

Иҙеүкəй менəн Мораҙым 
 
Эпостың был тексы ике баҫма буйынса билдəле. 
Беренсеһе 1940 йылда «Ҡыҙыл Башҡортостан» гəзитенең 26 апрелдəн алып 23 

майға саҡлы һандарында (№ 95‐98, 100, 101, 103‐108, 110‐116) баҫылған. Ҡулъяҙмаһы 
Ғилми архивта һаҡлана: ф. З, оп. 12, д. 220, стандарт ҡағыҙҙа 232 бит. 
Гəзиттə лə, ҡулъяҙмала ла əҫəрҙең исеме аҫтына «Башҡорт халыҡ эпосы. 

Мөхəммəтша Буранғол тарафынан яҙып алынған варианттарҙың береһе» тип 
ҡуйылған, яҙып алынған телендə (Дим һөйлəшендə: «һ» урынына — «ҫ», «л» 
урынына — «ҙ», «т». Мəҫəлəн: һөйлəү — һөйҙəү, һайлау — һайҙау, эшлəү — эштəү, 
тояҡлы — тояҡты) бирелеүе хаҡында иҫкəрмə яһалған, əммə ҡайҙан, ҡасан, кемдəн 
яҙып алыныуы əйтелмəгəн.  
Ошо текст, Нур Зарипов тарафынан һөйлəшкə хас фонетик айырмалыҡтары 

əҙəби тел нормаһына һалынып, 1994 йыл Башҡортостан «Китап» нəшриəтендə 
айырым китап булып сыҡты. Был томға ла ошо текст алынды. 
Икенсеһе шулай уҡ 1940 йылда «Октябрь» (хəҙерге «Ағиҙел») журналының 6 һəм 

7 — 8‐се һандарында баҫылған. Исеме аҫтына шулай уҡ «Башҡорт халыҡ эпосы. Был 
вариант Дим һəм Туҡ‐Соран буйҙарында йəшəүсе башҡорттарҙан үҙҙəренең һөйлəү 
теле буйынса Мөхəммəтша Буранғол тарафынан яҙып алынған һəм шул телдə 
үҙгəртелмəй бирелə» тип иҫкəрмə яһалған. Фольклор фондында ҡулъяҙмаһы ла, 
машинкала баҫылған тексы ла һаҡланмаған. 
Сағыштырыу шуны күрһəтə: был ике текст (артабан аңлатмаларҙа һəм инеш 

мəҡəлəлə һүҙ сыҡҡанда, беренсеһе «гəзит баҫмаһы», икенсеһе «журнал баҫмаһы» 
тип исемлəнə) асылда бер үк вариантты тəшкил итə. Уларҙың нигеҙендə 1910 йылда 
Ғимаҙи Ҡасҡыновтан алынған 1762 йылғы яҙма (инеш мəҡəлəлə килтерелə) ята 
булыр. XVIII быуатта уҡ яҙып ҡалдырылған ошо боронғо варианттан файҙаланып, 
сəсəн журналда баҫылған тексты тəүҙə төҙөгəн булырға тейеш. Сөнки уның 
машинкала баҫылған күпселек бите гəзит өсөн төҙөлгəн ҡулъяҙмаға ингəн. 
Текстарҙың икеһе лə бер үк төрлө башланып, бер үк төрлө тамамлана, 

персонаждар, сюжет ағышы, үҙəк эпизодтар асылда шулай уҡ бер төрлө. Айырма — 
журнал баҫмаһында ҡайһы бер эпизодтар ташланып, ҡалған эпизодтар ҙа тарыраҡ 
һүрəтлəнеп, текст ныҡ ҡыҫҡартылған. 
 
 

Эпостың башҡортса бүтəн варианттары 
 
1. Борынғы башҡортларның өлəңлəре. Табын башҡорттарынан Мөхəммəтсəлим 

Өмөтбаев яҙып алып, шул исемдə үҙенең «Йəдкəр» тигəн китабында баҫтырған 
(Ҡазан, 1897, 83‐84‐се биттəр; яңы баҫмаһы — Өфө: Башҡортостан китап нəшриəте, 
1984, 182‐184‐се биттəр). Өҙөк Туҡтамыш хандың ҡыҙы өсөн Иҙеүкəй менəн 
Мораҙымдың асыуланышыуҙарын сағылдыра (99‐сы, 100‐сө иҫкəрмəлəрҙе ҡарағыҙ). 
 
2. Ошо уҡ өҙөк Фазыл Туйкиндың əҙəбиəт кисəлəре өсөн «Нардуған» исемле 

йырҙар йыйынтығында баҫылған (Өфө, 1915). Быны Ф. Туйкин үҙе яҙып алғанмы, 
əллə М. Өмөтбаев яҙмаһын күсереп баҫтырғанмы — был турала мəғлүмəт юҡ. 
Айырма — Туйкин баҫмаһында телдең шаҡтай еңеллəштерелеүендə генə. 

3. «Богатырь Едиге» исемендə XIX быуат ахырында йəки XX быуат башында А. Г. 
Бессонов яҙып алған. Ҡайҙа, кемдəн алыныуы əйтелмəгəн. Руссаға тəржемə 
ҡулъяҙмаһының фотокопияһы Рəсəй Фəндəр академияһының Өфө ғилми үҙəге 
китапханаһында һаҡлана: № 78389. 
Текст сəсмə телдə. Башланғысы Ч. Вəлиханов яҙып алған ҡаҙаҡ вариантына яҡын. 

Лəкин артабан Туҡтамыш урынына Тимерхан (йəғни Аҡһаҡ Тимер) алыныуы, 
ҡайһы бер башҡа эпизодтарҙың да буталыуы, йөкмəткелə социаль мотивтарҙың 
йомшартылыуы, шау əкиəт стилендə һөйлəнеүе менəн башҡа варианттарҙан ныҡ 
айырыла. 
Ҡыҫҡаса йөкмəткеһе: 
Борон заманда Тимерхан исемле бер хан йəшəгəн. Уның ир балаһы булмаған. 

Хандың йылҡы көтөүселəре кеше аяғы баҫмаған сахра яландан 
ап‐аҡ билəүгə төрөлгəн бер ир бала алып ҡайтып бирəлəр. Хан уны үҙенə ул итеп 

ҡабул итеп, кеше аяғы баҫмаған ерҙə табылғаны өсөн, Едиге тип исем ҡуштырған. 
Йыл үсəһен көн үҫеп, оҙон буйлы, матур йөҙлө Едиге алты йəшендə, ат менеп, 

һунарға йөрөй башлаған. Едигенең йөрөшө, йөҙө шул тиклем етди булған, ул 
тирмəгə килеп ингəндə, Тимерхан йоҡлап ятҡан еренəн ҡурҡып ҡалтыранып уяна 
икəн. 
Тимерхан, Едигене үлтерергə булып, бер көндө халыҡты йыя. Йылҡы көтөүселəр 

был хəлде Едигегə белдерəлəр, менеп ҡасырға ат бирəлəр. Йыйылған халыҡ Едиге 
артынан ҡыуа сыға. Едиге ҡыуыусыларҙың күбеһен үлтергəс, ханға уның 40 кешеһе 
генə кире ҡайта. 
Көнөн‐төнөн бара торғас, Едиге кеше аяғы баҫмаған бер сахра яланға килеп сыға 

һəм шунда ҡырағай аттарҙы (тарпандарҙы) һуйып ашап бер үҙе йəшəй. (Ошо 
урында Едигенең үҙенең аты ла бик шəп ат булыуы, уға һəр ваҡыт тоғро юлдаш 
булыуы тураһында хəбəр ителə.) 
Берҙəн‐бер көндө атын менеп китеп барғанда, Едиге күп ғəскəргə тап була. «Һин 

кем?» — тип һорайҙар бынан. Едиге: «Мин бер юлаусы», — тип яуап ҡайтара. «Улай 
булғас, бар үҙ юлыңа», — тип, быны ебəрəлəр. Бара торғас, икенсе урынға күсеп 
китеп барыусы халыҡҡа осрай. Иң арттан ҡара юрғаға атланып, ике күҙенəн йəш 
ағыҙып, бер ҡыҙ килə. Тимерхандың ҡыҙы, ə ҡара юрға Едиге бала саҡта менеп 
йөрөгəн ат икəн. Тоҡту‐Азе тигəн батыр Тимерханды баҫып алып, ҡыҙын əсир итеп, 
үҙе менəн алып китеп бара икəн. 

«Элекке уҡ‐йəйəм һынғайны, хəҙер яңыны эшлəп алып килəм дə, Тоҡту‐Азене 
үлтереп, һине ҡотҡарам, һин Тоҡту ятҡан тирмəнең кейеҙҙəрен һəр яҡтан күтəреп 
ҡуй», — ти ҙə, Едиге уҡ яһарға китə. Мышы мөгөҙөнəн ян бөгөп ултырғанда, алты 
ҡолас ала бейəһен менеп, Тоҡту‐Азе килеп сыға. 

— Нишлəп ултыраһың? 
— Һине атып үлтерергə ян бөгəм. Тоҡту‐Азе быға иғтибар итмəй, үҙ юлына китə. 
Едиге ян бөгөп, уҡ юнып, ауылға əйлəнеп килһə, Тоҡту‐Азе үҙ тирмəһендə «өскə 

бөгөлөп» йоҡлап ята. Ҡыҙ тирмəнең кейеҙҙəрен күтəргəс, Едиге кирелеп тартып 
уҡты атып ебəрə, Тоҡту‐Азе ятҡан ерендə өс киҫəккə өҙөлə. Шулай ҙа ул һикереп 
тороп, Едиге атының ҡойроғона йəбешə, ҡойроҡ төптəн үк өҙөлөп тороп ҡала (83, 
150‐152‐се иҫкəрмəлəрҙе ҡарағыҙ). 
Тимерхандың ҡыҙын Тоҡту‐Азенан ҡотҡарып алып киткəс, далала Едиге яңынан 

бер ғəскəргə тап була. Быныһы Тимерхандың Тоҡту‐Азе артынан ҡыуа сығарған яуы 

икəн. Яу башлығы үҙҙəре менəн ҡайтырға димлəй, Едиге ризалашмай. Ҡыҙ өсөн 
тəҡдим ителгəн бүлəктəрҙəн дə баш тартып, Едиге үҙ юлына китə. 
Тимерхан ғəскəренə «Дошман хан» яуы ҡаршы сығып, хан ҡыҙын талап алып 

китə. Быны ишетеп, Едиге «Дошман хан»ды туҙҙырып, Тимерхандың ҡыҙын тағы ла 
ҡотҡара. Ҡыҙҙы яу башлығына тапшырып, үҙе йəнə сығып китə. 
Тимерхан төшөндə дошман яуынан ҡыҙын бер кешенең ҡотҡарыуын күрə. Иртəн 

уянһа, үҙ ғəскəренə ҡаршы сыға. Яу башлығы ҡыҙҙы үҙебеҙ ҡотҡарҙыҡ тип алдай. 
Тимерхан ышанмай, «Дөрөҫөн əйтмəһəгеҙ, барығыҙҙың да башын саптырам», — тип 
ҡурҡыта. Шунан һуң ғына яу башлығы дөрөҫөн һөйлəй. 
Тимерхан, Едигене үҙенə саҡыртып, кешелəр ебəрə. Едиге ҡайтмай. Тимерхан үҙе 

килгəс кенə, Едиге үҙенең бер кеме лə — ырыуы ла, ата‐əсəһе лə — булмауы 
тураһында йырлай (əммə йыры текста юҡ). Тимерхан еренə ҡайта. 
Хан 30 көн төрлө уйындар, 40 көн туй үткəреп, ҡыҙын Едигегə бирə. «Шунан һуң 

Едиге бик күп батырлыҡтар күрһəткəн, тик мин улары хаҡында онотҡанмын, һеҙ 
мине ғəфү итегеҙ инде бының өсөн» тигəн һүҙҙəр менəн текст тамамлана. 
 
4. 1923 йылда Хəбибулла Ғəбитов «Яңы юл» журналының 2‐3, 4 һəм 5‐6‐сы 

һандарында «Халыҡ əҙəбиəтенəн ҡыҫҡаса үрнəктəр» тигəн дөйөм баш аҫтында бер 
нисə ҡобайыр баҫтырған (46‐сы иҫкəрмəне ҡарағыҙ). Кемдəн, ниндəй шарттарҙа 
яҙып алыныуы, ниндəй ваҡиғаларға бəйлəп һөйлəнеүе хаҡында мəғлүмəт 
бирелмəгəн; ҡулъяҙмаһы ла һаҡланмаған. 
 
5. 1927 йыл «Башҡорт аймағы» журналының 4‐се һанында Ғəбделəхəт Вилданов 

«Ҡобайырҙар башҡортса» тигəн дөйөм баш аҫтында «Иҙеүкəй менəн Мораҙым» 
эпосына ҡараған өс өҙөк баҫтырған; 
Беренсеһе — Иҙеүкəй менəн Мораҙымдың Туҡтамыш хандың ҡыҙы өсөн 

асыуланышлы булыуҙарын сағылдырған шиғри диалогҡа ҡарай (113‐сө иҫкəрмəне 
ҡарағыҙ). 
Икенсеһе — Иҙеүкəй менəн Янбай диалогы (70‐се иҫкəрмəне ҡарағыҙ). 
Өсөнсөһө — Иҙеүкəйҙəн ҡасҡан Туҡтамыш хандың ҡыҙғатау тигəн ҡошҡа 

ялбарып өндəшеүен һүрəтлəй (95‐се иҫкəрмəне ҡарағыҙ). 
 
6. «Иҙеүкəй менəн Мораҙым» исемендə 20‐се йылдарҙа тамъян йəки түңгəүер 

башҡорттарынан Сəғит Мирасов яҙып алған. Б. Өмөтбаев тарафынан руссаға 
тəржемəһе 20—30‐сы йылдарҙа башҡорт музыкаль фольклорын өйрəнеүсе И. В. 
Салтыковҡа тапшырылып, уның «История и анализ башкирских песен (при 
ближайшем участии С. Мирасова и Б. Умутбаева)» тигəн ҡулъяҙма хеҙмəтенə ингəн: 
Ғилми архив, ф. З, оп. 61, д. 25: «Материалы Искусствоведческой секции Общества по 
изучению национальной культуры Башкирии (1926‐1936 гг.)», л.29‐41. 
Вариант Иҙеүкəйҙең (бында уның исеме — Иҙүкə) ата‐бабаларын һөйлəү менəн 

башлана: атаһы — Баба Төклəҫ, олатаһы — Баба Ғəзиз, əсəһе — һыу батшаһының 
ҡыҙы. Малай сағында уҡ Иҙүкə — ғəҙел хөкөмсө. Даны таралғас, Туҡтамыш хан 
үҙенə ала һəм һарайҙа хөкөмсө итеп ҡуя. 
Һарай эсендə Иҙүкə менəн булған хəлдəр, хан бисəһенең төш күреүе, 

Туҡтамыштың Иҙүкəне үлтертергə телəп мəжлес үткəреүе, Ласын тигəн дуҫының 
Иҙүкəгə йыр менəн иҫкəртеүе, Иҙүкəнең ҡасыуы, Туҡтамыштың үҙ батырҙарына 
мөрəжəғəте, батырҙарҙың береһенең дə һис ни əйтə алмауы, туғыҙ батырҙы эйəртеп, 

Янбайҙың ҡыуа сығыуы, Иҙел буйында Иҙүкə менəн Янбай диалогы — былары 
бөтəһе лə башлыса Нəҡи Иҫəнбəт вариантындағыса (7‐се вариантты ҡарағыҙ). 
Айырма — Һабрау урынына бында 185 йəшлек Урал улы Манғут тигəн ҡарт сығыш 
яһай. 
Туҡтамыштан ҡасып, Иҙүкə Сатмыр ханға килə (юлда Ҡабардин батырға осрауы 

был вариантта юҡ), уның ҡыҙын ала, улдары тыуа, уға Мораҙым тип исем ҡушалар. 
Мораҙым 12 йəшкə еткəс, малайҙар унан «килмешəк» тип, «һеҙҙе Туҡтамыш хан 

ҡыуып ебəргəн бит!» тип мыҫҡыл итəлəр. 
Бынан һуңғы хəлдəр — Иҙүкə менəн Мораҙымдың Туҡтамышты килеп 

ҡыйратыуҙары, хан ҡыҙы өсөн Иҙүкə менəн Мораҙым араһындағы низағ, 
Мораҙымдың Мəккəгə барып гонаһын бөтөрөүе һəм атаһына килеп ғəфү үтенеүе 

— бары ярты битлек хəбəр рəүешендə генə һөйлəнə. 
«Иҙүкə Дим буйында үлгəн. Уның ҡəбере Нарыҫ тауы янында (Йылайыр районы 

Темəс волосында)» тигəн юлдар менəн тамамлана. Дөрөҫөндə, Нарыҫ тауы — Миəкə 
районында (Ə. С). 
 
7. «Иҙеүкəй менəн Мораҙым» исемендə татар совет шағиры һəм драматургы 

Нəҡи Иҫəнбəт тарафынан 1928 йылда яҙып алынған. Ғəрəп графитында ҡулъяҙмаһы, 
Н. Иҫəнбəттең үҙенең шаҡтай киң аңлатмалары, башҡа варианттар менəн 
сағыштырыуҙары һəм «Иҙеүкəй менəн Мораҙым» күсереге тураһында» тигəн инеш 
мəҡəлəһе менəн бергə Ғилми архивта һаҡлана: ф. З, оп. 12, д. 232 (текст — 36 бит, 
инеш мəҡəлə — 24 бит. Биттəр стандарт ҡағыҙҙан күпкə ҙурыраҡ). Ошо уҡ папкаға 
эпостың Тел, əҙəбиəт институтының тапшырыуы буйынса шағир Маҡсуд Сөндөклө 
тарафынан татарсаға тəржемə ителгəн тексы төплəнгəн: латин шрифтлы машинкала 
баҫылып, стандарт ҡағыҙҙа 37 бит. Ҡулъяҙманың латин шрифтлы машинкала 
башҡортса баҫылған өс данаһы һаҡлана: беренсе дана — ф. З, оп. 12, д. 223; инеш 
мəҡəлə — 34 бит, текст, аңлатма һəм сағыштырыуҙар — 42 бит. Икенсе һəм өсөнсө 
даналары — оп. 12, д. 225 һəм 231. (Түбəндə ҡыҫҡаса йөкмəткелə килтерелгəн 
өҙөктəр, иҫкəрмəлəрҙəге сағыштырма миҫалдар ошо башҡортса текстан алынып, 
йəйə эсендə бит һаны ҡуйыла.) 
Был тексты ҡайҙа кемдəрҙəн яҙып алыуы хаҡында Н. Иҫəнбəт түбəндəге 

мəғлүмəттəрҙе бирə: 
«Мин был күсеректең легенда өлөшөн тамъяндың Күсем ауылы 

(Башҡортостандың хəҙерге Əбйəлил районында — Н. 3.) һəм Бөрйəндең Төрөкмəн, 
Нуғай ауылдарынан (Башҡортостандың хəҙерге Баймаҡ райондарында. — Н. 3.) 
һөйлəтеп күсереп алдым. (1928)1. Минең ҡулда был күсеректең бер нисə варианты 
йыйналды. Былар араһынан мəшһүрерəк булғанын нигеҙ итеп алдым». 
 
1 Ошонан һуң ҡулъяҙмала: «Күсемдə Сəлим хəлфə,  Төрөкмəндə Бикбулатов, 

Нуғайҙа Ғəли Мəһəҙиевтəр һөйлəне» тигəн һөйлəм бар. Лəкин уны автор һуңынан 
ниңəлер һыҙған. (Ҡулъяҙма, 24‐се бит.) 
 
Артабан шундай иҫкəрмəлəр яһай: 
«Быларҙан тыш мин Сəғит Мирасовтың Ғəҙелша ауылы (хəҙерге Баймаҡ районы 

— Ə. С.) Ҡəҙерғол ҡарттан һөйлəтеп яҙып алған тексы һəм Дауыт Юлтыйҙың 
Туҡсоран ҡурайсыһы Батырхан ҡарттан һөйлəтеп алған тексы менəн таныштым. 
Улар минең ҡулдағы материалдарға ҡаршылыҡ итмəнелəр, киреһенсə, бик аҙ 

үҙгəреш менəн бер бөтөндөң өлөштəре булыуын күрһəттелəр. Мин үҙ тексымда 
уларҙан файҙаланған урындарҙы күрһəтə барҙым һəм быға тиклем матбуғатта 
сыҡҡан əйтемдəрҙе юл аҫтына индереп (йəғни аңлатмаларҙа — Н. 3.), 
сағыштырыуҙар яһай барҙым. Ошолай уҡ, был башҡорт күсерегенең күрше 
халыҡтарҙың шул əйтемдəге күсеректəренə оҡшашлығы ни дəрəжəлə икəнен 
уҡыусылар үҙҙəре хөкөм итһендəр өсөн, урыны‐урыны менəн уларҙы ла 
күрһəткелəй барҙым. Унан һуң, мин был материалдарҙы тик йыйнаусы булып ҡына 
эшлəнем. Билгеле, мин һис бер əйтемдəрен үҙгəртмəнем. Икенсе варианттары 
булһа, күрһəтə барҙым. Күпме ирешкəнмендер, уҡыусылар хөкөм итерҙəр» 
(Ҡулъяҙманың машинка баҫмаһы, 33‐34‐се биттəр). 
Əйтелгəндəрҙəн шул аңлашыла: беренсенəн, эпостың был варианты бер тирəлə 

(Башҡортостандың көньяҡ‐көнсығыш райондарында һəм Туҡсораң буйында) яҙып 
алынған бер ише өҙөктəрҙəн (легенда‐хикəйəт һəм ҡобайыр‐əйтемдəрҙəн) тупланған; 
икенсенəн, тексты төҙөгəндə йыйыусы (Н. Иҫəнбəт), халыҡтан яҙып алынғандарға 
таянып, бик һаҡ эш иткəн, һис ниндəй үҙгəртеүҙəр индермəгəн. 
Н. Иҫəнбəт үҙенең ҡулъяҙмаһын 1930 йыл башында Ғилми йəмғиəткə (1932 

йылдан Тел һəм əҙəбиəт ғилми‐тикшеренеү институты) тапшырған. Хеҙмəттең титул 
битендə түбəндəге яҙмаларҙы (резолюцияларҙы) уҡырға мөмкин: 

1. Түбəнге һул яҡ мөйөштə: 
 
Редколлегия ағзаһы Ғөбəй Дəүлəтшин иптəшкə 
 
Ғилми йəмғиəт идараһы һеҙгə ошо китапты уҡып сығып, тейешле тəғризде1 

биреүегеҙҙе һорай. Был əҫəр йəмғиəттең тел һəм əҙəбиəт секцияһында ҡаралып, 
ғилми йəмғиəт планы буйынса баҫыуҙа тейеш тапты. 
Ғилми секретарь: ДАУЫТ ЮЛТЫЙ 
17/1‐30. 
 
2. Өҫкə һул яҡ мөйөштə:  
Секретарға: 
Ип. Əмировҡа баш һүҙ яҙырға бирергə. Срогы 5 ғинуар 1935 й. 
Ғ. Амантаевтың ҡултамғаһы һəм дата — 29 декабрь 1934. 
Ғ. Дəүлəтшин был хеҙмəт тураһында үҙ фекерен əйткəндерме‐юҡмы, йəки 

Əмиров шул ҡəҙəр ҡыҫҡа срок (бер аҙна) эсендə уға ҡарата баш һүҙ яҙа алғандырмы 
— уныһын əйтеүе ҡыйын. Был хаҡта бер ниндəй мəғлүмəт һаҡланмаған. Əммə Н. 
Иҫəнбəттең ҡулъяҙмаһын, уның ҡайһы бер биттəренең поляларына яҙылған 
замечаниелар буйынса, Афзал Таһиров, Ғабдулла Амантай, Мəүлетҡолов һəм тағы 
кемдəрҙер уҡыуын белеп була. Был замечаниелар инеш мəҡəлəлəге йə 
ҡаршылыҡлы, йə бик үк теүəл булмаған фекерҙəргə ҡайтып ҡала. Бəлки, шуғалыр, 
əҫəр үҙ ваҡытында донъяға сығарылмай ҡалған, һуңынан, 30‐сы йылдар ахырында, 
ҡулъяҙма машинкала баҫтырылып, архивҡа тапшырылған. Текстың татарсаға 
тəржемəһе 1940 йыл «Коммуна» газетаһының 28—29 апрель һандарында баҫылған. 
 
1 Тəғриз — отзыв, рецензия. 
 

Ҡыҫҡаса йөкмəткеһе: 

Вариант «көндəрҙəн бер көн тəңренəн 9 йəшендə əүлиəлек бирелгəн Баба Ғəзиз 
улы Баба Төклəҫ (8‐се иҫкəрмə), 16 йəшлек Иҙеүкəйҙең уйға ҡалып ултырыуын 
күреп, улының аҡылын һынау өсөн: «Ҡара əле, улым, һиңə бер йомаҡ əйтəм: һин 
шуның йəбешкеһен таба алһаң, мин һиңə үҙ күңелеңə ярарҙай донъяла бер матур 
ҡыҙ алып бирəйем», — тип, йомаҡ əйтеү менəн башлана. (М. Буранғолов 
вариантында Иҙеүкəйгə был йомаҡты Һабрау ҡарт əйтə. (5‐се иҫкəрмəне ҡарағыҙ.) 
Йомаҡтың яуабын əйткəндəн һуң, Иҙеүкəй, атаһы вəғəҙə иткəн ҡыҙ урынына, 

«бөтə донъяны бер əйлəнеп сығырға» рөхсəт һорай. Атаһы риза булып, Иҙеүкəйгə 
бер йөҙөк менəн бер ат бирə лə: «Ошоларҙы үҙең менəн тот, айырылма, хур 
булмаҫһың!» — тип ҡала. 
Иҙеүкəй бер даръя ситендə «донъяла тиңе булмаған» бер ҡыҙҙың, һыу инеп, сəсен 

тарап ултырғанын күреп, ҡыҙ артынан арғымағы менəн бергə һыуға сума; күҙен 
асып ебəрһə — алтын тəхет өҫтөндə баяғы ҡыҙ ултыра. 
Ҡыҙ: 
« — Һин минең яланғас тəнемде күрҙең. Мин хəҙер тəңремə гонаһлы булдым. 

Мине үҙеңə алып, минең гонаһымды юй», — ти (39‐сы бит). 
Иҙеүкəйҙең риза булыуы, ҡыҙҙың сəсен тарағанда — башына, күлмəген һалғанда 

— тəненə, итеген һалғанда аяғына ҡарамаҫҡа шарт ҡуйыуы. Башта риза булһа ла, 
аҙаҡ Иҙеүкəйҙең был шартты тотмауы: «...сəсен тарағанда, башына ҡараһа, сəсен 
башынан алып, алдына һалып тарап ултыра; күлмəк сискəндə, тəненə ҡараһа, 
ҡултыҡ аҫты тишек булып, үпкəбауырҙары күренеп тора; итеген сискəндə, аяғына 
ҡараһа, аяғы ҡыр кəзəһенең аяғы кеүек йөнлө (ҡулъяҙмала шулай, 39‐сы бит. 
Дөрөҫө: «кəзə тояғы кеүек ике айыры», булырға тейеш). 
Шарттың боҙолғанын белгəндəн һуң, ҡыҙ: «...Инде бергə тора алмайбыҙ. Ваҡыты 

етеп, ҡорһаҡтағы балам тыуһа, уны был даръя ситенəн эҙлəп табарһың, хуш!» — 
тип, күҙҙəн юғала (39‐сы бит). 
Иҙеүкəй, арғымағына атланып, «күҙ асып — күҙ йомғансы» ер өҫтөнə сыға, күп 

эҙлəнеп йөрөгəндəн һуң «аҡ ебəккə уралған» балаһын таба. «Бер берəүҙəн 
йəберлəнгəн» халыҡтарҙың Иҙеүкəйгə хөкөмгə килеүе (лəкин ниндəй хөкөмдəр 
булыуы əйтелмəй), Иҙеүкəйҙең ил эсендə ҙур дан алыуы əйтелə1. 
 

1 Ошо урында Н. Иҫəнбəт түбəндəге иҫкəрмəне бирə: «Иҙеүкəй менəн Мораҙым» 
күсерегенең бер нисə беркетмəһе (тексы) ҡаралып, бында хəтле яҙылышында С. 
Мирасовтың беркетмəһе яҡын итеп алынды. Мирасов үҙ беркетмəһен Ғəҙелша 
ауылы, хəҙер Баймаҡта тороусы 73 йəшлек Ҡəҙерғол Биктимер улынан һөйлəтеп 
алыуын яҙа. 
Инде бынан башлап Иҙеүкəй менəн Янбайҙың əйтешкəн еренə хəтле Дауыт 

Юлтый материалдары менəн файҙаландым. Юлтый иптəш үҙ беркетмəһен Абдул 
(Егəнлек) ауылы (Туҡсораңда) ҡурайсы Батырхан Самбытов ҡарттан алыуын 
күрһəтə. Күсеректең тулы сығыуына ярҙам итешкəн был иптəштəргə ҙур рəхмəт 
уҡып үтəм». (40‐сы бит.) 
 
Иҙеүкəйҙең «аҡыллылығын, батырлығын, сəсəнлеген» ишетеп, Туҡтамыш хандың 

уны үҙенə саҡыртыуы һəм «яурындары таҡталы, төймə бауы тартмалы» тун, күк 
тарлан (ат), «тотор бауы һум алтын» аҡ шоңҡар биреп, ҡор башы* итеп ҡуйырға 
вəғəҙə итеүе. Иҙеүкəйҙең ризалашып бында ҡалыуы һəм, «ҙур туй яһап», улына 
«Мораҙым» тип исем ҡуштырыуы (41‐се бит). 

Йылдар үтə килə, Туҡтамыш хандың бисəһе «Иҙеүкəйҙең үҙ атаҡлығы менəн 
Туҡтамыш ханды күлəгəлə ҡалдырыр, көндəрҙең берендə Иҙеүкəйҙе хан итеп 
күтəрерҙəр тип» ҡурҡыуға төшөүе һəм, Иҙеүкəйҙе бынан нисек тə ҡыуҙыртыу иҫəбе 
менəн, ханға төш һөйлəүе, уны үҙе үк Иҙеүкəйгə ҡаршы юрауы (46‐сы иҫкəрмəне 
ҡарағыҙ). 
Туҡтамыш хандың, «иҫерткес эсемлектəр» эсереп, Иҙеүкəйҙе үлтертергə телəүе, 

Ыласындың йыр менəн Иҙеүкəйгə иҫкəртеүе (52‐се иҫкəрмə). Эште аңлап, 
Иҙеүкəйҙең ҡасыуы (53‐сө иҫкəрмə). 
Туҡтамыш хандың батырҙарға мөрəжəғəте (56‐сы иҫкəрмə). 
Иҙеүкəй артынан ҡыуа сығырға батырҙарҙың береһенең дə ҡыйыулығы етмəгəс, 

Туҡтамыш хандың «үҙенең алтын арбаһына аттарын ектереп», «илдең иң өлкəн 
кəңəшсеһе атаҡлы Һабрау йыраусыны» саҡыртыуы, 195 йəшлек Һабрау ҡартты «бик 
ҙурлап» ҡаршы алыуҙары һəм Туҡтамыш хандың, түбəндəге əйтемен əйтеп, уға 
«алтын аяҡ» менəн һары бал биреүе: 
 

Һабрау килə, тинелəр,  
Һабрау килə, тинелəр,  
Һур ауыҙлы, һур күҙле,  
Сап иренле, тинелəр.  
Һай, тием, собар, тием, собар,  
Тибелгəн аттан тир сығар.  
Аҡ мамыҡтан буҙ сығар,  
Аҡыллы ирҙəн һүҙ сығар.  
Йөҙ туҡһан биш йəшəгəн,  
Йəне, һөйəге ҡаҡшаған,  
Аҙыуҙарын теҙҙереп,  
Аҡ ебəк менəн бəйлəгəн,  
Һүҙҙе уйлап һөйлəүсе,  
Һəр бер эште көйлəүсе,  
Ил өлкəне Һабрау би,  
Кəңəш һиндə ҡалды инде.  
Нуғай иле ауыр йорт1  
Аптырауға əйлəнде,  
Йыраусы ҡартым, йырла йыр,  
Йырламаһаң, һынай бир! 
(47‐48‐се биттəр.) 

 
Һабрауҙың яуабы — М. Буранғолов вариантынан айырылмай тип əйтерлек. 
 
1  Дауыт Юлтый материалдарында: 

 
Урал буйы ауыр йорт  
Аптырауға əйлəнде,  
Урал улы Манғутым,  
Кəңəш һиндə ҡалды инде. 
(4‐се биттə Н. Иҫəнбəт иҫкəрмəһе.) 

Был бик əһəмиəтле иҫкəрмə. Бында, беренсенəн, Н. Иҫəнбəт Иҙеүкəйҙең даръя 
төбөнəн сығып Янбай менəн булған диалогына саҡлы Д. Юлтый яҙмаһы нигеҙгə 
алыныуы хаҡында юғарыла иҫкəртеү яһап үтһə лə, был урында унан ситлəшеүе 
аңлашыла. Икенсенəн, иң мөһиме — Д. Юлтый вариантында, күрəһең, Урал буйы 
тураһында һүҙ бара. Туҡтамыштың Һабрау ҡартҡа «Урал улы Манғутым» тип 
өндəшеүе шулай уҡ иғтибарға лайыҡ. 
 
Һигеҙ ирҙе эйəртеп, Янбайҙың Иҙеүкəй артынан китеүе. Иҙеүкəй менəн Янбай 

диалогы — Буранғолов варианты менəн берҙəй (70‐се иҫкəрмəне карағыҙ). 
Үҙенең 28 яранын эйəртеп, Иҙеүкəйҙең Сатмыр ханға китеүе, юлда 41 батырға тап 

булыуы, уғрыларҙан ҡыҙын ҡотҡарып, Сатмыр ханға кейəү һəм вəзир булыуы (83‐сө 
иҫкəрмə). 

«Сатмыр хан: — Илемдə дау ҡырынан яу булһа, Иҙеүкəй, һин бөтөр, — ти. 
Иҙеүкəй дауҙы бөтөрə, яуҙы ҡыра. Күберəк яуҙарҙа Мораҙым баш булып, ҙур дан 
тота. Сатмыр хан быларға таянып, яй ғына, тыныс ҡына йəшəй» (62‐се бит). 
Бер көндө Мораҙым: «Эй, ата, беҙҙе Туҡтамыш хан əрлəне лə, хурланы ла. Беҙ 

унан үсебеҙҙе алырға тейеш булып ҡалдыҡ. Дошмандан ҡурҡып ситтə йəшəү ирлек 
түгел, Туҡтамыш хандың илселəренə биргəн һүҙеңде онотма», — тип, Иҙеүкəйҙең 
иҫенə төшөрə. 
Иҙеүкəйҙең, «ҙур ғəскəр əҙерлəп, бер Урҙаға — Мораҙым, бер Урҙаға үҙе баш 

булып», Туҡтамышҡа ҡаршы һуғышҡа китеүе, юлда төш күреүе (85‐86‐сы 
иҫкəрмəлəр). 
Туҡтамыштың ҡасыуы, Мораҙымдың ҡыуа сығыуы. Ҡадирбирҙенең; «Эй, 

Иҙеүкəй, Туҡтамыш һарайы ҡулыңда сағында, улыңды ниңə көтəһең? Һеңлемде 
үҙеңə генə ал», — тип, Иҙеүкəйҙе ҡотортоуы (99‐сы иҫкəрмə). 
Мораҙымдың Туҡтамышты үлтереп ҡайтыуы һəм, вəғəҙəһен боҙған өсөн, 

атаһының күҙен сығарыуы (100‐се иҫкəрмə). 
Иҙеүкəй менəн Мораҙым диалогының тəүге өлөшө, нигеҙҙə, Буранғолов 

вариантындағыса; Мораҙымдың үҙ яҙығын ҡəғбəгə барып йоларын əйткəндəн һуң, 
Иҙеүкəйҙең яуабында шиғри йəһəттəн төҙөк булмаған өс əйтем килтерелə (улар 113‐
сө иҫкəрмəлə килтерелгəн өҙөктəрҙе хəтерлəтə). 
Диалогтың шунан һуңғы өлөшө түбəндəгесə: 

 
Мораҙым: 
 
— Мин тормамын, тормамын,  
Атым башын бормамын.  
Яманға юлдаш булмаһам,  
Хəҙерлəнгəн юлымнан  
Туҡратмаһын хоҙайым. 
Мин баш эйеп йөрөнөм,  
Ҡəҙеремде белмəнең,  
Телəгемде бирмəнең,  
Вəғəҙəңдə торманың. 
Хуш, һау булың, ҡарт атам.  
Ҡайта тупҫа баҫмамын. 
Атамдың минəн көлгəне —  

Мораҙымдың үлгəне. 
 
Иҙеүкəй: 
 
— Айҙы беленер көндəн һуң, 
Көндө беленер айҙан һуң. 
Айҙың моңло булғаны — 
Битен монар алғаны, 
Көндөң моңло булғаны — 
Битен болот алғаны. 
Бейек тауҙың үлгəне —  
Башын томан алғаны.  
Ай менəн көндөң үлгəне —  
Тонйороп барып батҡаны.  
Ҡара ерҙең үлгəне —  
Ҡар аҫтында ҡалғаны.  
Баланан хурлыҡ күргəне  
Шул була атаның үлгəне.  
Үлмəгəндə ни үлмəй,  
Яҡшының аты менəн  
Уның яҙған хаты үлмəй. 
 
Мораҙым: 
 
— Мин ун йəшкə килгəндə, 
Осор ҡоштай талпынған, 
Ун бер йəшкə килгəндə, 
Яуға ҡаршы ҡалыҡҡан, 
Ун ике йəш килгəндə, 
Артымда туҙан уйнаған, 
Алдымда дошман илаған. 
Ун өс йəшкə килгəндə, 
Күп улъя алып, үҙенə мал иткəн. 
Ун дүрт йəшкə килгəндə, 
Күп батырҙы ҡол иткəн. 
Ун биш йəшкə килгəндə, 
Атаһы уның һөйгəнен алып хур иткəн. 
Төклəҫ улы түрəнең, 
Иҙеүкəй улы Мырҙаның 
Бер ҡат бағы һынған һуң, 
Кире ҡайтыр уйы юҡ. 
Ағың миңə кəрəкмəй, 
Бағың1 миңə кəрəкмəй; 
Гəүер баҫһын илеңде, 
Дошман алһын ереңде! 
Был китеүҙəн китермен, 
Китеп Иҙел кисермен, 

Нарыҫ тауға етермен, 
Шунда ғүмер итермен. 

 
1 Бағ — баҡса, бағ‐тағ (баҡса‐тау) һүҙҙəренең был рəүешле əйтелештəре төшлөк 

яҡ төрөк телендə ри төркөмөнə хас булып (Самойлович материалдары ҡараламаһы), 
был төркөмдəн булмаған башҡорт теленə бындай əйтелештəрҙең килеп кереүе был 
күсеректең төшлөк яҡ төрөк нуғайҙарҙан килеүен күрһəтə (Н. Иҫəнбəт иҫкəрмəһе). 
 

Иҙеүкəй: 
 
— Аҡ шоңҡарҙың балаһы  
Бауҙа тора талпынып,  
Баулы шоңҡарҙай талпынма, 
Ғəйрəт ҡунған һының бар,  
Бəхетең китер арҡылып.  
Торомтайҙан йылғыр ҡош булмаҫ,  
Турғай ҙа тибеп, ҡаҙ алмаҫ,  
Атҡынан1 йөрөк уҡ булмаҫ,  
Атһаң күбə2 боҙолмаҫ.  
Бабһыҙ* булған аҡ толпар  
Сапһа ла бауырын яҙа алмаҫ.  
Тикһеҙҙəн* тыумай тик* батыр  
Яуға һөңге һуҙалмаҫ.  
Ҡарыҡланған ҡашҡалар3  
Яу ситенə олашмай,  
Арыҫландай алышмай,  
Ҡыҙартып күҙен ҡыҙалмаҫ.  
Эй, əле лə əлə‐əлə булмаҫ,  
Бəлə лə бəлə бəлə булмаҫ.  
Атанан тыумай ул булмаҫ,  
Əсəнəн тыумай ҡыҙ булмаҫ,  
Һөнəрһеҙ һине күрə алмаҫ.  
Илдəн илгə елбүк* үтһəң дə,  
Был донъялар һиңə ҡалмаҫ. 
 
Мораҙым: 
 
— Өҙəн, Өҙəн, Өҙəн һыу —  
Бабам ғүмер иткəн йорт,  
Төйəлəҫтең араһы — 
Төйə менəн тулған йорт, 
Ырыҡтының араһы — 
Йылҡы менəн тулған йорт, 
Бейə һауған һөтлө йорт,  
Ҡымыҙ эскəн ҡотло йорт,  
Өҙөклəп һуҡҡан һум тимер  
Миңə хəнйəр булған йорт.  

Ынйы‐мəрйен таҡҡан йорт,  
Аҡбуҙ атҡа менгəн йорт,  
Атам‐анам тыуған йорт.  
Ун ике ырыуҙы йыйған йорт,  
Өлкəн бер туй ҡылған йорт.  
Ултыра инек яйлашып,  
Ҡолон бейə бəйлəшеп,  
Һауыт‐һаба тултырып,  
Тик ҡəрҙəште йыйып утырып.  
Дəүран ғүмер һөргəн йорт,  
Əльəман бул, мин китəм. 

 
1 Атҡы — тоҙ ҡолаҡлы уҡ (Н. И.). 
2 Күбə — тимер кейем (Н. И.). 
3 Ҡарыҡланған ҡашҡа — һуғыштан ғəйрəте ҡайтмаған батыр (Н. И.). 

 
Боронғолай ҡаршылап  
Ҡуналманыҡ ҡыуышҡа,  
Килə алманыҡ килешкə,  
Ата‐ананы шунда ҡалдырып,  
Киткəнбеҙ беҙ ян йортҡа. 
 
Был барғандан барырмын,  
Үҙ илемдə урын алырмын,  
Дошманды ҡырҙа табармын,  
Яуға ҡаршы сабармын,  
Үтенеп алып ут яҡһам,  
Юлымды тəңре уңдырһа,  
Ҡадирбирҙе һолтанды  
Мин ҡалдырмам тəхеттə,  
Бөтə йыйған малдарын  
Килеп улъя ҡылырмын! — 

 
тип атына атланып, үҙ урҙаһына: 
— Атамды телəгəндəр бында ҡалһын, мине телəгəндəр минең менəн барһын! — 

ти. Шунан 17 батыр Мораҙымға ҡушылып китəлəр. Иң элек Ҡадирбирҙе һолтан 
Урҙаһына йөрөп, уны барып баҫалар. Мораҙым Ҡадирбирҙе һолтанға əйтə: 
 

Мин — мин инем, мин инем,  
Ат өҫтөндə булғанда,  
Үкереп торған ир инем.  
Яҡшыларға йоп инем,  
Ямандарға күп инем.  
Əжəл менəн аңлашҡан  
Мин — үлем юҡ тир инем.  
Хан балаһы аҡ һөйəк,  
Ата дошман һин инең.  

Аңдыған яуың мин инем.  
Ҡайһы бер ерҙə ҡан ҡойоп  
Тураҡлаһам тир инем.  
Мин — мин инем, мин инем,  
Дошманға ҡаршы торғанда,  
Уҫал арыҫлан инем.  
Ҡай батырҙан кəм инем?  
Бары менəн тиң инем.  
Ир əйҙəгəн ир инем.  
Көндəрҙең көнө булғанда,  
Ил ҡоллаһам тир инем.  
Нуғайлының иленə  
Ирекһеҙ керһəм тир инем.  
Иҙелдə ятҡан ҙур илгə  
Мал тултырһам тир инем.  
Һиндəй залим хандарҙы,  
Ҡарыны йыуан биҙəрҙе, 
Айыуҙай тауышын аҡыртып,  
Ҡатын‐ҡыҙын баҡыртып,  
Улъя ҡылһам тир инем.  
Ҡабырғаһын һындырып,  
Буйынан аҡҡан ҡара ҡан  
Ат бауырынан түгелеп,  
Ҡаныңды эсһəм тир инем.  
Бүленə үҫкəн илеңде  
Өрөккəн ҡуйҙай итермен;  
Айырыла үҫкəн илеңде  
Айырылған ҡуйҙай итермен! 

 
Ҡадирбирҙенең илен туҙҙырып, үҙенең батырҙары менəн берлектə, бабаһы, баба 

Төклəҫ йорто булған Дим буйына1 китергə була. 
 
1 Хəҙерге Өфө тауҙары һəм Дим буйҙарында Нуғай хандарынан Төклəҫ һəм уның 

балалары йəшəгəн. Бында «баба Төклəҫ йорто» тип аталыуы шунан булһа кəрəк (Н. 
И.). 
 

Мораҙым: 
 
Айҙан яҡты нəмə юҡ,  
Ҡара болот баҫмаһа,  
Əҙəм ғəрибе шул булыр —  
Ҡайтып илен тапмаһа.  
Киң яурынды уҡ алмай,  
Атҡан уғым юғалмай.  
Мин барамын, барамын,  
Үҙ илемде аламын.  
Балтырғаны белəктəй,  

Һарнаһы алма, елəктəй,  
Йылғаһы көмөш улаҡтай,  
Балығы һимеҙ ҡурҙаҡтай,  
Ағасы айҙай күренгəн,  
Япрағы ергə түгелгəн,  
Ботағы көмөш алҡалай,  
Япраҡтары ҡалҡалай;  
Атам кейəү булған ер,  
Анам килен булған ер,  
Кендегемде киҫкəн ер,  
Ҡолонсаҡ айғыр булған ер,  
Ятып ҡалған бер бəрəс  
Мең ҡуй булып үргəн ер.  
Быларҙы Иҙел ҡараған,  
Өйөрө буйға таралған,  
Балығы айҙай тулаған,  
Баҡаһы ҡуйҙай һыулаған,  
Ун ике йортто һуғарған,  
Һыуы тəмен һалмаған,  
Эсмəгəн йəн ҡалмаған, 
Яйыҡ, Иҙел, Димдəрҙең,  
Һаҡмар, Эйек, Əйҙəрҙең,  
Атам барын мəҡан иткəн ер.  
Атам торған бейек тау 
Бабам Төклəҫ һарайын.  
Иҙелдə тороп уҡ атһа, 
Яйыҡҡа барып юғалған;  
Үҙе тауҙа ултырып,  
Ун ике биҙе үлтергəн;  
Ун ике биҙе үлтергəн,  
Тигəненə еткергəн;  
Табаны ергə теймəгəн 
Толпарҙан башҡа ат менмəгəн, 
Хөрмəтлəшкəн дуҫында, 
Артығым китте тимəгəн.  
Баба Ғөмəр1 атайҙан,  
Əүлиə Төклəҫ бабайҙан  
Дəүран ғөмəр һорарбыҙ. 

 
1 7‐се иҫкəрмəне ҡарағыҙ. 

 
(Диалогтың бында күсерелгəн һуңғы өлөшөндə поэтик яҡтан байтаҡ 

айырымлыҡтар, ə демократик йөкмəткеһе менəн М. Буранғолов вариантына 
яҡынлыҡ һиҙелə. Уртаҡлыҡ — һəр икеһендə лə тыуған илде яҡын күреү, илгə, 
халыҡҡа хеҙмəт итеү данлана.) 

Артабан Мораҙымдың үҙ батырҙары менəн Уралға ҡайтып, Дим буйында Нарыҫ 
тау тирəһендə урынлашыуы һəм шунда «12 йорт башҡорт менəн Нуғай иленең 
ханы» булыуы əйтелгəндəн һуң, вариант шулай тамамлана: 

«Мораҙым йəй йəйлəп, ҡыш ҡышлап, һунар сығып, ҡош атып, ау аулап, йылҡы 
бəйлəп, ун ике йорт билəп көн итə башлай. 
Мораҙымдың Ҡаҙанҡап исемле бер улы була. Берҙəн‐бер көндө əсəһе 

Ҡаҙанҡапты һуғып илата. Мораҙымдың быға бик асыуы килə. Бисəһе Мораҙымға 
əйтə: 

— Атаңа ни ҡылһаң, һинең алдыңа ла шул килер, һин атаңа ни күрһəтмəнең, 
был беҙгə ни күрһəтмəҫ! — ти. (157‐се иҫкəрмə.) 
Шул һүҙ менəн Мораҙымдың үҙ атаһы, уға күрһəткəн эштəре, йолонмаған 

яҙыҡтары иҫенə килеп төшə. Шунан һуң юл кəрəк‐яраҡтарын күреп, йыраҡ юлға 
сыға. Иң элек тəңре өйө ҡəғбəгə* барып, ун ете əйлəнеп, яҙығын йолғас, атаһы янына 
килə, унан бəхиллек һорай. Мораҙымдың яҙығы йолоноп, ҡылған доғаһы ҡабул 
булып, атаһы ҡарт Иҙеүкəйҙең һуҡыр күҙҙəре асылған була. Иҙеүкəй Мораҙымға 
бəхиллеген биреп, Мораҙым уны үҙ иленə алып ҡайтып, бергəлəп йорт билəйҙəр. 
Иҙеүкəй Мораҙымдан бик риза була. 
 

Иҙеүкəй: 
 
Мораҙым да булһаң булдың һин,  
Егет дəүерен данлы һөрҙөң һин, 
Болотҡа еткəн Нарыҫ тауҙы  
Елебүк тə елебүк үттең һин!  
Ай ҡашында бер йондоҙ  
Чаһарҙа балҡый тыуҙың һин!  
Ҡағиҙəлелер был табын,  
Ятҡа йоҫоҡ булдың һин! — ти. 

 
Иҙеүкəй оҙаҡ тормай үлеп, Нарыҫ тауҙың битенə күмелə. Мораҙым атаһы 

үлгəндəн һуң, Төйəлəҫ буйына килеп үлə. 
Уның ғүмер иткəн тауы бөгөнгө көндə лə «Мораҙым тауы» тип атала. Мораҙым 

тауы Йылайыр кантоны Төйəлəҫ һыуы буйында, Төрөкмəн ауылы менəн Тəпəн 
ауылдары араһында булып, ошо тау башындағы зыярат — ана шул Мораҙым хан 
зыяраты тиҙəр. Тирə‐яҡтағы башҡорттар шул тауға ҙур хөрмəт менəн ҡарайҙар. 
Иҙеүкəйҙең күмелгəн Нарыҫ тауы Дим буйы, Миəкə ауылы янындағы ҡуш тау 

булып, уның зыяратынан шишмə сығып ағып ята, ти. Халыҡ шул шишмəне əүлиə 
кендегенəн ағып сыҡҡан һыу, имеш, бик күп ауырыуҙарға шифа, имеш, тип 
һыуынан файҙаланалар, ти». 
Күренеүенсə, варианттың бөтөмөндə дини йоғонто һиҙелə. 
 
8. «Илеүкəй, Келəйле, Яйыҡ батырҙар тураһында» тигəн исем менəн 30‐сы 

йылдар башында Башҡортостандың Миəкə районы Əбеш ауылы муллаһы 70 
йəшлек Чаһаръяр Мусиндан М. Буранғолов яҙып алған. Ҡулъяҙмаһы һаҡланмаған. 
Латин шрифтындағы машинкала баҫылған. Текст проза менəн аралаш ҡобайырҙан 
тора. — Ғилми архив, ф. З, оп. 12, д. 230, 20‐26‐сы биттəр. 

Был, асылда, эпос геройҙарына ҡарата легенда һəм риүəйəттəрҙəн ғибəрəт. Тəүге 
өлөшөндə борон Дим буйында йəшəгəн Дəмми бей менəн Ыршаҡ бейгə ҡаршы яу 
менəн Яйыҡтан Яйыҡ батыр, Иҙелдəн Илеүкəй батыр, Уралдан Келəйле батыр 
килеүе, теге бейҙəрҙе һуғышып еңгəс, үҙараһы ерҙе бүлешеп, йөҙ башлыҡтарын 
ауыл‐ауыл тарҡатып, Дим буйына ултырыуҙары хикəйəлəнə, Дим буйындағы 
ауылдар шул йөҙ башлыҡтары исеме менəн аталыуы хəбəр ителə. 
Артабанғы ваҡиғалар (Яйыҡ батырҙың оло ҡатынынан тыуған һигеҙ улы менəн 

йəш бисəһе ҡаҙаҡ ҡыҙынан тыуған улы Туҡ батыр араһында ер өсөн талаш һəм 
Асылы күл легендаһы) китапта баҫылған текстың XXIII бүлегендə шаҡтай тулы 
сағыла. 
 
9. «Туҡтамыш хан менəн Иҙеүкəй ваҡиғаһы» исемендə Баймаҡ районы Баймырҙа 

ауылы уҡытыусыһы Ҡотлоюл Улъябаевтан Сəлим Дауытов яҙып алып, 1940 йылдың 
9 ғинуарында Тел һəм əҙəбиəт институтына тапшырған. Исеменең аҫтына, йəйəлəр 
эсендə «Иҙеүкəй һəм Мораҙым. Əкиəт» тип ҡуйылған. Латин шрифтындағы 
машинкала баҫтырылған, 8 бит (2 дана). Текст сəсмə һəм шиғри телдə. 9‐сы биттə 7 
һүҙгə аңлатма һəм «аттарҙың йəшкə бүленеше» бирелгəн. — Ғилми архив, ф. З, оп. 
12, д. 230, 2‐10‐сы биттəр (бер дана) һəм 11‐19‐сы биттəр (икенсе дана). 
Башлана: 
«Туҡтамыш хан булған, уның ҡулында Иҙеүкəй тигəн ҡол булған. Аҙаҡтан ул бей 

булып исемлəнеп китə. 
Иҙеүкəй үҙе бик баһадир, шундай көслө бер батыр була. Туҡтамыш хан уның 

батырлығынан һəр ваҡыт ҡурҡыр булған. Иҙеүкəй кергəн ваҡытта, Туҡтамыш хан 
ҡурҡҡанлығынан урынынан шыуа биреп ултыра. Хан үҙенең шыуғанлығын бер ҙə 
һиҙмəй. Мəгəр хандың ҡатыны быны һиҙə. Туҡтамыш ханға: 

— Һин Иҙеүкəй ҡолдан ҡурҡаһың бит, — ти». 
Артабан хандың Иҙеүкəйҙəн ҡурҡыуы, бер вəзиренең кəңəше менəн «бер 

ҫараяҡҡа бал ҡойҙороп, шул ҫараяҡҡа Ғəнəкə менəн Тутайҙан (хандың ҡыҙҙары. — 
Н. 3.) Иҙеүкəйҙең күҙ алдында бəүел ҡылдырып», балды Иҙеүкəйгə эсереүҙəре (47‐се 
иҫкəрмə), асыулы əйтемен əйтеп, Иҙеүкəйҙең Са Тимер ханға сығып китеүе, 
Янбайҙың ҡыуа сығыуы һəм, башҡа варианттарҙан айырмалы рəүештə, Иҙеүкəйҙе 
кире бороп алып ҡайтыуы, ҡайтҡас, Туҡтамыштың Иҙеүкəйгə ҡыҙын биреүе 
тураһында хəбəр итеп, ялған туй үткəреүе, бында Иҙеүкəйҙең «эсеп мас» булыуы, 
дуҫы Аңғыһындың Иҙеүкəй атының эйəр айылдарын тартып бəйлəп, башҡаларҙың 
өҙəңгелəрен киҫеп сыҡҡандан һуң, йортҡа инеп: 
 

«Мəнең дə исемем Аңғыһын,  
Байҡап та бер эс һуңғыһын», — 

 
тип, йыр менəн Иҙеүкəйҙе иҫкəртеүе хикəйəлəнə. Шунан эште аңлап, Иҙеүкəй 

ҡуҙғалғас, хандың ҡатыны «кейəү ҙə кейəү» тип, Иҙеүкəйҙең алдына алдыр тотоп 
килеп баҫҡан икəн, теге кире һирпеп ебəрə лə ишеккə ҡарап ынтыла. Хандың 
əҙерлəп ҡуйған кешелəре тегене сығармаҫҡа йəбешə. Иҙеүкəй уларға көс бирмəй, 
тирмə өйө менəн ҡуша һөйрəп, тышҡа сыға ла атына менə, Са Тимер ханға 
барасағын əйтə (52‐53‐сө иҫкəрмəлəрҙе ҡарағыҙ). 

Иҙеүкəйҙең юлда ҡалмыҡ батыры менəн осрашыуы; уны үлтереп, Са Тимер 
хандың ҡыҙын азат итеүе һəм атаһына илтеп биреүе (83‐сө иҫкəрмəлə тулы 
килтерелə). 
Был вариантта Иҙеүкəй Са Тимер хандың ҡыҙына өйлəнеп, Мораҙым ошонда 

тыуа, үҫеп еткəс, яу менəн Туҡтамыш ханға китə. Ҡамҡалы күл Ҡом сыуаҡ тигəн күл 
буйында (94‐се иҫкəрмə) Туҡтамышты үлтерə, башын алып ҡайта. 
Тамамлана: 
«Туҡтамыш хандың башын күреп, (Иҙеүкəй) Мораҙымдан һорай: 
— Муйынын эймəнеме? 
— Эйҙе. 
— Эйелгəн муйынды ҡылыс киҫəме? Эйгəс, ниңə үлтерəһең, терелəй тотоп алып 

ҡайтһаң булмаймы? — тип, Мораҙымды ҡамсы менəн баштан аша һуға. Шул ваҡыт 
Мораҙымдың бер күҙен сығара һуға. Шунан һуң Мораҙым бер күҙҙəн һуҡыр булып 
йөрөй. 

«Эйелгəн муйынды ҡылыс киҫмəй» тип əйткəн һүҙ шунан ҡалған тип һөйлəйҙəр» 
(9‐сы бит). 
Мораҙымдың Иҙеүкəйгə түгел, ə киреһенсə — Иҙеүкəйҙең Мораҙымға һуғып 

күҙен сығарыуы башҡа варианттарҙа осрамай. 
 
10. Иҙеүкəй менəн Мораҙым — йыйылма текст. Башҡорт шағирҙары Рəшит 

Ниғмəти, Баязит Бикбай, халыҡ сəсəне Мөхəммəтша Буранғолов һəм тарихсы 
Əбүбəкер Усмановтар тарафынан төҙөлгəн. Нигеҙгə М. Буранғоловтың газетала 
баҫылған варианты алынған. 
Ғилми архивта йыйылма текстың бер нисə варианты һаҡлана: 
1) Ф. З, оп. 12, д. 224 — тəүге вариант булһа кəрəк. Латин графигында машинкала 

баҫтырылған, төплəнгəн, 166 бит. Машинканан һуң ҡыҫҡартылған һəм яңынан 
өҫтəлгəн биттəре күп. Титул битендə: «Иҙеүкəй менəн Мораҙым (Башҡорт халҡының 
героик эпосы)»; текстың һуңғы битендə: «Ошбу мөнəжəтне Институтның үтенеүе 
буйынса яздылар Ғəбдрəшит Ниғмəтуллин, Баязитдин Бикбаев, Мөхəммəтша 
Буранғолов. 1940 сəнə, октябрнең 23‐се йəүмендə, Уфа шəһəре». 

2) Ф. З, оп. 12, д. 222 — əле əйтелгəн текстың машинкала баҫтырғандан һуңғы 3‐сө 
данаһы. Төплəнгəн, 145 бит. Титул битенə «Өфө, 1940» тип өҫтəлгəн, һуңғы биттəге 
иҫкəрмə юҡ. 

3) Ф. З, оп. 12, д. 229 — рус графигында машинкала баҫтырылған һуңғы ике 
вариант бергə төплəнгəн, бөтəһе 384 бит. 
Беренсеһе — асылда йыйылма текстың өсөнсө варианты, 158 бит: текст — 152 

бит, һүҙҙəргə аңлатма — 6 бит. Текст элеккелəрҙəн əллə ни айырылмай, эпиграф 
һəм бағышлауҙан тыш 15 ҡобайырҙан (бүлектəн) тора. 1941 йылда Башҡортостан 
китап нəшриəтендə баҫтырып сығарыу өсөн əҙерлəнгəн. Титул бите: «М. Ғафури 
исемендəге Башҡортостан тел һəм əҙəбиəт ғилми‐тикшеренеү институты. Иҙеүкəй 
менəн Мораҙым, башҡорт халыҡ героик эпосы. Башгосиздат, художестволы əҙəбиəт 
секторы, Өфө, 1941». Икенсе биттə: «Эпостың йыйылма вариантын төҙөнөлəр: Р. 
Ниғмəти, Б. Бикбай, М. Буранғол, Ə. Усманов». Йыйылма текстың ҡыҫҡаса 
йөкмəткеһе һəм иҫкəрмəлəрҙəге сағыштырыуҙар ошо вариант буйынса бирелə. 
Икенсеһе — əҙəбилəштерелгəн вариант. Баҫтырып сығарыуға тегеһе, күрəһең, 

ҡабул ителмəйенсə, яңынан эшлəнеп, ике данаһы нəшриəткə тапшырылған. Титул 
битенə «Ə. Усманов һүҙ башы менəн» тип өҫтəлгəн. Төҙөүселəрҙең фамилияһы 

күрһəтелмəгəн. Күлəме — 236 бит, эпиграф, бағышлау һəм 15 ҡобайыр, һуңғы бер 
нисə бит һəм һүҙлек‐аңлатма юҡ. Күрəһең, вəғəҙə ителгəн «һүҙ башы» ла яҙылмаған. 

4) Ф. З, оп. 12, д. 227 — йыйылма текстың өсөнсө варианты буйынса руссаға 
һүҙмə‐һүҙ тəржемəһе. Ҡулъяҙма, 213 бит. Титул бите: Башкирский эпос. Идукай и 
Мурадым. (Подстрочный перевод.) Тəржемəсеһе һəм йылы күрһəтелмəгəн. 

1940 йылдың ахырында — 1941 йылдың I кварталында рус шағиры Александр 
Роммдың «Иҙеүкəй менəн Мораҙым» эпосын руссаға тəржемə итеү өҫтөндə бик 
бирелеп эшлəгəнлеге билдəле. ЦГАЛИ‐ҙа уның архивында юғарыла əйтелгəн һүҙмə‐
һүҙ тəржемəнең машинкала баҫылған бер данаһы һаҡлана. — ЦГАЛИ, личный фонд 
Р. И. Ромма. Ф. 1495, оп. 1, ед. хр. 183. А. Роммдың Мəскəүҙəн Өфөгə Ə. Усмановҡа 
һəм Х. Хамматовҡа яҙған хаттарынан уға был (һүҙмə‐һүҙ) тəржемəне Морат Ғəлиев 
əҙерлəгəнлеген һəм артабан тəржемə эшлəү өсөн Роммды ҡəнəғəтлəндергəнен белеп 
була. (Шунда уҡ, ед. хр. 103 һəм 104.) Шул уҡ архивта А. Роммдың художестволы 
тəржемəһенең ҡараламаһы (йыйылма текстың 1‐7‐се бүлектəре) һаҡлана (ед. хр. 26). 
Тəржемə тамамланмаған. А. Ромм Бөйөк Ватан һуғышында һəлəк була. 

1940 йыл «Советская Башкирия» газетаһының 29 сентябрь һанында А. Новиков 
тəржемəһендə бер өҙөк баҫыла. 
 

Йыйылма текстың ҡыҫҡаса йөкмəткеһе 
Эпиграф — «Бөйөк тауҙың үлгəне...» тигəн ҡобайырҙан 8 юл. Баҫылған: БХИ: 

Эпос, 3‐сө китап, 164‐165‐се биттəр. 
Бағышлау — «Ишет быны ҡартыңдан» тигəн ҡобайыр өҙөгө. — БХИ: Эпос, 3‐сө 

китап, 164‐се бит. 
Беренсе ҡобайыр (4‐7‐се биттəр). Уралды данлау — «Ай Уралым, Уралым» тигəн 

ҡобайыр. — БХИ: Эпос, 3‐сө китап, 153‐155‐се биттəр. 
Икенсе ҡобайыр (7‐22‐се биттəр). Данлы Уралда «батыр, ғəҙел аҡыллы» Төклəҫ 

тигəн ир (8‐се иҫкəрмə) йəшəгəне, бала‐сағаһыҙ булып, бик оҙаҡ «бер хоҙайҙан» ул 
һорағаны, Ағиҙел буйында йəйлəгəндə улы тыуғас, уға, «ун ике йорт ырыуға балам 
иҙеү булһын тип, илгə килгəн дошманды Ағиҙелдəй быуһын тип», Иҙеүкəй исеме 
ҡушҡаны. 
Иҙеүкəйҙең эпик бала сағы: өс айлыҡта сəңгелдəккə һыймауы, өс йəшендə ун 

йəшлектəр менəн уйнауы, сəкəн алып туп һуҡһа, тубы күҙҙəн юғалыуы һ. б. 
Иҙеүкəйҙең үкһеҙ үҫкəн Ыласынды малайҙар туҡмауынан айырып ҡалғаны һəм 

уның менəн мəңгелеккə дуҫлашҡаны. 
Бер заман сəкəн һуғыш уйнағанда, малайҙар янына 175 йəшлек бер ҡарттың 

(Һабрау) килеп сығыуы, малайҙарҙың оло кешегə сəлəм биреп ҡаршыламауҙарына 
үпкəлəүе һəм уға Иҙеүкəйҙең яуабы: 
 

Йөҙ етмеш биш йəшең бар,  
Күпте күргəн башың бар,  
Үҙең һана, олатай:  
Беҙ егерме балабыҙ,  
Унар йəштəн барабыҙ,  
Барын ҡушһаң кем өлкəн,  
Үҙең һана, олатай (15‐се бит). 

Малайҙың тапҡыр яуабына хайран ҡалып‐һоҡланып, «ир булырһың, улым» тип, 
ҡарттың үҙ юлына киткəне. (Был эпизод ҡаҙаҡтарҙан Ч. Вəлиханов һəм Г. Потанин 
яҙып алған варианттарҙа ла осрай. Айырма шунда: Ч. Вəлиханов вариантында 
яланда уйнап йөрөгəн 90 малай эргəһенəн оло йəштəге ике ир үтеп бара. Малайҙар 
сəлəм бирмəгəс, былар: «Ник сəлəм бирмəйһегеҙ?» — тип өндəшəлəр. Малайҙар 
өсөн Идеге: «Беҙ — 90 малай, йəшебеҙҙе бергə ҡушһаҡ, һеҙҙең икегеҙҙекенəн күберəк 
була», — тип яуап ҡайтара. — ЗИРГО по отделении этнографии, т. XXIX: Сочинения 
Чокана Чингисовича Валиханова. Изданы под редакцией Н. И. Веселовского. СПб., 
1904, с. 236, или приложение к этому тому: «Сказание об Едигее и Тохтамыше», 
издал проф. П. М. Мелиоранский. СПб., 1905. 
Г. Потанин яҙмаһында малайҙар һаны 40 һəм улар быҙау көтəлəр. Үтеп барған 

кеше — Туҡтамыш хандың вəзире Жанбай. Ҡалған яғы — Вəлихановтағыса. — 
Живая старина, вып. III и IV. СПб., 1897, с. 307. 
Икенсе ваҡыт Иҙеүкəйҙең алтмыш бала менəн бергəлəп ағас атҡа атланып 

уйнағаны, бер малайҙың өс тапҡыр (өс көндə) иптəшенең атын урлағаны, Иҙеүкəйҙең 
уға: 
 

Инде юлдаш булмайыҡ,  
Арабыҙҙан ҡыуайыҡ,  
Өйһөҙ бүҙəнə булып,  
Ҡайҙа барһа бытбылдап,  
Тик йөрөһөн бойоғоп; 
Бергəлəп аш еймəгеҙ,  
Бергə уйын ҡормағыҙ.  
Бур байыҡмаҫ, бирəн туймаҫ,  
Яңғыҙ тирəк өй булмаҫ,  
Яңғыҙ бала ир булмаҫ;  
Көтөү типкəн мал булһа,  
Уны сайҙа бүре алыр,  
Ил ташлаған ир булһа,  
Көнө етмəй гүр алыр, ау,  
Көнө етмəй гүр алыр, — 

 
тип хөкөм сығарғаны (20‐21‐се биттəр), башҡаларҙың был хөкөмгə ризалашҡаны. 

(Был эпизод Ч. Вəлиханов вариантында ла, Бараба татарҙарынан В. В. Радлов яҙып 
алған вариантта ла, һ. б. варианттарҙа ла осрай. (Айырма: Ҡаҙаҡ һəм Бараба 
татарҙары вариантында хан булып һайланған Идиге ат урлаусы малайҙың башын 
киҫергə тип хөкөм сығара һəм был хөкөм шунда уҡ еренə еткерелə.) 
Ата‐əсəһе үлеп, Иҙеүкəйҙең үкһеҙ ҡалғаны һəм көтөүсе булғаны. Көтөүсе 

Иҙеүкəйҙең бер ҡолон өсөн даулашҡан ике кешенең бəхəсен хəл иткəне. (Бараба 
татарҙары һəм ҡаҙаҡ варианттарында ла бар.) 
Өсөнсө ҡобайыр (22‐30‐сы биттəр). Туҡтамыш хандан фарман менəн Янбайҙың 

килгəне (3‐сө иҫкəрмə); Һабрауҙың батырҙар намыҫына тигеҙеп һүҙ əйткəне — 
томдағыса; Янбайҙың ете ырыу батырҙарын һəм Ыласынды хан һарайына көслəп 
алып киткəне. 

Дүртенсе ҡобайыр (30‐56‐сы биттəр). Яңғыҙ ҡалған Иҙеүкəйҙең Һабрау ҡартҡа 
килгəне, унан кəңəш һорағаны; Һабрау ҡарттың йомағы һəм уға Иҙеүкəйҙең яуабы 
— ошо китаптағыса. 
Иҙеүкəйҙең ил күрергə Урал буйлап сығып киткəне, Һыуһылыу менəн 

осрашҡаны, уның менəн Сатҡы күленə төшкəне, күл төбөнəн Аҡбуҙатҡа атланып, 
Урал батыр ҡылысын алып сыҡҡаны. 
Бишенсе ҡобайыр (56‐73‐сө биттəр). Урал тауҙың ауыр хəлдə ҡалыуына, илде 

һаҡлап яуға күтəрелер батырҙар тыумауына һыҡтап ултырған Һабрау ҡарт янына 
Иҙеүкəйҙең яңынан килеп сыҡҡаны, «Бейек тауҙың үлгəне» тигəн таныш ҡобайырҙы 
əйтеп үҙенең батырлығын һиҙҙергəне; Иҙеүкəйҙең билендə Урал батыр ҡылысын, 
атланған Аҡбуҙ атын күреп, Һабрау ҡарттың шатланғаны һəм «Туҡтамышҡа иш 
булып» илде талаған Дəмми бейгə ҡаршы сығырға, илдең ҡонон алырға димлəгəне. 
Иҙеүкəйҙең Дəмми бейгə килгəне, Дəмми бейҙең Иҙеүкəйҙе, һанға һуҡмай, 

һалҡын ҡаршы алғаны, Уралда батырҙар булыуына шиклəнеп ҡарағаны; 
Иҙеүкəйҙең: 
 

...Тамыры ҡалған урында  
Сауыл үҫмəҫ, тиһеңме?  
Ыласын үҫкəн Уралда  
Батыр үҫмəҫ, тиһеңме?.. — 

 
тип, Дəмми бейҙе шелтəлəп яуап биргəне — китапта Иҙеүкəй менəн Тора бейҙең 

осрашыу эпизодындағыса. 
Иҙеүкəйҙең һүҙҙəренə асыуы ҡабарып, ҡырыҫланып, Дəмми бейҙең Иҙеүкəйҙе 

һуғышҡа саҡырғаны; Иҙеүкəй бер үҙе, ə Дəмми бей үҙенең ярандарын эйəртеп, 
Ағиҙел буйы бер ҡалҡыулыҡҡа атышҡа сыҡҡаны, икəү‐ара киҙəк алышҡаны, 
Иҙеүкəйҙең уғы Дəммиҙең күкрəген тишеп, аты менəн ҡуша күккə сөйгəне; Дəмми 
бей ярандарының ҡасҡаны, Иҙеүкəйҙең уларҙы Урал батыр ҡылысы менəн тураҡлап 
бөткəне. Дəмми бей ҡулы аҫтында интеккəн халыҡтарҙың азатлыҡҡа сыҡҡаны, рəхəт 
тора башлағаны. 
Алтынсы ҡобайыр (73‐85‐се биттəр). Берҙəн‐бер көндө бында Янбай килеп 

сығып, Дəмми бейҙең тар‐мар ителеүен Туҡтамышҡа хəбəр иткəне. Туҡтамыштың: 
«Ул бейгə ҡаршы сығырлыҡ ир Уралда юҡ ине, уны һарайға алырға кəрəк», — тип, 
Иҙеүкəйҙе үҙенə саҡыртҡаны; Иҙеүкəйҙең: «Һарайында тороп, Туҡтамыш хандың 
бөтə хəлен белермен, көсөн һынармын», — тип уйлап, ханға киткəне. 

(Йыйылма текстың тəүге вариантында Иҙеүкəй Алтын Урҙаға барышлай бер 
күлдə яңынан аҡҡоштарға осрауы, араларынан береһенең ярға йөҙөп килеп: 
«Иҙеүкəй, һин моратыңа еттең, балам ул булды, мə, ал инде», — тип, аҡҡош кейемен 
һалдырып, Иҙеүкəйгə ул тоттороуы, Урҙаға килеп еткəс, Иҙеүкəйҙең башта Ыласын 
дуҫына инеп, балаһын уның ҡарамағына тапшырыуы, Мораҙымдың Ыласындың 
үлгəн улы Нуретдин исемендə үҫеүе əйтелгəн. Лəкин аҙаҡ былар һыҙылған. — 
Əйтелгəн фонд, д. 224, 71‐се бит.) 
Туҡтамыш хандың Иҙеүкəйҙе ололап ҡаршы алыуы, Сəлəхтең көнсөллөгө һəм 

шуға бəйле башҡа ситуациялар — бөтəһе лə ошо китаптағыса. 
Етенсе ҡобайыр (85‐91‐се биттəр). Хан һарайында Иҙеүкəйҙең Ғəҙəкə (китапта 

Ғəнəкə) исемле ҡол ҡыҙға яҡын мөнəсəбəте, Ғəҙəкəнең Иҙеүкəйҙəн бала табыуы һəм 

шуға бəйле ҡалған ситуациялар нигеҙҙə китаптағыса. Айырма шунда ғына: был 
эпизодтар йыйылма текста алғараҡ күсерелгəн. 
Һигеҙенсе ҡобайыр (91‐96‐сы биттəр). Көнсөл Сəлəхтең Ханбикəгə Иҙеүкəй 

хаҡында ғəйбəт һөйлəүе, Ханбикəнең төшө һəм шуға бəйле рəүештə Иҙеүкəйгə 
ҡаршы ҡоролған тоҙаҡтар — нигеҙҙə шулай уҡ китаптағыса. 
Туғыҙынсы ҡобайыр (97‐118‐се биттəр). Туҡтамыш хандың Иҙеүкəй артынан 

ҡыуа сығыуҙарын һорап, батырҙарға мөрəжəғəт итеүе һəм шунан һуңғы ваҡиғалар 
— китаптағыса. Айырма шунда: беренсенəн, Иҙеүкəй — Янбай диалогы шаҡтай 
əҙəбилəштерелгəн; икенсенəн, Янбайҙың Иҙеүкəй артынан Уралға килеп етеүе бында 
бирелмəгəн. 
Унынсы ҡобайыр (118‐122‐се биттəр). Мораҙымдың бала сағы — китаптағыса, 

тик алғараҡ күсерелгəн. 
Туҡтамыш хандың бəйге үткəреүе, был бəйгелə толпарға атланып, Мораҙымдың 

беренсе килеүе һəм шул саҡ: 
 

...Туҡтамыш тигəн ҙур хандың  
Һарайына керербеҙ,  
Мал‐мөлкəтен, байлығын  
Илгə бүлеп бирербеҙ! — 

 
тип, атаһын эҙлəп сығып китеүе, Уралда Иҙеүкəйҙе табыуы; Иҙеүкəйҙең Уралда 

йыйған ғəскəре менəн Мораҙымды Туҡтамышҡа ҡаршы оҙатып, үҙенең Сатмыр 
ханға ярҙам һорап сығып китеүе. 
Ун беренсе ҡобайыр (122‐127). Иҙеүкəйҙең Сатмыр ханға барышлай 40 ҡалмыҡ 

батырына тап булыуы, уларҙы ҡырып, Сатмыр хандың ҡыҙын азат итеүе. 
Сатмыр ханға килеүе, унан ярҙам һорауы, Сатмыр хандан ғəскəр алып, 

Туҡтамышҡа яуға сыҡҡас, юлда Иҙеүкəйҙең төш күреүе — китаптағыса. 
Ун икенсе ҡобайыр (127‐134). Туҡтамыш хандың ҡарауыл тауы. Мораҙымдың 

ҡарағош ҡанаты яһап, шул тауға менеүе. Күҙəтсенең быны айыра алмауы һəм «был 
ҡарасҡы ҡарағош булып сыҡты, ханым тыныс булһын», — тип, ханға сапҡын ебəреүе 
(шундай эпизодтар Ч. Вəлиханов яҙмаһында ла бар). 

«Урал батыр ҡылысын йəшендəй уйнатып, Аҡбуҙатта ер‐күк яңратып килеүсе» 
Иҙеүкəйҙең яуы уң яҡтан, «тауышы менəн таш ярған, дошмандың үтен һыта ҡараған 
ыласын күҙле, ҡуш йөрəкле» Мораҙымдың яуы һул яҡтан, «ҡара сəүкə кеүек 
ябырылып», Аҡ Урҙаны баҫып алыуы. Өс көн, өс төн һуғыш барыуы. 
Туҡтамыш хандың, туры атына атланып, ҡасып сығып китеүе. Ҡалғандарҙың 

берəүһенең дə ҡаршылыҡ күрһəтмəйенсə, Иҙеүкəй менəн Мораҙымды ололап 
ҡаршы алыуҙары; Иҙеүкəйҙең Мораҙымды Туҡтамыш артынан ҡыуа сығарыуы. 
Туҡтамыштың ҡамыштар араһында боҫоп ятыуы, ҡыҙғатау ҡоштоң, балаларын 

ҡыҙғанып, Туҡтамыштың баш осонда осоуы. Туҡтамыштың атына һəм ҡошҡа 
өндəшкəне: 
 

Битəр тыпырсынма, туры ат,  
Көн‐төн ҡалһам, торорһоң;  
Битəр дерһелдəмə, һум йөрəк,  
Иҙеүкəй икəү, мин яңғыҙ,  
Алышҡанда тынырһың;  

Һулҡылдама, аҡ һөңгөм,  
Алышҡан ерҙə һынырһың!  
Тулҡынланма, тоноҡ һыу,  
Байҙарымдың йылҡы өйөрө  
Бер уртлаһа, ҡорорһоң,  
Батҡаҡ булып ҡалырһың! 
 
Ҡыйҡылдама, ҡыҙғатау ҡош.  
Тауышың зарлы, байғош ҡош,  
Ҡанатың — ҡыу сыбыҡ,  
Муйның буш, морноң ҡуш,  
Утлау тулы малым юҡ,  
Ояң тулы йомортҡаң,  
Итəклəп алыр улым юҡ.  
Мин айырылдым илемдəн,  
Айырылһаң үҙ күлеңдəн,  
Һин дə миндəй булырһың! 
(131‐се бит). 

 
Ҡошҡа ҡарап, Мораҙымдың Туҡтамышты табыуы; атышҡа сығыуҙары: 

Туҡтамыштың «туғыҙ тотам» уҡ менəн өс тапҡыр Мораҙымға атыуы, өсөһендə лə 
уҡтарҙың кире ҡаҡлығыуы; Мораҙымдың ҡылыс менəн Туҡтамыштың башын сабып 
өҙөүе, башты ҡанъяғаһына бəйлəп, Урҙаға алып ҡайтыуы. 
Юлда «тирəккə башын шаҡарып бəйлəп ҡуйылған» бер атҡа һəм йоҡлап ятҡан 

бер кешегə осрауы. Был кешенең Мораҙымды ҡарғауы. 
Ун өсөнсө ҡобайыр (134‐141). Туҡтамышты ҡыйратыу шатлығынан һарайҙа ҙур 

туй. Ҡолдарҙы азат итеү, улъя итеп алынған малдарҙы халыҡҡа өлəшеү. 
Иҙеүкəйҙең хандың оло ҡыҙын, никах уҡытып, үҙенə алыуы. Янбай менəн 

Ҡадирбирҙенең, ата менəн ул араһында низағ тыуҙырырға телəп, хандың кесе ҡыҙын 
да үҙенə алырға димлəүҙəре, Иҙеүкəйҙең баш тартыуы, Мораҙымға вəғəҙə итеүе. 
Артабанғы ваҡиғалар китаптағыса. 
Ун дүртенсе ҡобайыр (141‐146). Үҙ батырҙарын эйəртеп, Мораҙымдың Уралға 

ҡайтыуы, атаһын яманлауы, Һабрау ҡарттың Иҙеүкəйҙе яҡлауы — китаптағыса. 
Уралға Ҡадирбирҙенең һөжүме, Мораҙымдың уны ҡыйратыуы һəм, атаһына 

барып, ғəфү үтенеүе, бəхиллек һорауы. Иҙеүкəйҙең ғəфү итеүе һəм васыяты — 
китаптағыса. Бергəлəп Уралға ҡайтыуҙары. 
Ун бишенсе ҡобайыр (146‐152). Ҡаршы алырға йыйылған халыҡ алдында 

Иҙеүкəйҙең əйткəне (китапта Иҙеүкəйҙең Туҡ батырға əйткəн һүҙҙəренə тура килə). 
Урал батырҙың Аҡбуҙ аты менəн алмас ҡылысын Мораҙымға тапшырыуы 

(һүҙҙəре китаптағыса). 
Иҙеүкəйҙең үлеүе, Нарыҫ тауға күмеү. Халыҡ алдында Мораҙымдың анты: 

 
— ...Атам ҡəбере ҡашында  
Ант итəмен ер үбеп:  
Иҙеүкəй үлде, ил ҡалды,  
Ил барында, ир таймаҫ,  
Ҡылыс болғап ҡулымда,  

Ат уйнатып болонда,  
Иҙеү булып илемə,  
Дау астырмам илемə,  
Яу баҫтырмам еремə,  
Ағиҙелем кистермəм,  
Көмөш һыуын эсермəм,  
Энйе тешле, ай йөҙлө,  
Сəсе иңен ҡаплаған,  
Ерҙə көндəш тапмаған,  
Аҡҡоштай аҡ күңелле,  
Иҙел ҡамышы кеүек,  
Зифа буйлы ҡыҙҙарҙың  
Намыҫына кер төшөрмəм! 
 
Ҡоҙғон һымаҡ талымһыҙ,  
Шəр һөлөктəй затһыҙҙы,  
Һайыҫҡандай һанһыҙҙы,  
Төлкө һымаҡ ике йөҙ, 
Сауҙагəрҙəй ике тел,  
Атанан берəгəй тыумаған,  
Йортона терəк булмаған,  
Кəкүктəй төйəк тапмаған,  
Бытбылдыҡтай бытбылдап,  
Оят белмəҫ һатлыҡты  
Табында аш ейҙермəм,  
Йылы кейем кейҙермəм! 
 
Ай Уралым, Уралым,  
Уралып ятҡан Уралым,  
Ил һаҡлаған ҡоралым,  
Ошо антымда тормаһам,  
Илемə иҙеү булмаһам,  
Ҡаяң ишелеп өҫтəмə  
Һөйəгемде онтаһын,  
Емтегемде эт ейеп,  
Талымһыҙ ҡоҙғон туҡланһын! 
(151‐152‐се биттəр.) 
 
Ошоноң менəн тамам. 

 
11. Ҡырҡ нуғай батыры. Легенда. 1981 йылда Өфөлə Илбулдин Фəсхетдиндəн (1924 
йылғы) Ғайса Хөсəйенов яҙып алған. Легендала ҡырҡ нуғай батырҙары араһында 
Иҙеүкəй менəн Мораҙым батырҙың да булғанлығы, ҡара халыҡ араһынан 
сыҡҡанлығы, төмəн (ун мең ғəскəр) башлығы булғанлыҡтары һəм хəҙерге Ырымбур 
өлкəһе Буранлы ауылы янындағы тауҙа ҡəберҙəре барлығы əйтелə, Һабрау йырау 
телгə алына. — Тарих, тел һəм əҙəбиəт институтының ҡулъяҙмалар фонды. 
Археография һəм фольклор тупламаһы, 1982, 32‐33‐сө биттəр. 



 185

 
Төрки телле башҡа халыҡтарҙың баҫма варианттары 

 
Ҡазаҡтарҙың: 
1. 1820 йылда «Сибирский вестник» журналында (ч. Х, с. 189‐204) Г. И. Спасский 

тарафынан йөкмəткеһе урыҫса буталсыҡ һөйлəнгəн версия. 
2. Идүкə‐бий. 1842 йылда Чокан Вəлиханов, үҙенең атаһы менəн бергəлəп, өс 

варианттан төҙөгəн йыйылма текст // ЗИРГО. Приложение к тому XXIX: Сказание об 
Едигее и Токтамыше. Киргизский текст по рукописи, принадлежавшей Ч. Ч. 
Валиханову / Издал проф. П. М. Мелиоранский. СПб., 1905. «Идыге» исемендə 
урыҫсаға Ч, Вəлихановтың үҙенең тəржемəһе // ЗИРГО. По отделению этнографии, 
том XXIX: Сочинения Чокана Чингисовича Валиханова / Изданы под редакцией Н. 
И. Веселовского. СПб., 1904. С. 233‐264. 

3. Эдигей. Урыҫсаға Ч. Вəлиханов тəржемəһе // ЗИРГО. По отделению 
этнографии, том XXIX. С. 265‐273. Ахырында (272‐273‐сө биттəрҙə) 
Эдигейҙең нəҫеле һəм Баба Төклəҫтең сығышы тураһында нуғай риүəйəте 

бирелгəн. 
4‐7. «Тюркская сказка о Идыге» тигəн дөйөм исем аҫтында Г. Н. Потанин 

баҫтырып сығарған дүрт вариант // Живая старина. Вып. III и IV. СПб., 1897. I вариант 
— 301‐304‐се б.; II вариант — 301‐304‐се б.; III вариант — 304‐312‐се б.; IV — 312‐313‐сө 
биттəр. 

8. Идига‐батыр. Башҡортостандан сыҡҡан билдəле этнограф Əбүбəкер Диваев 
тарафынан яҙып алынған. Татарса тəржемəһе // «Шура» журналы, 1917, №15, 16; 
Ҡаҙаҡ телендə //Диваев А. А. Батырлар, Т. 1‐6. Ташкент, 1922. 
 
Ҡарағалпаҡтарҙың: 
1. Сказание об Едигее и Тохтамыше. Каракалпакская народная поэма. Запись И. 

А. Беляева // Протоколы заседаний и сообщений членов Закаспийского кружка 
любителей археологии и истории Востока. Вып. 3. Ашхабад, 1917. 

2. Едиге. Эрполат жырауҙан Ҡаллы Аимбетов яҙып алған. 1937 йыл Мəскəүҙə 
ҡарағалпаҡ телендə баҫылған. 150 б. 
 
Нуғайҙарҙың: 
1. 1830 йылда Əстрхан нуғайҙарынан Алибек Шарапов яҙып алып, А. Ходзьконың 

«Народная поэзия Персии» тигəн китабында инглиз телендə баҫылып сыҡҡан. 
Лондон, 1842. һуңынан 1885 йыл «Кавказ» газетаһының 287‐се һанында баҫылған. 

2. Туҡтамыш ҡандың хикайəте // Ногайско‐кумыкская хрестоматия М. Османова. 
СПб., 1883. 

3. Эдиге‐Кубугул. Дағстанда йəшəгəн нуғайҙарҙан яҙып алынған // Семенов Н. 
Туземцы Северо‐Восточного Кавказа. СПб., 1895. С. 418‐454. 

4. М. Алейниковтың «Поверья ногайцев» тигəн мəҡəлəһендə килтерелгəн бик 
үҙенсəлекле версиянан бер өҙөк: һунарсы Ҡотлоҡая урманда албаҫтыға («албаслы») 
тап була, ирен үлтереп, шул «урман ҡатыны»на өйлəнə, улдары тыуа, уға Эдиге тип 
исем ҡушалар. Эдиге батыр булып үҫə. // Сборник материалов для описания 
местностей и племен Кавказа. Вып. III. Тифлис, 1893. 

5. Адига. Ҡырым нуғайҙарынан яҙып алынған // Радлов В. В. Образды..., ч. VII. С. 
198‐201. 

6. Токтамыш‐хан // Сборник материалов для описания местностей и племен 
Кавказа. Вып. XXVII. Тифлис, 1900. 

7. Кубыгул. Əкиəтлəшкəн вариант // Ногай эртегилер / Төҙөүсеһе С. А. 
Калмыкова. Черкесск, 1967. 124‐133‐сө биттəр. 

8. Эдиге. Ногайская народная поэма / Перевод с ногайского Ф. Сидахметовой // ж. 
Половецкая луна. 1991, № 1. С. 38‐64. 
 
Татарҙарҙың:  
 
А. Себер татарҙарынан: 
1. Мырат пи. Телеуттарҙан (Таулы Алтай) яҙып алынған ата менəн улдың 

низағлашыуына ҡараған өҙөк (бишəр юллыҡ 21 строфа). Əммə бында Мырат əсəһе 
менəн асыуланыша // Радлов. Образцы..., ч. 1. СПб. С. 200‐204. 

2. Идəгə пи. Бараба татарҙарынан яҙып алынған // Радлов. Образцы..., ч. IV. С. 27‐
45. Хəҙерге татар əҙəби теленə тəржемəһе. — «Совет əдəбияты» журналы (Казан), 
1940, № 4‐5. 

3. Токтамыш хан // Радлов. Образцы..., ч. IV. С. 128‐136. 
4. Токтамыш хан. Ишем тамағында яҙып алынған // Радлов. Образцы..., ч. IV. С. 

195‐204. 
5. Идегей. 1919 йылда Тарск өйəҙе Яланкүл ауылында Зəйнетдинов Ситдиҡ 

ҡарттан Ниғмəт Хəкимов яҙып алған // Тюркологический сборник, 1972. М.: Наука, 
1973. 
 
Б. Ҡырым татарҙарынан: 
1. Идəгə би // Радлов. Образцы..., ч. VII. С. 99‐122. 
2. Əдигə. — Шунда уҡ. 146‐149‐сы биттəр. 
3. Əдигə. — Шунда уҡ. 154‐166‐сы биттəр. 
4. Төрөк ғалимы Сəадат Чагатай тарафынан йəш сағынан бирле Анкарала 

йəшəүсе Ҡырым ҡартынан яҙып алынған текст. Төрөк һəм немец телендə. 
 
В. Татар əҙəби‐яҙма телендə: 
1. Идгəй белəн Нуретдин. Тарихи хикəйə. Казан, 1914. 32 б. М. Османовтың 

«Ногайско‐кумыкская хрестоматия»һында баҫылған текстың сəсмə телдə 
əҙəбилəштерелгəн күсермəһе. 

2. Татар халыҡ дастаны Идегəй. Нəҡи Иҫəнбəт тарафынан төҙөлгəн йыйылма 
текст // «Совет əдəбияты» журналы, 1940, № 11, 12. 

3. Идегəй. Татар халыҡ дастаны. Инеш мəҡəлəһендə əйтелгəнсə, 1941 йылда Тел, 
əҙəбиəт һəм тарих институтының Ғилми советы ҡарары нигеҙендə əҙерлəнгəн «яңы 
тəнҡиди текст» / Башҡарыусылар. — Н. Иҫəнбəт (төҙөүсе), Х. Ярми һəм Ш. Маннур 
(редакторлау). Инеш мəҡəлə Илбарис Надировтыҡы. Казан: Татарстан китап 
нəшрияты, 1988, 254 б. 

4. Идегей. Татарский народный эпос. / Перевод Семена Липкина. Научный 
редактор М. А. Усманов. Его же послесловие «О трагедия эпоса и трагедиях 
людских». Казань: Татарское книжное издательство, 1990. 

ҺҮҘЛЕК 
Бор.т. – боронғо төрөксə. Ғ. ‐ ғəрəпсə. Диал. – диалект. Ҡаҙ. – ҡаҙаҡса. Монг. – 
монголса. Т. ‐ төркисə. Ф. – фарсыса. 
 
Абау — М. Буранғолов менəн Х. Ғəбитов был һүҙҙе «битте йыйырсыҡ баҫыу» тип 
аңлаталар. К. Улъябаев, ҡартлыҡтан теш төшөү, ти. Ҡурҡыуҙы, сирҡаныуҙы 
белдергəн «абау» ымлығы ла тəү мəлдə шул мəғəнəлə, йəғни ҡартлыҡтан кеше 
йөҙөнөң, сырайының боҙолоуы, ныҡ йəмһеҙлəнеүе мəғəнəһендə йөрөгəн булыуы 
ихтимал. 
Аҙыра ҡаҙ. — хужаһыҙ, етемһерəп ҡалыу. 
Айҙа — ай балта. 
Айна ф. — көҙгө. 
Аҡта ҡаҙ. — бестерелгəн ат. 
Алап — һөрəн, хəбəр. 
Алас, алаш бор. т. — текста «урҙа» мəғəнəһендə. 
Алатау — Ҡаҙағстандың көньяҡкөнсығышындағы мəшһүр тау. 
Алман — Германия. 
Алуш — Ҡырымда Алушта ҡалаһы янындағы тау. 
Аму — Амударья йылғаһы. 
Арҙа — ике‐өс йəшенə тиклем инəһен имеп йөрөгəн тай йəки башмаҡ. 
Арҙан диал. — арлан, ата йыртҡыс йəнлек. 
Артаҡ бор. т. — ҡурҡыныс йəн эйəһе; йыртҡыс. 
Асылы күл — Башҡортостандың Дəүлəкəн районындағы был күл тураһында халыҡ 
хəтерендə күп төрлө легендалар һаҡланған. «Заятүлəк менəн Һыуһылыу» эпосында 
һыу аҫты батшалығы итеп һүрəтлəнə. 
Ашҡаҙар — Стəрлетамаҡ ҡалаһы янында Ағиҙелдең һул ҡушылдығы. 
Ауа ҡаҙ. — һауа. 
Аял ҡаҙ. — бисə, ҡатын. 
Бабуған (Бабуғай‐яйла) — Ҡырымдағы тау һырты. 
Бабһыҙ — тəрбиəһеҙ. 
Байман — иркенлек, рəхəтлек; бəхетле тормош. 
Балдарым диал. — балаларым. 
Балҡаш — Балхаш күленəн ағып сыҡҡан йылға. 
Баһат — дəһшəт. 
Биҙəл — абруй. 
Бирлегеү, бирегеү диал. — имгəнеү, хəлһеҙлəнеү, миктəү. 

Биштамаҡ — Яйыҡ (Урал) йылғаһы тамағынан үрҙəрəк бер түбə, ҡалҡыулыҡ. 
Бөйҙə — ҙур бысаҡ. 
Булъяу ҡаҙ. — самалау, байҡау; əҙерлəү. 
Бышым диал. — һирəк һуғылған киндерҙəн ике ҡатлап тегелгəн бишек төбө. 
Буҫыу — өркөү, ҡасыу, боҫоп ҡалыу. 
Буты, бут — ҡиммəтле бүлəк, ҡомартҡы. 
Бəлдеү — йəйəне кирелə биреп тартыу. 
Бəлə тау — Башҡортостандың Мəлəүез районы Аптыраҡ ауылы янында Ағиҙелгə 
яҡын тау. 
Бəплəп — иркəлəп, тəрбиəлəп үҫтереү. 
Гəүер — икенсе дин кешеһе, кафыр. 
Ғарыз ғ. — бер эш йə хəл тураһында телдəн, йəки яҙып, тейешле урынға еткереү, 
үтенесте белдереү. Ғарыз итте — тəҡдим итте. 
Дөлдөл — Мөхəммəт пəйғəмбəрҙең кейəүе Ғəли батырҙың ҡанатлы мифик аты. 
Дəүмəт ғ. — табыш, файҙа мəғəнəһендə. 
Егəр — бурҙай эт. 
Ейегеү — сереп тарҡала башлау. 
Ейеү — ашау. 
Елбүк — елеп үк. 
Ете ят — алыҫ (ете быуын аша) туған. 
Илек — Көнбайыш Ҡаҙағстандағы йылға. 
Иртеш — Иртыш йылғаһы. 
Ирəмəл — Башҡортостандың көнсығышында (Белорет районы менəн Учалы районы 
араһында) ятҡан тау. Уның көнсығыш яғынан Ағиҙел йылғаһы башлана. 
Ирəндек — Башҡортостандың көньяҡ‐көнсығышындағы мəшһүр тау. 
Йоғом — бəрəкəт. 
Йөҙ башы — йөҙ яугир башлығы (сотник). 
Йөрөк диал. — йүгерек. 
Йыйырын — бер ҡəбилəнең ҡыҙҡатынына фəрд (бер бөртөк; яңғыҙ; айырым зат, 
шəхес, берҙəнберəү) булған, шуның бер ағзаһы иҫəплəнгəн ҡатын. 
Йылғыйлау — ҡауырһындың һауала ҡыйғыслап, тирбəнеп төшөүе. 
Йəьжүж — мəжүси; Йəбжүж‐мəьжүж — дини ҡарашса, ерҙе ябып, донъя ҡырып 
килгəн бик яман ҡырағай ике халыҡ. 
Келəгə бей — аҫтыртын бей. 
Кемекəй — кем дə булһа берəү. Текста «кемдəн дə», «һəр кешенəн» тигəн мəғəнəлə. 
Киҙəк — сират. 
Килтə — терəк. 
Көш диал. — ултырҙаш, серҙəш, кəңəштəш. 
Күжə ҡаҙ. — тары, арпа, бойҙайҙы ҡайнатып яһаған эсемлек. 
Күксəтау — Ҡаҙағстандың Урал менəн сиктəш көньяҡ‐көнбайышындағы тау. 
Күлек бор. т. — артмаҡлы мал; ат, дөйə. 
Күс бор. т. — ырыу, халыҡ. 
Күсəм — юл башлаусы, юлбашсы. 
Күһəбə — айышһыҙ, аңғармай эшлəнгəн. 
Көйөҫ‐көйөҫ диал. — көтмəгəндə, ҡапылтын (М. Б.) 
Көҫəү, көһəү диал. — ныҡ телəү. 
Кəрəлек — Куйбышев өлкəһендəге йылға. 

Кəмзəйтеү диал. — кəмəнəйтеү, салшайтыу, бер яҡҡа ҡыйшайтыу. 
Кəүер — гəүер, кафыр. Ислам динендə булмаған кеше. 
Ҡабды — Көнбайыш Ҡаҙағстандағы йылға. 
Ҡамҡа — ҡара ебəктəн тышланып, ең остары һəм итəге ҡама менəн уратылған затлы 
тун. 
Ҡара ҡаҙ. — мал. — Йөҙ ҡараһын — йөҙ баш малын. 
Ҡараби (Ҡараби‐яйла) — Ҡырымдың көньяҡ яр буйында, Ялта ҡалаһынан 
көнсығыштараҡ, тау һырты. 
Ҡарағым ҡаҙ. — ҡəҙерлем, күҙ нурым. 
Ҡаракиҙеү — холера ауырыуы. 
Ҡарасай — ҡараса, ҡыр өйрəге. 
Ҡарсаҡ — ҡарһаҡ, дала төлкөһө. 
Ҡаҫмарт — Һаҡмар йылғаһының уң ҡушылдығы. 
Ҡара һыу диал. — аҡмай ятҡан һыу, күл һыуы; яуын арҡаһында, һыу баҫыу. 
Ҡаф иле — хəҙерге Феодосия ҡалаһы. 1266 йылда Алтын Урҙа ханы Менгу‐Тимур 
был ҡаланы билəү хоҡуғын Генуэ сауҙагəрҙəренə бирə, Феодосия Ҡаф исемендə 
уларҙың сауҙа колонияһына əйлəнə. 1768—1774 йылдарҙағы рус‐төрөк һуғышында 
Рəсəй тарафынан яулап алынғандан һуң, ҡалаға элекке Феодосия исеме ҡайтарыла. 
Ҡашҡа — көсө һəм һүҙе менəн абруй ҡаҙанған, алдан йөрөгəн ир‐егет. 
Ҡаяҡ бор. т. — ҡайыҡ, кəмə. 
Ҡиндыраҡ, ҡындыраҡ, ҡынйыраҡ диал. — тиренəн тегелгəн; киндер бышымынан 
бөрөп бəйлəнə торған аяҡ кейеме. 
Ҡобау — инə ҡортто яба торған ситлек. 
Ҡоҙа‐аҙна — ҡоҙа‐ҡоҙағый. 
Ҡолмаҡ диал. — ҡомалаҡ. 
Ҡолъя — архар тəкəһе. 
Ҡонандау диал. — ҡонандай. 
Ҡораҡташ, ҡораҡлаш диал. — ҡорҙаш, серҙəш. 
Ҡор башы, ҡорбаш — ғəскəр башлығы. 
Ҡуҙағай — кейеменə маһайып, матурмын, тип йөрөүсе, ҡупшы. 
Ҡуҙы — һарыҡ бəрəсе. 
Ҡуныш — торлаҡ ҡороп йəшəгəн урын. 
Ҡусҡар — һарыҡ тəкəһе. 
Ҡуһан — ике араны үлсəү берəмеге. Ике аҙым — бер ҡуһан. Ҡайһы бер 
һөйлəштəрҙə «ҡуһай» тип əйтелə. 
Ҡыҙау — тубал. 
Ҡыҙыл — Урал йылғаһының һул яҡ ҡушылдығы. 
Ҡыраға — үс һаҡлаусы; кенə тотоусы, мəкерле. 
Ҡыртым — ғəйбəт һөйлəп, кеше араһын боҙоу. 
Ҡыурау — бөлөү. 
Ҡəғбə — мосолмандарҙың Мəккə ҡалаһында (Ғəрəбстан) хаж ҡыла торған урыны, 
изге храм. Шунда барып хаж ҡылған кеше хажи һанала. 
Ҡəҙер төн — ислам дине аңлатыуынса, рамаҙан айында күк ҡабағы асылып, 
фəрештəлəр ергə төшкəн төн. Был төндө йоҡламай һаҡлап үткəргəн кешенең 
телəген алла ҡабул итə, ти. 
Ман, мəн — менəн. 
Маңдау — маң булыу, йəғни ниндəйҙер уй менəн онотолоп ултырыу. 

Машалла ғ. — алла ни телəһə, шул; шəп. 
Матау — һауҙырмаған бейəнең арт аяҡтарын тышау. 
Мең башы, меңбаш — мең һалдаттан торған ғəскəр башлығы, тысячник. 
Миктəлеү — интегеү, яфа сигеү; өҙлөгөү. 
Монаят — мал‐тыуар, бөтə милек. 
Мөрхəт диал. — мөмкинлек (мөрхəтһенмəү — хушһынмау). 
Мөҫөрəтеү — өмөтлəндереү. 
Муйырыу — юғалтыу, айырылыу. 
Мəҙе — эңер; ситлəтелгəн мəғəнəһе — ҡайғы, илгə төшкəн ҡараңғылыҡ. 
Мəккə — Ғəрəбстанда Мөхəммəт үҙен пəйғəмбəр тип иғлан иткəн ҡала, 
мосолмандарҙың хаж ҡыла торған урыны. 
Мəрҙəс — хуплау ауазы. 
Мəс ҡылыу — иҫертеү. 
Нан ҡаҙ. — икмəк. 
Нарыҫ — Башҡортостандың Əлшəй районы Дим буйындағы тау. 
Нимəрə — ейəн йəки ейəнсəрҙең балаһы, бүлə, бүлəсəлəр; дүртенсе быуын балалар 
бер‐береһенə ҡарата нимəрəлəр була. 
Нөгəр, Нөгəр, Нөкəр, Нүкəр — хан (ҡор йəки мең башы) эргəһендəге һаҡсы ғəскəр, 
шул ғəскəрҙəге кеше. 
Нөгөш — Ағиҙелдең урта ағымындағы уң ҡушылдығы. 
Нырҙашыу — ҡуй‐һарыҡтарҙың көтөүе менəн ҡурҡышып баҡырыуҙары. 
Нəнə диал. — нəнəй, өлəсəй. 
Омпайтыу диал. — алдау, һемəйтеү. 
Осҡалаҡ диал. — остандаҡ, һикрəндəк. 
Өйсүк (ҡаҙаҡса Уйшүк) — хəҙерге Ҡаҙағстандағы Гурьев ҡалаһы урыны. 
Өлəң ҡаҙ. — йыр, шиғыр. 
Пара‐пара ф. — киҫəк‐киҫəк. 
Пол (ф. пул) — аҡса. Текста табыш, килем мəғəнəһендə. 
Рəжем ғ. — кешене биленə тиклем ергə күмеп, таш менəн бəреп үлтереү. Боронғо 
ғəрəптəрҙə гонаһлы кешене язалау ысулы. 
Сағут — Ҡырымда боронғо бер ҡала, тау башындағы нығытма (ҡəлғə). 
Сағыра — үтер юл булмаған урман, тау‐ташлыҡ. 
Сапаҡ — телгə оҫта, тапкыр һүҙле; сəсəн. 
Сапсан — бик тиҙ, йəһəт, етеҙ, сос, йылғыр. 
Сая, сай бор. т. — ҡороған йылға үҙəне. 
Сем — Эҫем (Сим) йылғаһы, Ағиҙелдең күп һыулы уң яҡ ҡушылдығы. 
Син (Цин) — Ҡытай. 
Собханалла ғ. — алланы данлау. Ғəжəплəнгəндə, һоҡланғанда əйтелə. 
Солтанат — солтанлыҡ, батшалыҡ дəрəжəһе; мөһабəтлек, олпатлыҡ. 
Сор ҡаҙ. — аҡ йөҙлө. 
Сулман (татарса чулман) — Кама (Ҡама) йылғаһы. 
Сурлы — ҡарғалған, хур күрелгəн. 
Сурлыҡ — хурлыҡ. 
Сəмсə — ҡатын‐ҡыҙҙарҙың сигелгəн аяҡ кейеме. 
Сəңгел — бишек тағыу өсөн пружина урынына ҡулланылған һығылмалы ағас. 
Күрəһең, сəңгелдəк (бишек) һүҙе шунан хасил булған. 
Табантал —Ҡаҙағстандың көнбайышындағы йылға. 

Тайярлап — йүнəтеп (йүнлəп, əҙерлəп). 
Таҡ, тағ бор. т. — тəхет. 
Таҡталы — яурыны сигелгəн (хандар кейеме). 
Талай — ваҡыт күрһəткес: бер талай, бер күлəм, талай ваҡыт. Күп мəғəнəһендə лə 
ҡулланыла: талай халыҡ, талай ер. «Иҙеүкəй менəн Мораҙым» тексында йəйəүле ике 
һунарсыға ҡарата əйтелə. 
Танып — Ағиҙелдең түбəнге ағымында уң яҡ ҡушылдыҡ. 
Тарауыл — Бөрйəн районында Иҫке Усман (элекке исеме — Иҫке Тарауыл йəки 
Тарыуал) ауылы янындағы аҡлан. «Аҡбу‐ 
ҙат» эпосында — «Тарауыл аҡланы». 
Тартмалы — ҡаптырмалы. 
Таһкау — кəйефенə ҡарап, үҙ яғыңа ауҙарыу. 
Таша — таяныс; нығытма, крепость. 
Таш маяҡ — Ағиҙел буйында Ырғыҙлынан түбəнерəк бейек бер ҡая таш бар. Был 
тирəлə уны Урал батыр ултыртып киткəн «Таш маяҡ» тип йөрөтəлəр (М. Буранғолов 
иҫкəрмəһе). Хəҙер ул күбеһенсə Муйнаҡ (муйыны аҡ) таш исемендə йөрөй. 
Тегмə диал. — һəр. 
Тернəкселдəр — үҙ ҡул көсө менəн көн күргəн, тырыш хеҙмəт кешелəре. 
Тик — затлы. 
Тикһеҙ — затһыҙ. 
Тинке диал. — тиклем, хəтле. 
Торба (төрбə) — кəшəнə, мавзолей. 
Торомтай — төҫө‐һыны ҡарсығаға оҡшаған, əммə унан бəлəкəйерəк йыртҡыс ҡош. 
Турғайҙан башҡаны тибə алмай. 
Торон — баланың балаһы, ейəн. 
Төйəлəҫ — Башҡортостандың Баймаҡ районында башланып, Урал йылғаһына 
килеп ҡойған йылға; Башҡортостан картаһында — «Худолаз». 
Тур тауы (фарсыса — Туры Сина, Турсина) — Синай ярымутрауындағы Сина тауы. 
Дини əҙəбиəттə, шул иҫəптəн, Ҡөрьəндə, 7‐се сүрə, 139‐сы аятта һөйлəнеүенсə, 
алланы күрергə тип, Муса пəйғəмбəр менгəн тау. Дини əҙəбиəт аша инеп, 
легендаларҙа изге тау дəрəжəһендə йөрөй. 
Түнəс — Ҡырымдағы бер йылға. 
Тыуаса (тыуа) — бүлə йəки бүлəсəрҙең улы; тыуасар — ... ҡыҙы. 
Тыума — 1. Бүлəнəн тыуған ир бала. 2. Никахһыҙ табылған бала (тума). 
Тəҡбир ғ. — ололау. 
Тəүə — дөйə. 
Уған бор. т. — алла. 
Уйыл — Силəбе өлкəһендəге йылға. 
Указ — ҡобайыр тексына һуңғырак дəүерҙə урыҫ теле аша килеп ингəн төшөнсə, 
«фарман» тигəнде аңлата. 
Уп‐туп килеү — баш‐баштаҡланыу. 
Урамал — яулыҡ. 
Ут — йəшел үлəн. 
Утлатыу — үлəнгə ебəреү, ашатыу. 
Утау (атау) — 1. Байбисə тора торған аҡ тирмə. 2. Төйəк. 
Үҙəн — Ағиҙелдең юғары ағымында (Белорет районы) һул ҡушылдыҡ. 
Үнгəн — рухи ҡыйыулыҡ, батырлыҡ. 

Үңəр — кейəү егете. 
Хөфейə ғ. — сер, аҫтыртын кəңəш. 
Хəжə — игелекһеҙ; таш йөрəк. 
Хəзəр — Урта Азияла боронғо Хорезм дəүлəте. 
Һаҡмар — Урал йылғаһының иң ҙур ҡушылдығы. 
Һарағы диал. — һарына. 
Һауыр — оса ите. 
Һыла — дүрт‐биш йəшлек милəш һайғауы. 
Һəлəүек — Башҡортостандың Ишембай районы Уразбай (Һəлəүекбаш) ауылынан 
алыҫ түгел тау араһында башланып, Стəрлетамаҡ янындағы Шəке тау (Йөрəк тау) 
итəгендə Ағиҙелгə ҡоя. 
Һəмтерəү — илдəн айырылып ихтыяжда ҡалыу, зар‐интизар булыу. 
Һəнекəй диал. — сəтəкəй. 
Һəнəш (Һанаш) диал. — һанға һуғыусы, үҙенə тиң күреп, фекер уртаҡлашыусы, рухи 
тиңдəш. 
Шайҙау диал. — шəйлəү, алдан əҙерлəнеү. 
Шихан — Стəрлетамаҡ янындағы тау. 
Шүлгəн — Башҡортостандың Бөрйəн районындағы киң билдəле күл. Был «төпһөҙ» 
күл хаҡында байтаҡ легендалар йөрөй, «Урал батыр» һəм «Аҡбуҙат» эпосында ул 
һыу батшалығы, дейеүҙəр ояһы итеп күрһəтелə. Ə «Аҡһаҡ ҡола», «Ҡара юрға» 
хикəйəттəрендə унан бик күп йылҡы малы сығыуы һүрəтлəнə. 
Шыбаҡ — шыбан, урман ҡырҡҡанда орлоҡҡа ҡалдырылған төҙ, таҙа ағас. 
Шəй күрмəү — бер нəмəгə лə һанамау, иҫəпкə алмау. 
Шəр — шəрə. 
Ырай — рухи телəк, кəйеф. 
Ырғыҙ — Һамар өлкəһендəге йылға. һ. Дəүлəтшинаның мəшһүр «Ырғыҙ» романы 
шул йылға буйында йəшəгəн башҡорттар тормошонан алып яҙылған. 
Ырғыҙлы — Башҡортостандың Бөрйəн районында Ағиҙелдең һул ҡушылдығы. 
Шунда Ырғыҙлы ауылы урынлашҡан. 
Ыу — ағыу. Илдең ыуы — илдең ҡороуы, бөтəүе. 
Эйек — Һаҡмар йылғаһының уң яҡ ҡушылдығы. 
Эмбе — Ҡаҙағстандың көнбайышында Эмба йылғаһы. 
Эргə — ниргə, бураның бер ҡаты. 
Эй — Башҡортостандың төньяҡ‐көнсығышында Ҡариҙелдең һул ҡушылдығы. 
Əтəс — Магнитогорск ҡалаһы янындағы тау исеме. Халыҡ телендə — Аташ йəки 
Отас «ут ташы» тигəнде аңлата. 
Юшатыр — Башҡортостандың Күмертау районындағы һəм Ырымбур өлкəһендəге 
йылға. 
Яйыҡ — Урал йылғаһының боронғо (1775 йылға тиклем) исеме. 
Ямантау — Башҡортостандың Белорет районындағы тау. 
Янарал — генерал. 
Ярандар — хан янында йөрөгəн кешелəр‐юлдаштар. 
Яса — закон. Сыңғыҙ хандың ясаһы — 1206 йылда Сыңғыҙ хан булып һайланғанда 
иғлан ителгəн закондар. 
 
 




